
Taqbalit - Bible - New Testament 
 
 

 

Matthew 

Matthew 1 

1 Atnan iẓuran n Ɛisa Lmasiḥ illan si dderya n Dawed aked Ibṛahim: 

2 Ibṛahim iǧǧa-d Isḥaq, Isḥaq iǧǧa-d Yeɛqub, Yeɛqub iǧǧa-d Yahuda d 

watmaten-is. 

3 Yahuda aked Tamaṛ ǧǧan-d Fares, aked Ziraḥ; Fares iǧǧa-d Ḥesṛun, Ḥesṛun 

iǧǧa-d Aram. 

4 Aram iǧǧa-d Ɛaminadab, Ɛaminadab iǧǧa-d Naḥsun, Naḥsun iǧǧa-d Salmun. 

5 Salmun d Raḥab ǧǧan-d Buɛaz, Buɛaz aked Rut sɛan-d Ɛubed, 

6 Ɛubed iǧǧa-d Yassa; Yassa iǧǧa-d Dawed. l'equipe est tres sympac Agellid 

Dawed aked tmeṭṭut n Uryaḥ ǧǧan-d Sliman. 

7 Sliman iǧǧa-d Raḥabɛam, Raḥabɛam iǧǧa-d Abiya, Abiya iǧǧa-d Asaf, 

8 Asaf iǧǧa-d Yehucafat; Yehucafat iǧǧa-d Yihuṛam; Yihuṛam iǧǧa-d Ɛuzya; 

9 Ɛuzya iǧǧa-d Yuṭam; Yuṭam iǧǧa-d Aḥaz; Aḥaz iǧǧa-d Ḥizeqya; 

10 Ḥizeqya iǧǧa-d Mennac; Mennac iǧǧa-d Ɛamun; Ɛamun iǧǧa-d Yucya; 

11 Yucya iǧǧa-d Yixunya aked watmaten-is, di lweqt i deg ttwanfan wat Isṛail 

ɣer Babilun. 

12 Mbeɛd lweqt n neffu ɣer Babilun, Yixunya iǧǧa-d Calatyel; Calatyel iǧǧa-d 

Zurubabil. 

13 Zurubabil iǧǧa-d Abihud. Abihud iǧǧa-d Ilyaqim; Ilyaqim iǧǧa-d Ɛazuṛ; 

14 Ɛazuṛ iǧǧa-d Saduq; Saduq iǧǧa-d Yaxin; Yaxin iǧǧa-d Ilihud. 

15 Ilihud iǧǧa-d Ilɛazaṛ; Ilɛazaṛ iǧǧa-d Mattan; Mattan iǧǧa-d Yeɛqub. 

16 Yeɛqub iǧǧa-d Yusef, d Yusef-agi i d argaz n Meryem i d-iǧǧan Ɛisa i 

yettusemman Lmasiḥ. 

17 Si lweqt n Ibṛahim armi d lweqt n Dawed, ɛeddan ṛbeɛṭac n leǧyal. Ɛeddan 

daɣen ṛbeɛṭac n leǧyal si lweqt n Dawed armi d lweqt n neffu ɣer Babilun. Si 
lweqt-agi n neffu armi d lweqt n Lmasiḥ ɛeddan daɣen ṛbeɛṭac n leǧyal. 

18 Atan wamek i d-ilul Sidna Ɛisa: Yemma-s Meryem tella tettwaxḍeb i yiwen 

wergaz ittusemman Yusef. S tezmert n Ṛṛuḥ iqedsen, terfed s tadist uqbel ad 
teddu d tislit. 

19 Yusef axḍib-is, yellan d argaz n ṣṣwab, ur ibɣi ara a tt-ifḍeḥ, dɣa yeqsed ad 

imsefṛaq yid-s s tuffra. 

20 Akken yettxemmim i waya, ires-d ɣur-s lmelk n Ṛebbi di targit inna-yas: A 

Yusef! A mmi-s n Dawed! Ur ttaggad ara ad tesɛuḍ Meryem d tameṭṭut-ik, 
axaṭer llufan yellan di tɛebbuṭ-is, yusa-yas-d s Ṛṛuḥ iqedsen. 

21 Ad d-tesɛu aqcic, a s-tsemmiḍ Ɛisa, axaṭer d netta ara iselken agdud-is si 

ddnubat-nsen. 

22 Ayagi akk iḍra iwakken ad ittwikemmel wayen i d-inna Sidi Ṛebbi seg imi n 

nnbi Iceɛya: 

23 Attan tɛezrit ad terfed tadist, ad d-tesɛu aqcic ad ittusemmi Imanuwil yeɛni: 

Illu yid-neɣ. 

24 Mi d-yuki Yusef, ixdem ayen i s-d-inna lmelk n Sidi Ṛebbi, iqbel Meryem ad 

tili d tameṭṭut-is; iwwi-tt-id ɣer wexxam-is. 

25 Meɛna ur tt-innul ara armi i d-tesɛa mmi-s iwumi isemma Ɛisa. 

Matthew 2 

1 Sidna Ɛisa ilul di taddart n Bitelḥem, di tmurt n Yahuda di lweqt n ugellid 

Hirudus ameqran, kra n imusnawen usan-d si cceṛq ɣer temdint n Yirucalim, 
steqsayen: 

2 anda-t llufan-nni i d-ilulen, agellid n at Isṛail? Axaṭer nwala itri-ines di cceṛq, 

nusa-d a s-nseǧǧed. 

3 Agellid Hirudus aked imezdaɣ n temdint n Yirucalim meṛṛa dehcen, irwi 

lxaṭer-nsen mi slan s lexbaṛ-agi. 

4 Hirudus isnejmaɛ-d akk lmuqedmin imeqranen d imusnawen n wegdud, 

iwakken a ten-isteqsi anida ara d-ilal Lmasiḥ. 

5 Nnan-as: Ahat di tmurt n Yahuda di taddart n Bitelḥem! Axaṭer atan wayen i 

yura nnbi Mixa: 

6 I kemm a taddart n Bitelḥem, ur telliḍ ara d taneggarut ger tudrin n Yahuda, 

axaṭer seg-m ara d-iffeɣ ugellid ara yeksen at Isṛail agdud-iw. 

7 Hirudus issawel i yimusnawen-nni s tuffra, isteqsa-ten si melmi i walan itri-

nni. 

8 Dɣa iceggeɛ-iten ɣer Bitelḥem, inna-yasen: Nadit lexbaṛ n ṣṣeḥ ɣef weqcic-

agi, mi ara t-tafem, init-iyi-d iwakken ad ṛuḥeɣ ula d nekk a t-ɛebdeɣ. 

9 Mi slan i ugellid, ṛuḥen. Ataya itri-nni i walan deg usamer izwar zdat-sen. Mi 

yewweḍ sennig wemkan anda yella weqcic-nni, iḥbes. 

10 Feṛḥen aṭas mi walan itri-nni. 

11 Kecmen ɣer wexxam-nni, walan llufan-nni ɣer yemma-s Meryem; kerfen 

tagecrirt seǧden-as. Fsin tiyemmusin-nsen, fkan-as tirezfin: Ddheb, lebxuṛ 
aked leɛṭer ɣlayen. 

12 Ixebbeṛ-iten-id Yillu di targit, ur ttuɣalen ara ɣer Hirudus, dɣa uɣalen ɣer 

tmurt-nsen seg ubrid nniḍen. 

13 Mi ṛuḥen, yiwen n lmelk n Sidi Ṛebbi iḍher-as-d i Yusef di targit, inna-yas-d:-

- Kker, ddem aqcic aked yemma-s, rwel ɣer tmurt n Maṣer, qqim dinna 
alamma nniɣ-ak-d ad d-tuɣaleḍ, axaṭer Hirudus ad iqelleb ɣef weqcic-agi 
iwakken a t-ineɣ. 

14 Yusef ikker iwwi aqcic-nni aked yemma-s deg iḍ, irwel ɣer tmurt n Maṣer. 

15 Iqqim dinna armi d asmi yemmut Hirudus, iwakken ad iḍru wayen i d-inna 

Sidi Ṛebbi seg imi n nnbi Huceɛ: Ssawleɣ-as i Mmi ad d-iffeɣ si tmurt n Maṣer. 

16 Mi ywala Hirudus belli kellxen-t imusnawen-nni, ikcem-it zzɛaf d ameqran, 

iceggeɛ ɣer taddart n Bitelḥem aked d tmura i s-d-izzin, ad nɣen arrac meṛṛa 
yesɛan si sin iseggasen d akessar, s wakken illa leḥsab i s-d-fkan imusnawen-
nni. 

17 Dɣa yettwakemmel wayen i d-inna nnbi Irmiya: 

18 Ikker leɛyaḍ di taddart n Rama, nesla i yimeṭṭawen d umeǧǧed, d Ṛaḥil i 

yettrun ɣef warraw-is, tegguma ad tesbeṛ fell-asen, axaṭer mmuten. 

19 Mi yemmut Hirudus ameqran, lmelk n Sidi Ṛebbi iweḥḥa-d i Yusef di targit 

mi yella di tmurt n Maṣer, 

20 inna-yas: Kker, ddem aqcic d yemma-s tuɣaleḍ ɣer tmurt n wat Isṛail, axaṭer 

wid ibɣan ad nɣen aqcic-nni, mmuten. 

21 Yusef iddem aqcic-nni d yemma-s, yuɣal ɣer tmurt n wat Isṛail 

22 Meɛna mi yesla belli d Arxilyus mmi-s n Hirudus, i yellan d agellid ɣef tmurt 

n Yahuda, yuggad. Sidi Ṛebbi iɛeggen-as-d di targit, iṛuḥ ɣer tmurt n Jlili, 

23 izdeɣ deg yiwet n taddart ittusemman Naṣaret, iwakken ad iḍru wayen i d-

nnan lenbeya: |i Ad ittusemmi Anaṣari. 

Matthew 3 

1 Deg wussan-nni, iban-d Yeḥya Aɣeṭṭas, ittbecciṛ deg uneẓruf n tmurt n 

Yahuda, 

2 iqqar-d: Tubet, beddlet tikli, axaṭer tagelda n igenwan tqerreb-d. 

3 Fell-as i d-immeslay nnbi Iceɛya mi d-inna: D taɣect n win ittɛeggiḍen di lxali: 

Heggit abrid n Sidi Ṛebbi, ssemsawit iberdan-is. 

4 Yeḥya ilsa llebsa ittwaxedmen s ccɛeṛ n welɣem, tabagust n weglim ɣef 

wammas-is, tamɛict-is d ibẓaẓ aked tament n lexla. 

5 Imezdaɣ meṛṛa n temdint n Yirucalim, tamurt n Yahuda aked tmura i d-izzin i 

wasif n Yarden, ttasen-d ɣur-s 

6 iwakken ad d-qirren s ddnubat-nsen, netta isseɣḍas-iten deg wasif-nni n 

Yarden. 

7 Mi ywala aṭas n ifariziyen d isaduqiyen i d-ittasen ad ttwiɣeḍsen, inna-yasen: 

A ccetla n izerman, anwa i kun-isfaqen belli tzemrem ad trewlem i lḥisab i d-
iteddun? 

8 Sbeggnet-d s lecɣal-nwen belli tettubem, tbeddlem tikli. 

9 Ur qqaret ara i yiman-nwen: Ibṛahim d jeddit-neɣ ! Axaṭer, a wen-iniɣ: Izmer 

Yillu ad d-ifk dderya i Ibṛahim, seg idɣaɣen-agi. 

10 Attan ihi tcaquṛt thegga ɣer iẓuran n ttjuṛ, yal ttejṛa ur d-nettak ara lfakya 

lɛali, ad tettwigzem, ad tettuḍeggeṛ ɣer tmes. 

11 Nekk sseɣḍaseɣ-kkun deg waman iwakken ad tetubem, lameɛna ad d-yas 

yiwen isɛan tazmert akteṛ-iw, ur uklaleɣ ara a s-fsiɣ ula d arkasen-is. Netta ad 
kun-isseɣḍes s Ṛṛuḥ iqedsen d tmes (nte: Times tettmettil-d Ṛṛuḥ iqedsen d 
wayen ixeddem). 

12 Tazzert deg ufus-is, ad ibrez annar-is, ad ijmeɛ irden-is ɣer ikuffan, ma d 

alim a t-isseṛɣ di tmes ur nxetti. 

13 Sidna Ɛisa yusa-d si tmurt n Jlili ɣer wasif n Yarden iwakken a t-isseɣḍes 

Yeḥya. 

14 Yeḥya yugi, inna-yas: D nekk i yeḥwaǧen a yi-tesɣeḍseḍ, kečč tusiḍ-d ɣur-i 

iwakken ad ak-sɣeḍseɣ! 

15 Sidna Ɛisa yerra-yas: Anef kan tura! Akkagi i ylaq a nexdem lebɣi n Yillu! 

Dɣa Yeḥya yunef-as. 

16 Mi yettwaɣḍes Sidna Ɛisa, iffeɣ-d seg waman; imiren kan ldin igenwan, ires-

d fell-as Ṛṛuḥ n Yillu s ṣṣifa n tetbirt. 

17 Tekka-d yiwet n taɣect seg igenwan, tenna-d: Wagi d Mmi ameɛzuz, deg-s i 

yella lfeṛḥ-iw! 

Matthew 4 

1 Imiren Ṛṛuḥ iqedsen iwwi Sidna Ɛisa ɣer uneẓruf iwakken a t-ijeṛṛeb cciṭan. 

2 Mi yuẓam ṛebɛin wussan d ṛebɛin wuḍan, yuɣal illuẓ. 

3 Iqeṛṛeb ɣur-s Iblis inna-yas: Ma d Mmi-s n Yillu i telliḍ, ini-yasen i yedɣaɣen-

agi ad uɣalen d aɣrum. 

4 Sidna Ɛisa yerra-yas: Yura di tira iqedsen: Amdan mačči s weɣṛum kan ara 

yidir, lameɛna s mkul awal i d-ittefɣen seg imi n Yillu. 

5 Cciṭan iwwi-t ɣer temdint n Yirucalim issers-it ɣef yixef n ufakan, 

6 inna-yas: Ma d Mmi-s n Yillu i telliḍ, ḍeggeṛ iman-ik d akessar, anaɣ yura: Ad 

ifk Yillu lameṛ i lmalayek-is fell-ak, ad ak-awint ger ifassen-nsent iwakken ad 
ḥadrent aḍar-ik ɣef yedɣaɣen. 

7 Sidna Ɛisa irra-yas: Yura daɣen: Ur tettjeṛṛibeḍ ara Sidi Ṛebbi Illu-inek. 

8 Cciṭan iwwi-t daɣen ɣef wedrar ɛlayen, isken-as-d tigeldiwin meṛṛa n ddunit d 

lɛaḍima-nsent, inna-yas: 

9 Ad k-tent-fkeɣ meṛṛa ma yella tseǧdeḍ zdat-i a yi-tɛebdeḍ. 

10 Sidna Ɛisa inna-yas: Beɛɛed akkin fell-i a cciṭan, axaṭer yura: Ad tɛebdeḍ 

Sidi Ṛebbi, Illu-inek, i netta kan iwumi ara tseǧdeḍ. 

11 Dɣa cciṭan iṭṭaxeṛ fell-as. Imiren usant-d lmalayek ɣur-s, iwakken a s-

qedcent. 

12 Mi yesla s Yeḥya ittwaḥbes, Sidna Ɛisa yuɣal ɣer tmurt n Jlili. 

13 Iffeɣ si taddart n Naṣaret, iṛuḥ ad izdeɣ di Kafernaḥum; d tamdint yellan rrif 

n lebḥeṛ di leǧwahi n tmura n Zabulun d Nefṭali, 

14 iwakken ad iḍru wayen yenna nnbi Iceɛya: 

15 A tamurt n Zabulun aked Nefṭali, a timura iqeṛben lebḥeṛ akkin i wasif n 

Yarden, a tamurt n Jlili i deg zedɣen leǧnas ur nelli ara n wat Isṛail, 

16 agdud-nni yezgan di ṭṭlam, iwala tafat tameqrant, wid izedɣen di ṭṭlam n 

lmut, tceṛq-d fell-asen tafat! 

17 Seg imiren, Sidna Ɛisa yebda ittbecciṛ iqqar: Tubet, uɣalet-d ɣer webrid, 

axaṭer tagelda n igenwan tqerreb-d. 

18 Mi yteddu Sidna Ɛisa ɣef rrif n lebḥeṛ n Jlili, iwala sin iḥewwaten: Semɛun 

ittusemman Buṭrus aked gma-s Andriyus. Llan ṭeggiṛen icebbaken-nsen ɣer 
lebḥeṛ, ttṣeggiden. 

19 Inna-yasen: Ddut-d yid-i, ad kun-rreɣ d iṣeggaden n yemdanen. 

20 Dɣa imiren kan, ǧǧan icebbaken-nsen, ddan yid-s. 

21 Mi yerna yelḥa kra, iwala sin watmaten nniḍen: Yeɛqub d Yuḥenna yellan d 

arraw n Zabadi. Llan aked babat-sen di teflukt, ttxiḍin icebbaken-nsen. 

22 Issawel-asen, imiren kan ǧǧan dinna babat-sen d teflukt-nni, ṛuḥen ddan 

yid-s. 

23 Syenna, Sidna Ɛisa ikka-d tamurt n Jlili meṛṛa, isselmad di leǧwameɛ n wat 

Isṛail, ittbecciṛ Lexbaṛ n Lxiṛ n tgelda, isseḥlay yal aṭan d yal leɛyub n lɣaci. 

24 Slan yis ula di tmurt n Surya meṛṛa; ttawin-as-d imuḍan i yhelken s mkul 

aṭan: Wid ittwamelken, wid iwumi yettṛuḥu leɛqel aked wukrifen. Sidna Ɛisa 
isseḥla-ten akk. 

25 D izumal n lɣaci i t-d-iḍefṛen si tmurt n Jlili, si ɛecṛa n temdinin-nni, si 

temdint n Yirucalim, si tmurt n Yahuda aked leǧwahi yellan agemmaḍ i wasif n 
Yarden. 

Matthew 5 

1 Mi ywala annect-nni n lɣaci, Sidna Ɛisa yuli ɣer wedrar iqqim. Inelmaden-is 

qerrben ɣur-s, 

2 dɣa ibda isselmad-iten: 

3 D iseɛdiyen wid itteddun s neyya, axaṭer tagelda n igenwan d ayla-nsen! 

4 D iseɛdiyen wid ittrun, axaṭer ad ttwiṣebbṛen! 

5 D iseɛdiyen wid ḥninen, axaṭer ad weṛten tamurt! 

6 D iseɛdiyen wid illuẓen, iffuden lḥeq, axaṭer ad ṛwun! 

7 D iseɛdiyen wid isɛan ṛṛeḥma deg wulawen-nsen, axaṭer a sen-d-tettunefk 

ṛṛeḥma! 

8 D iseɛdiyen wid iwumi yeṣfa wul, axaṭer ad walin Illu! 

9 D iseɛdiyen wid i d-isrusun talwit, ad ttusemmin d arraw n Yillu! 

10 D iseɛdiyen wid ittuqehṛen ɣef lḥeq, axaṭer tagelda n igenwan d ayla-nsen! 

11 D iseɛdiyen ara tilim, mi ara kun-regmen, mi ara tettwiqehṛem, mi ara 

xedmen deg-wen lbaṭel ɣef ddemma-w. 

12 Feṛḥet, ilit di lfeṛḥ, axaṭer ṛṛezq-nwen d ameqran deg igenwan, akka i 

ttwaqehṛen lenbeya i kun-id-izwaren. 

13 D kenwi i d lmelḥ n ddunit, lameɛna lmelḥ ma tṛuḥ-as temleḥ, s wacu ara s-

d-nerr temleḥ-ines? Ilha kan ma nḍegger-it ɣer beṛṛa a t-rekkḍen yemdanen. 

14 D kenwi i d tafat n ddunit; taddart illan ɣef udrar ulamek ara teffer! 

15 Akken daɣen, ur nceɛɛel ara taftilt iwakken a tt-nɣumm s kra, meɛna a tt-

nessers ɣef lmeṣbeḥ, iwakken ad tfeǧǧeǧ i wid akk illan deg wexxam. 

16 Akka i ylaq ad tecceɛceɛ tafat-nwen zdat n yemdanen, iwakken ad walin 

lecɣal-nwen ilhan, yerna ad ḥemden Babat-wen illan deg igenwan. 

17 Ɣurwat ad tɣilem usiɣ-d ad rẓeɣ ṭawrat neɣ ayen i d-nnan lenbeya! Ur d-usiɣ 

ara ad rẓeɣ, lameɛna usiɣ-d ad snekmaleɣ. 

18 A wen-iniɣ tidett: Skud mazal igenwan d lqaɛa, ula d yiwen wawal neɣ 

usekkil n ṭawrat ur imeḥḥu, alamma yeḍra kullec. 

19 Ihi win ara iɛaṣin ula d yiwen si lumuṛat-agi imecṭuḥen, yerna isselmad i 

wiyaḍ ad xedmen am netta, ad ittwiḥseb d amecṭuḥ akk di tgelda n igenwan. 
Ma win ara ten-iḍuɛen yerna isselmad i wiyaḍ ad xedmen akken, ad yili d 
ameqran di tgelda n igenwan. 

20 Axaṭer a wen-iniɣ, ma yella ur tuɣem ara awal i Sidi Ṛebbi kteṛ n wakken i s-

ttaɣen awal imusnawen n ṭawrat d ifariziyen, ur tkeččmem ara tagelda n 
igenwan. 

21 Teslam daɣen s wayen nnan i lejdud-nneɣ: Ur tneqqeḍ ara timegreṭ, win ara 

yenɣen timegreṭ, ad iɛeddi di ccṛeɛ, ad ittwiḥkem fell-as. 

22 Ma d nekk a wen-iniɣ: Kra n win ara izeɛfen ɣef gma-s, ad iɛeddi di ccṛeɛ. 

Win ara yinin i gma-s: ay abuhal, ad ibedd zdat n useqqamu n ccṛeɛ. Win ara 
yinin i gma-s: ay amehbul, yuklal ad ikcem ɣer ǧahennama. 

23 Mi ara tettedduḍ ad tefkeḍ lweɛda-inek ɣef udebder n iseflawen i Yillu, dɣa 

dinna temmektaḍ-d belli gma-k iṭṭef-ak cceḥna, 

24 eǧǧ dinna lweɛda-inek, ṛuḥ uqbel ad temṣalaḥeḍ aked gma-k, imiren uɣal-d 

ad tefkeḍ lweɛda-k i Yillu. 

25 Ɣiwel msalaḥ d wexṣim-ik skud mazal-ik yid-s deg ubrid, mulac axṣim-ik ad 

ak-yawi ɣer lḥakem, lḥakem ad ak-ifk i wuɛessas, dɣa ad tettuḍegreḍ ɣer 
lḥebs. 

26 Ad k-iniɣ tidett: Ur d-tteffɣeḍ ara syenna alamma txellṣeḍ aṣurdi aneggaru n 

ṭṭlaba-inek. 

27 Teslam belli qqaren-d: ur xeddem ara asekkak yeɛni zzna. 

28 Lameɛna, nekkini a wen-d-iniɣ: Win ara imuqlen tameṭṭut, imenna deg ul-is 

ad iznu yid-s, atan am akken izna yid-s. 

29 Daymi ma yella d tiṭ-ik tayeffust i k-ittawin ɣer leḥṛam, qleɛ-itt, ḍeggeṛ-itt 

akkin fell-ak. Axaṭer axiṛ-ak ad ak-iṛuḥ yiwen seg iselqam-ik wala ad tkecmeḍ 
s lekmal-ik ɣer ǧahennama. 

30 Ma yella s ufus-ik ayeffus i txeddmeḍ leḥṛam, gzem-it, tḍegreḍ-t akkin fell-

ak, axiṛ-ak ad ak-ixaṣ ufus wala ma tkecmeḍ s lekmal-ik ɣer ǧahennama. 

31 Qqaren-d daɣen: Win ara yebrun i tmeṭṭut-is, a s-ifk lkaɣeḍ n berru. 

32 Lameɛna nekkini a wen-iniɣ: Win ara yebrun i tmeṭṭut-is, yili ur tezni ara, d 

netta i tt-iwelhen ɣer zzna ma tezweǧ d wayeḍ. Daɣen win yuɣen tameṭṭut 
innebran, ula d netta izna. 

33 Teslam daɣen s wayen i d-nnan i lejdud-nneɣ: Ur ḥennet ara, lameɛna ayen 

i tɛuhdeḍ s limin zdat Sidi Ṛebbi, ilaq a t-txedmeḍ. 

34 Meɛna nekk a wen-iniɣ: Ur ttgallat ara maḍi! Ur ttgallat s igenni, axaṭer d 

akersi n tgeldit n Yillu, 

35 ur ttgallat s lqaɛa axaṭer fell-as i yesrusu iḍarren-is, neɣ s Yirucalim imi d 

tamdint n ugellid ameqran. 

36 Ur ttgallat ara daɣen s yixef-nwen axaṭer ur tezmirem ara ad terrem ula d 

yiwen wenẓad d aberkan neɣ d amellal. 

37 Init ih ma ilaq ad tinim ih, neɣ xaṭi ma ilaq ad tinim xaṭi; ayen akk ara ternum 

d zzyada, sɣur cciṭan i d-ittas. 

38 Teslam s wayen i d-qqaren: Tiṭ s tiṭ, tuɣmest s tuɣmest. 

39 Meɛna nekk a wen-iniɣ: Ma yella win i wen-ixedmen cceṛ ur ttarat ara ttaṛ. 

Ma iwwet-ik yiwen ɣer lḥenk ayeffus, sken-as lḥenk nniḍen. 

40 Ma yebɣa yiwen ad ak-issiweḍ ɣer ccṛeɛ iwakken ad ak-ikkes aqenduṛ-ik, 

rnu-yas ula d abeṛnus-ik. 

41 Ma yella iḥṛes-ik walebaɛḍ a s-tbibbeḍ taɛkumt azgen webrid-is, kečč awi-

yas-tt armi d axxam. 

42 Efk-as ayen iḥwaǧ i win i k-d-issutren, ur reggel ara ɣef win ibɣan ad irḍel 

sɣur-k. 

43 Teslam i wayen i d-qqaren: Ḥemmel ameddakel-ik, tkeṛheḍ aɛdaw ik. 

44 Nekk a wen-iniɣ: Ḥemmlet iɛdawen-nwen i kun-ittqehhiṛen. Barket wid i kun-

ineɛlen, xedmet lxiṛ i wid i kun-ikeṛhen, dɛut s lxiṛ i wid i kun-iḍelmen aked wid 
i kun-ittqehhiṛen. 

45 S wakka ara d-tbanem d arraw n Babat-wen illan deg igenwan, axaṭer netta 

icṛeq-d iṭij-is ama ɣef wid ilhan ama ɣef yemcumen, ittak-d ageffur ( lehwa ) 
ama i wid ixeddmen lxiṛ, ama i wid ixeddmen cceṛ. 

46 Ma yella tḥemmlem kan wid i kun-iḥemmlen, d acu n lfayda ara tesɛum? Ula 

d imekkasen n tebzert ( leɣṛama ) xeddmen akenni. 

47 Ma yella ɣef watmaten-nwen kan i tettsellimem, d acu n lxiṛ i txedmem? Ula 

d imekkasen xeddmen akken. 

48 Ṣfut ihi akken iṣfa Babat-wen n igenwan. 

Matthew 6 

1 Ayen txeddmem i Yillu, ur t-id-sbegginet ara iwakken ad kun-walin medden, 

mulac ur tseɛɛum ara lfayda ɣer Babat-wen yellan deg igenwan. 

2 Mi ara tseddqeḍ, ur ttberriḥ ara am akken xeddmen at sin wudmawen di 

leǧwameɛ neɣ deg iberdan, iwakken ad sɛun ccan ɣer yemdanen. A wen-iniɣ 
tidett: D ayagi kan i d lfayda-nsen. 

3 Ma d kečč mi ara tseddqeḍ, ilaq afus-ik ayeffus ur ittwali ara wayen ixeddem 

ufus-ik azelmaḍ, 

4 iwakken ssadaqa-inek ad teqqim di sser; dɣa Baba-k yettwalin ayen 

txeddmeḍ di sser, ad ak-d-iqbel. 

5 Mi ara tettẓallam, ur xeddmet ara am at sin wudmawen iḥemmlen ad ẓallen s 

ibeddi di leǧwameɛ neɣ deg iberdan iwakken a ten-walin medden. A wen-iniɣ 
tidett: D ayagi kan i d lfayda-nsen. 

6 Ma d kečč mi ara tebɣuḍ ad teẓẓalleḍ, ṛuḥ kcem ɣer texxamt-ik, sekkeṛ 

tawwurt, tedɛuḍ di sser ɣer Baba Ṛebbi, netta yettwalin ayen yellan di sser, ad 
ak-d-iqbel. 

7 Mi ara tettẓallam, ur sṭuqqutet ara lehduṛ am akken xeddmen leǧnas ur 

numin ara, ɣilen s lketṛa n imeslayen ara d-ttwiqeblen. 

8 Ur ten-ttɛanadet ara, axaṭer Baba Ṛebbi yeẓra d acu teḥwaǧem uqbel a s-t-

tessutrem. 

9 Atah wamek ilaq ad tettẓallam: A Babat-neɣ yellan deg igenwan, 

10 ad ittwiqeddes yisem-ik, ad d-tass tageldit-ik, ad iḍru lebɣi-k di lqaɛa akken 

iḍra deg igenwan. 

11 Efk-aɣ-d mkul ass tamɛict-nneɣ. 

12 Semmeḥ-aɣ ddnubat-nneɣ akken i nettsamaḥ i wid i ɣ-iḍelmen. 

13 Ssebɛed fell-aɣ ajeṛṛeb, sellek-aɣ si tḥila n cciṭan. Axaṭer ɣur-k i tella tgeldit, 

tazmert d tmanegt i dayem. Amin! 

14 Ma yella tettsamaḥem i yemdanen i wen-ixeddmen cceṛ, Baba Ṛebbi yellan 

deg igenwan a wen-isameḥ ula i kenwi. 

15 Lameɛna ma yella kenwi ur tettsamaḥem ara i wiyaḍ, atan Baba Ṛebbi ur 

wen-ittsamaḥ ara ula i kenwi ddnubat-nwen. 

16 Asmi ara tuẓummem, ur d tesbegginet ara iman-nwen tḥeznem am at sin 

wudmawen issexsaṛen udmawen-nsen iwakken ad walin yemdanen belli 
uẓamen. A wen-iniɣ tidett: D ayagi kan i d lfayda-nsen. 

17 Ma d kečč, mi ara tuẓumeḍ, ssired udem-ik, tdehneḍ aqerruy-ik s rriḥa, 

18 iwakken ur d-ttbeggineḍ ara i medden belli tuẓameḍ, meɛna i Baba-k kan 

yellan di sser; dɣa, Baba-k yettwalin ayen yellan d lbaḍna ad ak-d-iqbel. 

19 Ur ssexzanet ara igerrujen di ddunit anda ara ten-ičč ubeɛɛuc d ṣṣdid, anda 

ara ten-akren wid ifettken leḥyuḍ. 

20 Meɛna sxeznet axiṛ igerrujen deg igenwan anda ur llin ibeɛɛac d ṣṣdid 

isserkuyen, anda ur zmiren ara imakaren ad fetken neɣ ad akren. 

21 Axaṭer anda yella ugerruj-ik, dinna ara yili wul-ik. 

22 Allen, d tiftilin n tfekka, ma yella ṣeḥḥant wallen-ik, ad tiliḍ s lekmal-ik di 

tafat. 

23 Lameɛna, ma yella ur ṣeḥḥant ara wallen-ik, ad tiliḍ di ṭṭlam. Acḥal ihi berrik 

ṭṭlam i deg telliḍ ma yella tafat yellan deg-k d ṭṭlam. 

24 Ur izmir yiwen ad iqdec ɣef sin imɛellmen deg yiwet n tikkelt. Ma iḥemmel 

yiwen, ad ikṛeh wayeḍ; ma yeṭṭef deg yiwen, ad iḥqer wayeḍ. Ur tezmirem ara 
ihi ad tɛebdem Illu aked idrimen! 

25 Ɣef wayagi i wen-qqareɣ ur ttḥebbiṛet ara i tudert-nwen ɣef wayen ara 

teččem, la i tfekka-nwen ɣef wayen ara telsem; ɛni tudert ur tif ara lqut, 
tafekka daɣen ur tif ara llebsa? 

26 Walit ifṛax deg igenwan, ur zerrɛen, ur meggren, ur jemmɛen acemma ɣer 

ikuffan, yerna Babat-wen n igenwan ittɛeggic-iten. Ɛni ur teswim ara akteṛ-
nsen? 

27 Anwa deg-wen i yzemren s usnuzgem ad issiɣzef leɛmeṛ-is ula s yiwen n 

wass? 

28 Ayɣer i tettḥebbiṛem ɣef llebsa? Walit amek gemmun ijeǧǧigen n tmizar: Ur 

ttneɛtaben ur ẓeṭṭen; 

29 meɛna a wen-iniɣ: Ula d agellid Sliman s yiman-is di ccan-is, ur ilsi am 

yiwen seg-sen. 

30 Ma yella Illu islusuy akka leḥcic yellan ass-agi di tmizar, azekka ad 

ittuḍeggeṛ ɣer tmes, amek ur kun-islusuy ara kenwi, ay imdanen ixuṣṣen di 
liman? 

31 Ur snuzgumet ara ihi, ad teqqarem: Acu ara nečč? Neɣ: Acu ara nsew? Neɣ 

acu ara nels? 

32 Axaṭer d leǧnas ur numin ara, i yettqelliben ɣef wayagi. Babat-wen n 

igenwan yeẓra belli teḥwaǧem ayenni. 

33 Nadit uqbel tagelda-s d teɣdemt-is, ayagi akk a wen-d-ittunefk d zzyada. 

34 Ur ttḥebbiṛet i uzekka axaṭer azekka ad isnuzgem ɣef yiman-is; yal ass 

ddeqs-is leɛtab-is. 

Matthew 7 

1 Ur ttḥasabet ara iwakken ur tettuḥasabem ara. 

2 Akken i tettḥasabem ara tettwiḥisbem. A wen-d-ittwiktil s lkil swayes i 

tettektilim. 

3 Acuɣer i tettmuquleḍ axeclaw illan di tiṭ n gma-k, kečč ur nettwali ara tigejdit 

illan di tiṭ-ik? 

4 Amek ara tiniḍ i gma-k: Eǧǧ-iyi ad kkseɣ axeclaw-nni illan di tiṭ-ik, kečč isɛan 

tigejdit di tiṭ-ik? 

5 A bu sin wudmawen! Kkes uqbel tigejdit illan di tiṭ-ik, imiren ad twaliḍ amek 

ara d-tekkseḍ axeclaw illan di tiṭ n gma-k. 

6 Ur ttaket ara ayen iṣfan i yeqjan, mulac ad d-zzin fell-awen ad kun-gezzren; 

ur ṭeggiṛet ara tiɛeqcin ɣlayen zdat yilfan, mulac a tent-ṛekḍen. 

7 Ssutret, a wen-d-ittunefk! Nadit, ad tafem! Sqerbebet, a wen-d-ldin! 

8 Axaṭer kra n win ara issutren, a s-d-ittunefk! Win ittnadin, ad yaf! A s-d-teldi 

tewwurt i win ara isṭebṭben. 

9 Anwa deg-wen ara yefken adɣaɣ i mmi-s ma yessuter-as-d aɣrum? 

10 Neɣ, anwa deg-wen ara yefken azrem i mmi-s ma yella yessuter-as-d 

aslem? 

11 Ma yella kenwi yellan d imcumen tessnem ad tefkem ayen ilhan i warraw-

nwen, amek Babat-wen illan deg igenwan ur d-ittak ara ayen ilhan i wid ara s-
t-issutren? 

12 Ihi, xedmet i wiyaḍ ayen i tebɣam a wen-t-xedmen i kenwi, axaṭer akka i ɣ-

d-iweṣṣa uṣaḍuf aked idlisen n lenbeya. 

13 Kecmet si tewwurt iḍeyqen! Axaṭer acḥal tewseɛ tewwurt, acḥal ishel webrid 

ittawin ɣer nnger, yerna aṭas i yettɛeddayen syenna. 

14 Meɛna acḥal teḍyeq tewwurt, acḥal iwɛeṛ webrid ittawin ɣer tudert yerna 

drus i yettɛeddayen syenna. 

15 Ḥadret iman-nwen si lenbeya n lekdeb! Ttasen-d ɣur-wen am izamaren, 

netni ɣer daxel d uccanen. 

16 A ten-tɛeqlem s lecɣal-nsen. Ur d-nttekkes ara tiẓurin seg inijel, neɣ lexṛif 

seg isennanen. 

17 Ttejṛa yelhan, tettak-d lfakya yelhan, yir ttejṛa tettak-d lfakya n diri. 

18 Ttejṛa yelhan ur tezmir ara ad d-tefk yir lfakya, akken daɣen yir ttejṛa ur 

tezmir ara ad d-tefk lfakya yelhan. 

19 Yal ttejṛa ur d-nettak ara lfakya lɛali ad tettwigzem, ad tettwiḍeggeṛ ɣer 

tmes. 

20 S wakka, s lecɣal-nsen ara tɛeqlem lenbeya n lekdeb. 

21 Mačči d wid kan i yi-d-iqqaren: A Sidi, a Sidi ara ikecmen ɣer tgelda n 

igenwan, meɛna d wid ixeddmen lebɣi n Baba yellan deg igenwan. 

22 Aṭas ara yi-d-yinin ass n lḥisab: A Sidi a Sidi, s yisem-ik i nbecceṛ imeslayen 

sɣur Ṛebbi, s yisem-ik i nessufeɣ leǧnun, s yisem-ik i nexdem aṭas n 
lbeṛhanat! 

23 Dɣa a sen-d-rreɣ: beɛdet akkin fell-i a wid ixeddmen cceṛ, ur kun-ssineɣ ara! 

24 Akka, s kra n win ismeḥsisen i wawal-iw yerna ixeddem-it, ittemcabi ɣer 

wemdan aɛeqli yebnan lsas n wexxam-is ɣef weẓru. 

25 Ageffur ( lehwa ) iɣli-d, isaffen ḥemlen-d, aḍu ihubb-d ɣef wexxam-nni, 

meɛna ur iɣli ara, axaṭer lsas-is ires ɣef weẓru. 

26 Ma d win ismeḥsisen i wawal-iw, ur nxeddem ara ayen i d-qqareɣ, icuba ɣer 

wemdan ur nettxemmim ara, i yebnan axxam-is ɣef ṛṛmel; 

27 iɣli-d ugeffur, ḥemlen-d isaffen, ihubb-d waḍu ɣef wexxam-nni, imiren iɣli. 

Lexṣara-s d tameqrant! 

28 Mi yfukk Sidna Ɛisa aselmed, lɣaci akk wehmen deg imeslayen-ines, 

29 axaṭer isselmad-iten s tissas, mačči am imusnawen-nsen. 

Matthew 8 

1 Mi d-yuder Sidna Ɛisa seg udrar, aṭas n lɣaci i t-d-itebɛen. 

2 Ataya yiwen wemdan ihelken lbeṛs yusa-d ɣur-s, iseǧǧed zdat-s, yenna-yas: 

A Sidi, ma yella tebɣiḍ, tzemreḍ a yi-tesseḥluḍ. 

3 Sidna Ɛisa issers afus-is fell-as, inna-yas: Bɣiɣ! Ḥlu! Imiren kan iḥla wergaz-

nni si lbeṛs-ines, iṣfa weglim-is. 

4 Dɣa Sidna Ɛisa inna-yas: Ḥader ad teḥkuḍ ula i yiwen ɣef wayagi, meɛna ṛuḥ 

ɣer yiwen si lmuqedmin ad ak-iẓer, ad iwali belli teṣfiḍ, tefkeḍ lweɛda-nni n 
tezdeg swayes i wen-d-yumeṛ nnbi Musa, iwakken ayagi a sen-yili d ttbut. 

5 Akken i yekcem Sidna Ɛisa ɣer temdint n Kafernaḥum, ataya yiwen umeqran 

n lɛeskeṛ n Ṛuman iqeṛṛeb-d ɣur-s, iḥellel-it, yenna-yas: 

6 A Sidi, aqeddac-iw inṭer, atan iḍleq deg wexxam, ikref! 

7 Sidna Ɛisa inna-yas: Ad ṛuḥeɣ a t-sseḥluɣ. 

8 Irra-yas umeqran n lɛeskeṛ: A Sidi, ur uklaleɣ ara ad tkecmeḍ ɣer wexxam-

iw, meɛna ini-d kan yiwen n wawal, aqeddac-iw ad iḥlu. 

9 Axaṭer nekk s yiman-iw akken i sɛiɣ wid iḥekkmen fell-i, i sɛiɣ wid illan 

seddaw n leḥkem-iw. Ad iniɣ i yiwen ṛuḥ ad iṛuḥ, ad iniɣ i wayeḍ aṛwaḥ ad d-
yas, ad iniɣ daɣen i uqeddac-iw: Xdem aya, a t-ixdem. 

10 Mi yesla Sidna Ɛisa imeslayen-agi itɛeǧǧeb, inna i wid illan dinna: A wen-

iniɣ tidett, ger wat Isṛail meṛṛa ur ufiɣ ara liman am wagi. 

11 A wen-iniɣ daɣen: Aṭas ara d-yasen si cceṛq d lɣeṛb, ad ṭṭfen imukan ɣer 

tama n Ibṛahim, n Isḥaq aked Yeɛqub di tgelda n igenwan. 

12 Meɛna aṭas seg wid i yɣilen ad weṛten tagelda ara yettwiḍeggṛen ɣer beṛṛa, 

ɣer ṭṭlam anda ara ilin imeṭṭawen, nndama tameqrant aked weqṛac n tuɣmas. 

13 Sidna Ɛisa yenna i umeqran-nni n lɛeskeṛ: Ṛuḥ, imi tumneḍ atan wayen i 

tḍelbeḍ ad ak-d-yaweḍ! Di teswiɛt-nni, iḥla uqeddac-is. 

14 Sidna Ɛisa iṛuḥ ɣer wexxam n Buṭrus, yufa taḍeggalt n Buṭrus deg usu tuɣ-itt 

tawla. 

15 Innul afus-is, dɣa teffeɣ-itt tawla-nni. Imiren kan tekker-d, tebda tqeddec-

asen. 

16 Mi yeɣli yiṭij, wwin-d i Sidna Ɛisa aṭas n yemdanen ittwamelken. S wawal-is, 

issufeɣ seg-sen leǧnun yerna isseḥla imuḍan meṛṛa. 

17 Ixdem ayagi iwakken ad ittwikemmel wawal i d-inna nnbi Iceɛya: iwwi 

leɛyub-nneɣ, iɛebba lehlakat-nneɣ. 

18 Sidna Ɛisa mi ywala annect-nni n lɣaci yezzi-yas-d, yumeṛ i yinelmaden-is 

ad zegren ɣer ugemmaḍ n lebḥeṛ. 

19 Yiwen n umusnaw n ṭawrat iqeṛṛeb ɣer Sidna Ɛisa inna-yas: A Sidi, anda 

teddiḍ ad dduɣ. 

20 Sidna Ɛisa irra-yas: Uccanen sɛan lɣiran, ifṛax n igenni sɛan leɛcuc, ma d 

Mmi-s n wemdan ur isɛi ara anda ara yessers aqerruy-is. 

21 Yiwen seg inelmaden-is, inna-yas: A Sidi, semmeḥ-iyi ad ṛuḥeɣ ad meḍleɣ 

baba. 

22 Sidna Ɛisa irra-yas: Ddu yid-i eǧǧ lmegtin ad meḍlen lmegtin-nsen. 

23 Sidna Ɛisa yuli ɣer teflukt, ddan yid-s inelmaden-is. 

24 Deg yiwet n teswiɛt, tekker-d tbuciḍant di lebḥeṛ armi tɣumm teflukt-nni s 

lemwaji. Sidna Ɛisa yella iṭṭes. 

25 Qerrben ɣur-s inelmaden-is, ssakin-t-id, nnan-as: A Sidi, sellek-aɣ mulac a 

nemmet! 

26 Inna-yasen: Acimi tuggadem, a wid iwumi ixuṣṣ liman! Imiren ikker, yumeṛ i 

waḍu d lebḥeṛ ad rsen dɣa ters-d talwit d tameqrant. 

27 Wid iḥeḍren, tɛeǧǧben qqaren: Anwa-t wagi? Ula d aḍu d lebḥeṛ ttaɣen-as 

awal! 

28 Mi yewweḍ Sidna Ɛisa agemmaḍ i lebḥeṛ, ɣer tmurt n at Gadaṛa, aten-aya 

sin n yergazen ittwazedɣen, ffɣen-d si tmeqbeṛt, mmugren-t-id. Yiwen ur izmir 
ad iɛeddi seg webrid-nni axaṭer weɛṛen aṭas. 

29 Bdan ttɛeggiḍen: D acu i tebɣiḍ ɣur-neɣ a Mmi-s n Yillu? Tusiḍ-d iwakken a 

ɣ-tɛettbeḍ uqbel lweqt? 

30 Di leǧwahi-nni, tella yiwet n tqeḍɛit tameqrant n yilfan i ykessen dinna. 

31 Leǧnun-nni ttḥellilen Sidna Ɛisa, qqaren-as: Ma tqeccɛeḍ-aɣ, ceggeɛ-aɣ ɣer 

tqeḍɛit-ihina n yilfan. 

32 Sidna Ɛisa inna-yasen: Ṛuḥet! Ffɣen si sin-nni n yemdanen, kecmen deg 

yilfan-nni. Imiren kan, grarben ɣer daxel n lebḥeṛ, ɣeṛqen, mmuten akk. 

33 Imeksawen-nni rewlen, ṛuḥen ɣer temdint ad ḥkun ayen akk iḍran d 

yergazen-nni yettwamelken. 

34 Imezdaɣ akk n temdint ffɣen-d ɣer Sidna Ɛisa; mi d-wwḍen ɣur-s, ḥellelen-t 

ad iffeɣ si tmurt-nsen. 

Matthew 9 

1 Sidna Ɛisa yuli ɣer teflukt, izger lebḥeṛ yuɣal ɣer temdint n Kafernaḥum. 

2 Wwin-as-d yiwen wukrif iḍleq ɣef wusu. Mi ywala liman n yemdanen-agi, inna 

i wukrif-nni: Ur ttaggad ara a mmi, ttwaɛeffan-ak ddnubat-ik. 

3 Llan dinna kra n imusnawen n ṭawrat ttxemmimen deg wulawen-nsen 

qqaren: Argaz-agi yekfeṛ! 

4 Dɣa Sidna Ɛisa yeẓran ayen ttxemmimen, inna-yasen: Acuɣer yir axemmem-

agi deg ulawen-nwen? 

5 D acu i ysehlen a t-id-iniɣ: Ttwaɛfan-ak ddnubat-ik neɣ kker telḥuḍ ? 

6 Meɛna iwakken ad teẓrem belli Mmi-s n wemdan isɛa tazmert di ddunit-agi 

ad iɛfu ddnubat... inna i wukrif-nni: Kker, ddem usu-inek tṛuḥeḍ ɣer wexxam-ik! 

7 Imiren, argaz-nni yekker, iṛuḥ ɣer wexxam-is. 

8 Mi walan ayagi, lɣaci akk ikcem-iten lxuf, ttḥemmiden Illu, imi i d-ifka tazmert 

am tagi i yemdanen. 

9 Mi yɛedda zdat wexxam anda ttxelliṣen tabzert ( lemkes ), Sidna Ɛisa iwala 

yiwen umekkas isem-is Matta, inna-yas: Ddu-d yid-i! Imiren kan ikker Matta, 
idda yid-s. 

10 Mi llan tetten deg wexxam n Matta, aṭas n imekkasen aked yir imdanen i d-

yusan, qqimen aked Sidna Ɛisa d inelmaden-is, tetten yid-sen. 

11 Ifariziyen mi walan ayagi nnan i yinelmaden-is: Acuɣer Ssid-nwen itett aked 

imekkasen d yir imdanen? 

12 Sidna Ɛisa yesla i wayen i d-nnan, irra-yasen: Mačči d wid iṣeḥḥan i 

yeḥwaǧen ṭṭbib, meɛna d wid ihelken. 

13 Meyzet ɣef lmeɛna n wawal-agi yellan di tira iqedsen: D ulawen yeṣfan i 

bɣiɣ mačči d iseflawen n lmal. Axaṭer ur d-usiɣ ara ad ssiwleɣ i yiḥeqqiyen 
iwakken ad d-uɣalen ɣer webrid, meɛna i yimednuben. 

14 Inelmaden n Yeḥya Aɣeṭṭas usan-d ɣer Sidna Ɛisa nnan-as: Acuɣer nekni 

aked ifariziyen nettuẓum ma d inelmaden-ik ur ttuẓumen ara? 

15 Sidna Ɛisa irra-yasen: Ɛni inebgawen n tmeɣṛa zemren ad ilin di leḥzen 

skud yella yesli yid-sen? Ad d-yas wass i deg ara sen-ittwikkes yesli, imiren 
ad uẓummen. 

16 Ur nezmir ara a nxiḍ tafawett tajdiṭ i uceṭṭiḍ aqdim, axaṭer tafawett-nni tajdiṭ 

ad tejbed aceṭṭiḍ-nni aqdim, acerrig-nni ad innerni. 

17 Ur nettɛemmiṛ ara daɣen iyeddiden iqdimen s ccṛab ajdid, neɣ mulac ad 

fellqen, ccṛab ad inɣel, iyeddiden ad xesṛen; meɛna a nerr ccṛab ajdid deg 
yeddiden ijdiden, s wakkenni ccṛab d uyeddid ad ttwiḥerzen. 

18 Mazal Sidna Ɛisa ittmeslay, yusa-d yiwen n ccix n lǧameɛ iseǧǧed zdat-s, 

inna-yas: Tura kan i temmut yelli, di leɛnaya-k as-d ad tesserseḍ afus-ik fell-
as, ad d-teḥyu! 

19 Sidna Ɛisa ikker idda yid-s netta d inelmaden-is. 

20 Attaya yiwet n tmeṭṭut yuḍnen ssiq tnac iseggasen aya, tekka-yas-d si deffir, 

tennul tacḍaṭ n ubeṛnus-is, 

21 axaṭer teqqar deg ul-is: lemmer zemreɣ ad nnaleɣ ɣas ula d tacḍaṭ n 

ubeṛnus-is, ad ḥluɣ. 

22 Sidna Ɛisa izzi ɣer deffir, mi tt-iwala yenna-yas: Ur ttaggad a yelli, liman-im 

isseḥla-kkem. Seg imiren tameṭṭut-nni teḥla. 

23 Mi yewweḍ Sidna Ɛisa ɣer wexxam n ccix-nni, yufa lɣaci ttmeǧǧiden, yerna 

nhewwalen meṛṛa. Inna-yasen: 

24 Ffɣet syagi, taqcict ur temmut ara, d iḍes kan i teṭṭes. Dɣa ttmesxiṛen fell-as. 

25 Mi ssufɣen lɣaci, ikcem, iṭṭef-d taqcict-nni seg ufus, dɣa tekker-d. 

26 Iffeɣ lexbaṛ-agi di tmurt meṛṛa. 

27 Mi gṛuḥ Sidna Ɛisa syenna, tebɛen-t sin iderɣalen, ttɛeggiḍen: A mmi-s n 

Dawed, ḥun fell-aɣ! 

28 Mi yewweḍ ɣer wexxam, iderɣalen-nni kecmen ɣur-s, dɣa Sidna Ɛisa inna-

yasen: Tumnem belli zemreɣ a wen-xedmeɣ ayen i yi-d-tessutrem? Rran-as: 
Ih a Sidi numen! 

29 Innul allen-nsen, yenna: A wen-ittwixdem s wakken yella liman-nwen! 

30 Dɣa yuɣal-asen-d yeẓri. Sidna Ɛisa iggul deg-sen: Ɣurwat ad iffeɣ lexbaṛ ɣef 

wayagi! 

31 Meɛna akken kan ffɣen, bdan aberreḥ, lexbaṛ-nni yekka-d meṛṛa tamurt. 

32 Mi ṛuḥen sin-nni, atnaya wiyaḍ wwin-as-d yiwen wergaz i yesgugem 

uṛuḥani. 

33 Akken issufeɣ Sidna Ɛisa aṛuḥani-nni, agugam-nni ibda ittmeslay. Lɣaci akk 

tɛeǧben, qqaren: Leɛmeṛ neẓri ayagi di tmurt n wat Isṛail! 

34 Lameɛna ifariziyen qqaren: S tezmert n ugellid n leǧnun i ten-issufuɣ. 

35 Sidna Ɛisa ikka-d ɣef temdinin d tudrin meṛṛa, isselmad di leǧwameɛ-nsen, 

ittbecciṛ Lexbaṛ n Lxiṛ n tgelda, isseḥlay mkul aṭan d mkul lɛib. 

36 Sidna Ɛisa tegzem tasa-s mi ywala annect-nni n lɣaci ɛyan, feclen, ḥeznen 

am ulli ur nesɛi ameksa. 

37 Dɣa yenna i yinelmaden-is: Tamegra meqret, meɛna drus ifellaḥen i yellan. 

38 Ḥellelet ihi bab n tmegra ad d-iceggeɛ ixeddamen ɣer tmegra-s. 

Matthew 10 

1 Sidna Ɛisa issawel i tnac n inelmaden-is, ifka-yasen tazmert swayes ara 

ssufuɣen leǧnun, ara sseḥluyen mkul aṭan d mkul lɛib. 

2 Atnan yismawen n tnac-nni inelmaden n Sidna Ɛisa: Amezwaru d Semɛun 

ittusemman Buṭrus aked gma-s Andriyus, Yeɛqub mmi-s n Zabadi aked gma-s 
Yuḥenna, 

3 Filbas d Bartelmay, Ṭuma aked Matta amekkas n tebzert, Yeɛqub mmi-s n 

Ḥalfi aked Taddi; 

4 Semɛun awaṭani, Yudas n Qeṛyut, win akken izzenzen Sidna Ɛisa. 

5 Sidna Ɛisa iceggeɛ tnac-agi n inelmaden-is, iweṣṣa-ten: 

6 Ur ttṛuḥut ara ɣer tmura tibeṛṛaniyin, ur keččmet ara ɣer temdinin n at 

Samarya; ṛuḥet axiṛ ɣer wulli iḍaɛen n wat Isṛail. 

7 Mi ara tetteddum, ttbecciṛet qqaret: Attaya tgelda n igenwan tqerreb-d ! 

8 Sseḥlut imuḍan, sseḥyut-d lmegtin, ssizdeget wid ihelken lbeṛs, ssufɣet 

leǧnun. Akken i wen-d-ittunefk mbla idrimen, fket ula d kenwi mbla idrimen. 

9 Ur ttawit yid-wen la ddheb, la lfeṭṭa, la idrimen; 

10 ur ttawit yid-wen agrab neɣ sin iqendyaṛ, ur ttawit irkasen neɣ aɛekkaz, 

axaṭer axeddam yuklal lqut-is. 

11 Di yal tamdint neɣ taddart anda ara tkecmem, steqsit ma yella win ara 

yesṭerḥben yis-wen, qqimet ɣur-s alamma tekkrem ad tṛuḥem. 

12 Mi ara tkecmem ɣer yiwen wexxam, sellmet fell-asen, 

13 ma steṛḥben yis-wen, lehna-nwen ad ters fell-asen; ma yella ur steṛḥben ara 

yis-wen, lehna-nwen ad teqqim ɣur-wen. 

14 Ma ur qbilen ara ad setṛeḥben yis-wen neɣ ad semḥessen i wawal, ffɣet seg 

wexxam-nni neɣ si temdint-nni, zwit ula d aɣebbaṛ seg iḍarren-nwen. 

15 A wen-iniɣ tidett: Ass n lḥisab, imezdaɣ n temdint-agi ad ttuɛaqben akteṛ n 

temdinin n Sudum aked Gumuṛ. 

16 Atan, ad kun-ceggɛeɣ am ulli ger wuccanen, ḥeṛcet ihi am izerman, tesɛum 

neyya am yetbiren. 

17 Ḥadret ɣef yiman-nwen, axaṭer kra n yemdanen ad kun-sbedden ɣer ccṛeɛ; 

yerna ad kun-wten s ujelkaḍ di leǧwameɛ-nsen. 

18 Ɣef ddemma n yisem-iw, ad kun-sbedden zdat lḥekkam aked igelliden, 

iwakken am netni am at leǧnas nniḍen, ad slen s yisem-iw. 

19 Mi ara kun-ṭṭfen, ur ttḥebbiṛet ara ɣef wamek ara temmeslayem, neɣ ɣef 

wayen ara d-tinim, imeslayen ara d-tinim, a wen-d-ttunefken di teswiɛt-nni 
kan. 

20 Axaṭer mačči d kenwi ara imeslayen, meɛna d Ṛṛuḥ n Baba Ṛebbi ara d-

imeslayen seg-wen. 

21 Amdan ad ifk gma-s ɣer lmut, ababat ad ifk mmi-s, dderya ad d-kkren ɣer 

imawlan-nsen, a ten-ssiwḍen ɣer lmut. 

22 Ad kun-keṛhen irkul ɣef ddemma n yisem-iw, meɛna win ara yeṭṭfen alamma 

d taggara, ad ittusellek. 

23 Mi ara tettwiqehṛem deg yiwet n temdint, rewlet ɣer tayeḍ. A wen-iniɣ tidett: 

Mmi-s n wemdan ad d-yas uqbel ad d-tekkem tudrin meṛṛa n tmurt n wat Isṛail. 

24 Ulac anelmad yugaren ccix-is neɣ aqeddac illan sennig umɛellem-is. 

25 Akken ittwaḥseb ccix ara yettwiḥseb unelmad-is. Daɣen akken illa 

wemɛellem ara yili uqeddac-is. Ma semman i bab n wexxam Balzabul 
iḥekkmen ɣef leǧnun, amek ur ttsemmin ara akkenni i wat wexxam-is! 

26 Ur ten-ttaggadet ara ihi! Axaṭer kra n wayen iffren ad d-iḍheṛ, kra n lbaḍna 

yellan ad d-tban. 

27 Ayen i wen-qqareɣ deg iḍ, init-tt deg uzal, ayen i wen-d-nnan ɣer umeẓẓuɣ, 

berrḥet-tt sufella n ssqef. 

28 Ur ttaggadet ara wid ineqqen tafekka lameɛna ur zmiren ara ad nɣen ṛṛuḥ, 

aggadet win izemren ad iḍeggeṛ ṛṛuḥ aked tfekka ɣer ǧahennama. 

29 Ɛni ur znuzun ara sin iẓiwcen s uṣurdi? Meɛna ula d yiwen deg-sen ur d-

iɣelli ɣer lqaɛa mbla lebɣi n Baba Ṛebbi. 

30 Ula d anẓaden uqerruy-nwen ttwaḥesben irkulli. 

31 Ihi ur ttaggadet ara: Tesɛam azal akteṛ n waṭas n iẓiwcen! 

32 Kra win ara ycehden yis-i zdat yemdanen, ula d nekk, ad cehdeɣ yis zdat n 

Baba yellan deg igenwan. 

33 Kra win ara yi-nekṛen zdat yemdanen, a t-nekkṛeɣ ula d nekk zdat Baba 

yellan deg igenwan. 

34 Ur ttɣilet ara d talwit i d-usiɣ ad d-awiɣ ɣer ddunit; ur d-usiɣ ara ad d-awiɣ 

talwit, meɛna d ajenwi. 

35 Axaṭer wwiɣ-d beṭṭu ger weqcic d baba-s, ger teqcict d yemma-s, ger teslit d 

temɣaṛt-is, 

36 ad d-kkren yeɛdawen seg at wexxam. 

37 Win iḥemmlen baba-s d yemma-s neɣ mmi-s d yelli-s akteṛ-iw ur yuklal ara 

ad yili d anelmad-iw. 

38 Kra win ur neqbil ara ad inɛettab ɣef ddemma n yisem-iw iwakken a yi-itbeɛ, 

ur yuklal ara ad yili d anelmad-iw. 

39 Win iḥerzen taṛwiḥt-is, a s-tṛuḥ, ma d win ara isebblen taṛwiḥt-is ɣef 

ddemma-w ad yuɣal a tt-yaf. 

40 Win isṭerḥben yis-wen, yis-i i yesteṛḥeb, win isṭerḥben yis-i, isteṛḥeb s win i 

yi-d-iceggɛen. 

41 Win isṭerḥben s nnbi imi d nnbi i yella, a s-d-ittunefk wayen yuklal nnbi, win 

isṭerḥben s uḥeqqi imi d aḥeqqi i yella, a s-d-ittunefk wayen yuklal uḥeqqi. 

42 Kra n win ara yefken lkas n waman isemmaḍen i yiwen seg imecṭuḥen-agi 

imi d anelmad-iw i yella, a wen-iniɣ tidett: Ur s-ittṛuḥ ara lḥeq yuklal. 

Matthew 11 

1 Mi yweṣṣa tnac-nni inelmaden-is, Sidna Ɛisa iṛuḥ syenna ad ibecceṛ di tudrin 

n leǧwahi-nni. 

2 Yeḥya yellan di lḥebs, isla s lecɣal n Lmasiḥ, iceggeɛ ɣur-s inelmaden-is 

iwakken a s-inin: 

3 D kečč i d win akken ara d-yasen neɣ ilaq-aɣ a neṛǧu wayeḍ? 

4 Sidna Ɛisa irra-yasen-d: Ṛuḥet ssiwḍet-as lexbaṛ i Yeḥya ɣef wayen twalam 

d wayen teslam: 

5 Iderɣalen ttwalin, iqudaṛen leḥḥun, ibeṛsiyen ṣeffun, iɛeẓẓugen sellen, 

lmegtin ḥeggun-d, Lexbaṛ n Lxiṛ ittubecceṛ i yimeɣban. 

6 D aseɛdi win iwumi ur ttiliɣ ara d sebba n tuccḍa (ugur)! Mi ṛuḥen inelmaden-

is, Sidna Ɛisa ibda iheddeṛ i lɣaci ɣef Yeḥya: 

7 D acu i tṛuḥem a t-d-teẓrem deg uneẓruf? D aɣanim itthuzzu waḍu? 

8 ɣer wacu i tṛuḥem ad tfeṛǧem? Ɣer yiwen wergaz ilsan llebsa ifazen? Wid 

ittlusun llebsa ifazen, deg ixxamen n igelliden i ttilin. 

9 Anwa i ɣer tṛuḥem a t-d-teẓrem ihi? D yiwen n nnbi? D tidett ih, d nnbi! A 

wen-iniɣ: Yugar nnbi. 

10 Axaṭer d netta i ɣef yura: Atan ad zewwreɣ zdat-k amceggeɛ-inu, iwakken 

ad iheggi abrid zdat-k. 

11 A wen-iniɣ tidett: Ulac mmi-s n tmeṭṭut yugaren Yeḥya Aɣeṭṭas. Lameɛna, 

amecṭuḥ maḍi di tgelda n igenwan, meqqer akteṛ-is. 

12 Seg wussan i deg ittbecciṛ Yeḥya Aɣeṭṭas armi d tura, tagelda n igenwan 

tettuweddef i nncaf, yerna d imencaf i t-ittḥawaṣen. 

13 Axaṭer lenbeya meṛṛa aked uṣaḍuf hedṛen-d ɣef tgelda n igenwan armi d 

lweqt n Yeḥya Aɣeṭṭas. 

14 Ma tebɣam ad tfehmem, d netta i d Ilyas-nni ilaqen ad d-yas. 

15 Win isɛan imeẓẓuɣen, isel-d! 

16 ɣer wuɣur ara metleɣ lǧil-agi? Icuba ɣer warrac yeqqimen deg uzniq, 

ssawalen i warrac nniḍen, qqaren-asen: 

17 Newwet ajewwaq ur tecḍiḥem ara, necna cnawi n leḥzen ur tmeǧdem ara. 

18 Axaṭer Yeḥya yusa-d, ur itett ur itess, tennam: Izdeɣ-it uṛuḥani. 

19 Mmi-s n wemdan yusa-d, itett, itess am wiyaḍ, teqqarem: Ittxemmim kan ɣef 

wučči d tissit, d ameddakel n imekkasen ixeddaɛen aked yir imdanen lameɛna 
tidett tban-d s lecɣal-is. 

20 Sidna Ɛisa ibda ittlummu timdinin-nni i deg ixdem aṭas n lbeṛhanat, axaṭer 

imezdaɣ-is ur d-uɣalen ara ɣer webrid n Ṛebbi. 

21 A nnger-im a tamdint n Kurazim! A nnger-im a tamdint n Bitsayda! Axaṭer 

lemmer lbeṛhanat iḍran deg-kkunt ḍran di temdinin n Ṣur aked Sidun, tili 
imezdaɣ-nsent aṭas aya segmi sburren tacekkaṛt n leḥzen, qqimen ɣef 
yiɣiɣden iwakken ad d-sbeggnen belli ndemmen uɣalen-d ɣer ubrid n Yillu. 

22 Daymi, imezdaɣ n temdinin-agi ad ttuɛaqben akteṛ n wid n temdinin n Ṣur 

aked Sidun. 

23 Ula d kemm a tamdint n Kafernaḥum, tɣileḍ ad taliḍ ɣer igenni? Xaṭi! Ad 

tettwiḍeggreḍ ɣer laxeṛt; axaṭer lemmer di temdint n Sudum i ḍran lbeṛhanat i 
yeḍran ɣur-m, tili mazal-itt ar ass-a! 

24 Daymi, ass n lḥisab aneggaru ad tettuɛaqbeḍ akteṛ n temdint n Sudum. 

25 Di lweqt-nni, Sidna Ɛisa inṭeq yenna: Ḥemdeɣ-k a Baba Ṛebbi, a Bab n 

igenwan d lqaɛa, imi i d-tessekneḍ i yimecṭaḥ ayen i teffreḍ i yimusnawen d 
lɛuqal. 

26 Ih a Baba Ṛebbi! Ḥemdeɣ-k imi d wagi i d lebɣi-k. 

27 Baba Ṛebbi irra-d kullec ger ifassen-iw. Yiwen ur issin Mmi-s n Ṛebbi 

anagar Baba Ṛebbi! Yiwen ur issin daɣen Baba Ṛebbi anagar Mmi-s aked win 
iwumi yebɣa Mmi-s a s-t-id-isken. 

28 Aset-d ɣur-i a wid akk iɛyan, iɛebban taɛkumt ẓẓayen, a wen-fkeɣ talwit d 

westeɛfu. 

29 Refdet ɣef tuyat-nwen azaglu-inu tlemdem sɣur-i, axaṭer ul-iw iččuṛ d 

ṛṛeḥma yerna d aḥnin, ad tafem talwit i teṛwiḥin-nwen. 

30 Azaglu-inu ishel, taɛkumt-iw fessuset. 

Matthew 12 

1 Yiwet n tikkelt, deg wass n ssebt illan d ass n westeɛfu, Sidna Ɛisa izger 

igran n yirden. Inelmaden-is lluẓen, bdan ttekksen-d tigedrin, tetten-tent. 

2 Mi ten-walan Ifariziyen, nnan i Sidna Ɛisa: Acuɣer i xeddmen yinelmaden-ik 

ayen iḥeṛmen deg wass n westeɛfu? 

3 Meɛna Sidna Ɛisa irra-yasen: Ɛni ur teɣṛim ara wayen ixdem Dawed, mi 

yelluẓ netta d wid illan yid-s? 

4 Mi yekcem ɣer wexxam n Yillu, ičča seg weɣṛum-nni yettunefken d lweɛda i 

lmuqedmin yerna ifka seg-s i yemdukkal-is! 

5 Ɛni ur teɣṛim ara deg uṣaḍuf belli lmuqedmin ur ttqadaṛen ara ass n westeɛfu 

deg ufakan yerna ulac fell-asen alummu? 

6 Ihi a wen-d-iniɣ: Illa dagi ugar afakan. 

7 Lemmer tfehmem d acu i d lmeɛna n wawal-agi: D ulawen isɛan ṛṛeḥma i 

bɣiɣ mačči d iseflawen n lmal, tili ur tḥekkmem ara s lmut ɣef wid ur neḍlim 
ara! 

8 Axaṭer Mmi-s n wemdan, d netta i yḥekmen ɣef wass n westeɛfu. 

9 Syenna, irra ɣer lǧameɛ-nsen, 

10 illa dinna yiwen wergaz iwumi yekref ufus. Ifariziyen steqsan-t nnan-as: Ɛni 

iḥlel usseḥlu deg wass n westeɛfu? Steqsan-t akka, iwakken a s-d-afen sebba 
swayes ara t-sḍelmen. 

11 Irra-yasen: Anwa deg-wen isɛan yiwet n tixsi kan, ma yella teɣli ɣer tesraft 

deg wass n westeɛfu ur tt-d-issalay ara? 

12 Ɛni tixsi teswa akteṛ n wemdan? Ihi, iḥlel a nexdem lxiṛ deg wass n 

westeɛfu! 

13 Imiren Sidna Ɛisa inna-yas i wergaz-nni: Ḍleq afus-ik! Iḍleq afus-is, dɣa 

yuɣal iṣeḥḥa am ufus nniḍen. 

14 Ifariziyen ffɣen, ṛuḥen mcawaṛen waygar-asen amek ara a s-d-afen sebba 

swayes ara t-nɣen. 

15 Mi yesla bɣan a t-nɣen, Sidna Ɛisa iṛuḥ syenna. Aṭas i yeddan yid-s, 

isseḥlay imuḍan meṛṛa, 

16 iqqar-asen: Ɣurwat ad tessufɣem lexbaṛ, 

17 iwakken ad iḍru wayen yenna nnbi Iceɛya: 

18 Ataya uqeddac-iw i xtaṛeɣ, win ɛzizen fell-i, deg-s i yella lfeṛḥ-iw. Ad d-irs 

Ṛṛuḥ-iw fell-as, ad ibecceṛ lḥeq i leǧnas. 

19 Ur isskaray ara ccwal, ur ittɛeggiḍ ara, yiwen ur isell i ṣṣut-is deg iberdan. 

20 Ur ittkemmil ara i uɣanim iceqqeqen, ur isnusuy ara taftilt iṛuḥen ad texsi, 

alamma yesbedd lḥeq. 

21 Imiren leǧnas meṛṛa ad ssirmen deg isem-is. 

22 Wwin-d i Sidna Ɛisa yiwen wergaz i yesgugem, i yesderɣel uṛuḥani. Isseḥla-

t, yuɣal wergaz-nni iheddeṛ, ittwali. 

23 Lɣaci meṛṛa wehmen di Sidna Ɛisa qqaren: Mačči d wagi i d mmi-s n 

Dawed? 

24 Mi sen-slan ifariziyen nnan: Argaz-agi issufuɣ leǧnun s tezmert n Balzabul 

iḥekkmen ɣef leǧnun. 

25 Sidna Ɛisa yeẓran ayen i ttxemmimen, inna-yasen: Yal tagelda anda 

ttnaɣen lɣaci waygar-asen, ad tuɣal ad tenger. Yal taddart neɣ yal axxam i deg 
ttnaɣen imezdaɣ waygar-asen, ur d-ittɣimi ara. 

26 Ma yella cciṭan issufuɣ cciṭan, atan ibḍa d yiman-is! Amek ihi ara d tdum 

tgelda-s? 

27 Ma yella nekkini ssufuɣeɣ leǧnun s tezmert n Balzabul, i warraw-nwen s 

wacu i ten-ssufuɣen? Daymi, d arraw-nwen ara kun-iḥasben! 

28 Meɛna ma yella nekkini s Ṛṛuḥ n Yillu i ssufuɣeɣ leǧnun, ihi tagelda n Yillu 

attan tewweḍ-d armi d ɣur-wen. 

29 Yiwen ur izmir ad ikcem ɣer wexxam n wergaz iǧehden iwakken a s-iddem 

ayla-s ma yella ur t-yuriz ara uqbel, meɛna mi ara t-yarez, ad yizmir ad iddem 
ayen akk illan deg wexxam-is. 

30 Win ur nelli ara yid-i, ixulef-iyi; win ur d-njemmeɛ ara yid-i ittḍeggiɛ! 

31 Daymi i wen-qqareɣ: Mkul ddnub d mkul rregmat zemren ad ttwisemmḥen i 

yemdanen, ma d rregmat ɣef Ṛṛuḥ iqedsen ur ttwisemmaḥent ara! 

32 Yal win ara iregmen di Mmi-s n wemdan, a s-ittwisemmeḥ, ma d win ara 

iregmen Ṛṛuḥ iqedsen, ur s-ittwisemmeḥ ara ama di lweqt-agi, ama di lweqt i 
d-iteddun. 

33 Ttejṛa tettwaɛqal s lfakya-s: Ma telha ttejṛa, ad d-tefk lfakya yelhan, ma yella 

diri-tt, ad d-tefk lfakya n diri! 

34 A ccetla n izerman, amek ara d-tinim ayen ilhan ma yella kenwi diri-kkun? 

Axaṭer d ayen illan deg ul i d-itteffɣen seg imi! 

35 Argaz lɛali issufuɣ-d ayen ilhan seg ugerruj illan deg ul-is ma d amcum 

issufuɣ-d ayen n diri si lexzin n diri yellan deg ul-is! 

36 Aql-i nniɣ-awen: Ass n lḥisab, ad ttuḥasben yemdanen ɣef yal awal ur nesɛi 

lmeɛna i d-iffɣen seg yimi-nsen; 

37 axaṭer ɣef leḥsab n imeslayen-ik ara tettuḥasbeḍ, d imeslayen-ik ara d-

isbeggnen ma d aḥeqqi i telliḍ neɣ d amcum. 

38 Dɣa kra n imusnawen n ṭawrat aked ifariziyen nnan i Sidna Ɛisa: A Sidi, 

nebɣa ad ak-nwali txedmeḍ yiwen n lbeṛhan. 

39 Sidna Ɛisa irra-yasen: Lǧil am-agi ijehlen ixeddɛen Illu, issutur lbeṛhan, ur 

sen-d-ittunefkay ara lbeṛhan nniḍen anagar win n nnbi Yunes. 

40 Axaṭer akken isɛedda nnbi Yunes tlata wussan d tlata wuḍan deg uɛebbuḍ n 

uḥewtiw ameqran di lebḥeṛ, akken daɣen ara yesɛeddi Mmi-s n wemdan tlata 
wussan d tlata wuḍan zdaxel n wakal. 

41 Ass n lḥisab, imezdaɣ n temdint n Ninawa ad d-kkren ɣer yemdanen n lǧil-

agi ad ccetkin fell-asen iwakken ad ttuḥasben, axaṭer netni uɣalen-d ɣer 
webrid mi slan i ubecceṛ n nnbi Yunes. A wen-d-iniɣ: Atan illa dagi win 
yugaren nnbi Yunes! 

42 Ass n lḥisab, tagellit n tmurt n Ḥabac ad d-tekker ɣer yemdanen n lǧil-agi ad 

teccetki fell-asen iwakken ad ttuḥasben, axaṭer tusa-d seg yixef n ddunit 
iwakken ad tsel i tmusni n ugellid Sliman. Atan nniɣ-awen illa dagi win 
yugaren agellid Sliman! 

43 Mi ara yettwaqecceɛ uṛuḥani seg yiwen wemdan, ad ittezzi deg imukan 

ixlan, ad ittqellib anda ara yaf ṛṛaḥa ur ittaf ara. 

44 Dɣa ad yini: Ad uɣaleɣ ɣer umkan ansi i d-ffɣeɣ! Mi yuɣal ɣer wemdan-nni, 

ad yaf amkan d ilem, zeddig yerna iseggem. 

45 Imiren ad iṛuḥ ad d-yawi sebɛa iṛuḥaniyen nniḍen i yweɛṛen akteṛ-is, ad 

kecmen ɣer dinna, ad zedɣen. Lḥala n wergaz-nni ad tenṭeṛṛ akteṛ n tikkelt 
tamezwarut. Akka ara teḍru d lǧil-agi ijehlen. 

46 Mazal Sidna Ɛisa ittmeslay i lɣaci, mi d-yusa yiwen wergaz inna-yas: 

47 Yemma-k d watmaten-ik atnan di beṛṛa, bɣan ad ak-ẓren. 

48 Sidna Ɛisa irra-yas: Anta i d yemma, anwi i d atmaten-iw? 

49 Iwehha s ufus-is ɣer inelmaden-is yenna: D wigi i d yemma, i d atmaten-iw! 

50 Axaṭer win ixeddmen lebɣi n Baba yellan deg igenwan, d winna i d gma, i d 

weltma, i d yemma. 

Matthew 13 

1 Ass-nni kan, Sidna Ɛisa iffeɣ-d seg wexxam, iṛuḥ ad iqqim rrif n lebḥeṛ, 

2 d izumal n lɣaci i s-d-izzin, dɣa yuli ɣer teflukt, iqqim. Lɣaci ibedd ɣef rrif n 

lebḥeṛ, 

3 netta ibda isselmad-iten s lemtul iqqar-asen: 

4 Yiwen ufellaḥ iffeɣ ad izreɛ. Mi yzerreɛ, ɣlin-as kra n iɛeqqayen rrif n webrid, 

usan-d igḍaḍ ( ifṛax igenni ) ččan-ten. 

5 Kra iɛeqqayen nniḍen ɣlin deg wakal yeččuṛen d iẓra, mɣin-d s lemɣawla 

axaṭer ulac aṭas n wakal. 

6 Mi yebda wezɣal, izzlef imɣan-nni dɣa qquṛen, axaṭer ur sɛin ara iẓuran 

lqayen. 

7 Kra iɛeqqayen nniḍen ɣlin ger isennanen. Isennanen-nni gman dɣa ɣummen-

ten. 

8 Meɛna kra iɛeqqayen ɣlin deg wakal yelhan: Fkan-d tigedrin, ta tefka-d 

meyya n iɛeqqayen, ta settin, tayeḍ tlatin. 

9 Win yesɛan imeẓẓuɣen isel-d! 

10 Inelmaden-is qerrben ɣur-s, nnan-as: Acimi i sen-theddṛeḍ s lemtul? 

11 Irra-yasen: Kenwi yettunefk-awen ad tissinem lbaḍna n tgelda igenwan, ma 

d wiyaḍ, ur sen-d-ittunefk ara. 

12 Axaṭer win yesɛan a s-nernu alamma yella di tawant, ma d win ur nesɛi ara, 

a s-nekkes ula d ayen yesɛa. 

13 Daymi i sen-ttmeslayeɣ s lemtul, axaṭer ttmuqulen ur ttwalin, ttḥessisen ur 

sellen, ur fehhmen. 

14 S wakka, iḍra-d yid-sen wayen i d-ixebbeṛ fell-asen nnbi Iceɛya: Ad tsellem 

s imeẓẓuɣen-nwen, ur tfehhmem ara, ad tettmuqulem s wallen-nwen, ur 
tettwalim ara, 

15 Imi agdud-agi qquṛen wulawen-nsen, qeflen imeẓẓuɣen-sen, qqnen allen-

nsen, iwakken ur ttwalin, ur sellen; sseɣṛen ulawen-nsen, ugin ad fehmen, 
axaṭer lemmer tuben, uɣalen-d ɣer webrid, tili sseḥlaɣ-ten. 

16 Ma d kenwi amarezg-nwen! Axaṭer allen-nwen ttwalint, imeẓẓuɣen-nwen 

sellen. 

17 Aql-i nniɣ-awen tidett, aṭas si lenbeya aked imdanen iḥeqqiyen i yebɣan ad 

walin ayen tettwalim, ur t-walan, ad slen ayen tsellem, ur t-slin. 

18 A wen-d-iniɣ lmeɛna n lemtel n win izerrɛen: 

19 mi ara isel wemdan i wawal yeɛnan tagelda n igenwan, ur t-ifhim ara, 

ittemcabi ɣer yiri n webrid i ɣer tɣelli zzerriɛa; d cciṭan i d-ittasen ad iqleɛ ayen 
izerɛen deg ul-is. 

20 Wayeḍ ittemcabi ɣer wakal-nni yeččuṛen d iẓra anda teɣli zzerriɛa. Mi ara 

isel i wawal n Ṛebbi, iqebbel-it s lfeṛḥ, 

21 meɛna ur t-ittaǧa ara ad iger iẓuran deg-s, ur ittaṭṭaf ara. Mi ara d-tass 

lmeḥna neɣ aqehheṛ ɣef ddemma n wawal n Ṛebbi, ad iǧǧ imiren kan liman-
is. 

22 Wayeḍ daɣen ittemcabi ɣer zzerriɛa yeɣlin ger isennanen. Mi ara isel i 

wawal n Ṛebbi, iɣeblan n ddunit d ṭṭmeɛ n rrbeḥ ttɣummun awal-nni, dɣa ur d-
ittak ara lfakya. 

23 Wayeḍ icuba daɣen ɣer zzerriɛa yeɣlin deg wakal yelhan, mi ara isel i wawal 

n Ṛebbi, ifehhem-it, daymi i d-ittak lfakya! Yal aɛeqqa ittak-d: Wa tlatin, wa 
settin, wa meyya n tɛeqqayin. 

24 Sidna Ɛisa ifka-yasen-d lemtel nniḍen: Tagelda n igenwan tcuba ɣer yiwen 

wergaz i yzerɛen irden deg iger-is. 

25 Yiwen yiḍ mi ṭṭsen akk medden, yusa-d weɛdaw-is izreɛ aẓekkun ger yirden, 

imiren iṛuḥ. 

26 Mi d-gman yirden-nni fkan-d tigedrin, aẓekkun-nni ula d netta igma-d. 

27 Iqeddacen n bab n iger-nni, usan-d ɣur-s nnan-as: A Sidi, ɛni mačči d irden i 

tzerɛeḍ deg iger-ik? Ansi i d-ikka ihi uẓekkun-agi? 

28 Irra-yasen: D yiwen weɛdaw i yxedmen akka! Iqeddacen-nni nnan-as: Ihi 

tebɣiḍ a nṛuḥ a neqleɛ aẓekkun-agi? 

29 Irra-yasen: Xaṭi! Axaṭer mi ara tekksem aẓekkun, tzemrem ad d-teglum s 

yirden. 

30 Anfet-asen ad gmun di sin alamma d tamegra. Ass-nni, a sen-iniɣ i wid 

imeggren: Qelɛet-d uqbel aẓekkun, cuddet-tt d tadliwin iwakken a tent-nesseṛɣ 
ma d irden jemɛet-tten-id ɣer ikuffan-iw. 

31 Sidna Ɛisa ifka-yasen-d lemtel nniḍen: Tagelda n igenwan tcuba ɣer yiwen 

uɛeqqa n uxerḍel i d-iddem yiwen wergaz iwakken a t-izreɛ deg iger-is. 

32 Aɛeqqa-yagi d netta i d amecṭuḥ meṛṛa ger zzerriɛat yellan, lameɛna mi 

yettwazreɛ, igemmu ittali alamma ikka-d sennig akk yemɣan n tebḥirt, iggar-d 
ifurkawen d imeqranen, ula d ifṛax n igenni, bennun leɛcuc-nsen s ufella-s. 

33 Sidna Ɛisa inna-yasen-d lemtel nniḍen: Tagelda n igenwan tettemcabi ɣer 

temtunt ( yiɣes n temtunt ) ara d-teddem tmeṭṭut a t-tessexleḍ i tlata n lkilat n 
uwren, s wakka arukti-nni meṛṛa ad yali. 

34 Sidna Ɛisa ittmeslay-d i lɣaci anagar s lemtul. 

35 Ittmeslay-asen-d akka iwakken ad iḍru wayen i d-nnan lenbeya: A sen-

mmeslayeɣ s lemtul, a sen-beccṛeɣ tiɣawsiwin yeffren seg wasmi i d-texleq 
ddunit. c 

36 Mi yekfa Sidna Ɛisa ameslay, lɣaci ṛuḥen, netta ikcem ɣer wexxam. 

Inelmaden-is qerrben ɣur-s nnan-as: Ssefhem-aɣ-d lemtel n uẓekkun deg iger. 

37 Irra-yasen-d: Win izerrɛen irden d Mmi-s n wemdan; 

38 iger, d ddunit; irden, d wid ittekkan di tgelda n igenwan; ma d aẓekkun, d 

widak ittekkan d cciṭan; 

39 aɛdaw i yzerrɛen aẓekkun, d cciṭan; tamegra, d taggara n ddunit; ma d wid 

imeggren, d lmalayek. 

40 Akken i qellɛen aẓekkun ṭeggiṛen-t ɣer tmes, akken daɣen ara teḍru di 

taggara n ddunit. 

41 Mmi-s n wemdan ad d-iceggeɛ lmalayek-is, ad ssufɣen si tgelda-s wid akk 

yesseɣlayen wiyaḍ di ddnub aked wid ixeddmen cceṛ, 

42 dɣa a ten-ḍeggṛen ɣer tmes anda ara yilin imeṭṭawen d nndama tameqrant; 

43 ma d wid iḍuɛen Illu, ad feǧǧeǧen am yiṭij di tgelda n Babat-sen. Win yesɛan 

imeẓẓuɣen isel-d! 

44 Tagelda n igenwan tettemcabi ɣer ugerruj yeffren deg yiwen n yiger. Yiwen 

wergaz yufa-t, yuɣal iffer-it. Si lfeṛḥ-nni i yefṛeḥ, iṛuḥ izzenz ayen akk yesɛa 
iwakken ad yaɣ iger-nni. 

45 Tagelda n igenwan tettemcabi daɣen ɣer yiwen n ttajer ittqelliben tiɛeqcin 

ifazen. 

46 Mi yufa yiwet ifazen ɣef tiyaḍ, iṛuḥ izzenz ayen akk yesɛa, yuɣal-d yuɣ-itt. 

47 Tagelda n igenwan tettemcabi daɣen ɣer ucebbak ittwaḍeggren ɣer lebḥeṛ, 

iwakken ad d-iṭṭef iselman ( lḥut ) n mkul ṣṣenf. 

48 Mi ara yeččaṛ, iḥewwaten a t-d-jebden ɣer rrif n lebḥeṛ, dɣa ad qqimen 

iwakken ad fernen iselman, ad jemɛen wid yelhan, ad ḍeggren wid n diri. 



28 

 

© Association Chrétienne d’Expression Berbère - ACEB. 
 

 
 

 

49 Akka ara teḍru di taggara n ddunit: Lmalayek ad d-asen ad d-ddmen 

imcumen si ger iḥeqqiyen, 

50 iwakken a ten-ḍeggṛen ɣer tmes anda llan imeṭṭawen d nndama tameqrant. 

51 Dɣa Sidna Ɛisa inna-yasen: Tfehmem ayagi meṛṛa? Rran-as: Anɛam a Sidi, 

nefhem! 

52 Irna-yasen: Ihi, yal amusnaw n ṭawrat ara ifehmen tagelda n igenwan, icuba 

ɣer bab n wexxam i d-ittekksen seg ugerruj-is tiɣawsiwin tijdidin, aked 
tɣawsiwin tiqdimin. 

53 Mi d-inna lemtul-agi, Sidna Ɛisa iṛuḥ syenna. 

54 Irra ɣer taddart i deg ittuṛebba. Isselmad di lǧameɛ-nsen, lɣaci akk iḥeḍren 

wehmen, qqaren: Ansi i s-d-tekka tmusni-yagi aked tezmert swayes ixeddem 
lbeṛhanat-agi? 

55 Mačči d netta i d mmi-s n uneǧǧaṛ-nni? Ɛni yemma-s mačči d tin iwumi 

qqaren Meryem? Atmaten-is mačči d Yeɛqub, Yusef, Semɛun aked Yuda? 

56 Issetma-s daɣen, mačči gar-aneɣ i llant? Ansi i s-d-ikka ihi wannect-agi? 

57 Ɣef wayagi akk i sen-illa d sebba n tuccḍa, ugin ad amnen yis. Dɣa Sidna 

Ɛisa inna-yasen: Nnbi ittwiḥqeṛ anagar di tmurt-is aked wexxam-is. 

58 Sidna Ɛisa ur ixdim ara aṭas n lbeṛhanat dinna, axaṭer ugin ad amnen. 

Matthew 14 

1 Di lweqt-nni, Hirudus i yḥekmen ɣef tmurt n Jlili mi yesla s Sidna Ɛisa, 

2 yenna i yiqeddacen-is: D Yeḥya Aɣeṭṭas! D netta i d-iḥyan si ger lmegtin, 

daymi i yesɛa tazmert swayes ixeddem lbeṛhanat. 

3 D agellid Hirudus i yefkan yakan lameṛ ad qnen Yeḥya s ssnasel, a t-rren ɣer 

lḥebs. Ayagi ɣef sebba n Hiṛudyad, tameṭṭut n Filibus yellan d gma-s n 
Hirudus. 

4 Axaṭer Yeḥya yella yeqqar i Hirudus: D leḥṛam fell-ak ad tesɛuḍ Hiṛudyad d 

tameṭṭut-ik! 

5 Seg imiren, Hirudus ittqellib ad ineɣ Yeḥya, meɛna ikukra agdud n wat Isṛail 

axaṭer ḥesben-t akk d nnbi. 

6 Ass n lɛid n umulli n Hirudus, yelli-s n Hiṛudyad tecḍeḥ zdat inebgawen, 

tɛeǧb-as aṭas i Hirudus, 

7 armi i s-iɛuhed, a s-ifk ayen ara s-d-tessuter. 

8 Tweṣṣa-tt yemma-s a s-tini: Awi-yi-d ɣer dagi aqerruy n Yeḥya Aɣeṭṭas deg 

uḍebsi. 

9 Agellid Hirudus iḥzen aṭas, immuɣben, lameɛna ɣef ddemma n limin i yeggul 

zdat inebgawen-is, issendeh a s-t-id-awin. 

10 Iceggeɛ a s-d-gezmen aqerruy i Yeḥya Aɣeṭṭas di lḥebs; 

11 wwin-as-t-id i teqcict-nni deg uḍebsi, nettat tefka-t i yemma-s. 

12 Inelmaden n Yeḥya usan-d ad awin lǧetta-s iwakken a tt-meḍlen; imiren 

ṛuḥen ssawḍen-as lexbaṛ i Sidna Ɛisa. 

13 Mi yesla s lexbaṛ n lmut n Yeḥya, Sidna Ɛisa yuli ɣer teflukt, iṛuḥ iwakken ad 

iḍerref iman-is. Akken slan lɣaci s wemkan i ɣer iteddu, ffɣen-d si tudrin, 
tebɛen-t ɣef wuḍar. 

14 Sidna Ɛisa yers-d si teflukt, iwala annect-nni n lɣaci, dɣa gezmen tasa-s; 

ibda isseḥlay imuḍan-nsen. 

15 Mi yeɣli yiṭij, inelmaden n Sidna Ɛisa qerrben ɣur-s, nnan-as: Amkan-agi ixla 

yerna iṛuḥ lḥal; ini-yasen i lɣaci-yagi ad ṛuḥen ɣer tudrin iwakken ad d-aɣen 
ayen ara ččen. 

16 Sidna Ɛisa irra-yasen: Acuɣer ara ṛuḥen, fket-asen kenwi ad ččen! 

17 Nnan-as: Ɣur-neɣ anagar xemsa teḥbulin n weɣṛum, d sin iselman ( 

iḥutiwen ). 

18 Irra-yasen: Awit-tten-id ɣer dagi! 

19 Yenna i lɣaci ad qqimen ɣef leḥcic, iddem-d xemsa-nni n teḥbulin n weɣṛum 

d sin-nni n iselman, irfed allen-is ɣer igenni, iḥmed Ṛebbi. Ibḍa aɣrum-nni, 
ifka-t i yinelmaden-is, feṛqen-t i lɣaci. 

20 Ččan akk armi ṛwan, yerna inelmaden-is ččuṛen-d tnac iqecwalen n wayen i 

d-igran. 

21 Ad ilin azal n xemsa alaf n yergazen i yeččan, mbla tilawin d warrac. 

22 Imiren kan, Sidna Ɛisa iḥṛes inelmaden-is ad alin ɣer teflukt iwakken ad 

zwiren ɣer rrif nniḍen n lebḥeṛ, ma d netta ad irr lɣaci-nni. 

23 Mi ṛuḥen akk lɣaci-nni, yuli ɣer wedrar, iḍerref iman-is iwakken ad iẓẓall; mi 

d-yeɣli yiḍ yufa-t-id lḥal weḥdes. 

24 Taflukt-nni tella di tlemmast n lebḥeṛ, lemwaji kkatent-tt axaṭer iqubel-iten-id 

waḍu. 

25 Mi qṛib ad yali wass, ataya Sidna Ɛisa iteddu-d ɣef wuḍar s ufella n waman. 

26 Akken i t-walan ileḥḥu ɣef waman, inelmaden-is xelɛen qqaren: D lexyal! 

Bdan ttɛeggiḍen s lxuf. 

27 Meɛna imiren kan Sidna Ɛisa inna-yasen-d: Ur xellɛet ara, d nekk! Ur 

ttaggadet ara! 

28 Dɣa Buṭrus inna-yas: A Sidi, ma yella d keččini, efk-d lameṛ a n-aseɣ ɣur-k 

ɣef wuḍar s ufella n waman. 

29 Sidna Ɛisa inna-yas: As-d! Buṭrus yers-d si teflukt, ileḥḥu ɣef waman, iteddu 

ɣer Sidna Ɛisa. 

30 Meɛna mi ywala ikker-d waḍu, ikcem-it lxuf, ibda izedder, dɣa iɛeggeḍ: A 

Sidi, sellek-iyi! 

31 Imiren kan, Sidna Ɛisa iḍleq afus-is, ijbed-it-id inna-yas: A win iwumi ixuṣṣ 

liman! Acuɣer i k-ikcem ccekk? 

32 Ulin ɣer teflukt di sin, dɣa ires waḍu-nni. 

33 Inelmaden-nni yellan di teflukt seǧden zdat Sidna Ɛisa nnan-as: D tidett, d 

kečč i d Mmi-s n Yillu! 

34 Zegren lebḥeṛ-nni, armi wwḍen ɣer tmurt n Jiniṣaret. 

35 Imezdaɣ n lǧiha-nni ɛeqlen Sidna Ɛisa, dɣa ceggɛen ɣer yal lǧiha n tmurt, 

wwin-as-d imuḍan-nsen meṛṛa. 

36 Ḥellelen-t iwakken a ten-iǧǧ ad nalen ɣas ula d tacḍaṭ uqenduṛ-is. Wid akk i 

t-innulen, ḥlan. 

Matthew 15 

1 Kra n ifariziyen, d kra n imusnawen n ṭawrat, usan-d si temdint Yirucalim ɣer 

Sidna Ɛisa nnan-as: 

2 Acuɣer inelmaden-ik ttṛuẓun lɛadda i d-ǧǧan lejdud-nneɣ? Mi ara qerrben ɣer 

lqut, ur ssiriden ara ifassen-nsen. 

3 Sidna Ɛisa irra-yasen: I kenwi, acimi tettṛuẓum lumuṛat n Yillu iwakken ad 

txedmem ṛṛay-nwen? 

4 Yak d ṣṣeḥ, Illu yenna-d: Qader baba-k d yemma-k, inna daɣen: Kra n win 

ara ineɛlen baba-s d yemma-s, ad ittwiḥkem fell-as s lmut. 

5 Meɛna kenwi teqqarem: Win ifkan d lweɛda i Yillu ayen s wacu i ylaq ad 

iɛiwen imawlan-is, 

6 am akken d imawlan-is i yɛawen. S wakka, tbeddlem awal n Yillu, iwakken 

ad tesɛeddim lɛaddat-nwen. 

7 Ay at sin wudmawen! D tidett i d-inna nnbi Iceɛya mi d-icar fell-awen: 

8 Inna-d Yillu: Agdud-agi, ittɛuzzu-yi s wawal kan, meɛna ul-is ibɛed fell-i. 

9 Aɛbad-nsen ur tesɛi ara azal axaṭer sselmaden ayen i d-ikkan seg imdanen. 

10 Dɣa Sidna Ɛisa issawel i lɣaci inna-yasen: Semḥesset-d tfehmem ayagi: 



31 

 

© Association Chrétienne d’Expression Berbère - ACEB. 
 

 
 

 

11 mačči d ayen i ykeččmen seg imi n wemdan i t-issamasen, meɛna d ayen i 

d-itteffɣen seg-s. 

12 Inelmaden qerrben ɣer Sidna Ɛisa nnan-as: Ifariziyen iɣaḍ-iten lḥal ɣef 

yimeslayen-nni i d-tenniḍ! 

13 Irra-yasen: Yal imɣi ur iẓẓi ara Baba yellan deg igenwan, ad ittwiqleɛ. 

14 Anfet-asen, d iderɣalen iteṭṭfen afus i yiderɣalen nniḍen; ma yella aderɣal 

iṭṭef afus i wayeḍ, ad ɣlin i sin ɣer tesraft. 

15 Buṭrus inṭeq inna-yas: Ssefhem-aɣ-d lemtel-agi. 

16 Sidna Ɛisa yenna i yinelmaden-is: Ɛni ula d kenwi txuṣṣ-ikken lefhama? 

17 Ur tefhimem ara belli ayen ikeččmen seg imi n wemdan ittara ɣer uɛebbuḍ-

is, mbeɛd ad ittwiḍegger ɣer beṛṛa. 

18 Lameɛna ayen i d-iteffɣen seg imi itekk-d seg wul, d annect-agi i 

yessenǧasen amdan. 

19 Axaṭer seg wul i d-tekken: Yir ixemmimen, timegṛaḍ, zzna, ticmatin, tukerḍa, 

cchada n ẓẓur aked rregmat. 

20 Atan wayen issenǧasen amdan, mačči d učči mbla tarda n ifassen i t-

issenǧasen. 

21 Sidna Ɛisa iṛuḥ syenna, iteddu ɣer tmura n Ṣur aked Sidun. 

22 Yiwet n tmeṭṭut n at Kenɛan i yzedɣen dinna tusa-d ɣur-s tettɛeggiḍ: A Sidi, 

a mmi-s n Dawed, ḥun fell-i! Attan yelli izdeɣ-itt uṛuḥani, iɛetteb-itt aṭas. 

23 Sidna Ɛisa ur s-d-irri ula d yiwen wawal. Inelmaden-is qerrben ɣur-s nnan-

as: Err-as awal, axaṭer tugi ad teḥbes leɛyaḍ deffir-nneɣ. 

24 Sidna Ɛisa irra-yasen: Ttuceggɛeɣ-d anagar ɣer wulli iḍaɛen n wat Isṛail! 

25 Lameɛna tameṭṭut-nni teɣli ɣer iḍarren n Sidna Ɛisa tenna-yas: A Sidi ɛiwen-

iyi di leɛnaya-k! 

26 Inna-yas: " Ur ilaq ara ad ittwikkes weɣṛum i warrac, ad ittwiḍegger i 

yeqjan." 

27 Tenna-yas: D tidett a Sidi, lameɛna ula d iqjan tetten tifettitin i d-iɣellin si 

ṭṭabla n imawlan-nsen. 

28 Imiren Sidna Ɛisa irra-yas: Liman-inem d ameqran a tameṭṭut! A m-

ittwixdem wayen tebɣiḍ! Imiren kan yelli-s teḥla. 

29 Sidna Ɛisa iṛuḥ syenna, irra ɣer leǧwahi n lebḥeṛ n Jlili, yuli ɣer wedrar 

iqqim. 

30 Usan-d ɣur-s lɣaci d izumal, wwin-as-d iqudaṛen, iderɣalen, ineɛyuba, 

igugamen d waṭas imuḍan nniḍen. Ssersen-ten ɣer zdat iḍarren-is dɣa 
isseḥla-ten. 

31 Imdanen meṛṛa tɛeǧben mi walan igugamen heddṛen, ineɛyuba ḥlan, 

iqudaṛen leḥḥun, iderɣalen ttwalin, dɣa bdan ttḥemmiden Sidi Ṛebbi Illu n 
Isṛail. 

32 Sidna Ɛisa issawel i yinelmaden-is inna-yasen: Ɣaḍen-iyi lɣaci-agi axaṭer 

tlata wussan aya seg mi llan yid-i, yerna ur sɛin d acu ara ččen. Ur bɣiɣ ara a 
ten-rreɣ akka lluẓen neɣ mulac ad feclen deg webrid. 

33 Inelmaden nnan-as: Ansi ara ɣ-d-ikk weɣṛum ara isseṛwun annect-agi n 

lɣaci deg umkan-agi yexlan? 

34 Sidna Ɛisa inna-yasen: Acḥal n teḥbulin n weɣṛum i tesɛam ɣur-wen? Rran-

as: Sebɛa n teḥbulin aked kra n iselman ( iḥutiwen ). 

35 Imiren yenna i lɣaci ad qqimen ɣer lqaɛa. 

36 Iddem-d tiḥbulin-nni n weɣṛum d iselman-nni, iḥmed Illu, ibḍa-ten, ifka-ten i 

yinelmaden-is iwakken a ten-feṛqen i lɣaci. 

37 Ččan akk armi ṛwan, yerna ččuṛen-d sebɛa n iqecwalen n wayen i d-igran. 

38 Ger wid iččan, llan azal n ṛebɛa alaf n yergazen mbla tilawin d warrac. 

39 Mi yerra lɣaci, Sidna Ɛisa irkeb di teflukt, iṛuḥ ɣer tmurt n Magadan. 

Matthew 16 

1 Ifariziyen d isaduqiyen qerrben ɣer Sidna Ɛisa, ssutren-as lbeṛhan iwakken a 

t-jeṛben. 

2 Sidna Ɛisa irra-yasen: Mi ara yeɣli yiṭij, twalam igenni d azeggaɣ, teqqarem 

ad ilhu lḥal. 

3 Akken daɣen taṣebḥit, teqqarem ad d-iwwet ugeffur axaṭer yella usigna. 

Amek! Tesnem ad tfehmem lḥal n igenni, ur tezmirem ara ad tfehmem licaṛat 
yeɛnan lweqt-agi! 

4 Lǧil am-agi ijehlen ixeddɛen Illu, issutur lbeṛhan! Meɛna ur s-d-ittunefkay ara 

lbeṛhan nniḍen anagar win n nnbi Yunes! Dɣa iṛuḥ, iǧǧa-ten. 

5 Mi zegren agemmaḍ i lebḥeṛ, inelmaden-is ttun ur wwin ara yid-sen aɣrum. 

6 Dɣa Sidna Ɛisa inna-yasen: Ḥadret iman-nwen seg iɣes n temtunt n 

ifariziyen d isaduqiyen! 

7 Inelmaden xemmemen deg yiman-nsen, nnan: Ahat imi ur d-newwi ara yid-

neɣ aɣrum i ɣ-d-yenna akka! 

8 Sidna Ɛisa iẓra ɣef wacu i ttxemmimen inna-yasen: A wid i yxuṣṣen di liman! 

Tɣilem imi ur d-tewwim ara aɣrum i wen-d-nniɣ akka? 

9 Mazal ur tefhimem ara? Ɛni tettum yakan xemsa n teḥbulin-nni n weɣṛum i 

bḍiɣ i xemsa alaf n yergazen? D wacḥal n iqecwalen i d-igran? 

10 Ur tecfim ara daɣen ɣef sebɛa teḥbulin-nni n weɣṛum i bḍiɣ i ṛebɛa alaf n 

yemdanen, d wacḥal n iqecwalen i d-terram? 

11 Amek akka ur tefhimem ara belli mačči ɣef weɣṛum i wen-d-ttmeslayeɣ? 

Ḥadret iman-nwen seg iɣes n temtunt n ifariziyen d isaduqiyen! 

12 Imiren inelmaden-is fehmen belli mačči ɣef yiɣes n temtunt i sen-d-

immeslay, lameɛna ad ḥadren iman-nsen ɣef wuselmed n ifariziyen d 
isaduqiyen. 

13 Mi yewweḍ Sidna Ɛisa ɣer tmurt n Qiṣarya n Filibus, isteqsa inelmaden-is, 

inna-yasen: D acu i d-qqaren medden ɣef Mmi-s n wemdan? 

14 Rran-as: Kra qqaren d Yeḥya Aɣeṭṭas, wiyaḍ qqaren d nnbi Ilyas, wiyaḍ 

daɣen d nnbi Irmiya neɣ d yiwen si ger lenbeya. 

15 I kenwi, d acu-yi ɣur-wen? 

16 Buṭrus irra-yas: Kečč d Lmasiḥ, Mmi-s n Yillu yeddren! 

17 Inṭeq ɣur-s inna-yas: Amarezg-ik, a Buṭrus a mmi-s n Yunes, axaṭer mačči s 

tmusni-inek i tfehmeḍ ayagi, meɛna d Baba Ṛebbi yellan deg igenwan i k-t-id-
isbegnen. 

18 Ihi nekk ad ak-iniɣ: Kečč a Buṭrus d aẓru, yerna ɣef weẓru-agi ara bnuɣ 

tamezgida-inu, ula d tinezmarin n lmut ur ttaṭṭafent ara zdat-s! 

19 Ad k-fkeɣ tisura n tgelda n igenwan, ayen ara teqqneḍ di lqaɛa ad ittwiqqen 

deg igenwan, ayen tserrḥeḍ di lqaɛa ad ittwiserreḥ deg igenwan. 

20 Imiren yumeṛ i yinelmaden-is ur qqaren ula i yiwen belli d netta i d Lmasiḥ. 

21 Seg imiren, Sidna Ɛisa ibda issefham i yinelmaden-is belli ilaq ad yali ɣer 

temdint n Yirucalim, anda ara yenneɛtab aṭas ger ifassen n imṛayen, d 
lmuqedmin imeqranen aked imusnawen n ṭawrat, ad ḥekmen fell-as s lmut, 
ass wis tlata ad d-iḥyu si ger lmegtin. 

22 Buṭrus ijbed-it weḥd-s, inna-yas: Ad k-imneɛ Yillu a Sidi, a wer d-iḍru wayagi 

yid-k! 

23 Sidna Ɛisa izzi ɣur-s, inna-yas: Beɛɛed akkin fell-i a cciṭan! Tebɣiḍ ad tiliḍ d 

ugur deg webrid-iw! Ixemmimen-ik ur d-kkin ara sɣur Yillu, lameɛna d 
ixemmimen n yemdanen. 

24 Imiren Sidna Ɛisa yenna i yinelmaden-is: Kra win yebɣan ad iddu yid-i, ilaq 

ur ittḥebbiṛ ara ɣef yiman-is, ad ibibb amidag-is wa yi-tbeɛ. 

25 Kra win yebɣan ad isellek taṛwiḥt-is, a s-tṛuḥ; ma d win isebblen taṛwiḥt-is 

ɣef ddemma-w ad yuɣal a tt-yaf. 

26 D acu n lfayda ara yesɛu wemdan di rrbeḥ n ddunit meṛṛa, ma yella isṛuḥ 

taṛwiḥt-is? Neɣ d acu i yezmer a t-ifk wemdan iwakken ad d-ifdu taṛwiḥt-is? 

27 Axaṭer Mmi-s n wemdan ad d-yas netta d lmalayek-is di lɛaḍima n Baba-s, 

ad ifk i yal yiwen ayen yuklal, yal yiwen ɣef leḥsab n lefɛayel-is. 

28 A wen-iniɣ tidett: Llan kra seg wid yellan dagi, ur ttmettaten ara alamma 

ẓran Mmi-s n wemdan yusa-d d agellid. 

Matthew 17 

1 Mi ɛeddan setta wussan, Sidna Ɛisa iwwi yid-s Buṭrus, Yeɛqub aked gma-s 

Yuḥenna, ulin ɣer wedrar ɛlayen, anda qqimen ḍerfen iman-nsen. 

2 Taswiɛt kan tenbeddal ṣṣifa-s zdat-sen, walan udem-is ittfeǧǧiǧ am yiṭij, 

llebsa-s tuɣal d tamellalt, tecceɛceɛ am tafat. 

3 Aten-aya ḍehren-asen-d Musa aked Ilyas ttmeslayen d Sidna Ɛisa. 

4 Buṭrus inṭeq yenna i Sidna Ɛisa: A Sidi, yelha ma neqqim dagi, ma tebɣiḍ ad 

sbeddeɣ tlata n iqiḍunen: Yiwen i kečč, yiwen i Musa, wayeḍ i Ilyas. 

5 Mazal-it ittmeslay mi d-ters yiwet n tagut ittfeǧǧiǧen tɣumm-iten. Si tagut-nni 

tenṭeq-d yiwet n taɣect, tenna-d: Wagi d Mmi ɛzizen deg-s i yella lfeṛḥ-iw, 
smeḥsiset-as! 

6 Mi slan i taɣect-nni, inelmaden ikcem-iten lxuf, ɣlin ɣef wudem. 

7 Sidna Ɛisa issers afus-is fell-asen, inna-yasen: Ur ttaggadet ara, kkret! 

8 Mi refden allen-nsen, ur walan ula d yiwen nniḍen anagar Sidna Ɛisa. 

9 Akken i d-ttadren seg wedrar, Sidna Ɛisa yumeṛ-iten inna-yasen: Ur qqaret i 

yiwen ayen akka twalam alamma yeḥya-d Mmi-s n wemdan si ger lmegtin. 

10 Inelmaden steqsan Sidna Ɛisa nnan-as: Iwacu imusnawen n ṭawrat qqaren-

d: Ilaq ad d-yas nnbi Ilyas d amezwaru? 

11 Irra-yasen: D tidett ilaq ad d-yas nnbi Ilyas d amezwaru, iwakken ad 

iseggem kullec. 

12 Ma d nekk aql-i nniɣ-awen-d: Nnbi Ilyas yusa-d yakan, lameɛna imdanen ur 

t-ɛqilen ara yerna xedmen deg-s akken i sen-ihwa. Akka daɣen ara inɛettab 
Mmi-s n wemdan ger ifassen-nsen! 

13 Inelmaden fehmen imiren belli ittmeslay-asen-d ɣef Yeḥya Aɣeṭṭas. 

14 Mi wwḍen ɣer wanda llan lɣaci, yiwen wergaz iqeṛṛeb ɣer Sidna Ɛisa, iɣli ɣef 

tgecrar zdat-s yenna-yas: 

15 A Sidi, ḥun ɣef mmi! Atan kkaten-t imsigman, inneɛtab aṭas! Acḥal d abrid i 

yeɣli ɣer tmes neɣ ɣer waman, 

16 wwiɣ-t-id yakan i yinelmaden-ik, meɛna ur zmiren ara a t-sseḥlun. 

17 Inṭeq Sidna Ɛisa inna-yasen: A lǧil ijehlen, iɛewjen! Ar melmi ara yiliɣ yid-

wen? Ar melmi ara wen-ṣebṛeɣ? Awit-iyi-d aqcic-agi ɣer dagi! 

18 Sidna Ɛisa iɛeggeḍ ɣef lǧen-nni, yumeṛ-as ad iffeɣ seg weqcic-nni. Imiren 

kan, aqcic-nni yeḥla. 

19 Mi llan inelmaden iman-nsen, qerrben ɣer Sidna Ɛisa nnan-as: Acuɣer nekni 

ur nezmir ara a t-nessufeɣ? 

20 Sidna Ɛisa irra-yasen: Axaṭer txuṣṣem di liman! Aql-i nniɣ-awen, lemmer 

tesɛim liman annect n uɛeqqa n uxerḍel, tili ad tinim i wedrar-agi, qleɛ iman-ik 
sya ɣer dihin ad iqleɛ. Ulac wayen iwumi ur tettizmirem ara. 

21 Ṣṣenf-agi n leǧnun tteffɣen anagar s tẓallit d uẓummu. 

22 Mi llan di tmurt n Jlili, Sidna Ɛisa inna-yasen: Mmi-s n wemdan ad ittusellem 

ger ifassen n yemdanen; 

23 a t-nɣen, meɛna ass wis tlata ad d-iḥyu si ger lmegtin. Dɣa inelmaden 

ikcem-iten leḥzen d ameqran. 

24 Mi yewweḍ Sidna Ɛisa aked inelmaden-is ɣer Kafernaḥum, imekkasen n 

lǧameɛ qerrben-d ɣer Buṭrus nnan-as: Ɛni Ssid-nwen ur ittxelliṣ ara tabzert n 
lǧameɛ? 

25 Irra-yasen Buṭrus: Ih, ad ixelleṣ! Imiren kan mi yekcem Buṭrus ɣer wexxam, 

Sidna Ɛisa iluɛa-t, inna-yas: D acu twalaḍ a Buṭrus? Anwa i ylaqen ad ixelleṣ 
tabzert i yigelliden n ddunit-a, d arraw-nsen neɣ d ibeṛṛaniyen? 

26 Buṭrus irra-yas: D ibeṛṛaniyen! Dɣa Sidna Ɛisa yerra-yas-d: Ihi arraw n tmurt 

ur ttxelliṣen ara! 

27 Lameɛna iwakken ur ten-ittɣaḍ ara lḥal, ṛuḥ, ḍeggeṛ tasennaṛt ɣer lebḥeṛ, 

aslem ( aḥewtiw ) amezwaru ara d-teṭṭfeḍ, ldi-yas imi, ad tafeḍ deg-s aṣurdi n 
lfeṭṭa, efk-asen-t d lexlaṣ n tebzert-nneɣ nekk yid-k. 

Matthew 18 

1 Di lweqt-nni, inelmaden n Sidna Ɛisa qerrben ɣur-s nnan-as: Anwa i d 

ameqran di tgelda n igenwan? 

2 Sidna Ɛisa issawel i yiwen weqcic isbedd-it di tlemmast-nsen, yenna: 

3 A wen-d-iniɣ tidett; ma yella ur d-tuɣalem ara ɣer webrid, ma ur teqbilem ara 

ad tilim am arrac imecṭuḥen, ur tkeččmem ara ɣer tgelda n igenwan! 

4 Daymi, win ara yeṣṣemẓin iman-is am weqcic-agi amecṭuḥ, d netta ara yilin d 

ameqran di tgelda n igenwan. 

5 Kra win ara yestṛeḥben s weqcic am-agi ɣef ddemma n yisem-iw, yis-i i 

yesteṛḥeb. 

6 Win ara yesseɣlin di ddnub ula d yiwen seg imecṭuḥen-agi yumnen yis-i, axiṛ-

as a s-cudden aɣaṛef n tsirt ɣer temgeṛṭ-is, a t-ḍeggren ɣer lebḥeṛ ad iɣṛeq. 

7 A tawaɣit n ddunit-a, imi qwant tsebbiwin n tuccḍa! Axaṭer tisebbiwin n 

tuccḍa ulamek ur d-ttilint ara. Meɛna a nnger n win ara yilin d sebba-nsent. 

8 Ma yella d afus-ik neɣ d aḍar-ik ara k-isseɣlin di ddnub, gzem-iten, ḍeggeṛ-

iten akkin fell-ak, axiṛ-ak ad tiliḍ di ddunit d aɛiban wala ad tesɛuḍ sin iḍarren 
neɣ sin ifassen, ad tettwiḍeggreḍ ɣer tmes ur nxetti. 

9 Ma yella daɣen d tiṭ-ik ara k-yawin ɣer ddnub, qleɛ-itt ḍeggeṛ-itt akkin fell-ak; 

axiṛ-ik ad tiliḍ di ddunit s yiwet n tiṭ wala ad tesɛuḍ snat wallen, ad 
tettwiḍeggreḍ ɣer tmes n ǧahennama. 

10 Ɣurwat ad tḥeqṛem yiwen seg imecṭuḥen-agi axaṭer aql-i nniɣ-awen-t: 

Lmalayek-nsen deg igenwan, zgan daymen zdat Baba Ṛebbi. 

11 [ Axaṭer Mmi-s n wemdan yusa-d ad isellek wid i yḍaɛen! ] 

12 D acu twalam? Ma yella win yesɛan meyya n wulli dɣa teɛṛeq-as yiwet deg-

sent, ur ittaǧa ara ttesɛa uttesɛin-nni nniḍen di lexla iwakken ad d-inadi ɣef tin 
i s-iɛeṛqen? 

13 A wen-iniɣ tidett: Ma yufa-tt, ad ifṛeḥ yis akteṛ n ttesɛa uttesɛin-nni nniḍen ur 

neɛṛiq ara. 

14 Akken daɣen Babat-wen Ṛebbi yellan deg igenwan, ur ibɣi ara a s-iṛuḥ ula d 

yiwen seg imecṭuḥen-agi. 

15 Ma yella twalaḍ gma-k idneb, ṛuḥ ṭṭef-it weḥd-s, nhu-t. Ma yuɣ-ak awal, atan 

trebḥeḍ-d gma-k! 

16 Meɛna ma igguma ad ak-d-isel, awi yiwen neɣ sin yemdanen yid-k, iwakken 

ad tefru temsalt ɣef cchada n sin neɣ tlata inagan. 

17 Ma yugi a sen-isel, init i tmezgida, ma ur iḥess ara ula i tmezgida, ḥseb-it 

am akken d akafriw neɣ d amekkas! 

18 A wen-iniɣ tidett: Ayen akk ara teqnem di lqaɛa ad ittwiqqen deg igenwan, 

ayen akk ara tserrḥem di lqaɛa ad ittwiserreḥ deg igenwan. 

19 A wen-iniɣ daɣen s tidett: Ma yella sin seg-wen ddukklen iwakken ad 

ssutren kra di tẓallit, Baba Ṛebbi yellan deg igenwan, a sen-t-id-ifk. 

20 Axaṭer anda ara dduklen sin neɣ tlata s yisem-iw, ad ḥeḍreɣ gar-asen! 

21 Imiren Buṭrus iqeṛṛeb ɣur-s inna-yas: A Sidi, acḥal n tikkal i ylaq ad semḥeɣ i 

gma ma yeḍlem-iyi, armi d sebɛa n tikkal? Sidna Ɛisa irra-yas: 

22 Xaṭi! Ur k-d-nniɣ ara alamma d sebɛa n tikkal, meɛna alamma d sebɛin 

iberdan sebɛa n tikkal! 

23 Daymi, tagelda n igenwan tettemcabi ɣer yiwen ugellid yebɣan ad imḥasab 

netta d iqeddacen-is. 

24 Akken yebda leḥsab, wwin-as-d yiwen uqeddac iwumi yettalas imelyunen. 

25 Imi ur isɛi ara s wacu ara ixelleṣ, agellid-nni ifka lameṛ a ten-zzenzen d 

aklan s netta s tmeṭṭut-is, s warraw-is d wayen akk yesɛa, iwakken ad ixelleṣ 
ṭṭlaba-ines. 

26 Aqeddac-nni yeɣli ɣer iḍarren n ugellid, iḥellel-it inna-yas: A Sidi, ṣṣbeṛ kra 

wussan, ad uɣaleɣ ad ak-xellṣeɣ ayen akk i yi-tettalaseḍ. 

27 Imi i t-iɣaḍ aṭas, agellid-nni isumeḥ-as ṭṭlaba-ines iserreḥ-as ad iṛuḥ. 

28 Akken kan i d-iffeɣ uqeddac-nni immuger-d yiwen seg imeddukal-is 

ixeddmen yid-s, iwumi yettalas meyya n iṣurdiyen (nte: Yiwen uṣurdi yella d 
lexlaṣ n yiwen wass n uxeddim n ufellaḥ di lawan n ṛṛuman). Ikker ɣur-s iṭṭef-it 
si temgeṛṭ iqqar-as: Err-iyi-d ayen i k-ttalaseɣ! 

29 Ameddakel-is iɣli ɣer iḍarren-is iḥellel-it, inna-yas: Ṣṣbeṛ kra n wussan, ad 

uɣaleɣ ad ak-xellṣeɣ! 

30 Lameɛna ur iqbil ara ad iṣbeṛ, irra-t ɣer lḥebs, alamma tettwixelleṣ ṭṭlaba-

ines. 

31 Iqeddacen nniḍen mi walan ayen yeḍran, iɣaḍ-iten lḥal, dɣa ṛuḥen ssawḍen 

lexbaṛ i ugellid. 

32 Agellid iceggeɛ ɣer uqeddac-nni akken ad d-yas, dɣa inna-yas: A yir amdan! 

Mi tettḥellileḍ deg-i, ɛni ur k-sumḥeɣ ara akk ṭṭlaba-inek? 

33 Acuɣer ihi ur s-tsumḥeḍ ara i wemdakkel-ik akken i k-sumḥeɣ nekkini? 

34 Agellid-nni izɛef aṭas, yerra aqeddac-nni ɣer lḥebs, iwakken ad inɛettab 

alamma tettwaxelleṣ ṭṭlaba-ines. 

35 Akken daɣen ara wen-ixdem Baba Ṛebbi yellan deg igenwan ma ur 

tettsamaḥem ara i watmaten-nwen seg ul. 

Matthew 19 

1 Mi yekfa lewṣayat-agi, Sidna Ɛisa iṛuḥ si tmurt n Jlili ɣer tmurt n Yahuda ɣer 

leǧwahi n wasif n Yarden. 

2 Aṭas n lɣaci i t-iḍefṛen ɣer dinna, dɣa isseḥla wid akk ihelken. 

3 Kra ifariziyen qerrben ɣur-s iwakken a t-jeṛben, nnan-as: Ɛni yettusemmeḥ i 

wergaz ad ibru i tmeṭṭut-is ɣef yal sebba yellan? 

4 Irra-yasen: Ur teɣṛim ara ayen yellan di tira: Di tazwara, ixleq-d Yillu argaz d 

tmeṭṭut, 

5 inna-d: Argaz ad iǧǧ baba-s d yemma-s, iwakken ad iɛic netta d tmeṭṭut-is, 

dɣa di sin yid-sen, ad uɣalen d yiwen. 

6 S wakka ur llin ara d sin, meɛna uɣalen d yiwen. Ur s-ilaq ara ihi i wemdan 

ad ifṛeq ayen isdukel Yillu! 

7 Nnan-as: Acuɣer ihi i ɣ-d-iǧǧa Musa lqanun i d-iqqaren: mi ara yebru wergaz 

i tmeṭṭut-is, a s-ifk leɛqed n berru? 

8 Sidna Ɛisa irra-yasen: Ɣef ddemma n wulawen-nwen yeqquren i wen-iserreḥ 

nnbi Musa ad tebrum i tilawin-nwen. Meɛna di tazwara mačči akka i yella lḥal. 

9 Ma d nekk a wen-d-iniɣ: Kra n win ara yebrun i tmeṭṭut-is yili ur tezni ara, 

iwakken ad yaɣ tayeḍ, d netta i yeznan! 

10 Inelmaden nnan-as: Ma yella akka i d lḥala n wergaz ɣer tmeṭṭut, ulac lfayda 

di zzwaǧ! 

11 Sidna Ɛisa yerra-yasen: Mačči imdanen meṛṛa i yzemren ad qeblen 

aselmed-agi lameɛna anagar wid iwumi i d-ifka Yillu lefhama i yzemren ad 
qeblen annect-agi. 

12 Aṭas n sebbat i yqeḍɛen zzwaǧ i wemdan. Llan wid i d-ilulen d imhalen si 

tɛebbuṭ n yemmat-sen, wiyaḍ uɣalen d imhalen s ufus n imdanen, llan daɣen 
wid i yerran iman-nsen d imhalen ɣef ddemma n tgelda n igenwan. Win i 
yzemren ad ifhem aselmed-agi ifhem-it! 

13 Kra n imdanen ttawin-d i Sidna Ɛisa arrac imecṭuḥen iwakken ad issers 

afus-is fell-asen a ten-ibarek, meɛna inelmaden-is ttaran-ten. 

14 Sidna Ɛisa yenna-yasen: Anfet-asen i warrac ad d-asen ɣur-i, ur sen-qeṭṭɛet 

ara abrid, axaṭer tagelda n igenwan thegga i netni aked wid yellan am netni! 

15 Issers afus-is fell-asen, iburek-iten, dɣa iṛuḥ syenna. 

16 Imiren yiwen wergaz iqeṛṛeb ɣer Sidna Ɛisa, yenna-yas: A Sidi, d acu i yi-

ilaqen a t-xedmeɣ n wayen yelhan iwakken ad sɛuɣ tudert n dayem? 

17 Sidna Ɛisa irra-yas: Acuɣer i yi-testeqsayeḍ ɣef wayen yelhan? Anagar 

yiwen i yelhan! Ma tebɣiḍ ad tesɛuḍ tudert-agi, ḥrez lumuṛat. Irra-yas weqcic-
nni: Anwi lumuṛat? 

18 Sidna Ɛisa irra-yas: Ur tneqqeḍ ara timegreṭ, ur tzennuḍ ara, ur tettcehhideḍ 

ara s ẓẓur, ur tettakreḍ ara, 

19 qader baba-k d yemma-k, tḥemmleḍ lɣir-ik am yiman-ik! 

20 Aqcic-nni irra-yas: Ayagi akk xedmeɣ-t, d acu i yi-ixuṣṣen? 

21 Sidna Ɛisa inna-yas: Ma tebɣiḍ ihi ad tkemleḍ, ṛuḥ, zzenz akk ayen i tesɛiḍ, 

tefkeḍ idrimen-nni i yimeɣban, s wakka ad tesɛuḍ agerruj deg igenwan! Imiren 
as-d, ad tedduḍ yid-i. 

22 Mi yesla i yimeslayen-agi, ilemẓi-nni yeḥzen aṭas dɣa iṛuḥ, axaṭer d 

ameṛkanti ameqran i yella. 

23 Sidna Ɛisa yenna i yinelmaden-is: A wen-iniɣ s tidett: Iwɛeṛ aṭas i umeṛkanti 

ad ikcem ɣer tgelda n igenwan! 

24 A wen-iniɣ daɣen: Tif akken ishel i welɣem ad ad iɛeddi di tiṭ n tissegnit, 

wala i umeṛkanti ad ikcem ɣer tgelda n Yillu. 

25 Mi slan i yimeslayen-agi, inelmaden-is dehcen aṭas, nnan-as: Anwa i 

yzemren ad ittusellek ihi? 

26 Dɣa Sidna Ɛisa imuqel-iten, yenna: Imdanen s yiman-nsen ur zmiren ara, 

meɛna Illu yezmer i kullec. 

27 Buṭrus inṭeq, inna-yas: Aql-aɣ nekni neǧǧa kullec iwakken ad ak-netbeɛ, d 

acu ara yeḍrun yid-neɣ? 

28 Sidna Ɛisa irra-yasen: A wen-iniɣ s tidett, asmi ara yeqqim mmi-s n wemdan 

ɣef ukersi-ines n tgeldit n tmanegt, mi ara yuɣal kullec d ajdid, ula d kenwi 
yeddan yid-i ad teqqimem di tnac yid-wen ɣef ikersiyen n tgeldit iwakken ad 
tḥasbem tnac n leɛṛac n wat Isṛail. 

29 Yerna, kra n win ara yeǧǧen axxam-is neɣ atmaten-is, issetma-s neɣ baba-

s, yemma-s, arraw-is neɣ tiferkiwin-is ɣef ddemma n yisem-iw, a s-d-ittunefk 
akteṛ n wayen iǧǧa, yerna a t-d-tṣaḥ tudert n dayem. 

30 Aṭas seg wid yellan d imezwura ad uɣalen d ineggura, aṭas daɣen seg wid 

yellan d ineggura ad uɣalen d imezwura. 

Matthew 20 

1 Tagelda n igenwan tettemcabi ɣer yiwen n umɛellem iffɣen ṣṣbeḥ zik, 

iwakken ad d-yawi ixeddamen ara d-ikksen tiẓurin di tfeṛṛant-is. 

2 Imsefham yid-sen a ten-ixelleṣ s yiwen n uṣurdi i wass, dɣa iceggeɛ-iten ɣer 

tfeṛṛant-is. 

3 Iffeɣ daɣen ɣef ttesɛa n ṣṣbeḥ, iwala wiyaḍ qqimen di beṛṛa mbla lxedma, 

4 inna-yasen: Ṛuḥet ula d kenwi ad txedmem di tfeṛṛant-iw, a wen-fkeɣ ayen 

tuklalem. 

5 Dɣa ṛuḥen. Bab n tfeṛṛant-nni ixdem akken daɣen ɣef ṭnac n wass aked tlata 

n tmeddit. 

6 Iffeɣ daɣen ɣef lxemsa n tmeddit, yufa wiyaḍ qqimen di beṛṛa inna-yasen: 

Acuɣer i tettɣimim ass kamel mbla lxedma? 

7 Nnan-as-d: Ulac win i ɣ-d-ifkan lxedma! Inna-yasen: Ṛuḥet ula d kenwi ad 

txedmem di tfeṛṛant-iw! 

8 Mi i d-tewweḍ tmeddit, bab n tfeṛṛant yenna i lewkil-is: Ssiwel i yixeddamen 

txellṣeḍ-ten yiwen yiwen. Zwir seg ineggura tessegriḍ imezwura. 

9 Usan-d wid ibdan lxedma ɣef lxemsa n tmeddit, yal yiwen iwwi aṣurdi, 

10 mi i d-tewweḍ nnuba n wid ibdan lxedma ɣef ttesɛa n ṣṣbeḥ, ɣilen ad 

ttwixelṣen akteṛ n wiyaḍ, meɛna ula d netni wwin yal yiwen aṣurdi. 

11 Mi ṭṭfen lexlaṣ-nsen, iɣaḍ-iten lḥal, nnan i bab n tfeṛṛant-nni: 

12 Ixeddamen-agi ineggura xedmen yiwet n ssaɛa kan, txellṣeḍ-ten am nekni 

yenɛettaben ass kamel i wezɣal? 

13 Meɛna irra-yas i yiwen seg-sen: Ay ameddakel, acuɣer i k-iɣaḍ lḥal? Ɛni ur 

nemsefham ara ɣef yiwen n uṣurdi i wass? 

14 Awi lḥeq-ik tṛuḥeḍ. I ma yella bɣiɣ ad fkeɣ i uneggaru annect i k-fkiɣ i kečč? 

15 Ɛni ur zmireɣ ara ad xedmeɣ akken bɣiɣ s idrimen-iw? Neɣ tusmeḍ imi lhiɣ? 

16 S wakka aṭas ineggura ara yuɣalen d imezwura, aṭas n imezwura ara 

yuɣalen d ineggura. 

17 Mi tteddun ad alin ɣer temdint n Yirucalim, Sidna Ɛisa iṭṭef tnac-nni 

inelmaden-is weḥḥed-sen, inna-yasen: 

18 Ḥesset-d: Atan a nali ɣer temdint n Yirucalim, anda ara ittusellem Mmi-s n 

wemdan ger ifassen n lmuqedmin imeqranen aked imusnawen n ṭawrat. Ad 
ḥekmen fell-as s lmut, 

19 yerna a t-sellmen ger ifassen n leǧnas ur numin ara iwakken ad stehzin fell-

as, a t-jelkḍen ( a t-cellṭen ), a t-semmṛen ɣef umidag, ass wis tlata ad d-iḥyu 
si ger lmegtin. 

20 Imiren tqerreb tmeṭṭut n Zabadi ɣer Sidna Ɛisa, nettat d warraw-is Yeɛqub d 

Yuḥenna, tseǧǧed ɣer iḍarren-is. 

21 Sidna Ɛisa inna-yas: D acu i tebɣiḍ? Tenna-yas: Di leɛnaya-k a Sidi, efk-

asen imukan i sin-agi n warraw-iw di tgelda-inek, iwakken ad qqimen wa ɣer 
uyeffus-ik, wa ɣer uzelmaḍ-ik. 

22 Sidna Ɛisa irra-yasen: Ur teẓrim ara ayen akka i d-tessutrem! Ɛni tzemrem 

ad teswem si teqbuct-agi n lemṛar ara sweɣ? Nnan-as: Ih a Sidi, nezmer! 

23 Irra-yasen: D tidett, ad teswem si teqbuct-agi, meɛna ɣef wayen iɛnan 

imukan ɣer tama-w tayeffust neɣ tazelmaṭ, mačči d nekk ara ten-ifken, ad 
ttunefken i wid iwumi i ten-ihegga Baba Ṛebbi. 

24 Ɛecṛa n inelmaden-nni mi slan ayagi, ikcem-iten zzɛaf ɣef ddemma n sin-nni 

n watmaten. 

25 Sidna Ɛisa issawel-asen, inna-yasen: Walit igelliden n yegduden nniḍen 

aked imeqranen-nsen amek ḥeṛsen yerna ḥeqṛen lɣaci-nsen! 

26 Ur ilaq ara ad yili wannect-agi gar-awen. Ma yella yiwen seg-wen ibɣa ad 

yuɣal d ameqran, ilaq ad yili d aqeddac-nwen. 

27 Akken daɣen, win ibɣan ad yili d amezwaru, ilaq ad yuɣal d akli-nwen. 

28 Daymi Mmi-s n wemdan ur d-yusi ara iwakken ad qedcen fell-as, meɛna 

yusa-d iwakken ad yili d aqeddac, yerna ad isebbel tudert-is iwakken ad 
isellek aṭas n yemdanen. 

29 Mi ffɣen si temdint n Yiriku, aṭas n lɣaci i yḍefṛen Sidna Ɛisa. 

30 Llan sin iderɣalen qqimen rrif n webrid, mi slan belli d Sidna Ɛisa i d-iɛeddan 

bdan ttɛeggiḍen: A Sidi! A mmi-s n Dawed! Ḥun fell-aɣ! 

31 Lɣaci-nni ttlumun-ten, qqaren-asen ad ssusmen, ma d netni ttkemmilen 

leɛyaḍ: Ḥunn fell-aɣ a Sidi, a mmi-s n Dawed! 

32 Sidna Ɛisa iḥbes, issawel-asen, inna-yasen: D acu i tebɣam a wen-t-

xedmeɣ? 

33 Rran-as: Nebɣa a ɣ-d-yuɣal yeẓri a Sidi! 

34 Ɣaḍen aṭas Sidna Ɛisa, innul allen-nsen, imiren kan yuɣal-iten-id yeẓri, dɣa 

ddan yid-s. 

Matthew 21 

1 Mi qṛib ad kecmen ɣer temdint n Yirucalim, wwḍen ɣer yiɣil n uzemmur illan 

tama n taddart n Bitfaji, Sidna Ɛisa iceggeɛ sin inelmaden-is, 

2 inna-yasen: Ṛuḥet ɣer taddart illan ɣer zdat, ad tafem dinna taɣyult aked 

mmi-s, brut-asen-d, tawim-iyi-ten-id. 

3 Ma yella win i wen-d-innan kra, init-as: D Ssid-nneɣ i ten-iḥwaǧen, imiren a 

sen-d-iserreḥ. 

4 Ayagi iḍra-d akken i t-d-inna nnbi Zakarya di tira iqedsen: 

5 Init i wat wedrar n Siyun: Atah ugellid-nwen iteddu-d ɣur-wen, iččuṛ d annuz, 

irkeb ɣef teɣyult ɣef wejḥiḥ mmi-s n teɣyult. 

6 Inelmaden-nni ṛuḥen, xedmen ayen i sen-d-inna Sidna Ɛisa. 

7 Wwin-d taɣyult-nni d mmi-s, sburren-asen llebsa-nsen, dɣa srekben Sidna 

Ɛisa. 

8 Aṭas n lɣaci ssan iceṭṭiḍen-nsen deg ubrid, wiyaḍ ttṛuẓun-d tiseḍwa si ttjuṛ, 

ttessun-tent ula d netni deg ubrid. 

9 Lɣaci yezwaren zdat n Sidna Ɛisa d wid i t-d-iḍefṛen, ttɛeggiḍen s lfeṛḥ 

qqaren: Ḥusana i mmi-s n Dawed! |i Ittubarek win i d-yusan s yisem n Sidi 
Ṛebbi! Ḥusana deg imukan ɛlayen. 

10 Mi yekcem Sidna Ɛisa ɣer temdint n Yirucalim, imezdaɣ meṛṛa nhewwalen, 

qqaren: Anwa-t wagi? 

11 Lɣaci-nni ttaran-asen: D Sidna Ɛisa, nnbi-nni n taddart n Naṣaret i d-yusan 

si tmurt n Jlili! 

12 Sidna Ɛisa ikcem ɣer ufakan, iqecceɛ meṛṛa wid ittaɣen znuzun dinna deg 

ufrag n ufakan. Iqleb-asen ṭṭwabel i wid ittbeddilen idrimen aked wid iznuzun 
itbiren. 

13 Dɣa inna-yasen: Yura: |i Axxam-iw ad ittusemmi d axxam n tẓallit, ma d 

kenwi terram-t d ifri n imakaren. 

14 Deg ufakan-nni, qerrben ɣur-s iderɣalen d iqudaṛen, dɣa isseḥla-ten. 

15 Lmuqedmin imeqranen d imusnawen n ṭawrat rfan mi walan leɛǧayeb i 

yxeddem aked warrac ittɛeggiḍen deg ufakan: Ḥusana i mmi-s n Dawed! 

16 Imiren nnan i Sidna Ɛisa: Tesliḍ d acu i d-qqaren? Sidna Ɛisa irra-yasen: 

Sliɣ ih! Ɛni ur teɣṛim ara imeslayen-agi yuran di tira iqedsen: Tessufɣeḍ-d 
leḥmadi seg imawen n warrac aked wid n llufanat iteṭṭḍen. 

17 Imiren iǧǧa-ten dinna, iffeɣ si temdint, iṛuḥ ɣer taddart n Bitanya, dinna i 

yensa. 

18 Azekka-nni taṣebḥit mi d-yuɣal ɣer temdint, Sidna Ɛisa illuẓ; 

19 iwala yiwet n tneqlett rrif n webrid, iqeṛṛeb ɣur-s, ur yufi deg-s acemma 

anagar afriwen; dɣa inna-yas: Seg wass-a, ur tettuɣaleḍ ara ad d-tefkeḍ 
lfakya! Imiren kan, taneqlett-nni teqquṛ. 

20 Inelmaden-is mi walan ayagi tɛeǧben, nnan: Amek akka teqquṛ tneqlett-agi 

deg yiwet n teswiɛt? 

21 Sidna Ɛisa irra-yasen: A wen-iniɣ tidett, ma yella tesɛam liman ur 

tettcukkum ara, ad tizmirem ad txedmem akteṛ n wayen xedmeɣ i tneqlett-agi! 
Ad tinim i wedrar-agi qleɛ iman-ik syagi tḍeggreḍ iman-ik ɣer lebḥeṛ, ayagi ad 
d-iḍru! 

22 Ayen akk ara tessutrem s liman di tẓallit, a wen-d-ittunefk! 

23 Sidna Ɛisa ikcem ɣer ufakan, ibda isselmad. Lmuqedmin imeqranen aked 

imṛayen n wegdud qerrben ɣur-s nnan-as: Ansi i k-d-kkant tissas swayes i 
txeddmeḍ ayagi? Anwa i k-d-ifkan tissas-agi? 

24 Sidna Ɛisa irra-yasen: A wen-fkeɣ asteqsi ula d nekk, yiwen kan; ma 

tǧawbem-iyi-d, ula d nekk a wen-iniɣ ansi i yi-d-kkant tissas-agi. 

25 Aɣḍas n Yeḥya, sɣur Yillu i d-ikka neɣ sɣur yemdanen? Dɣa bdan qqaren 

waygar-asen: Ma nenna-yas seg igenwan, a ɣ-d-yini acuɣer ihi ur tuminem 
ara yis, 

26 ma nenna-yas daɣen seg imdanen, nuggad lɣaci-agi, axaṭer ḥesben akk 

Yeḥya d nnbi. 

27 Dɣa nnan-as i Sidna Ɛisa: Ur neẓri ara! Irra-yasen: Ihi ula d nekk ur wen-d-

qqareɣ ara ansi i yi-d-kkant tissas swayes i xeddmeɣ ayagi! 

28 D acu twalam? Yiwen wergaz isɛa sin warraw-is, inṭeq ɣer umezwaru, inna-

yas: A mmi, ṛuḥ ad txedmeḍ ass-agi di tfeṛṛant-iw. 

29 Irra-yas: Ur ttṛuḥuɣ ara! Meɛna yuɣal indem, iṛuḥ ad ixdem di tfeṛṛant. 

30 Inna-yas daɣen i mmi-s wi sin ad iṛuḥ ad ixdem, irra-yas-d: Ih a baba ad 

ṛuḥeɣ! Meɛna ur iṛuḥ ara. 

31 Anwa deg-sen i yxedmen lebɣi n baba-s? Rran-as-d: D amezwaru a Sidi! 

Sidna Ɛisa inna-yasen: A wen-d-iniɣ tidett, imekkasen aked yir tilawin ad kun-
zwiren ɣer tgelda n Yillu! 

32 Axaṭer Yeḥya yusa-d ɣur-wen isken-awen-d abrid n tidett, meɛna ur t-

tuminem ara; ma d imekkasen d yir tilawin umnen yis. Yerna ɣas akken 
twalam ayagi, ur d-tuɣalem ara ɣer webrid teggumam ad tamnem yis. 

33 A wen-d-rnuɣ daɣen lemtel nniḍen: Illa yiwen umɛellem, iẓẓa tafeṛṛant, izzi-

yas-d s ẓẓerb, iɣza amkan i tɛeṣṣart n tẓurin, ibna taɛrict i tɛessast, issekra 
tafeṛṛant-is i yixemmasen, imiren iṛuḥ ɣer lɣeṛba. 

34 Mi d-iwweḍ lweqt n tẓurin, iceggeɛ iqeddacen-is ɣer ixemmasen-nni iwakken 

a s-d-fken amur-is n lɣella. 

35 Meɛna ixemmasen-nni ṭṭfen iqeddacen-nni, wa wten-t, wa nɣan-t, wayeḍ 

ṛejmen-t. 

36 Iceggeɛ-asen daɣen tarbaɛt nniḍen n iqeddacen yugaren tamezwarut. 

Meɛna teḍra yid-sen am imezwura-nni. 

37 Taggara, iceggeɛ-asen mmi-s, yenna: Ahat imi d mmi a t-qadṛen! 

38 Lameɛna mi walan mmi-s, ixemmasen-nni nnan waygar-asen: Ataya win 

ara iweṛten, kkret a t-nenneɣ iwakken a nawi lweṛt-is. 

39 Ṭṭfen-t, ḍeggren-t ɣer beṛṛa n tfeṛṛant, dɣa nɣan-t. 

40 Sidna Ɛisa yenna i lɣaci: Ihi tura, mi ara d-yas bab n tfeṛṛant-nni, d acu ara 

sen-ixdem i yixemmasen-agi? 

41 Rran-as-d: Ad ineɣ ixemmasen imcumen, ma d tafeṛṛant a tt-issekru i 

yixemmasen nniḍen ara s-d-ifken amur-is di lweqt n lɣella. 

42 Sidna Ɛisa inna-yasen: Leɛmeṛ teɣṛim di Tira: Adɣaɣ-nni i ḍeggren wid 

ibennun, yuɣal d aẓru n teɣmeṛt Ayagi yekka-d sɣur Ṛebbi, d ayen i ɣ-
istɛeǧben. 

43 Daymi i wen-qqareɣ: Tagelda n Yillu, a wen-tettwikkes, ad tettunefk i leǧnas 

nniḍen ara d-ifken lɣella. 

44 Win ara yeɣlin ɣef weẓru-agi ad irreẓ, daɣen win ɣef ara d-iɣli weẓru-agi ad 

ittwimḥeq. 

45 Mi slan i yimeslayen-agi, ifariziyen d lmuqedmin imeqranen fehmen belli fell-

asen i d-iheddeṛ Sidna Ɛisa. 

46 Meɛna ɣas akken bɣan a t-ṭṭfen, ur zmiren ara axaṭer uggaden lɣaci-nni i t-

iḥesben d nnbi. 

Matthew 22 

1 Sidna Ɛisa imeslay-asen-d daɣen s lemtel, inna-yasen: 

2 Tagelda n igenwan tcuba ɣer yiwen n ugellid i yxedmen tameɣṛa i mmi-s. 

3 Iceggeɛ iqeddacen-is ad ssiwlen i wid yettwaɛerḍen, meɛna ugin ad d-asen. 

4 Yerna iceggeɛ-asen iqeddacen nniḍen a sen-inin: Heggaɣ imensi, zliɣ 

izgaren-iw d wakraren-iw, kullec ihegga, aset-d ɣer tmeɣṛa! 

5 Meɛna widak-nni ittwaɛerḍen ur s-fkin ara azal, yal yiwen ilha d ccɣel-is, wa 

iṛuḥ ɣer yiger-is, wa ɣer ssuq-is. 

6 Wiyaḍ ṭṭfen iqeddacen-nni, regmen-ten, nɣan-ten. 

7 Agellid-nni ikcem-it zzɛaf d ameqran, dɣa iceggeɛ lɛeskeṛ-is nɣan iqettalen-

nni, sseṛɣen tamdint-nsen. 

8 Imiren yenna i yiqeddacen-is: Imensi n tmeɣṛa ihegga, meɛna widak-nni 

ittwaɛerḍen ur t-uklalen ara; 

9 ṛuḥet ɣer izenqan, tɛerḍem-d ɣer tmeɣṛa wid akk ara tafem deg iberdan. 

10 Iqeddacen-nni ṛuḥen ɣer izenqan jemɛen-d wid akk ufan, ama d amcum 

ama d win yelhan, s wakka axxam n tmeɣṛa iččuṛ-d d lɣaci. 

11 Mi d-ikcem ugellid ad iwali inebgawen, iwala yiwen wergaz ur ilsi ara llebsa 

n tmeɣṛa. 

12 Yenna-yas: Ay ameddakel, amek i d-tkecmeḍ ɣer dagi mbla llebsa n tmeɣṛa 

yettwaheggan i yinebgawen? Argaz-nni issusem, ur yufi d acu ara s-yini. 

13 Agellid-nni yefka lameṛ i yiqeddacen-is inna-yasen: Cuddet-as ifassen d 

iḍarren, tḍeggrem-t ɣer ṭṭlam n beṛṛa, anda llan imeṭṭawen d nndama 
tameqrant. 

14 Axaṭer aṭas i yettwaɛerḍen, meɛna drus ara yettwiqeblen. 

15 Imiren ṛuḥen ifariziyen ad mcawaṛen amek ara d-sseɣlin Sidna Ɛisa deg 

wawal. 

16 Ceggɛen-as kra seg inelmaden-nsen aked kra si terbaɛt n Hirudus, nnan-as: 

A Sidi, neẓra-k d bab n lḥeq i telliḍ, tesselmadeḍ iberdan n Yillu s tidett, ur 
tuggadeḍ ula d yiwen, ur txeddmeḍ ara lxilaf ger yemdanen. 

17 Ini-yaɣ-d ihi d acu twalaḍ: D leḥlal neɣ d leḥṛam a nxelleṣ tabzert ( leɣṛama ) 

i ugellid Qayṣar? 

18 Meɛna Sidna Ɛisa yeẓran tiḥila-nsen, inna-yasen: Ay at sin wudmawen! 

Acuɣer tebɣam a yi-tjeṛbem? 

19 Seknet-iyi-d iṣurdiyen s wacu ttxelliṣen tabzert! Fkan-as-d aṣurdi. 

20 Dɣa isteqsa-ten: Udem aked tira yellan deg uṣuṛdi-agi, wi ten-ilan? 

21 Rran-as: N Qayṣer! Imiren inna-yasen: Rret ihi i Qayṣer ayen yellan n 

Qayṣer, terrem i Yillu ayen yellan n Yillu! 

22 Mi slan i yimeslayen-agi, wehmen, dɣa ṛuḥen ǧǧan-t. 

23 Ass-nni, isaduqiyen i yellan d imdanen ur nettamen ara s ḥeggu n lmegtin, 

usan-d ɣer Sidna Ɛisa, steqsan-t, nnan-as: 

24 A Sidi, Musa inna-d: ma yella yemmut wergaz d amengur, ilaq gma-s ad 

yaɣ taǧǧalt-nni iwakken ad d-isɛu yid-s dderya ara iweṛten gma-s-nni 
yemmuten. 

25 Yuɣ lḥal llan ɣur-neɣ sebɛa watmaten, amezwaru izewǧen yemmut ur d-iǧǧi 

dderya, dɣa gma-s yerra ( yuɣ ) tameṭṭut-nni. 

26 Akkenni i teḍra d wis sin, d wis tlata, armi d wis sebɛa. 

27 Mi mmuten irkulli, temmut ula d tameṭṭut-nni; 

28 ass n ḥeggu n lmegtin anwa deg-sen ara tt-isɛun d tameṭṭut-is imi i tt-uɣen 

di sebɛa yid-sen? 

29 Sidna Ɛisa irra-yasen: Tɣelṭem! Axaṭer ur tefhimem Tira, ur tessinem 

tazmert n Yillu. 

30 Ass n ḥeggu n lmegtin, irgazen d tilawin ur zeggjen ara, meɛna ad uɣalen 

am lmalayek n Yillu deg igenni. 

31 Ɣef wayen yeɛnan ḥeggu n lmegtin, ur teɣṛim ara acu i d-inna Yillu: 

32 Nekk d Illu n Ibṛahim, d Illu n Isḥaq, d Illu n Yeɛqub. Illu, mačči d Illu n 

lmegtin, meɛna d Illu n wid yeddren. 

33 Mi s-slan, lɣaci qqimen ttweḥḥiden deg imeslayen-is! 

34 Mi slan ifariziyen belli Sidna Ɛisa yeɣleb isaduqiyen deg wawal, nnejmaɛen 

waygar-asen. 

35 Yiwen seg-sen d amusnaw n uṣaḍuf, isteqsa-t iwakken a t-ijeṛṛeb: 

36 A Sidi, anwa i d lameṛ ameqran meṛṛa di ṭawrat? 

37 Sidna Ɛisa irra-yas: Ad tḥemleḍ Sidi Ṛebbi Illu-inek seg wul-ik, s teṛwiḥt-ik, s 

wayen yellan di tezmert-ik. 

38 D wagi i d lameṛ yellan d amezwaru yerna d ameqran akk. 

39 Atah wayeḍ yesɛan azal annect umezwaru-agi: Ad tḥemleḍ lɣir-ik am 

yiman-ik. 

40 D sin lumuṛat-agi i d lsas n ṭawrat aked idlisen n lenbeya. 

41 Mi llan ifariziyen nnejmaɛen, Sidna Ɛisa isteqsa-ten yenna: 

42 D acu ara d-tinim ɣef Lmasiḥ? Ansi ara d-ikk, yeɛni anwi i d lejdud-is? Nnan-

as: D mmi-s n Dawed. 

43 Sidna Ɛisa yenna-yasen: Amek ihi i s-isemma Dawed s tezmert n Ṛṛuḥ 

iqedsen Sidi mi yenna: 

44 Sidi Ṛebbi yenna i Ssid-iw: ṭṭef amkan ɣer tama-w tayeffust, alamma rriɣ 

iɛdawen-ik seddaw iḍarren-ik. 

45 Ma yella ihi Dawed issawel-as Sidi amek ara yili ihi d mmi-s? 

46 Yiwen deg-sen ur izmir a s-d-irr awal, seg wass-nni ttaggaden a t-steqsin. 

Matthew 23 

1 Imiren Sidna Ɛisa inṭeq ɣer lɣaci d inelmaden-is inna-yasen: 

2 Imusnawen d ifariziyen sselmaden ṭawrat n Musa. 

3 Xedmet ayen akk ara wen-d-inin, meɛna ur xeddmet ara ayen xeddmen 

netni, axaṭer ayen i d-qqaren ur t-xeddmen ara. 

4 Ttcuddun tiɛekkmin ẓẓayen ttɛebbin-tent ɣef tuyat n yemdanen, ma d netni 

ttagin a ten-ɛiwnen ula s yixef n iḍudan-nsen. 

5 Ayen akk i xeddmen, xeddmen-t iwakken a ten-walin yemdanen, ssihriwen 

tiḥerztin-nsen, ssiɣzifen tiɣṛisin n llebsa-nsen. 

6 Ḥemmlen ad ṭṭfen imukan imezwura ama di tmeɣṛiwin ama di leǧwameɛ, 

ḥemmlen mi ara ttsellimen fell-asen yemdanen di tejmuyaɛ aked leswaq; 

7 ḥemmlen daɣen mi ara sen-qqaren yemdanen: a Sidi. 

8 Ma d kenwi ɣurwat a wen-qqaren: a Sidi axaṭer d atmaten i tellam yerna 

yiwen kan i d Ssid-nwen. 

9 Ur qqaret ula i yiwen di ddunit: Baba axaṭer anagar yiwen i d babat-wen, d 

Baba Ṛebbi yellan deg igenwan. 

10 Ur qebblet ara ad tettusemmim: imeqranen axaṭer anagar yiwen i d 

ameqran: D Lmasiḥ! 

11 Ameqran deg-wen, d win iqeddcen fell-awen. 

12 Kra n win issimɣuren iman-is ad d-irs, ma d win issimẓiyen iman-is ad 

ittwirfed! 

13 A nnger-nwen ay ifariziyen d imusnawen n ṭawrat, ay at sin wudmawen! 

Axaṭer tmeddlem tagelda n igenwan i yemdanen, ur tkeččmem kenwi, ur 
tettaǧam ad kecmen wid yebɣan! 

14 A nnger-nwen ay ifariziyen d imusnawen n ṭawrat, ay at sin wudmawen! 

Axaṭer tettettem ayla n tuǧǧal, tesṭuqqutem awal di tẓallit-nwen iwakken ad d-
tesbegnem iman-nwen telham. Ɣef wayagi, lɛiqab i kun-ittṛaǧun d ameqran! 

15 A nnger-nwen ay ifariziyen d imusnawen n ṭawrat, ay at sin udmawen! 

Tettnadim timura, tzeggrem lebḥuṛ iwakken ad d-trebḥem ɣas ula d yiwen ɣer 
ddin i tettabaɛem; mi t-id-ternam ɣur-wen, tettaram-t d win yuklalen 
ǧahennama akteṛ-nwen! 

16 A nnger-nwen ay iderɣalen yeṭṭfen afus i wiyaḍ! Teqqarem: Ma yella iggul 

wemdan s ufakan, ɣas iḥnet ulac fell-as; ma d win ara yegallen s ddheb yellan 
deg ufakan, ur s-ilaq ara ad iḥnet, ilaq ad iṭṭef di limin-ines! 

17 Ay imehbal, ay iderɣalen! D acu i yesɛan azal, d ddheb neɣ d afakan i 

yettarran ddheb-nni yettwaqeddes? 

18 Teqqarem daɣen: Win ara yegallen s udebder n iseflawen, ɣas iḥnet ulac 

fell-as, ma d win ara yegallen s lweɛda yellan ɣef udebder-nni, ur s-ilaq ara ad 
iḥnet, ilaq ad iṭṭef di limin-ines. 

19 Ay iderɣalen! Anwa i yesɛan azal, d lweɛda neɣ d idebder i yerran lweɛda-

nni tettwaqeddes? 

20 Win ara yegallen s udebder n iseflawen, iggul s udebder-nni d wayen akk 

yersen fell-as. 

21 Win ara yegallen s ufakan, iggul s ufakan aked Win i yellan deg-s. 

22 Win ara yegallen s igenwan, iggul s ukersi n tgeldit n Yillu aked Win 

yeqqimen fell-as. 

23 A nnger-nwen ay ifariziyen d imusnawen n ṭawrat, ay at sin wudmawen! 

Tettakem leɛcuṛ ɣef nneɛneɛ, abesbas d lkemmun, lameɛna tettaǧam ɣer 
deffir ayen akk yesɛan azal di ṭawrat: Lḥeq, ṛṛeḥma d laman; d annect-agi i 
yettṛaǧu deg-wen Sidi Ṛebbi ad tezwirem deg-sen a ten-txedmem, mbla ma 
terram deg idis ayen nniḍen. 

24 Ay iderɣalen iteṭṭfen afus i wiyaḍ! Tettṣeffim tissit-nwen seg izi, meɛna 

tesseblaɛem alɣem. 

25 A nnger-nwen ay ifariziyen d imusnawen n ṭawrat, ay at sin wudmawen! 

Axaṭer tessizdigem taqbuct d uḍebsi s ufella, meɛna ɣer daxel-nsen ččuṛen d 
tukeṛdiwin d ṭṭmeɛ. 

26 Ay afarizi aderɣal! Ssizdeg uqbel daxel n teqbuct d uḍebsi, iwakken ula s 

ufella-nsen ad izdigen! 

27 A nnger-nwen ay ifariziyen d imusnawen n ṭawrat, ay at sin wudmawen! 

Tettemcabim ɣer iẓekwan isebɣen s lǧir; s ufella cebḥen, ɣer daxel ččuṛen d 
iɣsan n lmegtin d rekku. 

28 Akka ula d kenwi, tettbegginem-d iman-nwen telham ɣer yemdanen, 

lameɛna zdaxel teččuṛem d leɣruṛ d cceṛ. 

29 A nnger-nwen ay ifariziyen d imusnawen n ṭawrat, ay at sin wudmawen! 

Tbennum iẓekwan n lenbeya, tettcebbiḥem iẓekwan n wid iḍuɛen Illu, 

30 teqqarem lemmer i nɛac di zzman n lejdud-nneɣ, tili ur neqbil ara a nttekki 

yid-sen deg ussizel n idammen n lenbeya. 

31 S wakka tettcehhidem belli kenwi d tarwa n wid ineqqen lenbeya 

32 yerna kenwi tettkemmilem ayen xedmen lejdud-nwen! 

33 A ccetla n izerman! Amek ara tmenɛem si lɛiqab n ǧahennama? 

34 Daymi ara wen-d-ceggɛeɣ lenbeya, ukyisen aked imusnawen n ṭawrat. Kra 

seg-sen a ten-tenɣem, kra a ten-tsemmṛem ɣef wumidag, kra nniḍen a ten-
tejlekḍem di leǧwameɛ-nwen yerna a ten-tettqehhiṛem si temdint ɣer tayeḍ. 

35 Swakka, idammen n iḥeqqiyen yuzzlen di lqaɛa, si Habil aḥeqqi mmi-s n 

Adem armi d Zakarya mmi-s n Birikya, i tenɣam ger ufakan aked udebder n 
iseflawen, ad d-uɣalen ɣer yiri-nwen. 

36 A wen-d-iniɣ tidett: Ayagi meṛṛa ad d-iɣli ɣef lǧil-agi! 

37 A tamdint n Yirucalim! A tamdint n Yirucalim ineqqen lenbeya, ireǧǧmen wid 

i m-d-ittuceggɛen sɣur Yillu, acḥal n tikkal i bɣiɣ ad d-jemɛeɣ arraw-im akken 
tjemmeɛ tyaziṭ ifṛax-is ddaw wafriwen-is, meɛna tegummaḍ! 

38 Ihi atan wexxam-im ad ixlu! 

39 Axaṭer aql-i a wen-iniɣ: Ur tettuɣalem ara a yi-twalim, alamma d ass i deg 

ara tinim: Ittubarek win i d-yusan s yisem n Sidi Ṛebbi! 

Matthew 24 

1 Mi d-iffeɣ Sidna Ɛisa seg ufakan, iteddu ad iṛuḥ, inelmaden-is qerrben ɣur-s, 

ttwehhin-as iwakken ad irr ddehn-is ɣer ccbaḥa aked lebni n ufakan. 

2 Meɛna Sidna Ɛisa inna-yasen: Twalam annect-agi meṛṛa? A wen-iniɣ tidett: 

Ur d-ittɣimi weẓru ɣef wayeḍ, kullec ad ihudd. 

3 Yuli ɣer yiɣil n uzemmur iqqim weḥd-s, inelmaden-is usan-d a t-steqsin nnan-

as: Melmi ara d-iḍru wayen i d-tenniḍ, amek ara neɛqel ass ameqran n tisin-
inek aked taggara n ddunit? 

4 Sidna Ɛisa inna-yasen: Ɣurwat win ara wen-ikellxen! 

5 Axaṭer aṭas n yemdanen ara d-yasen s yisem-iw, ad d-inin: D nekk i d 

Lmasiḥ! Yerna ad kellxen aṭas n lɣaci. 

6 Ad teslem s ṭṭradat d tegrawliwin, meɛna ɣurwat ad kun-iffeɣ leɛqel. Ur 

ttaggadet ara, axaṭer ilaq ad d-iḍru wannect-a, meɛna mazal mačči d nnger n 
ddunit. 

7 Agdud ad innaɣ d wayeḍ, tagelda ad teẓdem ɣef tayeḍ, ad d-yili laẓ d zzelzlat 

deg waṭas n temnaḍin. 

8 Ayagi akk ara yeḍrun, ad yili am lqeṛḥ amezwaru n tmeṭṭut iṭṭfen addud. 

9 Imiren ad kun-fken iwakken ad tettuɛetbem, ad kun-nɣen, leǧnas meṛṛa ad 

kun-keṛhen ɣef ddemma n yisem-iw. 

10 Aṭas ara yeǧǧen liman-nsen, ad msekṛahen, ad ttemyexdaɛen waygar-

asen. 

11 Ad d-nnulfun lenbeya n lekdeb, ad ɣuṛṛen aṭas n lɣaci, 

12 simmal ad ittzad lbaṭel, simmal lmaḥibba n waṭas n yemdanen ad tenqes. 

13 Ma d win ara yeṭṭfen di liman-is alamma d taggara, ad ittusellek. 

14 Lexbaṛ-agi n Lxiṛ n tgelda, ad ittubecceṛ di ddunit meṛṛa iwakken leǧnas akk 

ad slen yis. Imiren ara d-taweḍ taggara n ddunit. 

15 Mi ara twalim deg wemkan iqedsen win iwumi semman lmuṣiba issengaren 

i ɣef d-ihdeṛ nnbi Danyil; ( win ara yeɣṛen taktabt-agi n nnbi Danyil ad ifhem!) 

16 Imiren, wid ara yilin di tmurt n Yahuda ilaq ad rewlen ɣer idurar, 

17 win ara yilin s ufella n ssqef, ur ilaq ara ad ikcem ɣer wexxam iwakken ad d-

iddem lqecc-is, 

18 win daɣen ara yilin di lexla, ur ilaq ara ad yuɣal ɣer deffir iwakken ad d-

iddem abeṛnus-is! 

19 A tawaɣit n tilawin ara yilin s tadist aked tid ara yessuṭuḍen deg ussan-nni! 

20 Dɛut ɣer Yillu iwakken tarewla-agi-nwen ur d-tḍerru ara di ccetwa neɣ deg 

wass n westeɛfu. 

21 Axaṭer ad yili yiwen n leɛtab ur d-nelli seg wasmi d-tebda ddunit ar ass-a 

yerna ur ittuɣal ara ad d-yili! 

22 Lemmer ur issenqes ara Yillu deg wussan-nni, tili yiwen ur imenneɛ, meɛna 

ɣef ddemma n wid yextaṛ ara yeṣṣenqes i wussan-agi. 

23 Imiren ma yenna-yawen-d yiwen: Lmasiḥ atan dagi neɣ atan, dihin, ur 

ttamnet ara! 

24 Axaṭer ad d-asen wid ara yerren iman-nsen d Lmasiḥ neɣ d lenbeya, ad 

xedmen lbeṛhanat d leɛǧayeb aked licaṛat iwakken ad kellxen ma zemren ula 
d wid yextaṛ Yillu. 

25 Atan nniɣ-awen-t-id ihi: 

26 ma nnan-awen Lmasiḥ atan deg uneẓruf, ur ttṛuḥut ara, neɣ ma nnan-awen 

walit, atan deg umkan-ihin yeffren, ur ttamnet ara. 

27 Axaṭer asmi ara d-yas Mmi-s n wemdan, ad yili am tafat n lebṛaq mi ara d-

tfeǧǧeǧ si cceṛq alamma d lɣeṛb. 

28 Anda yella umurḍus, dinna ara nnejmiɛen igudar. 

29 Mi ara ɛeddin wussan-nni n leɛtab, iṭij ad inqes, aggur ur d-ittak ara tiziri-

ines, itran ad d-ɣlin seg igenni, tizmar n igenwan ad rgagint. 

30 Imiren ad d-iban Mmi-s n wemdan deg igenni, leɛṛac meṛṛa n ddunit ad 

meǧden, mi ara walin Mmi-s n wemdan deg igenwan, yusa-d ɣef wusigna s 
tezmert aked tmanegt d tameqrant. 

31 Ad d-iceggeɛ lmalayek-is ad berrḥen s ṣṣut n lbuq, ad d-snejmaɛen wid akk 

yextaṛ Sidi Ṛebbi, si yal amkan, seg ixef n ddunit ɣer wayeḍ. 

32 Meyzet ɣef lemtel n tneqlett: Mi leqqaqit isegman-is, fsan wafriwen-is, 

teḥṣam iwweḍ-d unebdu! 

33 Ula d kenwi, mi ara twalim iwweḍ-d wannect-agi meṛṛa, ḥṣut belli Mmi-s n 

wemdan itteddu-d, atan ɣer tewwurt. 

34 A wen-d-iniɣ tidett: Lǧil-agi ur ittɛedday ara alamma iḍra-d wannect-agi 

meṛṛa. 

35 Igenni d lqaɛa ad fnun, ma d imeslayen-iw ur fennun ara! 

36 Meɛna ɣef wayen yeɛnan ass neɣ ssaɛa n wannect-agi meṛṛa, yiwen ur ten-

issin, ama d lmalayek n igenwan, ama d Amemmit, anagar Baba Ṛebbi i 
yeẓran. 

37 Am akken i teḍra di zzman n nnbi Nuḥ, akken daɣen ara teḍru asmi ara d-

yas Mmi-s n wemdan. 

38 Axaṭer deg ussan-nni uqbel ad d-neflen waman ɣef ddunit, imdanen llan 

tetten, tessen, ttemyezwaǧen, zeggjen i warraw-nsen, armi d ass i deg 
yekcem nnbi Nuḥ ɣer lbabuṛ. 

39 Yiwen ur ifaq s wacemma armi d-ḥemlen waman i ten-iwwin, snegren-ten 

akk. Akken ara teḍru di lweqt n tisin n Mmi-s n wemdan! 

40 Imiren, ger sin yergazen ara yilin deg iger, yiwen ad ittwirfed wayeḍ ad d-

iqqim. 

41 Ger snat n tilawin yeẓẓaden s tsirt, yiwet ad tettwirfed tayeḍ ad d-teqqim! 

42 Ɛasset ihi ur ɣefflet ara! Axaṭer ur teẓrim ara lweqt i deg ara d-yas Ssid-

nwen! 

43 Rret ddehn-nwen ɣer wayagi: Lemmer iẓri bab n wexxam lweqt i deg ara d-

yas umakar, tili ad iɛiwez ur iggan ara, iwakken ur ittɛemmid ara ad ittwiftek 
wexxam-is. 

44 Daymi ula d kenwi heggit iman-nwen axaṭer di lweqt i ɣef ur tebnim ara, ara 

d-yas Mmi-s n wemdan. 

45 Anwa i d aqeddac aɛeqli i ɣef ara yettkel bab n wexxam? D win ara iwekkel 

ɣef wat wexxam-is meṛṛa, iwakken a sen-ifk lqut-nsen di lawan. 

46 Amarezg n uqeddac-agi ara d-yaf bab n wexxam mi ara d-yaweḍ ilha d 

ccɣel-nni. 

47 A wen-iniɣ tidett: A t-irr d lewkil ɣef wayla-s meṛṛa! 

48 Meɛna ma yella axeddam-agi diri-t, ad yini deg ul-is: Bab n wexxam iɛeṭṭel, 

mazal ur d-ittas ara; 

49 dɣa ad ibdu ad ikkat iqeddacen n wexxam-nni, ad itett, ad itess netta d 

isekṛanen. 

50 Bab n wexxam ad d-yas deg wass i ɣef ur ibni ara uqeddac-nni, di lawan ur 

iẓri. 

51 A t-iqecceɛ, a t-iɛaqeb akken ttwaɛaqaben at sin udmawen: Imiren ara yilin 

imeṭṭawen d nndama tameqrant. 

Matthew 25 

1 Daymi deg wussan-nni, tagelda n igenwan ad tecbu ɣer ɛecṛa telmeẓyin i 

yeddmen tiftilin-nsent iwakken ad ṛuḥent ad mmagrent isli. 

2 Xemsa seg-sent d tuḥṛicin, xemsa nniḍen d tungifin. 

3 Mi d-ddment tungifin-nni tiftilin-nsent, ur d-wwint ara zzit yid-sent. 

4 Ma d tuḥṛicin-nni, wwint-d yid-sent tiqbucin n zzit. 

5 Imi i yɛeṭṭel isli, tilmeẓyin-nni nuddment dɣa ṭsent. 

6 Di tlemmast n yiḍ, yiwet n taɣect tɛeggeḍ-d: Ataya yesli iteddu-d, ffɣemt a t-

temmagremt! 

7 Imiren kan ukint-d akk telmeẓyin-nni, heggant tiftilin-nsent. 

8 Tungifin-nni nnant i tuḥṛicin: Fkemt-aɣ-d kra si zzit-nkunt, tiftilin-nneɣ qṛib ad 

xsint. 

9 Tuḥṛicin rrant-asent: Ulamek, ur ɣ-d-tkeffu ara i nekenti d kenemti, ṛuḥemt ad 

d-taɣemt i yiman-nkunt ɣer wid yeznuzun. 

10 Mi ṛuḥent ad d-aɣent, isli iwweḍ-d, tuḥṛicin-nni iheggan iman-nsent kecment 

yid-s ɣer wexxam n tmeɣṛa, dɣa rran-d tawwurt. 

11 Mi i d-wwḍent tungifin-nni, bdant ttɛeggiḍent: A Sidi, a Sidi ldi-yaɣ-d 

tawwurt. 

12 Meɛna netta irra-yasent-d: Ad kunt-iniɣ tidett: Ur kunt-ssineɣ ara! 

13 Daymi a wen-iniɣ: Ɛasset, imi ur teẓrim ass, ur teẓrim lweqt. 

14 Ass n tuɣalin n Mmi-s n wemdan ad yili daɣen am yiwen n wergaz i ytteddun 

ad iṛuḥ ɣer lɣeṛba, isnejmaɛ-d iqeddacen-is, iwekkel-iten ɣef wayen akk yesɛa. 

15 Ifka i umezwaru xems meyya n twiztin n ddheb, wis sin ifka-yas mitin, wis 

tlata ifka-yas meyya; ifka i yal yiwen s wakken yezmer, dɣa iṛuḥ. 

16 Imiren kan, aqeddac-nni iwumi yefka xems meyya n twiztin, iṛuḥ itjaṛ yis-

sent, irbeḥ-d xems meyya nniḍen. 

17 Ula d win iwumi yefka mitin, ixdem akken, irbeḥ-d mitin nniḍen. 

18 Ma d win iwumi yefka meyya, iṛuḥ iɣza di lqaɛa, iffer tiwiztin-nni i s-d-ifka 

umɛellem-is. 

19 Mi yɛedda lweqt, yuɣal-d umɛellem-nni, isnejmaɛ-iten-id iwakken ad 

imḥasab yid-sen. 

20 Win akken iwumi yefka xems meyya n twiztin, yusa-d iwwi-d yid-s xems 

meyya n twiztin nniḍen, inna-yas: A Sidi tefkiḍ-iyi-d xems meyya n twiztin n 
ddheb, atentih xems meyya nniḍen i d-rebḥeɣ yis-sent. 

21 Amɛellem-is inna-yas: D ayen yelhan i txedmeḍ ay aqeddac unṣiḥ, imi deg-

k laman ɣef tɣawsiwin timecṭuḥin, sya d asawen ad ak-wekkleɣ ɣef tmeqranin! 
Ili-k di lfeṛḥ yid-i! 

22 Aqeddac-nni iwumi yefka mitin n twiztin n ddheb, iqeṛṛeb-d ula d netta, inna-

yas: A Sidi tefkiḍ-iyi mitin n twiztin n ddheb, atentih mitin nniḍen i d-rebḥeɣ yis-
sent. 

23 Amɛellem-is inna-yas: D ayen yelhan i txedmeḍ, ay aqeddac unṣiḥ imi deg-

k laman ɣef tɣawsiwin timecṭuḥin, sya d asawen ad ak-wekkleɣ ɣef tmeqranin! 
Ili-k di lfeṛḥ yid-i! 

24 Iwweḍ-d win akken iwumi yefka meyya n twiztin, inna-yas: A Sidi, ẓriɣ-k d 

argaz iweɛṛen, tmeggreḍ anda ur tezriɛeḍ, tjemmɛeḍ seg wennar ayen ur 
tesrewteḍ, 

25 dɣa uggadeɣ-k, daymi i ṛuḥeɣ ffreɣ deg wakal tiwiztin-nni i yi-tefkiḍ. Atan 

wayla-k, ddem-it! 

26 Amɛellem-is inna-yas: Ay aqeddac amcum, ameɛdaz! Imi i yi-teẓriḍ 

meggreɣ-d anda ur zriɛeɣ, jemmɛeɣ-d daɣen anda ur srewteɣ, 

27 acuɣer ihi ur tessekraḍ ara idrimin-iw iwakken mi ara d-uɣaleɣ a ten-id-rreɣ 

s lfayda. 

28 Imiren amɛellem-nni yumeṛ i yiqeddacen-is inna-yasen: Kkset-as meyya-nni 

n twiztin ternum-tent i win yesɛan ɛecṛa alef n twiztin! 

29 Axaṭer kra win yesɛan, a s-nernu ad yili di tawant, ma d win ur nesɛi ara, a 

s-nekkes ula d ayen yesɛa. 

30 Ma d aqeddac-agi ur nemɛin, ḍeggṛet-tt ɣer ṭṭlam n beṛṛa anda ara yilin 

imeṭṭawen d nndama tameqrant. 

31 Asmi ara d-yas Mmi-s n wemdan di tmanegt-is netta d lmalayek meṛṛa, ad 

iqqim ɣef ukersi n tgeldit-is n tmanegt; 

32 leǧnas meṛṛa ad d-nnejmaɛen zdat-s, a ten-ifṛeq am umeksa iɛeẓlen ulli ɣef 

tɣeṭṭen. 

33 Ad irr ulli ɣer uyeffus-is, tiɣeṭṭen ɣer uzelmaḍ-is. 

34 Imiren agellid ad yini i wid yellan ɣer uyeffus-is: Aset-d a kenwi iburek Baba, 

ad tweṛtem tagelda i wen-ittuheggan seg wasmi i tebda ddunit. 

35 Axaṭer lliɣ lluẓeɣ tefkam-iyi ččiɣ, ffudeɣ tefkam-iyi swiɣ, usiɣ-d d abeṛṛani 

testeṛḥbem yis-i, 

36 lliɣ d aɛeryan tesselsem-iyi, d amuḍin telham-d yid-i, lliɣ daɣen d ameḥbus 

tusam-d teẓram-iyi. 

37 Imiren iḥeqqiyen a s-d-rren: A Sidi, melmi i k-neẓra telluẓeḍ, nefka-yak 

teččiḍ? Neɣ neẓra-k teffudeḍ nefka-yak teswiḍ? 

38 Melmi daɣen i d-tusiḍ d abeṛṛani nesṭeṛḥeb yis-k, neɣ melmi i k-nwala d 

aɛeryan, nessels-ik? 

39 Melmi i k-neẓra d amuḍin neɣ di lḥebs nusa-d ɣur-k? 

40 Agellid a sen-d-irr: A wen-iniɣ tidett, yal tikkelt i deg txedmem ayagi i yiwen 

seg imecṭuḥen-agi yellan d atmaten-iw, i nekk iwumi t-txedmem. 

41 Imiren ad yini i wid yellan ɣer uzelmaḍ-is: Beɛdet akkin fell-i a kenwi 

yettwaneɛlen, ṛuḥet ɣer tmes n dayem yettwaheggan i cciṭan d wid i t-tebɛen. 

42 Axaṭer lliɣ lluẓeɣ ur yi-tesseččem ara, ffudeɣ ur yi-tefkim ara ad sweɣ, 

43 usiɣ-d d abeṛṛani ur testeṛḥbem ara yis-i, lliɣ d aɛeryan ur yi-tesselsem ara, 

lliɣ daɣen d amuḍin, d ameḥbus, ur d-tusim ara ad testeqsim fell-i. 

44 Imiren ula d netni a s-d-rren: A Sidi, melmi i k-neẓra telluẓeḍ neɣ teffudeḍ, d 

abeṛṛani neɣ d aɛeryan, d amuḍin neɣ d ameḥbus, ur d-nelhi ara yid-k? 

45 Netta a sen-d-irr: A wen-iniɣ tidett: Yal tikkelt i deg ur texdimem ara ayagi i 

yiwen seg imecṭuḥen-agi, i nekk iwumi ur t-texdimem ara. 

46 Imiren widak-agi ad kecmen ɣer lɛiqab ur nfennu, ma d iḥeqqiyen ad 

kecmen ɣer tudert n dayem! 

Matthew 26 

1 Mi yfukk Sidna Ɛisa imeslayen-agi, yenna i yinelmaden-is: 

2 Mazal sin wussan i Tfaska n leslak, Mmi-s n wemdan ad ittuzenz iwakken ad 

ittusemmeṛ ɣef wumidag. 

3 Dɣa lmuqedmin imeqranen aked imṛayen n wegdud nnejmaɛen deg ufrag n 

Kayif, i yellan d lmuqeddem ameqran. 

4 Msefhamen ad ṭṭfen Sidna Ɛisa s tḥila iwakken a t-nɣen. 

5 Meɛna nnan: mačči deg ussan-agi n lɛid n Tuffɣa ara t-neḥbes, neɣ mulac ad 

ikker ccwal ger lɣaci. 

6 Mi yella Sidna Ɛisa di taddart n Bitanya, deg wexxam n Semɛun abeṛsi, 

7 attaya yiwet n tmeṭṭut tewwi-d tabuqalt yettwaxedmen s wedɣaɣ amellal, 

teččuṛ d leɛṭer ɣlayen. Mi yeqqim Sidna Ɛisa ɣer ṭṭabla, tameṭṭut-nni tusa-d 
tesmar leɛṭer-nni ɣef wuqerruy-is. 

8 Mi walan ayagi, inelmaden iɣaḍ-iten lḥal, nnan: Iwumi lexṣara-yagi? 

9 Lemmer nezzenz leɛṭer-nni, tili yewwi-d ssuma tameqrant ara nefṛeq i 

yigellilen! 

10 Sidna Ɛisa yeẓran wayen nnan waygar-asen, inna-yasen: Acuɣer i 

tesḥeznem tameṭṭut-agi? D ayen yelhan i yi-texdem! 

11 Axaṭer ad tesɛum daymen igellilen yid-wen, meɛna nekk ur ttiliɣ ara daymen 

yid-wen. 

12 Mi d-tesmar leɛṭer-agi fell-i, d tafekka-w i thegga i temḍelt-iw. 

13 A wen-iniɣ tidett: Di yal amkan n ddunit i deg ara ittubecceṛ Lexbaṛ n Lxiṛ, 

ad d-ttmektayen tameṭṭut-agi d wayen texdem. 

14 Imiren Yudas n Qeṛyut, yiwen si tnac-nni n inelmaden n Sidna Ɛisa, iṛuḥ ɣer 

lmuqedmin imeqranen, 

15 inna-yasen: Ma wwiɣ-kkun ɣur-s a t-d-teṭṭfem, d acu ara yi-tefkem? Fkan-as 

tlatin n iṣurdiyen n lfeṭṭa. 

16 Seg imiren, Yudas ittɛassa tagnitt i deg ara yizmir ad izzenz Sidna Ɛisa. 

17 Ass amezwaru n lɛid n weɣṛum mbla iɣes n temtunt, inelmaden usan-d ɣer 

Sidna Ɛisa nnan-as: A Sidi, anda i tebɣiḍ ad ak-nheggi imensi n Tfaska n 
leslak? 

18 Irra-yasen: Ṛuḥet ɣer temdint, ɣer leflani, init-as: Inna-yak Ssid-nneɣ, lweqt-

iw iwweḍ-d, deg uxxam-ik ara sɛeddiɣ Tafaska n leslak nekk d inelmaden-iw. 

19 Inelmaden-nni xedmen ayen i sen-inna Sidna Ɛisa, heggan imensi n Tfaska 

n leslak. 

20 Mi d-teɣli tmeddit, Sidna Ɛisa iqqim ad ičč netta d inelmaden-is. 

21 Mi llan tetten inna-yasen: A wen-iniɣ tidett: Yiwen seg-wen a yi-izzenz. 

22 Mi d-inna ayagi, ikcem-iten akk leḥzen d ameqran, bdan qqaren-as yiwen 

yiwen: Neɣ mačči d nekk a Sidi? 

23 Irra-yasen: Win igren afus-is yid-i deg uḍebsi, d netta ara yi-izzenzen. 

24 Ad iḍru d Mmi-s n wemdan akken yura fell-as; meɛna a nnger n win ara t-

izzenzen, lemmer ur d-ilul ara axiṛ-is. 

25 Yudas ara t-ixedɛen inṭeq yenna-yas: Ɛni d nekk a Sidi? Sidna Ɛisa irra-yas: 

Atan tenniḍ-t-id! 

26 Mi llan tetten, Sidna Ɛisa iddem-d aɣrum, iḥmed Ṛebbi, icekkeṛ-it, dɣa ibḍa-

t, ifṛeq-it i yinelmaden-is, inna-yasen: Ččet aɣrum-agi: D tafekka-w. 

27 Iddem-d daɣen taqbuct, iḥmed Illu, icekkeṛ-it, ifka-yasen-tt, inna-yasen: 

Swet akk si teqbuct-agi, 

28 axaṭer ayagi d idammen-iw, d idammen n temsisit, ara yazzlen ɣef yizumal 

n lɣaci ɣef ddemma n leɛfu n ddnubat-nsen. 

29 A wen-d-iniɣ: Ur ttuɣaleɣ ara ad sweɣ seg waman-agi n tẓurin alamma d ass 

i deg ara ten-sweɣ d ijdiden yid-wen, di tgelda n Baba Ṛebbi. 

30 Mi ḥemden Sidi Ṛebbi s ccnawi d isefra, ṛuḥen ulin ɣer yiɣil n uzemmur. 

31 Dinna Sidna Ɛisa inna-yasen: Iḍ-agi a wen-iliɣ akk d sebba n tuccḍa, axaṭer 

yura: ad wwteɣ ameksa, ulli n tqeḍɛit-is ad rewlent ɣer yal tama. 

32 Meɛna mi ara d-ḥyuɣ si ger lmegtin, a yi-tafem zwareɣ ɣer tmurt n Jlili. 

33 Buṭrus inṭeq, inna: Ɣas a sen-tiliḍ d sebba n tuccḍa i wiyaḍ akk, nekk d 

lmuḥal ad ccḍeɣ. 

34 Sidna Ɛisa inna-yas: Ad k-iniɣ tidett: Deg iḍ-agi uqbel ad iskuɛ uyaziḍ, a yi-

tnekṛeḍ tlata n iberdan. 

35 Buṭrus irra-yas: Ɣas lukan d lmut ara mmteɣ yid-k, d lmuḥal ad ak-nekkṛeɣ! 

Ula d inelmaden nniḍen, nnan-as am netta. 

36 Imiren Sidna Ɛisa iṛuḥ yid-sen ɣer yiwen wemkan ittusemman Jitsimani, 

inna i yinelmaden-is: Qqimet dagi, nekk ad ṛuḥeɣ ad dɛuɣ ɣer Sidi Ṛebbi. 

37 Iwwi yid-s Buṭrus aked sin warraw-nni n Zabadi; ibda ikcem-it leḥzen d uɣilif. 

38 Dɣa inna-yasen: Ḥusseɣ s leḥzen n lmut, qqimet dagi, ɛiwzet yid-i! 

39 Iṛuḥ iɣli ɣef wudem, ibda ittẓalla yeqqar: A Baba Ṛebbi, ma yella wamek, 

ssebɛed fell-i leɛtab-agi! Meɛna akken tebɣiḍ keččini, mačči akken bɣiɣ 
nekkini. 

40 Yuɣal-d ɣer inelmaden-is, yufa-ten-id ṭṭsen, yenna i Buṭrus: Ur tezmirem ara 

ad tɛiwzem yid-i ula d yiwet n ssaɛa? 

41 Ɛiwzet, ẓallet, iwakken ur tɣellim ara deg ujeṛṛeb! Axaṭer ṛṛuḥ dayem yewjed 

ma d tafekka d tameɛlalt! 

42 Ibɛed akkin tikkelt tis snat iwakken ad iẓẓall, yenna: A Baba, ma yella 

ulamek ara tesbeɛdeḍ fell-i leɛtab-agi, ma ilaq a yi-d-yaweḍ! Ad iḍru lebɣi-k! 

43 Mi d-yuɣal, yufa-ten-id daɣen ṭṭsen, iɣleb-iten nuddam. 

44 Iǧǧa-ten, issebɛed iman-is daɣen fell-asen, idɛa tikkelt tis tlata am tikkelt-nni 

tamezwarut. 

45 Mi d-yuɣal ɣer inelmaden-is, yufa-ten-id mazal-iten ṭṭsen; inna-yasen: Lweqt 

i deg ara yettwisellem Mmi-s n wemdan ɣer ifassen n yemcumen iwweḍ-d, 
kenwi mazal-ikkun teṭṭsem? 

46 Dɣa inna-yasen: Kkret fell-awen, ataya iteddu-d win i yi-izzenzen! 

47 Mazal-it ittmeslay mi d-iwweḍ Yudas yellan d yiwen si tnac-nni inelmaden. 

Ddan-d yid-s aṭas n lɣaci s iɛekkzan d ijenwiyen, ceggɛen-ten-id lmuqedmin 
imeqranen aked imṛayen n wegdud. 

48 Win akken i t-izzenzen, imsefham yid-sen, inna-yasen: Win i ɣef ara selmeɣ, 

d win ara teṭṭfem! 

49 Imiren, iqeṛṛeb ɣer Sidna Ɛisa inna-yas: Sslam fell-ak a Sidi! Dɣa isellem 

fell-as. 

50 Sidna Ɛisa inna-yas: Ay ameddakel, ayen ɣef i d-tusiḍ a t-txedmeḍ, xdem-it! 

Dɣa lɣaci-nni qerrben ɣer Sidna Ɛisa ṭṭfen-t. 

51 Yiwen seg wid yeddan d Sidna Ɛisa ijbed-d ajenwi-ines, iwwet aqeddac n 

lmuqeddem ameqran, igzem-as ameẓẓuɣ-is. 

52 Sidna Ɛisa inṭeq inna-yas: Err ajenwi-inek ɣer wemkan-is, axaṭer kra n win 

ara irefden ajenwi, ad immet s ujenwi! 

53 Ɛni tɣileḍ ur zmireɣ ara ad ssutreɣ i Baba a yi-d-iceggeɛ luluf n lmalayek? 

54 Amek ihi ara ttwikemlent Tira i d-ixebbṛen belli ilaq ad d-iḍru wayagi meṛṛa? 

55 Imiren Sidna Ɛisa yenna i lɣaci: Kul ass ttiliɣ yid-wen deg ufakan, 

sselmadeɣ, ur yi-teṭṭifem ara, ass-agi tusam-d ɣur-i s iɛekkzan d ijenwiyen am 
akken d bu tmegṛaḍ i lliɣ! 

56 Meɛna annect-agi meṛṛa yeḍra-d iwakken ad ttwikemlent tira n lenbeya. 

Imiren, inelmaden meṛṛa ǧǧan-t, yal yiwen ɣer wanda yerwel. 

57 Wid yeṭṭfen Sidna Ɛisa wwin-t ɣer Kayif, ameqran n lmuqedmin, anda i 

nnejmaɛen imusnawen n ṭawrat d imṛayen n wegdud. 

58 Buṭrus iḍfeṛ-it, ikcem ɣer wefrag n lmuqeddem ameqran, iqqim aked 

iɛessasen n lǧameɛ iwakken ad iẓer amek ara tefru temsalt. 

59 Imiren lmuqedmin imeqranen aked useqqamu n ccṛeɛ, ttnadin inigan ara 

icehden fell-as s ẓẓur, iwakken ad ḥekmen fell-as s lmut, 

60 meɛna ur s-d-ufin ara sebba, ɣas akken aṭas i d-icehden fell-as. 

61 Aten-aya sin yergazen qerrben-d nnan: D wagi i d-innan: zemreɣ ad huddeɣ 

afakan n Yillu, a s-ɛiwdeɣ lebni di tlata wussan. 

62 Ameqran n lmuqedmin ikker, inna-yas: Ulac ayen ara d-terreḍ ɣef wayen 

akka i d-ccetkan fell-ak? 

63 Sidna Ɛisa issusem. Dɣa ameqran n lmuqedmin yenna-yas: Greɣ-ak-d Illu 

yeddren, ma ur ɣ-d-tenniḍ ma d kečč i d Lmasiḥ, Mmi-s n Yillu! 

64 Sidna Ɛisa irra-yas: Tenniḍ-t-id! Yerna a wen-iniɣ, sya d asawen: Mmi-s n 

wemdan ad iqqim ɣer uyeffus n Unezmar, ad t-twalim iteddu-d ɣef wusigna 
seg yigenni. 

65 Imiren ameqran n lmuqedmin icerreg aqenduṛ-is yenna: Ikfeṛ! Iwumi 

neḥwaǧ inigan tura? Teslam akk d acu i d-inna! D acu tennam? 

66 Rran-as-d: Yuklal lmut! 

67 Dɣa bdan ssusufen-t, ttaken-as tiyitiwin d ibeqqayen, 

68 qqaren-as: Ɛqel a Lmasiḥ, ini-yaɣ-d anwa i k-iwwten! 

69 Buṭrus yella iqqim deg ufrag, tqerreb ɣur-s yiwet n tqeddact tenna-yas: Ula d 

kečč telliḍ d Ɛisa ajlili! 

70 Meɛna inkeṛ zdat-sen meṛṛa yenna-yas: Ur ẓriɣ ara d acu tebɣiḍ ad d-tiniḍ! 

71 Akken itteddu ɣer tewwurt, twala-t tqeddact nniḍen, tenna i wid akk yellan 

dinna: Wagi yella aked Ɛisa anaṣari! 

72 Inkeṛ daɣen s limin: Qqaṛeɣ-awen ur ssineɣ ara argaz-agi! 

73 Taswiɛt kan, wid yellan dinna qerrben daɣen ɣer Buṭrus nnan-as: Mebla 

ccekk, kečč telliḍ seg-sen, tameslayt-ik tbeggen-d belli d ajlili i telliḍ! 

74 Ibda ittgalla irennu: Di leɛmeṛ ur ssineɣ argaz-agi! Imiren kan iskuɛ uyaziḍ. 

75 Dɣa Buṭrus immekta-d imeslayen-nni i s-d-inna Sidna Ɛisa: uqbel ad iskuɛ 

uyaziḍ, a yi-tnekṛeḍ tlata n tikkal. Iffeɣ ɣer beṛṛa s nndama tameqrant, iṭṭerḍeq 
d imeṭṭawen. 

Matthew 27 

1 Taṣebḥit, nnejmaɛen-d akk lmuqedmin imeqranen aked imṛayen n wegdud, 

mcawaṛen iwakken ad nɣen Sidna Ɛisa. 

2 Dɣa urzen-t, wwin-t i Bilaṭus, yellan d lḥakem n Ṛuman. 

3 Mi ywala ḥekmen ɣef Sidna Ɛisa, Yudas-nni i t-ixedɛen indem. Di nndama-

nni-ines tameqrant, iṛuḥ ɣer lmuqedmin imeqranen d imṛayen n wegdud, irra-
yasen tlatin-nni n twiztin n lfeṭṭa, dɣa 

4 inna-yasen: Denbeɣ, nekk i wen-d-izzenzen amdan aḥeqqi. Rran-as-d: Ur ɣ-

d-tewqiɛ ara lmeɛna, wagi d ccɣel-ik. 

5 Yudas iḍeggeṛ tiwiztin-nni deg ufakan, imiren iṛuḥ iɛelleq iman-is. 

6 Lmuqedmin imeqranen leqḍen-d tiwiztin-nni n lfeṭṭa, nnan: Ur iḥlil ara ad 

tent-nerr ɣer texriṭ iqedsen, imi d lexlaṣ n temgeṛṭ. 

7 Mi mcawaṛen d acu ara xedmen s twiztin-nni, msefhamen iwakken ad aɣen 

taferka n yiwen wergaz ixeddmen afexxaṛ, iwakken a tt-rren d timeqbeṛt i 
yibeṛṛaniyen. 

8 Daymi taferka-agi tettusemma ar ass-a: Taferka n idammen. 

9 S wakka i yeḍra wayen i d-inna nnbi Irmiya: Ddmen-d tlatin n twiztin-nni n 

lfeṭṭa, d azal n win iwumi fkan wat Isṛail ssuma; 

10 uɣen yis taferka ɣer win ixeddmen afexxaṛ, akken i yi-d-yumeṛ Sidi Ṛebbi. 

11 Sidna Ɛisa ibedd zdat lḥakem Bilaṭus. Isteqsa-t lḥakem-nni inna-yas: D kečč 

i d agellid n wat Isṛail? Sidna Ɛisa yerra-yas: Tenniḍ-t-id! 

12 Lmuqedmin imeqranen aked imṛayen n wegdud sseḍlamen deg-s, ma d 

netta ur sen-d-irri ula d acemma. 

13 Bilaṭus inna i Sidna Ɛisa: Ɛni ur tesliḍ ara ayen akk ɣef i d-ttcetkin fell-ak? 

14 Sidna Ɛisa issusem, ur s-d-yerri ula d yiwen n wawal, ayagi d ayen 

iswehmen lḥakem. 

15 Lḥakem innum di mkul lɛid n Tuffɣa ittserriḥ-d i yiwen umeḥbus i yextaṛ 

lɣaci. 

16 Yella yakan yiwen umeḥbus mechuṛen, ittusemman Barabas. 

17 Mi d-nnejmaɛen akk lɣaci, Bilaṭus isteqsa-ten: Anwa i tebɣam a s-d-serrḥeɣ: 

I Barabas neɣ i Ɛisa ittusemman Lmasiḥ? 

18 Axaṭer iẓra s tismin i s-d-wwin Ɛisa. 

19 Mi yella Bilaṭus ittcaṛaɛ, tceggeɛ-as-d tmeṭṭut-is, tenna-yas-d: Ur ssekcam 

ara iman-ik di temsalt n uḥeqqi-agi, axaṭer ass-agi targit urgaɣ fell-as terwi-yi 
lxaṭer. 

20 Lmuqedmin imeqranen aked imṛayen n wegdud sḥeṛcen-d lɣaci iwakken ad 

ssutren ad d-serrḥen i Barabas, ad nɣen Sidna Ɛisa. 

21 Lḥakem inna-yasen: Anwa ger sin-agi iwumi tebɣam ad serrḥeɣ? Rran-as: I 

Barabas! Serreḥ-d i Barabas! 

22 Bilaṭus inna-yasen: D acu ara xedmeɣ ihi i Ɛisa ittusemman Lmasiḥ? Rran-

as-d akk: Ad ittusemmeṛ ɣef wumidag! 

23 Lḥakem yenna: D acu i yexdem n diri? Rnan ttɛeggiḍen: Semmeṛ-it ɣef 

wumidag! 

24 Mi ywala lɣaci ugin a s-d-ḥessen, yerna ccwal simmal ittimɣur, Bilaṭus 

iddem-d aman, issared ifassen-is zdat lɣaci, yenna: Nekk ur ttekkiɣ ara di 
tazzla n idammen n uḥeqqi-agi, wagi d ccɣel-nwen. 

25 Lɣaci meṛṛa nnan-as: Tazzla n idammen-is ad d-tuɣal ɣef yirawen-nneɣ d 

yirawen n warraw-nneɣ. 

26 Imiren Bilaṭus iserreḥ-d i Barabas, jelkḍen Sidna Ɛisa, dɣa ifka lameṛ a t-

semmṛen ɣef wumidag. 

27 Iɛsekṛiyen n lḥakem ssufɣen Sidna Ɛisa ɣer ufrag, snejmaɛen-d akk 

iɛsekṛiyen nniḍen, zzin-as. 

28 Imiren kksen-as llebsa-s, sselsen-as abeṛnus azeggaɣ. 

29 Zḍan taɛeṣṣabt s isennanen, ssersen-as-tt ɣef wuqerruy-is, fkan-as aɣanim 

ɣer ufus-is ayeffus. Bdan kennun zdat-s, stehzayen fell-as, qqaren-as: Sslam 
fell-ak ay agellid n wat Isṛail! 

30 Ssusufen-t, kkaten-t s uɣanim ɣer uqerruy. 

31 Mi ɛyan deg ustehzi fell-as, kksen-as abeṛnus-nni, rran-as llebsa-s, wwin-t a 

t-semmṛen ɣef wumidag. 

32 Mi d-ffɣen, mlalen-d yiwen wergaz n tmurt n Qiṛwan, isem-is semɛun, 

ḥettmen fell-as ad ibibb amidag n Sidna Ɛisa. 

33 Mi wwḍen ɣer yiwen wemkan ittusemman Gulguṭa, yeɛni amkan n uxecxuc, 

34 fkan-as ad isew ccṛab i deg ixleḍ yiwen uɛeqqar arẓagan. Iɛreḍ-it, yugi a t-

isew. 

35 Mi t-semmṛen ɣef wumidag, gren tasɣart iwakken ad feṛqen llebsa-ines, s 

wakka, iḍra-d wayen yuran di tira iqedsen: feṛqen llebsa-w, gren tasɣart ɣef 
wuqenduṛ-iw. 

36 Imiren qqimen a t-ɛassen, 

37 ɛelqen sennig uqerruy-is talwiḥt i ɣef uran sebba n lmut-is: Wagi d Ɛisa, 

agellid n wat Isṛail 

38 Ttwasemmṛen yid-s sin imcumen, yiwen ɣer uyeffus-is wayeḍ ɣer uzelmaḍ-

is. 

39 Imsebriden tthuzzun iqerray-nsen reggmen-t, 

40 qqaren-as: A win itthuddun afakan ibennu-t di tlata wussan, sellek iman-ik 

ma d Mmi-s n Yillu i telliḍ, ers-d seg umidag-nni. 

41 Lmuqedmin imeqranen, imusnawen n ṭawrat aked imṛayen n wegdud, 

stehzayen fell-as ula d netni, qqaren: 

42 Isellek wiyaḍ ur izmir ad isellek iman-is! Ma d agellid n wat Isṛail i yella, ad 

d-irs ihi seg umidag iwakken a namen yis. 

43 Ittkel ɣef Yillu, a t-isellek ihi Yillu ma iḥemmel-it axaṭer inna-d: Nekk d Mmi-s 

n Yillu. 

44 Ula d imcumen-nni ittusemmṛen yid-s, regmen-t am wiyaḍ. 

45 Deg uzal, si ṭnac armi d tlata n tmeddit, iɣli-d ṭṭlam ɣef ddunit meṛṛa. 

46 Ɣef leǧwahi n tlata, Sidna Ɛisa iɛeggeḍ s taɣect ɛlayen yenna: Ilya, Ilya, 

lama sabaqtani? Yeɛni: Illu-iw, Illu-iw, acuɣer i yi-teǧǧiḍ? 

47 Kra seg wid iḥeḍren dinna slan d acu i yenna, qqaren: Issawal i nnbi Ilyas! 

48 Imiren kan yiwen seg-sen yuzzel iddem-d ameččim n taduṭ isselxes-it di 

lxell, icudd-it ɣef wuɣanim ifka-yas ad isew. 

49 Wiyaḍ qqaren: Anfet-as, a nwali ma yella ad d-yas nnbi Ilyas a t-isellek. 

50 Sidna Ɛisa iɛeggeḍ tikkelt nniḍen, dɣa iffeɣ-it Ṛṛuḥ. 

51 Imiren kan leḥjab yellan deg ufakan, icerreg ɣef sin, seg ixef ufella armi d 

akessar. Lqaɛa tergagi, idurar ceqqeqen, 

52 iẓekwan ldin, aṭas seg imqedsen yemmuten, ḥyan-d. 

53 Ffɣen-d seg iẓekwan-nsen mbeɛd mi d-yeḥya sidna Ɛisa, kecmen ɣer 

temdint iqedsen yerna banen-d i waṭas n yemdanen. 

54 Lḥakem yellan d aqerruy ɣef meyya iɛsekṛiyen aked iɛsekṛiyen iɛussen 

Sidna Ɛisa, tekcem-iten tugdi mi walan ayen akk yeḍran d wamek tergagi 
lqaɛa, nnan: D tidett, argaz-agi d Mmi-s n Yillu! 

55 Aṭas n tilawin i yellan dinna, ttmuqulent-d si lebɛid. D tiggad-nni i d-iddan d 

Sidna Ɛisa si tmurt n Jlili iwakken a s-qedcent. 

56 Tella gar-asent Meryem tamagdalit, Meryem yemma-s n Yeɛqub d Yusef 

aked tyemmatt n warraw n Zabadi. 

57 Mi d-tewweḍ tmeddit, yusa-d yiwen umeṛkanti n temdint n Arimati isem-is 

Yusef, ula d netta d anelmad n Sidna Ɛisa. 

58 Iṛuḥ ɣer Bilaṭus issuter-as lǧetta n Sidna Ɛisa. Bilaṭus yumeṛ a s-tt-id-fken. 

59 Yusef iddem-d lǧetta n Sidna Ɛisa, ittel-itt di lekfen zeddigen, 

60 issers-itt deg yiwen uẓekka ajdid, i yeɣza deg uẓru. Iɣleq tawwurt n uẓekka-

nni s weblaḍ ameqran, dɣa iṛuḥ. 

61 Meryem tamagdalit aked Meryem-nni nniḍen, llant dinna qqiment, qublent-d 

aẓekka. 

62 Azekka-nni yellan d ass n uheggi n wass n westeɛfu, lmuqedmin imeqranen 

d ifariziyen ṛuḥen ɣer Bilaṭus 

63 nnan-as: A Sidi, necfa ɣef wayen i d-inna ukeddab-agi asmi yedder, inna-d: 

|i Ad ɛeddin tlata wussan, ad d-ḥyuɣ si ger lmegtin. 

64 Ceggeɛ iɛessasen ad ɛassen aẓekka-s alamma d ass wis tlata, iwakken 

inelmaden-is ur d-ttasen ara ad akren lǧetta-s, ad inin i wegdud: iḥya-d si ger 
lmegtin. Neɣ mulac lekdeb-agi aneggaru ad yaggar amezwaru. 

65 Bilaṭus inna-yasen-d: Awit iɛessasen, ṛuḥet ɛasset-tt, xedmet akken tebɣam. 

66 Ṛuḥen, zemmemen akken ilaq tawwurt n uẓekka-nni s weblaḍ, imiren 

sbedden taɛessast zdat-s. 

Matthew 28 

1 Mi yɛedda wass n westeɛfu, taṣebḥit n wass amezwaru n dduṛt, Meryem 

tamagdalit aked meryem-nni nniḍen, ṛuḥent ad d-ẓuṛent aẓekka n Sidna Ɛisa. 

2 Deg yiwet n teswiɛt, tergagi lqaɛa; ataya yiwen n lmelk n Sidi Ṛebbi, iṣubb-d 

seg igenni, iqeṛṛeb ɣer uẓekka, iswexxeṛ ablaḍ-nni, iqqim fell-as. 

3 Ittfeǧǧiǧ am lebṛaq, llebsa-s d tamellalt am udfel. 

4 Iɛessasen illan dinna, ikcem-iten lxuf d ameqran, qquṛen amzun mmuten. 

5 Inṭeq lmelk ɣer tilawin-nni, inna-yasent: Kenemti ur ttaggademt ara, axaṭer 

ẓriɣ ɣef Ɛisa i yettusemmṛen ɣef umidag i tettnadimt. 

6 Ulac-it dagi, iḥya-d si ger lmegtin akken i t-d-inna. Asemt-d ad twalimt amkan 

anda akken iḍleq! 

7 Azzlemt ad tinimt i yinelmaden-is belli iḥya-d si ger lmegtin. Atan ad kun-izwir 

ɣer tmurt n Jlili; dinna ara t-teẓrem. Atan nniɣ-akunt-tt-id! 

8 Imiren kan, ṛuḥent seg uẓekka-nni s lfeṛḥ d ameqran ɣas akken uggadent. 

Uzzlent ad awint lexbaṛ i yinelmaden n Sidna Ɛisa. 

9 Ataya Sidna Ɛisa immuger-itent-d, inna-yasent: Sslam fell-akunt! Qeṛṛbent, 

seǧdent zdat-s, ssudnent iḍarren-is. 

10 Imiren Sidna Ɛisa inna-yasent: Ur ttaggademt! Ṛuḥemt inimt i watmaten-iw 

ad ṛuḥen ɣer tmurt n Jlili, dinna ara yi-ẓren. 

11 Mi tteddunt deg ubrid, kra seg iɛessasen-nni n uẓekka kecmen ɣer temdint, 

xebbṛen lmuqedmin imeqranen ɣef wayen akk iḍran. 

12 Mi nnejmaɛen imṛayen n wegdud aked imeqranen n lmuqedmin, 

msefhamen ad fken i yɛessasen-nni ssuma tameqrant n idrimen, 

13 nnan-asen: Init belli d inelmaden-is i d-yusan deg yiḍ, ukren lǧetta-s mi nella 

neṭṭes. 

14 Ma yella yewweḍ lexbaṛ-agi ɣer lḥakem, d nekni ara t-iqablen iwakken ur 

wen-ixeddem ula d acemma. 

15 Iɛsekṛiyen-nni ṭṭfen idrimen-nni, xedmen ayen akk i sen-d-nnan lmuqedmin. 

Tamsalt-agi ttɛawaden-tt-id wat Isṛail ar ass-a. 

16 Ḥdac-nni n inelmaden ṛuḥen ɣer tmurt n Jlili, ɣer wedrar-nni anda i sen-inna 

Sidna Ɛisa ad mlilen. 

17 Mi t-walan seǧden zdat-s, meɛna kra seg-sen mazal ttcukkuten. 

18 Sidna Ɛisa iqeṛṛeb ɣur-sen, inna-yasen: Tettunefk-iyi-d tezmert ama di lqaɛa 

ama deg igenwan. 

19 Ṛuḥet ɣer tmura meṛṛa n ddunit, slemdet imdanen iwakken ad uɣalen d 

inelmaden-iw, ad ttwiɣeḍsen s yisem n Baba Ṛebbi, d Mmi-s aked Ṛṛuḥ 
iqedsen. 

20 Slemdet-asen ad xedmen ayen akk i wen-slemdeɣ. Ma d nekk ad iliɣ yid-

wen yal ass alamma d taggara n ddunit. 

Mark 

Mark 1 

1 Akka i yebda Lexbaṛ n Lxiṛ n Ɛisa Lmasiḥ, Mmi-s n Yillu. 

2 Am akken yura di tektabt n nnbi Iceɛya: Ad zzewreɣ zdat-k amceggeɛ-iw, ad 

ak-ifres abrid. 

3 D taɣect n win ittɛeggiḍen deg uneẓruf: heggit abrid i Sidi Ṛebbi, ssemsawit 

iberdan-is! 

4 Iban-d Yeḥya Aɣeṭṭas deg uneẓruf, isseɣḍas lɣaci deg waman, iqqaṛ-asen: 

Beddlet tikli, aset-d ad tettwiɣeḍsem iwakken a wen-iɛfu Yillu. 

5 Imezdaɣ meṛṛa n tmurt n Yahuda d wid n temdint n Yirucalim ttṛuḥun-d ɣur-s, 

ttqirrin s ddnubat-nsen zdat lɣaci dɣa Yeḥya iṣṣeɣḍas-iten deg wasif n Yarden. 

6 Ilsa llebsa yettwaxedmen s ccɛeṛ n welɣem, ibges tabagust n weglim ɣef 

wammas-is. Lqut-is d ajṛad aked tament n lexla. 

7 Ittbecciṛ iqqaṛ: Win ara d-yasen deffir-i yugar-iyi, isɛa tazmert akteṛ-iw; ur 

uklaleɣ ara ad knuɣ a s-fsiɣ ula d lexyuḍ n warkasen-is. 

8 Nekk sseɣḍaseɣ-kun deg waman, lameɛna netta ad kun-isseɣḍes s Ṛṛuḥ 

iqedsen. 

9 Deg ussan-nni, Sidna Ɛisa yusa-d si taddart n Naṣaret ɣer tmurt n Jlili. 

Isseɣḍes-it Yeḥya deg wasif n Yarden. 

10 Akken i d-iffeɣ seg waman, iwala igenwan ldin, Ṛṛuḥ iqedsen yers-d fell-as s 

ṣṣifa n tetbirt. 

11 Yiwet n taɣect tekka-d seg igenwan tenna-d: Kečč d Mmi ɛzizen; deg-k i 

yella lfeṛḥ-iw! 

12 Imiren kan, Ṛṛuḥ iqedsen iwwi-t ɣer uneẓruf, 

13 anda i t-ijeṛṛeb cciṭan ṛebɛin wussan. Ittɛic ger iɣersiwen, qeddcen fell-as 

lmalayek. 

14 Mi yettwaḥbes Yeḥya, Sidna Ɛisa iṛuḥ ɣer tmurt n Jlili; ittbecciṛ Lexbaṛ n Lxiṛ 

n Yillu, iqqaṛ: 

15 Tagelda n Yillu tqerreb-d! Iwweḍ-d lweqt-is! Uɣalet-d ɣer webrid tamnem s 

Lexbaṛ n Lxiṛ! 

16 Mi yella ileḥḥu rrif n lebḥeṛ n tmurt n Jlili, iwala Semɛun aked gma-s 

Andriyus, yellan d iṣeggaden, ṭeggiṛen acebbak ɣer lebḥeṛ. 

17 Sidna Ɛisa inna-yasen: Ddut-d yid-i, ad kun-rreɣ d iṣeggaḍen n yemdanen. 

18 Imiren kan, ǧǧan icebbaken-nsen, ddan yid-s. 

19 Ikemmel abrid-is, iwala Yeɛqub aked gma-s Yuḥenna yellan d arraw n 

Zabadi, qqimen di teflukt-nsen ttxiḍin icebbaken. 

20 Issawel-asen, imiren kan ǧǧan babat-sen aked ixeddamen-is di teflukt, ddan 

d Sidna Ɛisa. 

21 Sidna Ɛisa d inelmaden-is wwḍen ɣer temdint n Kafernaḥum. Deg wass n 

ssebt yellan d ass n westeɛfu, Sidna Ɛisa ikcem ɣer lǧameɛ ibda isselmad. 

22 Lɣaci i s-ittḥessisen wehmen deg uselmed-ines axaṭer aselmed-is isɛa 

tissas, mačči am win n imusnawen n ṭawṛat. 

23 Yella di lǧameɛ-nni yiwen n wergaz i yezdeɣ uṛuḥani, ibda ittɛeggiḍ iqqaṛ: 

24 D acu tebɣiḍ ɣur-neɣ a Ɛisa anaṣari? Tusiḍ-d a ɣ-tesnegreḍ? Ẓriɣ d acu-k, 

kečč d Imqeddes n Yillu! 

25 Sidna Ɛisa iɛeggeḍ fell-as yenna: Ssusem! Ffeɣ seg wergaz-agi! 

26 Aṛuḥani ihucc argaz-nni s lǧehd, iffeɣ seg-s s leɛyaḍ. 

27 Lɣaci meṛṛa xelɛen, ttemseqsayen waygar-asen: D acu-t wayagi? D acu-t 

uselmed-agi ajdid yesɛan lhiba? Argaz-agi iḥkem ula ɣef iṛuḥaniyen yerna 
ttaɣen-as awal! 

28 Seg imiren, Sidna Ɛisa ittwassen di tmurt n Jlili meṛṛa. 

29 Mi d-ffɣen si lǧameɛ, ṛuḥen ɣer wexxam n Semɛun d Andriyus, idda Yeɛqub 

d Yuḥenna. 

30 Taḍeggalt n Semɛun tuḍen, tuɣ-itt tawla; akken kan i d-iwweḍ Sidna Ɛisa 

hedṛen-as fell-as. 

31 Iqerreb ɣur-s, iṭṭef-as afus, issker-itt-id. Imiren kan teffeɣ-itt tawla-nni, tekker 

tqeddec-asen. 

32 Tameddit mi yeɣli yiṭij, wwin-as-d aṭas n imuḍan aked wid zedɣen 

iṛuḥaniyen. 

33 Lɣaci n temdint meṛṛa nnejmaɛen-d zdat tewwurt. 

34 Sidna Ɛisa isseḥla aṭas n imuḍan i yhelken yal aṭan; issufeɣ aṭas n 

iṛuḥaniyen yerna ur ten-ittaǧa ara ad d-mmeslayen, axaṭer netni ẓran d acu-t. 

35 Ṣbeḥ zik uqbel ad yali wass, Sidna Ɛisa iffeɣ ɣer lexla iwakken ad idɛu ɣer 

Sidi Ṛebbi. 

36 Semɛun d imeddukal-is ffɣen ad nadin fell-as; 

37 mi t-ufan, nnan-as: A Sidi, medden akk ttnadin fell-ak. 

38 Sidna Ɛisa irra-yasen: Yyaw a nṛuḥet ɣer tudrin iqerben axaṭer ilaq ad 

beccṛeɣ daɣen dinna. Ɣef wannect-agi i d-usiɣ. 

39 Dɣa iṛuḥ ɣer tmurt n Jlili, ittbecciṛ di leǧwameɛ, issufuɣ leǧnun. 

40 Yiwen wergaz ihelken lbeṛs yusa-d ɣer Sidna Ɛisa, iɣli ɣef tgecrar, iḥellel-it 

inna-yas: A Sidi, ma tebɣiḍ, tzemreḍ a yi-teṣfuḍ. 

41 Sidna Ɛisa iɣaḍ-it wergaz-nni, dɣa iẓẓel afus-is innul-it, inna-yas: Bɣiɣ, Ṣfu! 

42 Imiren kan, iḥla si lbeṛs-nni, yuɣal iṣfa. 

43 Sidna Ɛisa iserreḥ-as ad iṛuḥ, iweṣṣa-t s lḥeṛs inna-yas: 

44 Sel-iyi-d mliḥ! Ur ttɛawad i yiwen ayen iḍṛan, lameɛna ṛuḥ ad ak-iẓer 

lmuqeddem, tawiḍ asfel ɣef ṣeffu-inek akken i t-id-iweṣṣa Musa. 

45 Meɛna akken kan iṛuḥ, argaz-nni ibda ittberriḥ di mkul amkan, ayen yeḍran 

yid-s. Daymi Sidna Ɛisa ur izmir ara ad d-isbeggen iman-is di temdint, meɛna 
ittɣimi di beṛṛa deg imukan iḍeṛfen. Lɣaci ttasen-d ɣur-s si mkul tama. 

Mark 2 

1 Mi ɛeddan kra wussan, Sidna Ɛisa yuɣal-d ɣer Kafernaḥum; iffeɣ lexbaṛ belli 

deg wexxam i yella. 

2 Aṭas n lɣaci i d-innejmaɛen, armi ur d-iqqim wemkan ula zdat tewwurt. Netta 

ittbecciṛ-asen awal n Yillu. 

3 A ten-aya ṛebɛa yergazen wwin-d yiwen wukrif i Sidna Ɛisa. 

4 Akken walan ur zmiren ara a t-ssiwḍen ɣur-s si lɣaci-nni, kkan-d si ssqef, 

kksen iqermuden sennig wanda yella Sidna Ɛisa, syenna ssadren-d ukrif-nni 
deg usu-ines. 

5 Mi ywala liman-nsen, Sidna Ɛisa yenna i wukrif-nni: Ttwaɛfan-ak ddnubat-ik 

a mmi. 

6 Llan dinna kra n imusnawen n ṭawṛat, qqimen ttxemmimen deg ulawen-nsen 

qqaṛen: 

7 Amek armi yessaweḍ ad d-yini imeslayen-agi? Wagi d lekfeṛ! Anwa i 

yzemren ad iɛfu ddnubat anagar Illu weḥd-s? 

8 Imiren kan Sidna Ɛisa iẓra ayen ttxemmimen deg ulawen-nsen, inna-yasen: 

Acuɣer tettxemmimem akkagi deg ulawen-nwen? 

9 D acu i ysehlen a s-t-iniɣ i wukrif-agi: Ttwaɛfan-ak ddnubat-ik, neɣ kker ddem 

usu-inek telḥuḍ? 

10 Ihi bɣiɣ ad teẓrem belli Mmi-s n wemdan izmer ad iɛfu ddnubat di ddunit. 

Inna i wukrif-nni: 

11 Kker, ddem tagertilt-ik tṛuḥeḍ ɣer wexxam-ik! 

12 Imiren kan, ikker iddem usu-ines, iffeɣ zdat-sen irkul. Lɣaci wehmen deg 

wayen iḍṛan, ttḥemmiden Illu, qqaṛen: Werǧin ( di leɛmeṛ ) neẓri ayagi! 

13 Sidna Ɛisa yuɣal ɣer rrif n lebḥeṛ. Aṭas n lɣaci i d-ittasen ɣur-s dɣa isselmad-

iten. 

14 Mi yɛedda, iwala Lewwi mmi-s n Ḥalfi iqqim di texxamt n lemkes. Sidna Ɛisa 

inna-yas: Ddud-d yid-i! Lewwi ikker, idda yid-s. 

15 Mi llan tetten deg wexxam n Lewwi netta d inelmaden-is, qqimen-d yid-sen 

imekkasen aked yir imdanen, axaṭer aṭas i t-ittabaɛen. 

16 Imusnawen d ifariziyen mi t-walan itett d imekkasen aked yir imdanen, nnan 

i yinelmaden-is: Acuɣer Ssid-nwen itett d imekkasen aked imednuben? 

17 Mi sen-isla Sidna Ɛisa, inna-yasen: Mačči d wid iṣeḥḥan i yeḥwaǧen ṭṭbib, 

meɛna d imuḍan. Ur d-usiɣ ara ad ssiwleɣ i yḥeqqiyen, meɛna i yimednuben. 

18 Inelmaden n Yeḥya Aɣeṭṭas aked ifariziyen llan ttuẓummen. Usan-d ad 

steqsin Sidna Ɛisa nnan-as: Acuɣer inelmaden n Yeḥya d inelmaden n 
ifariziyen ttuẓummen, ma d inelmaden-ik ur ttuẓummen ara? 

19 Sidna Ɛisa irra-yasen: Ɛni zemren inebgawen n tmeɣra ad uẓummen ma 

yella yid-sen yesli? Kra ara yekk yesli yid-sen ur zmiren ara ad uẓumen. 

20 Ad d-yas lweqt i deg ara sen-ittwikkes yesli, ass-nni ad uẓumen. 

21 Yiwen ur ittxiḍi tafawett tajdiṭ i uceṭṭiḍ aqdim, neɣ mulac tafawett-nni tajdiṭ ad 

tesseɣres aceṭṭiḍ-nni aqdim dɣa acerrig-nni ad innerni. 

22 Yiwen ur ittačaṛ iyeddiden iqdimen s ccṛab ajdid, neɣ mulac ccṛab-nni ad 

ifelleq iyeddiden; ccṛab ad inɣel, iyeddiden-nni ad qqersen. Meɛna ccṛab ajdid 
ilaq ad immir ɣer iyeddiden ijdiden! 

23 Yiwen wass n ssebt yellan d ass n westeɛfu, Sidna Ɛisa izger igran n yirden. 

Inelmaden-is teddun ttekksen tigedrin. 

24 Ifariziyen nnan-as: Acuɣer xeddmen inelmaden-ik ayen ur nelli ara d leḥlal 

deg wass n westeɛfu? 

25 Sidna Ɛisa irra-yasen: Di leɛmeṛ teɣrim ɣef wayen ixdem Dawed asmi i ten-

iṭṭef laẓ netta d irfiqen-is? 

26 Ikcem ɣer wexxam n Yillu, deg wussan i deg illa Abyaṭar d lmuqeddem 

ameqran, ičča netta d irfiqen-is tiḥbulin-nni n weɣrum yettunefken d lweɛda, 
ɣas akken aɣrum-nni i lmuqedmin kan iwumi yeḥlel. 

27 Imiren inna-yasen: D ass n westeɛfu i yettwaxedmen i wemdan, mačči d 

amdan i yettwaxedmen i wass n westeɛfu. 

28 Daymi Mmi-s n wemdan iḥkem ula ɣef wass n westeɛfu. 

Mark 3 

1 Sidna Ɛisa yuɣal ɣer lǧameɛ. Illa dinna yiwen wergaz iwumi yekref ufus. 

2 Wid yellan dinna ttɛassan deg-s ad walin ma ad isseḥlu deg wass n 

westeɛfu, iwakken ad ccetkin fell-as. 

3 Sidna Ɛisa yenna i wergaz-nni iwumi yekref ufus: Kker tbeddeḍ dagi di 

tlemmast. 

4 Imiren inna-yasen: D acu i d-iqqaṛ uṣaḍuf-nneɣ ɣef wayen iɛnan ass n 

westeɛfu? A nexdem lxiṛ neɣ a nexdem cceṛ? A nsellek taṛwiḥt n wemdan neɣ 
a t-neǧǧ ad immet? Lameɛna netni ssusmen meṛṛa, ur zmiren ara ad d-rren 
awal. 

5 Sidna Ɛisa imuqel-iten s wurrif, yerna iḥzen aṭas fell-asen imi qquren 

wulawen-nsen. Inna i wergaz-nni: Ḍleq-d ( ẓẓel-d ) afus-ik! Iḍleq-it dɣa iḥla 
ufus-is. 

6 Imiren ifariziyen ffɣen, ṛuḥen ad mciwiṛen netni d ihiṛudiyen ɣef amek ara t-

nɣen. 

7 Sidna Ɛisa iḍeṛṛef iman-is netta d inelmaden-is ɣer rrif n lebḥeṛ. Aṭas n lɣaci i 

t-id-iḍefren si Jlili, 

8 si Yahuda, si Yirucalim, si Idum, seg ugemmaḍ n wasif n Yarden, si leǧwahi 

n Ṣur aked Sidun. Aṭas n lɣaci i d-yusan ɣur-s mi slan s wayen akk ixeddem. 

9 Sidna Ɛisa iweṣṣa inelmaden-is a s-heggin taflukt, akken ur t-iḥeṛṛes ara 

lɣaci. 

10 Ladɣa imi yettdawi aṭas n imuḍan, wid akk yuḍnen ẓeddmen fell-as iwakken 

a t-nnalen. 

11 Ma d wid ittwazedɣen s leṛwaḥ n diri ɣellin zdat-s qqaren-as: Kečč d Mmi-s 

n Yillu! 

12 Meɛna netta ittgalla deg-sen ur d-qqaṛen ara anwa-t. 

13 Sidna Ɛisa yuli ɣer yiwet n tiɣilt, issawel i wid yebɣa dɣa usan-d ɣur-s. 

14 Isbedd tnac akken ad ttilin yid-s 

15 yerna a ten-iceggeɛ ad beccṛen, yerna-yasen tazmert swayes ara ssufuɣen 

leǧnun. 

16 A ten-ah tnac-nni yextaṛ: Semɛun iwumi isemma Buṭrus, 

17 Yeɛqub aked gma-s Yuḥenna yellan d arraw n Zabadi iwumi isemma 

Buneṛǧes ( yeɛni arraw n ṛṛɛud ). 

18 Andriyus, Filbas, Bartelmay, Matta, Tuma, Yeɛqub mmi-s n Ḥalfi, Taddi, 

Semɛun akenɛani ( awaṭani ) 

19 aked Yudas n Qeryut, win akken ixedɛen Sidna Ɛisa. 

20 Imiren, Sidna Ɛisa yuɣal ɣer wexxam. Nnejmaɛen-d daɣen ɣur-s lɣaci, armi 

ur ufin ara ula amek ara ččen. 

21 Mi yewweḍ lexbaṛ ɣer imawlan-is, ṛuḥen-d a t-awin axaṭer ɣilen idderwec! 

22 Imusnawen n ṭawṛat i d-yusan si temdint n Yirucalim qqaṛen: D Balzabul 

iḥekmen ɣef leǧnun i t-izedɣen, s tezmert-is i yessufuɣ leǧnun! 

23 Sidna Ɛisa issawel-asen, ihdeṛ-asen s lemtul, inna-yasen: Amek i yezmer 

cciṭan ad issufeɣ cciṭan? 

24 Ma yella ttnaɣen imezdaɣ n tgelda waygar-asen, tagelda-nni ur tettdum ara. 

25 Ma yella ikker ccwal ger wat wexxam, axxam-nni ad iɣli ur ittbeddad ara. 

26 Ihi ma yella cciṭan ittnaɣ d yiman-is yerna yebḍa, ur itteṭṭef ara meɛna ad 

ifnu. 

27 Yiwen ur izmir ad ikcem ɣer wexxam n wergaz iǧehden iwakken ad d-yaker 

ayla-s, ma ur t-yuriz ara uqbel! Mi ara t-yarez, imiren izmer ad yaker axxam-is 
meṛṛa! 

28 A wen-d-iniɣ tidett: Ad ttwisemmḥen meṛṛa ddnubat i yemdanen d rregmat i 

reggmen, 

29 ma d win ireggmen Ṛṛuḥ iqedsen, d lmuḥal ad ittusemmeḥ; ddnub-is ad 

iqqim ɣef yiri-s i dayem. 

30 Inna-d annect-agi axaṭer qqaṛen-as: Izdeɣ-it cciṭan. 

31 Wwḍen-d watmaten n Sidna Ɛisa aked yemma-s. Qqimen di beṛṛa, ceggɛen 

ɣur-s ad d-yas. 

32 Netta yella zdaxel n wexxam izzi-yas aṭas lɣaci; nnan-as: A Sidi, yemma-k d 

wayetma-k aked yessetma-k, atnan di beṛṛa ttnadin fell-ak. 

33 Sidna Ɛisa irra-yasen: Anta i d yemma, anwi i d ayetma? 

34 Dɣa imuqel meṛṛa wid i s-d-izzin yenna: Attah yemma, atnah wayetma. 

35 Axaṭer win ixeddmen lebɣi n Yillu, d win i d gma, i d weltma, i d yemma! 

Mark 4 

1 Sidna Ɛisa ibda daɣen ittbecciṛ rrif n lebḥeṛ n tmurt n Jlili. Imi i d-innejmaɛ 

ɣur-s waṭas n lɣaci, yuli ɣer teflukt iqqim. Taflukt-nni tella s ufella n waman, 
lɣaci iqqim ɣer lqaɛa, rrif n lebḥeṛ. 

2 Ibda isselmad-iten s lemtul, iqqaṛ-asen: 

3 Slet-iyi-d! Yiwen ufellaḥ iffeɣ ad izreɛ. 

4 Mi yella izerreɛ, ɣlin kra iɛeqqayen deg webrid: Ṛuḥen-d igṭat ( ifṛax ) leqḍen-

ten. 

5 Kra iɛeqqayen nniḍen ɣlin ger idɣaɣen anda ulac aṭas n wakal, dɣa mɣin-d 

imiren, axaṭer tissi n wakal ur lqayet ara. 

6 Mi d-yuli yiṭij, izzlef imɣan-nni dɣa qquren, imi iẓuran-nsen ur lqayit ara. 

7 Kra iɛeqqayen nniḍen ɣlin ger isennanen; mi gman isennanen-nni ɣummen-

ten dɣa ur d-fkin ara lfakya. 

8 Kra n iɛeqqayen nniḍen ɣlin deg wakal yelhan, mi gman, nnernan fkan-d 

tigedrin; ta tefka-d tlatin n tɛeqqayin, tayeḍ settin, tayeḍ meyya. 

9 Inna-yasen: Win isɛan imeẓẓuɣen, isel-d! 

10 Mi yebɛed ɣef lɣaci, wid i s-d-izzin aked tnac-nni inelmaden ssutren-as a 

sen-issefhem lemtul i sen-d-iwwi. 

11 Irra-yasen: Kenwi ittunefk-awen ad tissinem sser n tgelda n Yillu, ma d 

wiyaḍ sellen i mkul lḥaǧa s lemtul, 

12 iwakken: ɣas ttmuqulen ur ttwalin ara, ɣas sellen ur fehhmen ara; mulac ad 

d-uɣalen ɣer webrid dɣa a sen-iɛfu Yillu ddnubat-nsen! 

13 Inna-yasen daɣen: Ma ur tefhimem ara lmeɛna n lemtel-agi, amek ara 

tfehmem lemtul nniḍen? 

14 Afellaḥ-nni, d win izerrɛen awal n Yillu. 

15 Kra yemdanen cban iri n webrid anda ittwazreɛ wawal n Ṛebbi. Akken kan i 

s-slan, yusa-d cciṭan iqleɛ-d awal-nni i yettwazerɛen deg ulawen-nsen. 

16 Wiyaḍ cban akal iččuṛen d idɣaɣen, akken ara slen i wawal n Ṛebbi, 

qebblen-t s lfeṛḥ; 

17 lameɛna ur t-ttaǧan ara ad ifk iẓuran deg ulawen-nsen, ṭṭfen deg-s kra lweqt 

kan. Mi d-iwweḍ leɛtab d uqehheṛ ɣef ddemma n wawal n Ṛebbi, ttuɣalen ɣer 
deffir, ttaǧan liman-nsen. 

18 Wiyaḍ ttemcabin ɣer wakal iččuṛen d isennanen, sellen i wawal n Ṛebbi, 

19 meɛna iɣeblan, ṭṭmeɛ, lerbaḥ aked zzhu n ddunit-agi, skuffuren ( 

ttkemmimen ) awal-nni, ur d-ittawi ara lfayda. 

20 Wiyaḍ cban akal yelhan anda teɣli zzerriɛa, sellen i wawal n Ṛebbi, 

qebblen-t, ttaken-d lfayda. Mkul aɛeqqa iggar-d wa tlatin, wa settin, wa meyya. 

21 Inna-yasen daɣen: Ɛni yella win ara iceɛlen taftilt iwakken a tt-irr seddaw 

lḥila neɣ seddaw n wusu? Mačči iwakken a tt-issers s ufella n lmeṣbeḥ? 

22 Ulac ayen iffren ur d-nettban, ulac ayen iɣummen ur d-tettbeggin tafat. 

23 Ma yella win isɛan imeẓẓuɣen iwakken ad isel, isel-d! 

24 Yerna inna-yasen: Ḥadret ɣef wayen tsellem! Axaṭer akken i tettektilim i 

wiyaḍ ara wen-d-ittwiktil i kenwi, yerna a wen-d-ittwiktil s zzyada. 

25 Axaṭer win isɛan a s-ittwirnu, ma d win ur nesɛi ara a s-ittwikkes ula d ayen 

isɛa. 

26 Sidna Ɛisa inna-yasen daɣen: Tagelda n Yillu tettemcabi ɣer yiwen ufellaḥ i 

yzerɛen iger. 

27 Ama iṭṭes ama ur iṭṭis, am yiḍ am ass, zzerriɛa tmeqqi tgemmu, ur iẓri amek. 

28 Akal ittak-d s yiman-is lɣella. Tazwara d imɣi ad yuɣal d tigdert, taggara 

tigdert-nni ad teččaṛ d iɛeqqayen. 

29 Mi wwan yirden, afellaḥ-nni ad d-yas a ten-imger, axaṭer iwweḍ-d lweqt n 

tmegra. 

30 Yenna daɣen: Ɣer wacu i nezmer a nmettel tagelda n Yillu, neɣ anwa lemtel 

ara d-nawi fell-as? 

31 Ittemcabi ɣer uɛeqqa n uxeṛdel. Mi ara t-nezreɛ, d netta i d aɛeqqa amecṭuḥ 

meṛṛa ger zzerriɛat n ddunit. 

32 Mi yettwazreɛ, igemmu ittali alamma ikka-d sennig akk yemɣan n tebḥirt, 

iggar-d ifurkawen imeqranen, ula d igṭaṭ ( ifṛax ) n igenni, ttruḥun-d ad ddarin ( 
ddurqen ) seddaw tili-ines. 

33 S waṭas n lemtul am wigi i sen-ittbecciṛ awal n Yillu, akken i tella lefhama n 

mkul yiwen. 

34 Ittmeslay-asen anagar s lemtul, meɛna mi ara yili aked inelmaden-is, 

issefham-asen kullec. 

35 Ass-nni yakan mi yeɣli yiṭij, Sidna Ɛisa yenna i yinelmaden-is: Yyaw a 

nzegret ɣer ugemmaḍ n lebḥeṛ. 

36 Mi yerra lɣaci-nni, iṛuḥ yid-sen di teflukt i deg illa. Ddant yid-s kra teflukin 

nniḍen. 

37 Tekker-d yiwet n tbuciḍant, tessalay-d lemwaji ɣer teflukt tettacaṛ-itt. 

38 Sidna Ɛisa illa iṭṭes di teflukt deffir n inelmaden-is, issers aqerruy-is ɣef 

tsumta. Sakin-t-id nnan-as: A Sidi, ɛni ur k-tewqiɛ ara ma nemmut? 

39 Sidna Ɛisa ikker-d iɛeggeḍ ɣef waḍu, yenna i lebḥeṛ: Ssers iman-ik! 

Ssusem! Yers waḍu-nni, dɣa tuɣal-d talwit. 

40 Yenna i yinelmaden-is: Acuɣer i tuggadem akka? Mazal ur tuminem ara? 

41 Meɛna ikcem-iten akk lxuf d ameqran, qqaṛen waygar-asen: Anwa-t wagi 

iwumi ttaɣen awal ula d aḍu d lebḥeṛ? 

Mark 5 

1 Usan-d seg ugemmaḍ n lebḥeṛ ɣer tmurt n ijiṛaziyen. 

2 Akken kan i d-irs Sidna Ɛisa si teflukt, ataya yiwen wergaz yezdeɣ uṛuḥani, 

iffeɣ-d si tjebbant iteddu-d ɣur-s. 

3 Illa yezdeɣ ger iẓekwan, yiwen ur izmir a t-yarez ula s ssnesla 

4 axaṭer acḥal d abrid i t-qqnen s ixelxalen n wuzzal deg iḍaṛṛen, s ssnasel deg 

ifassen, meɛna isseɣras-iten akk, daymi ur izmir yiwen a t-iṭṭef. 

5 Iḍ d wass netta deg uneẓruf, ittɛeggiḍ, ijerreḥ iman-is s iblaḍen. 

6 Mi ywala Sidna Ɛisa si lebɛid, yuzzel iɣli ɣef tgecrar zdat-s. 

7 Iɛeggeḍ s lǧehd: D acu i tebɣiḍ ɣur-i a Ɛisa, a Mmi-s n Win-Ɛlayen? Di 

leɛnaya-k, greɣ-ak-d Illu, ur yi-ttɛettib ara! 

8 Axaṭer Sidna Ɛisa iqqaṛ-as: Ffeɣ seg umdan-agi ay aṛuḥani! 

9 Isteqsa-t inna-yas: Isem-ik? Irra-yas-d: Isem-iw tarbaɛt, axaṭer deg waṭas 

yid-neɣ i nella. 

10 Dɣa ttḥellilen deg-s rennun iwakken ur ten-issufuɣ ara si tmurt-nni. 

11 Yuɣ lḥal tella dinna yiwet n tqeḍɛit n yilfan kessen; 

12 ḥellelen-t nnan-as: Di leɛnaya-k, eǧǧ-aɣ a nekcem deg yilfan-agi. 

13 Iserreḥ-asen, dɣa ffɣen seg wergaz-nni, kecmen deg ilfan-nni, imiren 

grarben seg wedrar ɣer lebḥeṛ, llan deg wazal n walfin yid-sen, ɣerqen meṛṛa. 

14 Wid ikessen ilfan-nni rewlen, ssawḍen lexbaṛ ɣer temdint aked tudrin dɣa 

lɣaci ṛuḥen-d ad walin ayen iḍṛan. 

15 Mi d-wwḍen ɣer Sidna Ɛisa, walan win akken tezdeɣ terbaɛt n iṛuḥaniyen 

iqqim, ilsa llebsa, yuɣal-d ɣer leɛqel-is; dɣa ikcem-iten lxuf. 

16 Wid i yḥedṛen ḥekkun-d i wiyaḍ ayen iḍṛan d win yettwazedɣen aked 

tqeḍɛit-nni n yilfan. 

17 Imiren bdan ttḥellilen Sidna Ɛisa ad iffeɣ si tmurt-nsen. 

18 Akken iteddu Sidna Ɛisa ad yali ɣef teflukt, win akken yellan ittwazdeɣ 

ittḥellil deg-s iqqaṛ-as: Di leɛnaya-k eǧǧ-iyi ad dduɣ yid-k. 

19 Lameɛna Sidna Ɛisa yugi-yas, inna-yas: Uɣal ɣer wexxam-ik d iḥbiben-ik, 

teḥkuḍ-asen ayen i k-ixdem Sidi Ṛebbi. 

20 Iṛuḥ, ibda ittberriḥ di ɛecṛa n temdinin-nni ayen akk i s-ixdem Sidna Ɛisa. 

Kra win i s-islan itɛeǧǧeb. 

21 Sidna Ɛisa yuɣal s teflukt ɣer ugemmaḍ n lebḥeṛ. Innejmaɛ-d daɣen lɣaci 

ɣur-s mi yella rrif n lebḥeṛ. 

22 Yiwen seg lecyux n lǧameɛ, isem-is Jayrus, akken i ywala Sidna Ɛisa, iɣli 

ɣer iḍaṛṛen-is, 

23 ittḥellil deg-s irennu, iqqaṛ-as: A Sidi, di leɛnaya-k! Yelli tettmettat, ddu-d yid-

i ssers ifassen-ik fell-as iwakken ad teslek, ur tettmettat ara! 

24 Sidna Ɛisa iṛuḥ yid-s. Aṭas n lɣaci i t-itebɛen, ḥeṛsen-t si mkul tama. 

25 Tella dinna yiwet n tmeṭṭut tehlek, tnac iseggasen nettat tettsiq d idammen. 

26 Tenɛettab aṭas ger ifassen n ṭṭebba, texṣeṛ ayen akk i tesɛa, meɛna ur teḥli 

ara, terna tenṭeṛṛ akteṛ. 

27 Mi tesla heddṛen ɣef Sidna Ɛisa, tṛuḥ-d deffir-s ger lɣaci, tennul ibidi-yis. 

28 Axaṭer teqqaṛ deg iman-is: Ma nnuleɣ ulamma d icuḍaḍ n ubeṛnus-is, ad 

ḥluɣ. 

29 Imiren kan ḥebsen idammen-nni, tḥulfa i yiman-is teḥla seg waṭan-is. 

30 Di teswiɛt-nni Sidna Ɛisa iḥulfa i yiwet n tezmert teffeɣ seg-s. Izzi ɣer lɣaci-

nni yenna: Anwa i d-innulen ibidi-yiw? 

31 Inelmaden-is rran-as: Aql-ik ger lɣaci ḥeṛsen-k-id si yal tama, teqqaṛeḍ 

anwa i yi-d-innulen? 

32 Netta ittmuqul di lɣaci i s-d-izzin iwakken ad iwali tameṭṭut-nni. 

33 Tameṭṭut-nni, mi twala ayen iḍṛan yid-s texleɛ, tettergigi; tṛuḥ-d teɣli ɣer 

iḍaṛṛen n Sidna Ɛisa tenna-yas akk tidett. 

34 Inna-yas: A yelli, d liman-im i kkem-isseḥlan; ṛuḥ di lehna, teḥluḍ si lehlak-

im. 

35 Mazal-it ittmeslay, a ten-aya usan-d kra yergazen seg wexxam n Jayrus, 

ccix-nni n lǧameɛ, nnan-as: Yelli-k temmut, ur ttɛettib ara Sidna Ɛisa. 

36 Lameɛna Sidna Ɛisa mi yesla i yimeslayen-nni, yenna i ccix-nni n lǧameɛ: 

Ur ttagad ara, amen kan! 

37 Ur iǧǧi yiwen ad iddu yid-s anagar Buṭrus, Yeɛqub aked gma-s Yuḥenna. 

38 Mi wwḍen ɣer wexxam n ccix-nni n lǧameɛ, Sidna Ɛisa yufa lɣaci inhewwal, 

ttrun, ttmeǧǧiden. 

39 Ikcem ɣer wexxam inna-yasen: Iwacu lehwel d imeṭṭawen-agi? Taqcict ur 

temmut ara, teṭṭes kan. 

40 Stehzayen fell-as. Dɣa issufeɣ-iten akk, iwwi imawlan n teqcict-nni aked 

tlata-nni inelmaden, ikcem ɣer texxamt anda tella teqcict-nni; 

41 iṭṭef afus n teqcict-nni inna-yas: Talita, qumi! (Yeɛni: A taqcict, Kker! ) 

42 Imiren kan, tekker-d teqcict-nni tebda tleḥḥu. Fell-as tnac iseggasen. Wid 

yellan dinna xelɛen tɛeǧǧben deg wayen walan. 

43 Sidna Ɛisa iweṣṣa-ten ur ttɛawaden i yiwen ayen yeḍran; dɣa inna-yasen: 

Fket-as ad tečč. 

Mark 6 

1 Sidna Ɛisa iṛuḥ syenna ɣer tmurt-is, ddan yid-s inelmaden-is. 

2 Akken i d-iwweḍ wass n westeɛfu, ibda isselmad di lǧameɛ. Aṭas i ywehmen 

seg wid i s-isellen, qqaṛen: Ansi i s-d-ikka wayagi? D acu-tt lefhama-yagi i s-d-
ittunefken? Ansi i s-d-tekka tezmert swayes ixeddem lbeṛhanat-agi meṛṛa? 

3 Mačči d wagi i d aneǧǧaṛ-nni, mmi-s n Meryem, gma-s n Yeɛqub, n Yusi, n 

Yuda aked Semɛun? Anaɣ yessetma-s gar-aneɣ i ttɛicint? Ayagi yella-yasen d 
ugur daymi ur uminen ara yis. 

4 Sidna Ɛisa inna-yasen: Anagar di tmurt-is ger imawlan-is d wat wexxam-is i 

yettwaḥqer nnbi. 

5 Ur ixdim dinna ula d yiwen n lbeṛhan, anagar kra imuḍan i ɣef issers ifassen-

is isseḥla-ten. 

6 Iwhem deg-sen imi ugin ad amnen. Dɣa ileḥḥu, isselmad di tudrin iqerben 

tamdint n Naṣaret. 

7 Sidna Ɛisa issawel i tnac-nni inelmaden, iceggeɛ-iten sin sin, ifka-yasen 

tazmert ad ssufɣen iṛuḥaniyen. 

8 Iweṣṣa-ten, inna-yasen: Ur ttawit yid-wen acemma i webrid, ama d aɣrum, 

ama d agrab ama d aṣurdi deg waggus, anagar aɛekkaz deg ufus. 

9 Lset irkasen, meɛna ur ttawit ara yid-wen aqenduṛ wis sin. 

10 Inna-yasen daɣen: Axxam anda stṛeḥben yiswen qqimet ɣur-sen alamma 

tṛuḥem. 

11 Ma yella wanda ur sṭerḥben ara yiswen, ur bɣin ara a wen-slen, ṛuḥet 

syenna, zwit aɣebbaṛ n warkasen-nwen, ddnub i yirawen-nsen. 

12 Ṛuḥen ttbecciṛen i yemdanen iwakken ad d-uɣalen ɣer webrid. 

13 Ssufuɣen aṭas n leǧnun, dehhinen s zzit aṭas n imuḍan yerna sseḥlayen-

ten. 

14 Agellid Hirudus isla, axaṭer yuɣal yisem n Sidna Ɛisa mechuṛ, yerna llan wid 

iqqaṛen: D Yeḥya Aɣeṭṭas i d-iḥyan si ger lmegtin, daymi i yezmer ad ixdem 
lbeṛhanat. 

15 Wiyaḍ qqaṛen: D nnbi Ilyas. Wiyaḍ daɣen qqaṛen-as: D nnbi am lenbeya 

nniḍen. 

16 Meɛna mi yesla Hirudus s wannect-agi, iqqaṛ: D Yeḥya-nni iwumi kkseɣ 

aqqerruy, i d-iḥyan! 

17 Axaṭer d Hirudus s yiman-is i yerran Yeḥya ɣer lḥebs iqqen-it s ssnasel, mi 

t-ilum imi yuɣ Hiṛudyad yellan d tameṭṭut n gma-s Filbas. 

18 Yeḥya Aɣeṭṭas yella iqqaṛ-as: D leḥṛam fell-ak ad taɣeḍ tameṭṭut n gma-k! 

19 Daymi i t-tekṛeh Hiṛudyad, yerna tettqellib amek ara t-tneɣ lameɛna ur s-tufi 

ara abrid; 

20 axaṭer Hirudus ittqadaṛ Yeḥya imi i t-iẓra d argaz yeṣfan, d aḥeqqi, daymi i 

yettḥunnu fell-as. Iḥemmel ad ismeḥses i wawal-is, meɛna mi ara s-isel 
iɛewweq. 

21 Attaya teɣli-yas-d tegnitt i Hiṛudyad... Ass n umulli-ines, Hirudus iɛreḍ-d ɣer 

imensi imeqranen n tgelda-s, imeqranen n lɛeskeṛ aked imḍebbṛen n tmurt n 
Jlili. 

22 Tekcem-d yelli-s n Hiṛudyad tecḍeḥ, dɣa teɛǧeb-as i Hirudus d inebgawen-

is. Agellid inna i teqcict-nni: Ssuter-iyi-d ayen tebɣiḍ ad m-t-id-fkeɣ. 

23 Yerna iggul-as: Ssuter-d ayen tebɣiḍ ad m-t-id-fkeɣ, ɣas d azgen di tgelda-

w. 

24 Teffeɣ tenna i yemma-s: D acu ara s-ssutreɣ? Terra-yas: Ssuter-as aqerruy 

n Yeḥya. 

25 Tekcem ɣer ugellid tenna-yas: Efk-iyi-d tura kan aqerruy n Yeḥya deg 

uḍebsi! 

26 Agellid-nni yeḥzen mačči d kra, lameɛna imi s-iggul zdat inebgawen-is, ur 

izmir ara ad iḥnet. 

27 Iceggeɛ imiren kan yiwen uɛessas, yumeṛ-it a s-d-yawi aqerruy n Yeḥya 

Aɣeṭṭas. Aɛessas-nni iṛuḥ ɣer lḥebs, ikkes-as aqerruy i Yeḥya. 

28 Iwwi-t-id deg uḍebsi, ifka-t i teqcict-nni, nettat tewwi-t i yemma-s. 

29 Mi slan s wayagi, inelmaden n Yeḥya usan-d wwin lǧetta-s meḍlen-tt. 

30 Uɣalen-d inelmaden, nnejmaɛen ɣer Sidna Ɛisa, ḥkan-as ayen akk xedmen 

d wayen slemden. 

31 Imi aṭas n lɣaci i yettṛuḥun ttuɣalen-d, ur sɛin ara lweqt ad ččen, dɣa Sidna 

Ɛisa inna-yasen: Yyaw a nṛuḥet ɣer wemkan iḍeṛfen iwakken ad testeɛfum. 

32 Rekben di teflukt, ṛuḥen ad stuṛṛfen iman-nsen. 

33 Aṭas i ten-iwalan mi ṛuḥen, ɛeqlen-ten, imiren uzzlen-d ɣef uḍar si mkul 

tamdint. Zwaren-ten ɣer wanda akken i teddun. 

34 Mi d-irs si teflukt, iwala ayendin n lɣaci; dɣa ɣaḍen-t imi cban ulli ur nesɛi 

ameksa. Ibda isselmad-iten deg waṭas n lecɣal. 

35 Mi qrib ad iɣli wass, usan-d inelmaden-is nnan-as: Amkan-agi yexla yerna 

iṛuḥ lḥal, 

36 serreḥ i lɣaci ad ṛuḥen ɣer leɛzayeb d tudrin i d-iqerben iwakken ad d-aɣen 

ayen ara ččen. 

37 Irra-yasen: Fket-asen kenwi ayen ara ččen! Netni rran-as: Ɛni tebɣiḍ a nṛuḥ 

ad d-naɣ aɣrum s mitin iṣurdiyen iwakken a nessečč annect-agi n lɣaci? 

38 Dɣa inna-yasen: Acḥal n teḥbulin n weɣrum i tesɛam? Ṛuḥet ad twalim. Mi 

d-ẓran, nnan-as: Ɣur-neɣ xemsa n teḥbulin n weɣrum d sin iḥewtiwen (iselman 
). 

39 Imiren, Sidna Ɛisa yenna i yinelmaden-is ad sɣimen lɣaci d tirebbaɛ ɣef 

leḥcic. 

40 Qqimen d tirebbaɛ n meyya aked xemsin. 

41 Iddem xemsa n teḥbulin-nni n weɣrum d sin iḥewtiwen, irfed allen-is ɣer 

igenni iḥmed Ṛebbi. Ibḍa aɣrum-nni, ifka-t i yinelmaden a t-ferqen i lɣaci. Ifreq-
asen ula d sin-nni iḥewtiwen. 

42 Ččan akk armi ṛwan, 

43 jemɛen-d tnac iḍellaɛen n weɣrum aked lḥut i d-igran. 

44 Wid yeččan si lqut-nni llan di xemsa alef yid-sen. 

45 Imiren kan, iḥettem ɣef yinelmaden-is ad zegren s teflukt agemmaḍ i lebḥeṛ, 

ad zwiren ɣer temdint n Bitsayda, ma d netta ad iqqim ad irr lɣaci. 

46 Mi yemfaṛaq yid-sen, yuli ɣer wedrar iwakken ad iẓẓall. 

47 Mi d-tewweḍ tmeddit, taflukt-nni tella di tlemmast n lebḥeṛ, ma d Sidna Ɛisa 

iqqim weḥd-s di lberr. 

48 Iwala ṛwan lḥif mi kkaten imeqdafen, axaṭer aḍu ittara-ten ɣer deffir. Mi qrib 

ad yali wass iṛuḥ ɣur-sen, iteddu ɣef waman, ibɣa a sen-iɛeddi. 

49 Mi t-walan ileḥḥu ɣef waman, ɣilen-t d lexyal, bdan ttɛeggiḍen 

50 axaṭer walan-t akk, dɣa xelɛen. Imiren iluɛa-ten inna-yasen: Ur xellɛet ara, d 

nekk; ur ttagadet ara! 

51 Akken kan yekcem ɣer teflukt ɣur-sen, yers waḍu-nni. 

52 Inelmaden dehcen nezzeh, axaṭer ur fhimen ara lbeṛhan-nni n weɣṛum, imi 

ulawen-nsen qquren. 

53 Kemmlen abrid-nsen, ffɣen ɣer tmurt n Jiniṣaret, rsen dinna. 

54 Mi d-ṣubben si teflukt, lɣaci iɛqel Sidna Ɛisa imiren kan, 

55 dɣa uzzlen di mkul amkan n tmurt, bdan ttawin-as-d imuḍan deg wusu-nsen 

ɣer yal amkan anda yella. 

56 Di mkul amkan anda iṛuḥ, ama d taddart ama d tamdint neɣ d izuɣaṛ, ttawin-

as-d imuḍan ɣer imukan n tejmuyaɛ, ttḥellilen-t iwakken a ten-iǧǧ ad nnalen 
ulamma d icuḍaḍ n ujellab-is. Wid akk i t-ittnalen ḥellun 

Mark 7 

1 Ifariziyen d kra imusnawen n ṭawṛat i d-yusan si temdint n Yirucalim, 

nnejmaɛen-d ɣer Sidna Ɛisa. 

2 Walan kra seg inelmaden-is tetten aɣrum mbla ma ssarden ifassen-nsen, 

akken tella di lɛadda-nsen. 

3 Axaṭer ifariziyen d wat Isṛail meṛṛa ur tetten ara uqbel ad ssirden ifassen-

nsen, imi ṭṭfen di lɛadda n lejdud-nsen. 

4 Mi ara d-uɣalen si ssuq, ur tetten ara alamma uɣen luḍu. Ṭṭfen daɣen deg 

waṭas n lɛaddat nniḍen: Tarda n teqbucin, n tecmuxin, aked iqedduḥen n 
nnḥas. 

5 Ifariziyen d imusnawen n ṭawṛat steqsan-t, nnan-as: Acuɣer inelmaden-ik ur 

ṭṭifen ara di lɛaddat i ɣ-d-ǧǧan lejdud-nneɣ, atan tetten s ifassen yumsen? 

6 Irra-yasen: Ay at sin wudmawen! Fell-awen i d-yura nnbi Iceɛya mi d-inna: 

Lǧil-agi ttɛebbiden-iyi s yimi-nsen kan, lameɛna deg ulawen-nsen beɛden fell-i 
aṭas. 

7 Aɛebbed-agi i yi-ttɛebbiden ur isɛi ara lqima, imi ayen sselmaden mačči sɣur-

i i d-ikka meɛna d lɛaddat n yemdanen kan. 

8 Tettaǧam lumuṛat n Yillu, akken ad tebɛem leɛwayed n yemdanen. 

9 Sidna Ɛisa yenna daɣen: Tettaram di ṭṭerf lumuṛ n Yillu, iwakken ad teṭṭfem di 

leɛwayed-nwen. 

10 Axaṭer Musa inna-d: qadeṛ baba-k d yemma-k. Inna-d daɣen: Win ara 

ineɛlen baba-s d yemma-s, ad ittwiḥkem fell-as s lmut. 

11 Ma d kenwi tesselmadem belli yezmer yiwen ad yini i baba-s neɣ i yemma-

s: Ayen s wacu i ylaq ad kun-refdeɣ, fkiɣ-t d lqerban, ( yeɛni d lweɛda i Yillu ). 

12 S wakka tserḥem-as ur ittɛawan ara imawlan-is. 

13 Atah wamek i tettbeddilem awal n Yillu s lɛaddat-nwen yerna aṭas n temsal 

nniḍen i txeddmem am tigi. 

14 Issawel daɣen i lɣaci inna-yasen: Smeḥset-iyi-d akk, tfehmem: 

15 Mačči d ayen ikečmen ɣer daxel n wemdan ara t-isneǧsen, meɛna d ayen i 

d-itteffɣen seg ul-is. 

16 Ma tesɛam imeẓẓuɣen isellen, slet-d! 

17 Mi yeǧǧa lɣaci-nni, ikcem ɣer yiwen wexxam, inelmaden-is ssutren as a 

sen-d-issefhem lemtel nni. 

18 Inna-yasen: Ɛni ula d kenwi ur tefhimem ara ayen bɣiɣ a wen-t-id-iniɣ? Ur 

teẓrim ara belli mačči d ayen i ykeččmen ɣer daxel n wemdan i t-issenǧasen? 

19 Axaṭer ayagi ur ikeččem ara ɣer wul-is, meɛna ɣer uɛebbuḍ-is, dɣa ad 

ittwideggeṛ ɣer beṛṛa. S wakka, i yesseḥlel Sidna Ɛisa yal lqut. 

20 Yerna yenna: D ayen i d-itteffɣen seg wemdan i t-issenǧasen. 

21 Axaṭer si zdaxel n wul-is i d-tteffɣen yir ixemmimen: Asefsed, tukerḍa, 

timegṛaḍ, 

22 zzna, yir ccehwat, cceṛ, tiḥila, lexdeɛ, tismin, lekfeṛ, zzux, d wayen akk illan 

d lehbala. 

23 Ayagi akk itteffeɣ-d seg ul n wemdan issenǧas-it. 

24 Sidna Ɛisa iṛuḥ syenna ɣer leǧwahi n temdint n Ṣur. Ikcem ɣer yiwen 

wexxam. Ur ibɣi ara a t-ẓren medden anda yella, lameɛna ur izmir ara ad iffer 
fell-asen. 

25 D tidett, akken kan iwweḍ, attaya yiwet n tmeṭṭut yesɛan yelli-s izdeɣ-itt 

uṛuḥani; tesla s Sidna Ɛisa dɣa tusa-d teɣli ɣer idaṛṛen-is. 

26 Tameṭṭut-agi d tayunanit, tusa-d si leǧwahi yellan ger tmurt n Surya d 

Finisya. Tessuter-as ad issufeɣ aṛuḥani izedɣen yelli-s. 

27 Sidna Ɛisa inna-yas: Eǧǧ uqbel arrac n wexxam ad ṛwun, axaṭer ur ilaq ara 

a nḍeggeṛ aɣrum n warrac i yeqjan imecṭaḥ. 

28 Terra-yas: Ih a Sidi, meɛna ula d iqjan imecṭaḥ ddaw ṭṭabla, tetten tifettitin 

iɣellin i warrac. 

29 Imiren inna-yas: Ɣef wawal-agi i d-tenniḍ, ṛuḥ, yelli-m iffeɣ-itt uṛuḥani. 

30 Mi tewweḍ ɣer wexxam-is, tufa yelli-s teḍleq ɣef wusu, iffeɣ-itt uṛuḥani. 

31 Sidna Ɛisa iffeɣ si temdint n Ṣur, iɛedda si Sidun, izger i ɛecṛa-nni n 

temdinin, iṛuḥ ɣer lebḥeṛ n Jlili. 

32 Wwin-as-d yiwen wergaz d aɛeẓẓug, iwumi yewɛer wenṭaq, ḥellelen-t 

iwakken ad issers afus-is fell-as. 

33 Sidna Ɛisa iwwi-t, issebɛed-it ɣef lɣaci, issekcem iḍudan-is deg imeẓẓuɣen n 

wergaz-nni, innul-as iles-is s imetman-is; 

34 dɣa irfed allen-is ɣer igenni, irra-d nnehta yenna: Effataḥ! (Yeɛni: Ldi ) 

35 Imiren kan, imeẓẓuɣen-is ldin, iles-is iserreḥ, ibda ittmeslay akken ilaq. 

36 Sidna Ɛisa iweṣṣa-ten ur ttɛawaden i yiwen ayagi; meɛna simmal ittweṣṣi 

deg-sen, simmal netni ttberriḥen lexbaṛ. 

37 Lɣaci wehmen, tɛeǧǧben deg wayen ixeddem, qqaṛen-as: Ayen ixeddem 

akk igerrez; ittara-d ula d timesliwt i yɛeẓẓugen issenṭaq-d ula d igugamen! 

Mark 8 

1 Deg wussan-nni, innejmaɛ-d daɣen waṭas n lɣaci, ur sɛin ara ayen ara ččen. 

Sidna Ɛisa issawel i yinelmaden-is, inna-yasen: 

2 Tejreḥ tasa-w ɣef lɣaci-agi, tlata wussan aya i qqimen yid-i, yerna ulac ayen 

ara ččen. 

3 Ma yella rriɣ-ten ansi i d-kkan i laẓ, ad nezfen deg webrid axaṭer kra deg-sen 

usan-d si lebɛid. 

4 Inelmaden-is rran-as-d: Ansi ara ɣ-d-ikk weɣrum ara ten-isseṛwun deg 

wemkan-agi yexlan? 

5 Sidna Ɛisa isteqsa-ten: Acḥal n teḥbulin n weɣrum i tesɛam? Rran-as-d: Ɣur-

neɣ sebɛa teḥbulin! 

6 Inna i lɣaci ad qqimen ɣer lqaɛa. Dɣa iddem-d sebɛa teḥbulin-nni n weɣrum, 

iḥmed Illu, ibḍa-tent, ifka-tent i yinelmaden-is ferqen-tent i lɣaci. 

7 Sɛan daɣen kra iselman ( iḥewtiwen ) imecṭaḥ. Iḥmed daɣen Sidi Ṛebbi, 

inna-yasen a ten-ferqen i lɣaci. 

8 Ččan armi ṛwan. Rnan sagren-d azal n sebɛa iqecwalen. 

9 Llan deg wazal n ṛebɛa alaf n yemdanen. Mi fukken lmakla, iserreḥ-asen ad 

uɣalen ɣer ixxamen-nsen. 

10 Imiren kan yuli ɣer teflukt netta d inelmaden-is, ṛuḥen ɣer leǧwahi n 

Dalmanuta. 

11 Ṛuḥen-d ifariziyen, bdan ttmeslayen d Sidna Ɛisa iwakken a t-jeṛṛben, 

ssutren-as ad ixdem lbeṛhan ara d-iṣubben seg igenni. 

12 Sidna Ɛisa irra-d nnehta, yenna: Acuɣer i yi-d-ssuturen lbeṛhan yemdanen n 

lǧil-agi? S tidett aql-i nniɣ-awen: D lmuḥal a s-d-ittunefk lbeṛhan i lǧil-agi! 

13 Dɣa iǧǧa-ten, irkeb daɣen di teflukt iwakken ad izger agemmaḍ. 

14 Inelmaden ttun ur wwin ara aɣrum anagar yiwet n teḥbult i yellan ɣur-sen di 

teflukt. 

15 Sidna Ɛisa iweṣṣa-ten, inna-yasen: Ḥadret iman-nwen ɣef temtunt (iɣes) n 

ifariziyen aked win n Hirudus. 

16 Inelmaden qqaṛen waygar-asen: Inna-yaɣ-d ayagi imi ur d newwi ara aɣrum. 

17 Mi yeẓra ayen ttxemmimen, inna-yasen: Acuɣer tettxemimem ɣef weɣrum? 

Urɛad tfaqem? Mazal ur tefhimem ara? 

18 Ɛni qquren wulawen-nwen? Tesɛam allen ur tettwalim, tesɛam imeẓẓuɣen 

ur tsellem? Ur tecfim ara, 

19 mi bḍiɣ xemsa teḥbulin-nni n weɣrum i xemsa alaf n yergazen, acḥal n 

iḍellaɛen n tsigar i tjemɛem? Rran-as: Tnac iḍellaɛen. 

20 I wasmi bḍiɣ sebɛa teḥbulin n weɣrum i ṛebɛa alaf n yemdanen, acḥal n 

tqecwalin yeččuṛen d tisigar i d-tjemɛem? Nnan-as: Sebɛa n tqecwalin. 

21 Dɣa inna-yasen: Werɛad tefhimem ihi? 

22 Wwḍen ɣer temdint n Bitsayda. Wwin-as-d yiwen uderɣal, ḥellelen-t iwakken 

a t-innal. 

23 Sidna Ɛisa iṭṭef afus i uderɣal-nni, iwwi-t beṛṛa n taddart. Issers imetman ɣef 

wallen n uderɣal-nni, issers ifassen-is fell-as isteqsa-t: Yella kra tettwaliḍ? 

24 Irfed allen-is yenna: Ttwaliɣ imdanen am akken d ttjuṛ i yleḥḥun. 

25 Sidna Ɛisa iɛawed issers-as ifassen ɣef wallen, mi yemmuqel uderɣal-nni, 

yuɣal-it-id yeẓri, ittwali akken ilaq. 

26 Dɣa Sidna Ɛisa iceggeɛ-it ɣer wexxam-is, inna-yas: Ur keččem ara ɣer 

taddart. 

27 Sidna Ɛisa aked inelmaden-is ṛuḥen ɣer tudrin n Qiṣarya n Filibus. Deg 

webrid, isteqsa-ten inna-yasen: D acu-yi ɣer lɣaci? 

28 Rran-as-d: Kra deg-sen qqaṛen d Yeḥya Aɣeṭṭas i telliḍ, wiyaḍ qqaṛen d 

Ilyas, ma d wiyaḍ ḥesben-k d yiwen si lenbeya. 

29 Yerna isteqsa-ten: I kenwi, d acu-iyi ɣur-wen? Buṭrus irra-yas: Keččini d 

Lmasiḥ. 

30 Yumeṛ-iten iwakken ur ttɛawaden i yiwen ayagi. 

31 Sidna Ɛisa ibda isselmad-iten iqqaṛ: Mmi-s n wemdan ilaq ad inneɛtab aṭas; 

a t-nekkṛen imṛayen d lmuqedmin imeqranen aked imusnawen n ṭawṛat. A t-
nɣen, mi ara ɛeddin tlata wussan, ad d-iḥyu si ger lmegtin. 

32 Inna-yasen-d ayagi ɛinani. Buṭrus ijbed-it weḥd-s, ilumm fell-as. 

33 Sidna Ɛisa izzi, imuqel inelmaden-is, inna i Buṭrus: Wexxeṛ akkin fell-i a 

cciṭan! Ixemmimen-ik mačči n Yillu, meɛna n yemdanen! 

34 Sidna Ɛisa issawel i lɣaci aked inelmaden-is, inna-yasen: Ma yella win 

yebɣan ad iddu yid-i, ur ilaq ara ad ixemmem ɣef yiman-is, meɛna ilaq ad iqbel 
leɛtab ɣef ddemma n yisem-iw, ad ibibb amidag-is, a yi-d-itbeɛ. 

35 Axaṭer win yebɣan ad isellek taṛwiḥt-is, a s-tṛuḥ; ma d win ara yesṛuḥen 

taṛwiḥt-is ɣef ddemma-w aked ddemma n Lexbaṛ n Lxiṛ, a tt-isellek. 

36 Ma yella irbeḥ-d wemdan ddunit meṛṛa, acu n lfayda i yesɛa ma yesṛuḥ 

tudert-is? 

37 D acu ara yefk wemdan iwakken ad icafeɛ taṛwiḥt-is? 

38 Ma yella win issetḥan yis-i aked imeslayen-iw ger lǧil-agi amednub, ifesden, 

ula d Mmi-s n wemdan ad issetḥi yis mi ara d-yas aked lmalayek iqedsen di 
lɛaḍima n Baba-s. 

Mark 9 

1 Sidna Ɛisa yenna daɣen: S tidett a wen-d-iniɣ, kra seg wid yellan dagi, ur 

ttmettaten ara alamma walan tagelda n Yillu tusa-d s tmanegt tameqrant. 

2 Mi ɛeddan setta wussan, Sidna Ɛisa yewwi yid-s Buṭrus, Yeɛqub d Yuḥenna, 

ulin ɣer yiwen wedrar ɛlayen. Mi llan dinna weḥḥed-sen, tenbeddal ṣṣifa-s 
zdat-sen, 

3 llebsa-s tuɣal d tamellalt tettfeǧǧiǧ, ula d yiwen di ddunit ur izmir a ten-

issimlul akken. 

4 Iḍher-asen-d nnbi Ilyas aked nnbi Musa, ttmeslayen d Sidna Ɛisa. 

5 Inṭeq Buṭrus yenna i Sidna Ɛisa: A Sidi, ilha imi nella dagi. A nesbedd tlata n 

ihanen; yiwen i kečč, wayeḍ i Musa wayeḍ i Ilyas. 

6 Ur iẓri d acu i d-iqqaṛ axaṭer tekcem-iten lxelɛa d tameqrant. 

7 Taswiɛt kan ters-d yiwet n tagut tɣumm-iten, si tagut-nni tenṭeq-d yiwet n 

taɣect tenna-d: Wagi d Mmi ameɛzuz, smeḥsiset as! 

8 Imiren kan, inelmaden muqlen ɣer mkul tama, ur walan ula d yiwen, anagar 

Sidna Ɛisa yellan yid-sen. 

9 Mi d-ṣubben seg udrar, Sidna Ɛisa iweṣṣa-ten: Ur ḥekkut i yiwen ayen 

teẓram, alamma iḥya-d Mmi-s n wemdan si ger lmegtin. 

10 Uɣen-as awal, d acu kan ttmesteqsayen, qqaṛen: Acu i d lmeɛna n ḥeggu si 

ger lmegtin? 

11 Inelmaden steqsan-t nnan-as: Acuɣer imusnawen n ṭawṛat qqaṛen-d: Ilaq ad 

d-yas uqbel Ilyas? 

12 Irra-yasen: D tidett, "a d-yas uqbel Ilyas, iwakken ad iṣeggem kullec". 

Lameɛna acuɣer yettwakteb ɣef Mmi-s n wemdan belli ilaq ad inneɛtab aṭas 
yerna ad ittwiqheṛ? 

13 Aql-i nniɣ-awen: Ilyas yusa-d, xedmen deg-s akken bɣan, am akken 

ittwakteb fell-as di tira iqedsen. 

14 Mi d-ṣubben seg udrar, ufan-d lɣaci aked imusnawen n ṭawṛat, zzin i 

yinelmaden nniḍen, ttmeslayen yid-sen. 

15 Mi d-walan Sidna Ɛisa, dehcen, uzzlen ad selmen fell-as. 

16 Sidna Ɛisa isteqsa-ten: Ɣef wacu i tettmeslayem akka yid-sen? 

17 Yiwen wergaz si lɣaci-nni irra-yas-d: A Sidi, wwiɣ-ak-d mmi axaṭer isgugem-

it uṛuḥani. 

18 Kra wanda ara t-iṭṭef, isseɣlay-it ɣer lqaɛa; aqcic issufuɣ-d tikufta, ittqerric 

tuɣmas, ittuɣal d asemmaḍ. Ḥelleleɣ inelmaden-ik a t-ssufɣen seg-s meɛna ur 
zmiren ara. 

19 Sidna Ɛisa inna-yasen: A lǧil i yxuṣṣ liman! Ar melmi ara yiliɣ yid-wen? Ar 

melmi ara wen-ṣebṛeɣ? Awit-d aqcic-agi! Wwin-as-t-id; 

20 akken kan iwala uṛuḥani-nni Sidna Ɛisa, ibda itthuccu aqcic-nni, isseɣli-t ɣer 

lqaɛa issemṛareɣ-it armi i s-d-issufeɣ tikufta. 

21 Sidna Ɛisa isteqsa baba-s n weqcic-nni inna-yas: Si melmi i d-iḍerru yid-s 

wayagi? Irra-yas-d: Seg wasmi yella d amecṭuḥ. 

22 Acḥal d abrid i t-idemmer uṛuḥani-agi ɣer tmes d waman iwakken a t-ineɣ. 

Tura, ma yella wayen iwumi tzemreḍ, ḥun fell-aɣ, ɛiwen-aɣ! 

23 Sidna Ɛisa irra-yas: Teqqaṛeḍ: Ma tzemreḍ...? Kra ur illi d awezɣi i win 

yesɛan liman! 

24 Imiren kan, baba-s n weqcic-nni yenna: Umneɣ! Meɛna sseǧhed-iyi axaṭer 

xuṣṣeɣ di liman. 

25 Sidna Ɛisa mi ywala lɣaci uzzlen-d ɣur-sen, yumeṛ i uṛuḥani-nni, inna-yas: 

Ay aṛuḥani, yesgugumen yesɛuẓẓugen, ffeɣ seg weqcic-agi yerna ur ttɛawad 
ara ad tkecmeḍ deg-s! 

26 Imiren iɛeggeḍ, ihucc-it nezzeh, dɣa iffeɣ seg-s. Aqcic-nni yuɣal am 

lmegget, daymi aṭas i s-iqqaren: immut. 

27 Meɛna Sidna Ɛisa iṭṭef-as afus, isekker-it-id, ibedd. 

28 Mi kecmen ɣer wexxam, inelmaden-is steqsan-t: Acuɣer ur nezmir ara nekni 

a nessufeɣ aṛuḥani-nni? 

29 Inna-yasen: Iwakken ad tessufɣem iṛuḥaniyen am wigi, ilaq ad tettuẓumem 

yerna ad tettẓallam. 

30 Ṛuḥen syenna, zegren tamurt n Jlili. Sidna Ɛisa ur ibɣi ara ad ẓren lɣaci 

anda i yella, 

31 axaṭer isselmad inelmaden-is, inna-yasen: Mmi-s n wemdan ad ittusellem 

ger ifassen n yemdanen, a t-nɣen, meɛna tlata wussan mbeɛd lmut-is ad d-
iḥyu. 

32 Inelmaden-is ur fhimen ara lmeɛna n wawal-agi, yerna kukran a t-steqsin. 

33 Mi wwḍen ɣer temdint n Kafernaḥum. llan deg wexxam, Sidna Ɛisa isteqsa-

ten: Ɣef wacu i tettmeslayem deg webrid? 

34 Lameɛna ssusmen akken ma llan, axaṭer deg webrid ttmesteqsayen anwa i 

d ameqran gar-asen. 

35 Sidna Ɛisa iqqim, issawel i tnac-nni inelmaden-is, inna-yasen: Win yebɣan 

ad yili d amezwaru, ilaq ad iqqim d aneggaru, ad yuɣal d aqeddac i mkul 
yiwen. 

36 Iddem-d yiwen weqcic amecṭuḥ, isbedd-it zdat-sen dɣa irfed-it ger ifassen-

is, inna-yasen: 

37 Win iqeblen aqcic amecṭuḥ am wagi ɣef ddemma n yisem-iw, d nekk i 

yeqbel, win i yi-qeblen mačči d nekk i yeqbel lameɛna iqbel Win i yi-d-
iceggɛen. 

38 Yuḥenna yenna i Sidna Ɛisa: A Sidi, nwala yiwen wergaz yessufuɣ leǧnun s 

yisem-ik; nugi-yas imi ur iteddu ara yid-neɣ. 

39 Sidna Ɛisa irra-yas: Anfet-as, imi ulac win izemren ad ixdem lbeṛhan s 

yisem-iw, imiren ad ihdeṛ ayen n diri fell-i. 

40 Win ur nelli ara d aɛdaw-nneɣ, yid-neɣ i yella. 

41 Kra win ara wen-d-ifken taqbuct n waman imi d inelmaden n Lmasiḥ i 

tellam, a wen-iniɣ s tidett, lxiṛ-is ur s-ittwankaṛ ara. 

42 Win ara yilin d sebba n tuccḍa i yiwen seg imecṭuḥen-agi yumnen yis-i, axiṛ-

as a s-ɛelqen ɣer temgeṛṭ aɣaṛef n tsirt, a t-ḍeggren ɣer lebḥeṛ. 

43 Ma yella d afus-ik i d sebba n tuccḍa, gzem-it; axiṛ-ak ad tkecmeḍ ɣer tudert 

n dayem s yiwen ufus wala ad tkecmeḍ s sin ifassen ɣer ǧahennama, ad 
tettwiḍeggreḍ ɣer tmes ur nxetti. 

44 [Dinna awekkiw itetten lǧettat ur ittmettat ara, times ur txetti ara maḍi.] 

45 Ma yella d aḍaṛ-ik i k-isseɣlin di ddnub, gzem-it; axiṛ-ak ad tkecmeḍ ɣer 

tudert n dayem s yiwen uḍar wala ad tkecmeḍ s sin iḍaṛṛen ɣer ǧahennama, 
ad tettwiḍeggreḍ ɣer tmes ur nxetti. 

46 [Dinna awekkiw itetten lǧettat ur ittmettat ara, times ur txetti ara maḍi.] 

47 Daɣen ma yella d tiṭ-ik i k-isseɣlin di ddnub, qleɛ-itt-id; axiṛ-ak ad tkecmeḍ 

ɣer tgelda n Yillu s yiwet n tiṭ, wala ad twaḍeggreḍ s snat wallen ɣer 
ǧahennama. 

48 Dinna awekkiw itetten lǧettat ur ittmettat ara, times ur txetti ara maḍi. 

49 Axaṭer mkul amdan ad ittwimelleḥ s tmes (nte: Llan idlisen anda ara naf: 

"Axaṭer mkul amdan ad ittwimelleḥ s tmes mkul asfel ad ittwimelleḥ s lmelḥ.") 

50 Lmelḥ, d ayen yelhan; meɛna ma tṛuḥ-as temleḥ-ines, s wacu ara t-

tmellḥem? Sɛut lmelḥ deg yiman-nwen, tɛicem waygar-awen di lehna. 

Mark 10 

1 Sidna Ɛisa iṭṭef abrid ɣer tmurt n Yahuda agemmaḍ i wasif n Yarden. 

Nnejmaɛen-d daɣen ɣur-s aṭas n lɣaci. Ibda isselmad-iten akken innum. 

2 Ifariziyen qesden-t-id a t-jeṛṛben. Steqsan-t nnan-as: Iḥlel i wergaz ad ibru i 

tmeṭṭut-is neɣ ala? 

3 Irra-yasen: Acu n lameṛ i wen-d-iǧǧa Musa? 

4 Nnan-as: Musa issereḥ-aɣ a nebru i tmeṭṭut-nneɣ ma nefka-yas leɛqed n 

berru. 

5 Sidna Ɛisa irra-yasen: Ɣef ddemma n wulawen-nwen iqquren i wen-d-iǧǧa 

lameṛ-agi. 

6 Lameɛna di tazwara, Illu ixleq-d argaz d tmeṭṭut. 

7 Daymi argaz ad iǧǧ baba-s aked yemma-s, iwakken ad iɛic d tmeṭṭut-is. 

8 Imiren, di sin yid-sen ad uɣalen d yiwet n tfekka. S wakka, ur llin ara d sin 

meɛna d yiwen. 

9 Ihi, ur ferqet ara ayen isdukel Yillu. 

10 Mi llan deg wexxam, steqsan-t daɣen inelmaden-is ɣef wannect-nni. 

11 Irra-yasen: Kra n win ara yebrun i tmeṭṭut-is yuɣ tayeḍ, ixdeɛ tameṭṭut 

tamezwarut s zzna. 

12 Akken daɣen, tameṭṭut ara yebrun i wergaz-is ad taɣ wayeḍ, tezna. 

13 Kra n yemdanen wwin-as-d arrac imecṭuḥen iwakken ad issers ifassen-is 

fell-asen, meɛna inelmaden ttaran-ten. 

14 Mi ten-iwala Sidna Ɛisa, izɛef fell-asen inna-yasen: Anfet i warrac ad d-asen 

ɣur-i! Ur ten-ttarat ara, axaṭer tagelda n Yillu, i wid yellan am netni. 

15 A wen-iniɣ tidett: Kra n win ur neqbil ara tagelda n Yillu am weqcic amecṭuḥ, 

ur tt-ikeččem ara. 

16 Imiren iṭṭef-iten ger iɣallen-is, issers ifassen-is fell-asen iburek-iten. 

17 Akken iteddu Sidna Ɛisa ad iṛuḥ, ataya yiwen ilemẓi iɣli ɣef tgecrar zdat-s, 

inna-yas: A ccix yelhan, d acu ilaqen a t-xedmeɣ iwakken ad sɛuɣ tudert n 
dayem? 

18 Sidna Ɛisa irra-yas: Acuɣeṛ i yi-tsemmaḍ win yelhan? Ulac win ilhan, anagar 

Illu weḥd-s. 

19 Tessneḍ Ṭawrat n Musa: Ur tneqqeḍ ara, ur tzennuḍ ara, ur tettakreḍ ara, 

ur tettcehhideḍ ara s zzuṛ, ur tettḍuṛṛuḍ ara, qadeṛ baba-k d yemma-k. 

20 Irra-yas: A Sidi, ayagi akk xedmeɣ-t seg wasmi lliɣ d ameẓyan. 

21 Sidna Ɛisa imuqel-it s leḥnana inna-yas: Txuṣṣ-ik kan yiwet n lḥaǧa: Ṛuḥ, 

zzenz akk ayen tesɛiḍ, tṣeddqeḍ-t i yimeɣban iwakken ad tesɛuḍ agerruj deg 
igenni; imiren as-d ḍfer-iyi. 

22 Mi yesla ilemẓi-nni i yimeslayen n Sidna Ɛisa, innuɣna. Iṛuḥ s leḥzen axaṭer 

isɛa aṭas n cci. 

23 Sidna Ɛisa imuqel wid i s-d-izzin, yenna i yinelmaden-is: Acḥal yewɛeṛ i wid 

yesɛan cci ad kecmen ɣer tgelda n Yillu! 

24 Inelmaden-is dehcen mi slan imeslayen-agi. Sidna Ɛisa inna-yasen daɣen: 

Acḥal yewɛeṛ unekcum ɣer tgelda n Yillu a tarwa! 

25 Ishel-as i welɣem ad iɛeddi di tiṭ n tissegnit wala i umeṛkanti ad ikcem ɣer 

tgelda n Yillu. 

26 Ayagi issewhem inelmaden akteṛ, qqaṛen waygar-asen: Ihi, anwa i yzemren 

ad ittusellek? 

27 Sidna Ɛisa imuqel-iten, inna-yasen: Ayen yellan d lmuḥal i wemdan ishel i 

Yillu, imi Illu izmer i kullec. 

28 Buṭrus inna-yas: Aql-aɣ neǧǧa kullec yerna netbeɛ-ik. 

29 Sidna Ɛisa inna-yasen: A wen-d-iniɣ tidett: Win yeǧǧan axxam-is, ayetma-s, 

yessetma-s, yemma-s, baba-s, arraw-is, tiferkiwin-is ( akal-is ), ɣef ddemma-w 
aked ddemma n ubecceṛ n Lexbaṛ n Lxiṛ, 

30 a s-d-ittunefk meyya iberdan akteṛ di lweqt-agi: Ixxamen, atmaten, 

tiyestmatin, tiyemmatin, dderya aked tferkiwin meɛna s waṭas n uqehheṛ; di 
lweqt i d-iteddun a s-d-tettunefk tudert n dayem. 

31 Aṭas seg imezwura ara yuɣalen d ineggura, aṭas seg ineggura ara yuɣalen d 

imezwura. 

32 Llan leḥḥun iwakken ad alin ɣer temdint n Yirucalim, Sidna Ɛisa izwar zdat-

sen. Inelmaden-nni tqelqen, ma d wid i d-itebɛen deffir-sen, ikcem-iten lxuf. 
Sidna Ɛisa iwwi daɣen yid-s tnac-nni n inelmaden, ixebbeṛ-iten s wayen ara 
yeḍrun yid-s. 

33 Inna-yasen: Atan a nali ɣer temdint n Yirucalim, Mmi-s n wemdan ad 

ittwisellem ger ifassen n lmuqedmin imeqranen d imusnawen n ṭawṛat, ad 
ḥekmen fell-as s lmut, a t-sellmen ger ifassen n leǧnas ur numin ara. 

34 Ad ḍsen fell-as, a t-ssusfen, a t-wten s ujelkaḍ, a t-nɣen, mi ara ɛeddin tlata 

wussan, ad d-iḥyu si ger lmegtin. 

35 Yeɛqub d Yuḥenna yellan d arraw n Zabadi qerrben ɣer Sidna Ɛisa nnan-as: 

A Sidi, nebɣa a ɣ-txedmeḍ ayen akka ara k-d-nessuter. 

36 Inna-yasen: D acu tebɣam a wen-t-xedmeɣ? 

37 Nnan-as: Efk-aɣ a neqqim di tmanegt-ik, yiwen ɣer tama-k tayeffust, wayeḍ 

ɣer tama-k taẓelmaṭ. 

38 Sidna Ɛisa inna-yasen: Ur teẓrim ara ayen akka i yi-d-tessuturem. Ɛni 

tzemrem ad teswem taqbuct-agi n lemṛaṛ ara sweɣ? Neɣ ad tettwiɣeḍsem s 
weɣḍas-agi swayes ara ttwiɣeḍseɣ? 

39 Nnan-as: Ih a Sidi, nezmer. Sidna Ɛisa inna-yasen: D tidett, ad teswem 

taqbuct-agi n lemṛaṛ ara sweɣ, yernu ad tɛeddim seg weɣḍas swayes ara 
ttwiɣeḍseɣ. 

40 Ma yella d ayen yeɛnan imukan ɣer uyeffus-iw neɣ ɣer uzelmaḍ-iw, mačči 

deg ufus-iw i yella, meɛna ad ttunefken i wid iwumi ttwaheggan. 

41 Mi slan i waya, ɛecṛa n inelmaden nniḍen rfan ɣef Yeɛqub aked Yuḥenna. 

42 Sidna Ɛisa issawel-asen inna-yasen: Twalam ayen iḍeṛṛun di ddunit: Wid 

nettwali d igelliden aked d imeqranen n yegduden ttqehhiṛen lɣaci-nsen yerna 
ḥekkmen fell-asen s zzuṛ! 

43 Ur ilaq ara ad yili wannect-a gar-awen. Meɛna win yebɣan ad yili d ameqran 

gar-awen ilaq ad yuɣal d aqeddac-nwen. 

44 Win yebɣan daɣen amkan amezwaru, ilaq ad yili d aqeddac-nwen meṛṛa. 

45 Axaṭer Mmi-s n wemdan ur d-yusi ara iwakken ad qedcen fell-as wiyaḍ, 

meɛna d netta ara iqedcen fell-asen, yerna ad ifk tudert-is d asfel ɣef waṭas n 
yemdanen. 

46 Sidna Ɛisa aked inelmaden-is wḍen ɣer temdint n Yiriku. Mi d-ffɣen si 

temdint, ddan-d yid-sen aṭas n lɣaci. Ataya yiwen uderɣal isem-is Baṛtimay 
mmi-s n Timay, iqqim ṭṭerf n webrid issutur tin n Ṛebbi. 

47 Mi yesla belli d Ɛisa anaṣari i d-iɛeddan, ibda ittɛeggiḍ iqqaṛ: A Ɛisa, a Mmi-

s n Dawed, ḥun fell-i! 

48 Aṭas i yettɛeggiḍen fell-as iwakken ad issusem, meɛna netta ittsuɣu akteṛ 

iqqaṛ: A mmi-s n Dawed, ḥun fell-i! 

49 Sidna Ɛisa iḥbes yenna: Siwlet-as. Ssawlen-as, nnan-as: Ur ttagad ara, kker 

fell-ak, atan issawel-ak-d. 

50 Aderɣal-nni iḍeggeṛ abeṛnus-is, ijelleb-d, yusa-d ɣer Sidna Ɛisa. 

51 Sidna Ɛisa inṭeq ɣur-s inna-yas: D acu tebɣiḍ ad ak-t-xedmeɣ? Aderɣal-nni 

inna-yas: A Sidi, bɣiɣ a yi-d-yuɣal yeẓri. 

52 Dɣa Sidna Ɛisa inna-yas: Ṛuḥ, liman-ik isellek-ik. Imiren kan, yuɣal-it-id 

yeẓri, iḍfer Sidna Ɛisa deg webrid. 

Mark 11 

1 Mi qrib ad awḍen ɣer temdint n Yirucalim, zdat n tuddar n Bitfaji aked Bitanya 

ɣer tama n yiɣil n uzemmur, Sidna Ɛisa iceggeɛ sin seg inelmaden-is 

2 inna-yasen: Ṛuḥet ɣer taddart-nni yellan zdat-wen, mi ara tawḍem ad tafem 

aɣyul d amecṭuḥ iqqen, leɛmeṛ irkeb fell-as ula d yiwen. Fsit-as-d ccedd 
tawim-t-id. 

3 Ma yella win i wen-d-innan: acimi txeddmem ayagi? Innit-as: iḥwaǧ-it Ssid-

nneɣ, taswiɛt kan a wen-t-id-irr. 

4 Ṛuḥen inelmaden-nni ufan aɣyul deg webrid iqqen ɣer tewwurt n yiwen n 

wexxam, fsin-as ccedd. 

5 Kra seg wid yellan dinna nnan asen: D acu txeddmem akka? Acuɣer i d-

tserḥem i weɣyul-agi? 

6 Rran-asen akken i sen-d-inna Sidna Ɛisa, dɣa ǧǧan-ten. 

7 Wwin-d aɣyul-nni i Sidna Ɛisa, ssersen fell-as llebsa-nsen iwakken ad irkeb 

fell-as. 

8 Aṭas i s-ittessun ibeṛnyas-nsen deg webrid, ma d wiyaḍ ttessun-as tiseḍwa i 

d-gezzmen si tmizar. 

9 Wid yezwaren d wid yettabaɛen ttɛeggiḍen: Ḥusana! Ad ittubarek win i d-

yusan s yisem n Sidi Ṛebbi! 

10 Tettubarek tgeldit i d-yusan, tageldit n jeddit-neɣ Dawed! Ḥusana ( 

tamanegt ) deg imukan ɛlayen. 

11 Sidna Ɛisa iwweḍ ɣer temdint n Yirucalim, ikcem ɣer ufakan. Imuqel ayen 

akk i yḍerrun dina, imiren mi yeẓra ifat lḥal, iṛuḥ ɣer taddart n Bitanya netta d 
tnac inelmaden-is. 

12 Azekka-nni akken ffɣen si taddart n Bitanya, Sidna Ɛisa illuẓ. 

13 Iwala si lbeɛd yiwet n tenqeltt tesɛa iferrawen, iṛuḥ ad iqelleb kra ibakuṛen 

ara yečč. Mi gqerreb ɣur-s, yufa deg-s anagar iferrawen, axaṭer mačči d lawan 
n lexṛif. 

14 Inṭeq ɣur-s, inna-yas: Awer yuɣal yiwen ad ičč akk si lfakya-inem! 

Inelmaden-is akk slan. 

15 Mi wwḍen ɣer temdint n Yirucalim, Sidna Ɛisa ikcem ɣer ufakan, ibda itellif 

wid ittaɣen znuzun dinna. Iqleb ṭṭwabel d ikersiyen n wid ittbeddilen idrimen 
aked wid iznuzun itbiren. 

16 Ur iǧǧi ula d yiwen ad yawi yid-s lḥaǧa ɣer daxel n ufakan. 

17 Dɣa isselmed lɣaci s imeslayen-agi: Ɛni ur ittwakteb ara: Axxam-iw ad 

ittusemmi d axxam n tẓallit i leǧnas meṛṛa, ma d kenwi terram-t d axxam n 
imakaren! 

18 Mi s-slan, lmuqedmin imeqranen d imusnawen n ṭawṛat uggaden-t, imiren 

ttnadin amek ara t-nɣen, axaṭer lɣaci meṛṛa wehmen deg uselmed-ines. 

19 Mi d-iɣli yiḍ, Sidna Ɛisa d inelmaden-is ffɣen si temdint. 

20 Azekka-nni ṣṣbeḥ mi d-ɛeddan syenna, inelmaden-is walan tanqeltt-nni 

teqqur armi d iẓuran. 

21 Buṭrus immekta-d ayen iḍṛan, yenna i Sidna Ɛisa: A Sidi, muqel! Tanqeltt-

nni iwumi tedɛiḍ teqqur! 

22 Sidna Ɛisa inṭeq yenna: Sɛut liman deg Illu. A wen-d-iniɣ tidett: 

23 ma yenna walbaɛḍ i wedrar-agi qleɛ syenna tḍeggreḍ iman-ik ɣer lebḥeṛ ma 

yumen ur icukket ara, atan ad d-iḍru wayen i d-inna. 

24 Daymi i wen-qqaṛeɣ: Kra wayen ara tessutrem di tẓallit, amnet belli 

yewweḍ-iken-id dɣa a wen-d-ittunefk. 

25 Mi ara tekkrem ad tẓallem yili teṭṭfem cceḥna i walbaɛḍ, semmḥet-as, 

iwakken babat-wen yellan deg igenwan a wen-isemmeḥ ula i kenwi ddnubat-
nwen. 

26 [ Meɛna ma yella ur tettsemmiḥem ara i wiyaḍ, babat-wen yellan deg 

igenwan ur wen-ittsemmiḥ ara ddnubat-nwen daɣen i kenwi. ] 

27 Uɣalen ɣer temdint n Yirucalim. Di teswiɛt-nni, Sidna Ɛisa illa itezzi deg 

ufakan; lmuqedmin imeqranen d imusnawen n ṭawṛat aked imṛayen, qerrben-d 
ɣur-s 

28 nnan-as: Ansi i k-d-ikka leḥkem-agi? Anwa i k-d-ifkan tazmert ad txedmeḍ 

ayagi? 

29 Sidna Ɛisa irra-yasen: Ula d nekk ad kun-steqsiɣ s yiwen usteqsi kan, ma 

terram-iyi-d, a wen-d-iniɣ ansi i yi-d-ikka leḥkem swayes i xeddmeɣ ayagi: 

30 Anwa i d-iceggɛen Yeḥya ad isseɣḍes deg waman, d Illu neɣ d imdanen? 

Rret-iyi-d! 

31 Bdan ttemcawaṛen waygar-asen qqaṛen: Ma nerra-yas: d Illu i t-id-iceggɛen, 

a ɣ-d-yini: acimi ihi ur tuminem ara s Yeḥya? 

32 Ma nenna-d: d imdanen i t-id-iceggɛen... Uggaden ma nnan-d akken, axaṭer 

lɣaci umnen akk belli Yeḥya d nnbi. 

33 Ihi rran-as i Sidna Ɛisa: Ur neẓri ara! Sidna Ɛisa irra-yasen: Ula d nekk ur 

wen-d-qqaṛeɣ ara ansi i yi-d-ikka leḥkem swayes xeddmeɣ ayagi. 

Mark 12 

1 Sidna Ɛisa ibda ittmeslay-asen s lemtul: Yiwen wergaz iẓẓa tafeṛṛant, izeṛṛeb-

itt, iɣza amkan i tɛeṣṣart n tẓurin yerna ibna taxxamt n tɛessast. Issekra-tt i 
yixemmasen n tfeṛṛant imiren iṛuḥ ad yinig. 

2 Mi d-iwweḍ lweqt n tẓurin, iceggeɛ aqeddac-is ɣer ixemmasen-nni iwakken a 

s-d-fken amur-is. 

3 Meɛna ṭṭfen aqeddac-nni, wten-t, qecɛen-t ifassen-is d ilmawen. 

4 Iceggeɛ-asen aqeddac wis sin, reggmen-t yerna wten-t ula d netta ɣer 

uqerruy. 

5 Iceggeɛ-asen aqeddac wis tlata, wagi nɣan-t. Iceggeɛ-asen aṭas iqeddacen 

nniḍen, kra nɣan-ten kra wten-ten. 

6 Iqqim-as-d anagar mmi-s ameɛzuz. Iceggeɛ-it d aneggaru ɣur-sen, yenna: 

ahat a t-qadṛen imi d mmi. 

7 Meɛna ixemmasen-agi nnan waygar-asen: Atan win ara iweṛten! Kkret a t-

nenneɣ iwakken lweṛt-nni ad yuɣal d ayla-nneɣ! 

8 Ṭṭfen-t-id wten-t armi yemmut, imiren ḍeggren-t ɣer beṛṛa n tfeṛṛant. 

9 D acu ara yexdem tura bab n tfeṛṛant? Ad d-yas netta s yiman-is, ad ineɣ 

ixemmasen-nni ad irnu ad iwekkel tafeṛṛant-nni i wiyaḍ. 

10 Ɛni ur teɣrim ara awal-agi n tira iqedsen? Adɣaɣ i deggṛen wid ibennun, d 

netta i yuɣalen d aẓru alemmas yeṭṭfen lebni. 

11 Ayagi ikka-d sɣur Sidi Ṛebbi, yerna ɣer ɣur-neɣ d ayen i yessewhamen ! 

12 Faqen belli fell-asen i d-iwwi lemtel-agi. Bɣan a t-ṭṭfen imiren, lameɛna 

uggaden lɣaci; dɣa ǧǧan-t, ṛuḥen. 

13 Kra n ifariziyen aked kra seg wid yellan si terbaɛt n Hirudus, ceggɛen ɣer 

Sidna Ɛisa iwakken a t-id-sseɣlin deg wawal akken a t-ṭṭfen s imeslayen-is. 

14 Usan-d nnan-as: A Sidi, neẓra belli theddṛeḍ ṣṣeḥ, ur txeddmeḍ ara lxilaf 

ger yemdanen, tesselmadeḍ abrid n Yillu s tidett. Ini-yaɣ-d: D leḥlal neɣ d 
leḥṛam fell-aɣ ma nxelleṣ tabzert i ugellid Qayṣer (yesṭeɛmeṛen tamurt-nneɣ)? 

15 Sidna Ɛisa ifaq i tḥila-nsen, inna-yasen: Acuɣer i yi-d-tneddim tifxett? Awit-

iyi-d aṣurdi iwakken a t-ẓreɣ. 

16 Fkan-as-d aṣurdi dɣa inna-yasen: Udem-agi d wayen yuran fell-as wi ten-

ilan? Nnan-as: N Qayṣer. Imiren Sidna Ɛisa inna-yasen: 

17 Rret ihi i Qayṣer ayen yellan n Qayṣer, terrem i Yillu ayen yellan n Yillu. 

Qqimen wehmen deg-s. 

18 Isaduqiyen yellan d wid ur nettamen ara s ḥeggu n lmegtin, usan-d ɣer 

Sidna Ɛisa steqsan-t: 

19 A Sidi, atah wayen swayes i ɣ-d-iweṣṣa Musa: Ma yella immut wergaz iǧǧa-

d tameṭṭut-is, ma ur isɛi ara dderya, ilaq gma-s ad irr tameṭṭut-nni iwakken ad 
d-isɛu dderya i gma-s yemmuten. 

20 Llan ihi sebɛa watmaten: Amezwaru izweǧ yuɣal immut ur d-iǧǧi ara dderya. 

21 Wis sin yuɣ taǧǧalt-nni, immut ula d netta mbla ma yeǧǧa-d dderya. Akken 

daɣen i teḍra d wis tlata, 

22 ula d yiwen si sebɛa-nni i yzewǧen yid-s ur d-iǧǧi dderya. Ɣer taggara, ula d 

tameṭṭut-nni temmut. 

23 Asmi ara d-ḥyun lmegtin, anwa si sebɛa watmaten-nni ara tt-isɛun d 

tameṭṭut-is imi i tt-uɣen di sebɛa yid-sen? 

24 Sidna Ɛisa irra-yasen: Tɣelṭem! Ur tefhimem la Tira la tazmert n Yillu. 

25 Axaṭer ass n ḥeggu n lmegtin, irgazen d tlawin ur ttemyezwaǧen ara, 

lameɛna ad ilin am lmalayek deg igenwan. 

26 Ma d ayen iɛnan ḥeggu n lmegtin, leɛmeṛ ur teɣrim di tektabt n Musa, mi t-

id-iluɛa Yillu zdat udarnu ireqqen? Inna-yas-d: Nekk d Illu n Ibṛahim, d Illu n 
Isḥaq, d Illu n Yeɛqub. 

27 Ihi Ṛebbi mačči d Illu n lmegtin i yella, lameɛna d Illu n wid yeddren. S tidett, 

atan tɣelṭem aṭas. 

28 Yiwen n umusnaw n ṭawṛat isla-yasen mi heddṛen, yerna iwala Sidna Ɛisa 

ijaweb akken ilaq, iqerreb inna-yas: Anwa i d lameṛ ameqran akk ger lumuṛat? 

29 Sidna Ɛisa irra-yas: Atah lameṛ amezwaru: Ḥess-d ay agdud n Isṛail! Sidi 

Ṛebbi, Illu-nneɣ Sidi Ṛebbi d yiwen. 

30 Ad tḥemleḍ Sidi Ṛebbi, Illu-yik, s wul-ik akk, s teṛwiḥt-ik akk, s ixemmimen-ik 

akk d tezmert-ik akk. 

31 Atah wis sin: Ilaq ad tḥemleḍ lɣiṛ-ik am yiman-ik. Ulac lameṛ yugaren wigi. 

32 Amusnaw-nni inna-yas: D tidett a Sidi! Ayen i d-tenniḍ d ṣṣeḥ; Illu d yiwen 

ulac wayeḍ. 

33 Yerna ma nḥemmel-it s wul-nneɣ, s lɛeqliya-nneɣ, aked wayen yellan di 

tezmert-nneɣ meṛṛa, ma nḥemmel daɣen lɣiṛ-nneɣ am yiman-nneɣ, annect-agi 
axiṛ n iseflawen aked lewɛadi. 

34 Sidna Ɛisa mi t-iwala ijaweb-d s tmusni, inna-yas: Ur tebɛideḍ ara ɣef tgelda 

n Yillu. Ulac win i s-d-irnan asteqsi nniḍen. 

35 Mi yella Sidna Ɛisa isselmad deg ufakan yenna: Amek armi imusnawen n 

ṭawṛat qqaṛen-d belli Lmasiḥ d mmi-s n Dawed? 

36 S Ṛṛuḥ iqedsen i d-inna Dawed s yiman-is: Sidi Ṛebbi inna-d i Sid-iw: Qqim 

ɣer tama-w tayeffust alamma rriɣ iɛdawen-ik seddaw n iḍaṛṛen-ik. 

37 Dawed s yiman-is issawel-as a Sidi, amek ihi yezmer ad yili d mmi-s? Aṭas 

n lɣaci i s-ismeḥsisen s lfeṛḥ. 

38 Sidna Ɛisa isselmad lɣaci iqqaṛ-asen: Ḥadret daɣen iman-nwen ɣef 

imusnawen n ṭawṛat i yḥemmlen ad ḥewwsen s ijellaben iɣezfanen, ḥemmlen 
daɣen ad selmen fell-asen medden di leswaq; 

39 ttextiṛin imukan imezwura di leǧwameɛ aked imukan lɛali di tmeɣriwin, 

lameɛna 

40 tetten ayla n tuǧǧal; ssiɣzifen taẓallit iwakken a ten-id-walin yemdanen. 

Lɛiqab-nsen ad yili d ameqran! 

41 Sidna Ɛisa yella iqqim deg umkan iqublen asenduq i deg srusun lewɛadi, 

ittmuqul amek srusuyen lɣaci lewɛadi-nsen. Aṭas n imeṛkantiyen yeggaren 
xiṛella n idrimen. 

42 Tusa-d yiwet n taǧǧalt tigellilt tessers sin iṣurdiyen yesɛan azal n ṛebɛa 

twiztin n lfeṭṭa. 

43 Sidna Ɛisa issawel i yinelmaden-is, inna-yasen: A wen-d-iniɣ tidett: Lweɛda i 

tessers taǧǧalt-agi taẓawalit, tugar akk lewɛadi i ssersen wiyaḍ. 

44 Axaṭer wiyaḍ ṣeddqen seg wayen sɛan d zzyada, ma d nettat tṣeddeq 

ciṭṭuh-nni s wacu ara tɛic. 

Mark 13 

1 Mi d-iffeɣ Sidna Ɛisa seg ufakan, yiwen seg inelmaden-is inna-yas: A Sidi, 

muqel acḥal yecbeḥ lebni-agi! Acḥal cebḥen yedɣaɣen-is! 

2 Sidna Ɛisa irra-yas: Deg wayagi irkul i tettwaliḍ, ur d-ittɣimi yiwen wedɣaɣ ɣef 

wayeḍ; kullec ad ihudd. 

3 Sidna Ɛisa iqqim deg iɣil uzemmur iqublen afakan. Buṭrus, Yeɛqub, Yuḥenna 

aked Andriyus i yellan yid-s, steqsan-t: 

4 Ini-yaɣ-d melmi ara d-iḍru wayagi; d acu ara ɣ-d-isbeggnen lweqt i deg ara 

yeḍru wannect-a. 

5 Imiren, Sidna Ɛisa ibda ittweṣṣi-ten: Ɣurwat win ara kun-ikellxen! 

6 Axaṭer aṭas ara d-yasen s yisem-iw, a wen-d-inin: D nekk i d Lmasiḥ ad 

kellxen i waṭas n lɣaci. 

7 Mi ara teslem s tegrawliwin i d-iḍerrun di mkul amkan aked tid i d-iteddun, ur 

ttagadet ara axaṭer ilaq ad d-iḍru wannect-nni, lameɛna mačči d taggara n 
ddunit i d-iwḍen. 

8 Agdud ad d-ikker ɣer wayeḍ, tagelda ad tennaɣ d tayeḍ, ad d-ilint zzelzlat di 

kra imukan, ad d-yili laẓ; akkagi ara d-ibdu leɛtab di ddunit. 

9 Ḥadret ɣef yiman-nwen; atan ad kun-caṛɛen zdat imusnawen n ṭawṛat, ad 

kun-wten di leǧwameɛ. Ɣef ddemma-w, ad kun-sbedden zdat wid i yḥekmen 
tamurt aked igelliden iwakken ad tilim d inagan-iw zdat-sen. 

10 Lameɛna di tazwara ilaq Lexbaṛ n Lxiṛ ad ittwibecceṛ uqbel i leǧnas meṛṛa. 

11 Mi ara kun-zzuɣren ad kun-awin ɣer ccṛeɛ, ur xeddmet ara anezgum ɣef 

wayen ara tinim; init-d kan ayen ara wen-d-yasen di teswiɛt-nni, axaṭer mačči 
d kenwi ara imeslayen lameɛna d Ṛṛuḥ iqedsen. 

12 Yiwen ad ifk gma-s ɣer lmut, wayeḍ ad ifk mmi-s; dderya ad d-kkren ɣer 

imawlan-nsen a ten-ssiwḍen ɣer lmut. 

13 Ad kun-keṛhen irkul ɣef ddemma n yisem-iw. Lameɛna win ara yeṭṭfen 

alamma d taggara ad ittwisellek. 

14 Ass mi ara twalim lmuṣiba tameqrant tella deg umkan anda ur ilaq ara ad 

tili, win ara yeɣren ayagi ilaq ad imeyyez! ass-nni wid ara yilin di tmurt n 
Yahuda ad rewlen ɣer idurar; 

15 win ara yilin s ufella n ssqef, ur ikeččem ara ɣer wexxam-is iwakken ad d-

iddem leḥwayeǧ-is. 

16 Akken daɣen win ara yilin di lexla, ur ittuɣal ara ɣer deffir iwakken ad d-yawi 

abeṛnus-is. 

17 A tawaɣit n tilawin ara yilin s tadist aked tid ara isuṭuḍen deg wussan-nni. 

18 Dɛut ɣer Yillu iwakken ur d-iḍerru ara wannect-nni di ccetwa, 

19 axaṭer deg wussan-nni, ad yili yiwen n leɛtab ur neẓri, si tazwara n ddunit i 

d-ixleq Yillu ar ass-a, yerna d ayen ur nettuɣal ad d-iḍru. 

20 Lemmer ur issenqes ara Sidi Ṛebbi kra seg wussan-nni, yiwen ur izmir ad 

imneɛ. Meɛna issenqes seg-sen ɣef ddemma n wid yextaṛ. 

21 Di lweqt-nni ma yenna-yawen walbaɛḍ: Lmasiḥ atah dagi neɣ atan dihin, ur 

t-ttamnet ara. 

22 Axaṭer ad d-asen wid ara yerren iman-nsen d Lmasiḥ neɣ d lenbeya, ad 

xeddmen lbeṛhanat aked licaṛat, iwakken ad kellxen ma zemren ula d wid 
yextaṛ Yillu. 

23 Atah nniɣ-awen-d annect-agi uqbel ad d-iḍru. 

24 Mi ara ɛeddin wussan n twaɣit-nni, tafat n yiṭij ad tenqes, aggur ur d-ittak ara 

tiziri-ines, 

25 itran daɣen ad d-ɣlin seg igenni, tizemmar n igenwan ad rgigint. 

26 Imiren, a nwali Mmi-s n wemdan yusa-d s ufella n usigna s tezmert 

tameqrant d lɛaḍima. 

27 Ad d-iceggeɛ lmalayek-is ɣer yal amkan n ddunit, ad d-snejmaɛen seg 

yixfawen n ddunit wid i yextaṛ meṛṛa. 

28 Meyzet ihi ɣef lemtel n tenqeltt: Mi lqaqit isegman-is, fsan, fkan-d iferrawen, 

teẓram iqerreb-d unebdu. 

29 Akken ula d kenwi, mi ara twalim ayagi meṛṛa iwweḍ-d, ḥṣut belli yusa-d 

lweqt, Mmi-s n wemdan atan ɣer tewwurt. 

30 A wen-d-iniɣ tidett: Lǧil-agi ur ittɛeddi ara alamma iḍṛa-d wayagi meṛṛa. 

31 Igenni d lqaɛa ad fnun ma d imeslayen-iw ur fennun ara. 

32 Ɣef wayen yeɛnan ass aked lweqt-nni yiwen ur ten-issin, ama d lmalayek 

deg igenwan ama d Mmi-s n wemdan, anagar Ababat i ten-isnen. 

33 Ur gganet ara, ɛasset iman-nwen imi ur teẓrim ara melmi ara d-yaweḍ 

lweqt-nni. 

34 Ad yili wass-nni am yiwen wergaz ara yinigen ɣer lebɛid, ad iwekkel axxam-

is i yiqeddacen-is, yal yiwen s ccɣel-is, imiren ad iweṣṣi aɛessas n tewwurt ad 
iɛiwez. 

35 Ɛiwzet ihi, axaṭer ur teẓrim ara melmi ara d-yas bab n wexxam, ama 

tameddit neɣ ttnaṣfa n yiḍ, mi ara yeskuɛ uyaziḍ neɣ taṣebḥit. 

36 Ḥadret ad kun-id-yaf teṭṭsem imi ur teẓrim ara melmi ara d-yas. 

37 Ayen akka i wen-d-nniɣ, nniɣ-t-id i mkul yiwen deg-wen: Ɛiwzet! 

Mark 14 

1 Qqimen-d sin wussan i Tfaska n leslak aked weɣrum mbla iɣes n temtunt. 

Lmuqedmin imeqranen d imusnawen n ṭawṛat, ttnadin s tḥila, sebba swayes 
ara ḥebbsen Sidna Ɛisa iwakken a t-nɣen. 

2 Qqaṛen: Ur nezmir ara a t-nessekcem ɣer lḥebs deg wass n lɛid, neɣ mulac 

lɣaci ad sekkren ccwal. 

3 Sidna Ɛisa yella di taddart n Bitanya, deg wexxam n Semɛun ihelken lbeṛs; 

mi qqimen ad ččen, attaya yiwet n tmeṭṭut tekcem-d, tewwi-d yid-s taqbuct 
ittwaxedmen s weẓru amellal, teččuṛ d leɛṭeṛ yeṣfan ɣlayen. Teṛẓa taqbuct-nni, 
tesmar-itt ɣef uqerruy n Sidna Ɛisa. 

4 Kra deg-sen zeɛfen nnan: Acuɣer i tessexṣeṛ leɛṭeṛ-agi? 

5 Lemmer i t-nezzenz, ad d-yawi akteṛ n telt meyya n iṣurdiyen ara nefreq i 

yigellilen! Dɣa rfan ɣef tmeṭṭut-nni. 

6 Sidna Ɛisa yenna: Anfet-as acimi i tt-tesnuɣnayem? Ayen akka i yi-texdem d 

ayen yelhan! 

7 Igellilen ad ilin daymen gar-awen, tzemrem a ten-tɛiwnem melmi i wen-ihwa; 

ma d nekkini ur ttɣimiɣ ara daymen yid-wen. 

8 Ayen tezmer a t-texdem texdem-it: Tedhen tafekka-w thegga-tt i temḍelt. 

9 A wen-d-iniɣ tidett: Di mkul amkan n ddunit anda ara yettubecceṛ Lexbaṛ n 

Lxiṛ, ad d-ttmektayen tameṭṭut-agi d wayen akka texdem. 

10 Yudas n Qeryut yiwen si tnac inelmaden, iṛuḥ ɣer lmuqedmin imeqranen, 

imsefham yid-sen amek ara sen-izzenz Sidna Ɛisa. 

11 Feṛḥen aṭas mi s-slan, ɛuhden-t a s-fken idrimen. Imiren Yudas ittqellib 

tagnitt i deg ara sen-t-izzenz. 

12 Ass amenzu n weɣrum mbla iɣes n temtunt, i deg zellun izamaren n Tfaska 

n leslak, inelmaden nnan i Sidna Ɛisa: Anda tebɣiḍ a nheggi imensi n Tfaska n 
leslak? 

13 Iceggeɛ sin seg inelmaden-is, inna-yasen: Ṛuḥet ɣer temdint, ad d-temlilem 

d yiwen wergaz iwwi-d tacmuxt n waman, tebɛet-tt ɣer wanda ara yekcem, 

14 init i bab n wexxam-nni: Ssid-nneɣ inna-yak: anda-tt texxamt i deg ara ččeɣ 

imensi n Tfaska n leslak nekk d inelmaden-iw? 

15 Ad kun-issali ɣer yiwet n tɣurfett tameqrant iwesɛen, kullec illa deg-s. Dinna 

ara theggim imensi n Tfaska n leslak. 

16 Inelmaden ṛuḥen, mi wwḍen ɣer temdint, ufan kullec akken i sen-t-inna. Dɣa 

heggan imensi n Tfaska n leslak. 

17 Mi d-teɣli tmeddit, Sidna Ɛisa yusa-d aked tnac-nni inelmaden. 

18 Mi qqimen ad ččen, Sidna Ɛisa inna-yasen: A wen-iniɣ tidett: Yiwen seg-

wen itetten yid-i, a yi-ixdeɛ. 

19 Iɣli-d leḥzen fell-asen, bdan steqsayen-t yiwen yiwen qqaṛen-as: A Sidi, neɣ 

mačči d nekk? 

20 Inna-yasen: D yiwen seg-wen, issasnen yid-i talqimt n weɣrum deg uḍebsi. 

21 D tidett, Mmi-s n wemdan ad iṛuḥ akken ittwakteb fell-as di tira iqedsen; 

meɛna a nnger n wergaz-nni ara t-ixedɛen. Axiṛ-as lemmer ur d-ilul ara ɣer 
ddunit! 

22 Mi bdan tetten, Sidna Ɛisa iddem-d aɣrum, iḥmed Ṛebbi, ibḍa-t, ifreq-it i 

yinelmaden-is, inna-yasen: Ččet-tt, ayagi d tafekka-w. 

23 Iddem-d daɣen taqbuct n ccṛab, iḥmed Illu, ifka-yasen, swan meṛṛa seg-s. 

24 Sidna Ɛisa inna-yasen: Ayagi d idammen n temsisit tajdiṭ, d idammen-iw ara 

yazlen ɣef waṭas n yemdanen. 

25 S tidett nniɣ-awen: Ur ttuɣaleɣ ara ad sweɣ si lfakya n tẓurin, alamma d ass i 

deg ara sweɣ ccṛab ajdid di tgelda n Yillu. 

26 Mi cnan isefra n Ihellilen, ulin ɣer yiɣil n uzemmur. 

27 Sidna Ɛisa inna-yasen: Ad kun-iwwet akk wugur akken ittwakteb: Ad wteɣ 

ameksa, ulli ad rewlent ɣer mkul lǧiha. 

28 Yerna-yasen-d: Meɛna mi ara d-ḥyuɣ si ger lmegtin a wen-zwireɣ ɣer tmurt 

n Jlili. 

29 Buṭrus inna-yas: Ɣas ad ccḍen akk, nekkini ur tteccḍeɣ ara. 

30 Sidna Ɛisa irra-yas: Ad k-d-iniɣ tidett: Iḍ-agi uqbel ad iskuɛ uyaziḍ snat n 

tikkal, kečč ad i-tnekṛeḍ tlata iberdan. 

31 Meɛna Buṭrus inna-yas daɣen: Ad qebleɣ ad dduɣ yid-k ula ɣer lmut wala ad 

ak-nekkṛeɣ. Inelmaden nniḍen nnan-d meṛṛa akken. 

32 Mi wwḍen ɣer tmazirt n Jitsimani, Sidna Ɛisa inna-yasen i yinelmaden-is: 

Qqimet dagi, ma d nekk ad ṛuḥeɣ ad ẓalleɣ. 

33 Iwwi yid-s Buṭrus, Yeɛqub aked Yuḥenna. Itḥeyyeṛ, tekcem-it tugdi. 

34 Inna-yasen: Ḥusseɣ s leḥzen n lmut; qqimet dagi, ɛiwzet! 

35 Issebɛed iman-is fell-asen, iḍeggeṛ iman-is ɣer lqaɛa, idɛa ɣer Yillu ma yella 

wamek ara issebɛed fell-as taswiɛt-nni n leɛtab. 

36 Iqqaṛ-as: A baba, a baba Ṛebbi! Kečč tzemreḍ i kullec; ssebɛed fell-i 

taqbuct-agi n leɛtab. Lameɛna d lebɣi-k kan ara yeḍrun mačči d lebɣi-w. 

37 Yuɣal-d ɣer inelmaden-is, yufa-ten-id ṭṭsen. Inna i Buṭrus: A Semɛun, 

teṭṭseḍ? Ur tezmireḍ ara ad tɛiwzeḍ ula d ssaɛa? 

38 Ɛiwzet tẓallem, iwakken ur tɣellim ara deg ujeṛṛeb. Ṛṛuḥ dayem iwjed, ma d 

tafekka d tameɛlalt. 

39 Issebɛed iman-is daɣen, iɛawed i tẓallit-nni. 

40 Mi d-yuɣal yufa-ten daɣen ṭṭsen, iɣleb-iten nuddam. Ur ẓrin d acu ara s-d-

rren. 

41 Yuɣal-d tikkelt tis tlata inna-yasen: Mazal-ikken teṭṭsem, testeɛfam! Dayen 

tura, tewweḍ-d teswiɛt-nni! Mmi-s n wemdan ittusellem ger ifassen n 
imednuben. 

42 Kkret fell-awen a nṛuḥet! Win i yi-izzenzen iwweḍ-d. 

43 Mazal-it iheddeṛ, mi d-iwweḍ Yudas, yiwen si tnac-nni. Ddan-d yid-s aṭas n 

lɣaci s iɛekkzan d ijenwiyen, ceggɛen-ten-id imusnawen n ṭawṛat, lmuqedmin 
imeqranen aked imṛayen n wegdud. 

44 Win akken i yzenzen Sidna Ɛisa imsefham yid-sen, inna-yasen: Win i ɣef 

ara selmeɣ, d netta; ṭṭfet-tt tefkem-t i yɛessasen a t-awin. 

45 Akken kan i d-iwweḍ, iqerreb-d ɣer Sidna Ɛisa inna-yas: A Sidi! Dɣa isellem 

fell-as. 

46 Imiren lɣaci mmɣen ɣef Sidna Ɛisa, ṭṭfen-t. 

47 Yiwen seg wid yellan dinna ijbed-d ajenwi, iwwet aqeddac n lmuqeddem 

ameqran, igzem-as ameẓẓuɣ. 

48 Sidna Ɛisa inna-yasen: Teffɣem-d ɣur-i s ijenwiyen d iɛekzan am akken d 

amcum i lliɣ? 

49 Mkul ass lliɣ yid-wen sselmadeɣ deg ufakan, yiwen ur issers afus-is fell-i. 

Meɛna ayagi iḍṛa-d, iwakken ad nnekmilent Tira. 

50 Imiren ǧǧan-t akk inelmaden-is, rewlen. 

51 Yiwen ilemẓi yelsan anagar timelḥeft itbeɛ-it. Mmɣen fell-as a t-ṭṭfen, 

52 meɛna iserreḥ i tmelḥeft-nni, irwel akken d aɛeryan. 

53 Wwin Sidna Ɛisa ɣer wexxam n lmuqeddem ameqran, anda nnejmaɛen 

lmuqedmin imeqranen, imusnawen n ṭawṛat aked imṛayen n wegdud. 

54 Buṭrus itbeɛ-it s lebɛid, armi d azniq n wexxam n lmuqeddem ameqran. 

Iqqim ger iɛessasen, isseḥmuy ɣer tmes. 

55 Lmuqedmin imeqranen aked tejmaɛt n ccṛeɛ, ttnadin cchada iṣṣeḥan s 

wacu ara ḥekmen fell-as s lmut, lameɛna ur ufin ara. 

56 Aṭas i ycehden fell-as s zzuṛ, lameɛna cchadat-nsen ur ṣṣeḥant ara. 

57 Kra deg-sen kkren-d ad cehden fell-as s zzuṛ, nnan: 

58 Nesla-yas mi d-inna: Ad huddeɣ afakan-agi yebnan s ufus n wemdan; di 

tlata wussan, ad bnuɣ wayeḍ ur nettwabennuy ara s ufus n wemdan. 

59 Lameɛna ula ɣef wayagi cchadat-nsen ur ṣṣeḥant ara. 

60 Lmuqeddem ameqran ibedd di tlemmast n tejmaɛt, isteqsa Sidna Ɛisa inna-

yas: Ur d-tettaraḍ ara awal? Acu akka i d-qqaṛen yemdanen-agi i d-icehden 
fell-ak? 

61 Sidna Ɛisa issusem ur d-irri acemma. Ameqran n lmuqedmin iɛawed 

isteqsa-t inna-yas: Kečč, d Lmasiḥ Mmi-s n Yillu yettubarken? 

62 Sidna Ɛisa irra-yas: D tidett, d nekk! Yerna ad teẓrem Mmi-s n wemdan 

iqqim ɣer tama tayeffust n Unezmar; a t-twalim asmi ara d-yas seg igenwan 
ɣef usigna. 

63 Lmuqeddem ameqran icerreg aqenduṛ-is yenna: Ur nuḥwaǧ ara inagan 

nniḍen! 

64 Teslam akken yekfeṛ? D acu twalam? Ḥekmen fell-as s lmut akken ma llan. 

65 Kra seg-sen ssusufen-t, ttɣummun-as udem-is, kkaten-t s lbunyat qqaṛen-

as: Ɛqel anwa i k-id-iwten! Iɛessasen-nni wwin-t, kkaten-t s ibeqqayen. 

66 Buṭrus mazal-it deg ufrag n wexxam n lmuqeddem ameqran; attaya yiwet n 

tqeddact, 

67 twala-t isseḥmay, tmuqel-it nezzeh, tenna-yas: Ula d kečč telliḍ aked Ɛisa 

anaṣari. 

68 Inkeṛ inna: Ur ẓriɣ, ur fhimeɣ ayen i d-teqqaṛeḍ. Dɣa iffeɣ, iṛuḥ ɣer wesqif. 

Imiren kan iskuɛ uyaziḍ. 

69 Twala-t daɣen tqeddact-nni, tenna i wid yellan dinna: Argaz-agi d yiwen 

seg-sen! Inkeṛ tikkelt tis snat. 

70 Taswiɛt kan, wid yellan dinna nnan daɣen i Buṭrus: Mebla ccekk ula d kečč 

telliḍ seg-sen, axaṭer d ajlili i telliḍ. 

71 Ibda ittgalla iqqaṛ: A yi-inɛel Yillu ma skaddbeɣ! Ur ssineɣ ara argaz-agi i ɣef 

tettmeslayem. 

72 Imiren kan iskuɛ uyaziḍ tikkelt tis snat, dɣa immekta-d Buṭrus awal i s-d-inna 

Sidna Ɛisa: Uqbel ad iskuɛ uyaziḍ snat n tikkal, a yi-tnekṛeḍ tlata iberdan. Dɣa 
iṭṭerḍeq d imeṭṭawen. 

Mark 15 

1 Ṣbeḥ zik, lmuqedmin imeqranen ṛuḥen mcawaṛen aked imṛayen n wegdud, 

imusnawen n ṭawṛat akk dusqamu n ccṛeɛ. Urzen Sidna Ɛisa, wwin-t sellmen-t 
i Bilaṭus. 

2 Bilaṭus isteqsa-t yenna-yas: D kečč i d agellid n wat Isṛail? Sidna Ɛisa irra-

yas: Tenniḍ-t-id. 

3 Lmuqedmin imeqranen ccetkan fell-as ɣef waṭas n temsal. 

4 Bilaṭus yerna isteqsa-t: Ur d-tettaraḍ ara awal? Ur tesliḍ ara ayen akk 

swayes i d-ttcetkin fell-ak? 

5 Meɛna Sidna Ɛisa ur d-irri acemma; Bilaṭus iwhem deg-s. 

6 Di mkul lɛid, Bilaṭus ittserriḥ-d i yiwen umeḥbus, win ara s-ssutren lɣaci. 

7 Illa yiwen umeḥbus isem-is Barabas, ittwaḥbes netta aked imcewwlen 

nniḍen ɣef ddemma n ccwal i d-isker, yerna inɣa timegreṭ. 

8 Lɣaci ulin ɣer Bilaṭus iwakken a s-ssutren ayen innum ixeddem-asen-t. 

9 Bilaṭus irra-yasen-d: Tebɣam a wen-d-serrḥeɣ i ugellid n wat Isṛail? 

10 Axaṭer ifaq belli s tismin i s-t-id-wwin lmuqedmin imeqranen. 

11 Lameɛna lmuqedmin imeqranen sḥeṛcen lɣaci iwakken ad inin i Bilaṭus: d 

Barabas iwumi ara d-tserrḥeḍ. 

12 Bilaṭus inna-yasen daɣen: D acu tebɣam ad xedmeɣ s win iwumi teqqaṛem 

agellid n wat Isṛail? 

13 Ttɛeggiḍen-as: Ṣemmeṛ-it ɣef wumidag! 

14 Bilaṭus inna-yasen: D acu i yexdem n diri? Rnan ttɛeggiḍen akteṛ: Ṣemmeṛ-

it ɣef wumidag! 

15 Imi i yebɣa Bilaṭus ad iddu di lebɣi i lɣaci, iserreḥ-d i Barabas, ma d Sidna 

Ɛisa ifka lameṛ a t-wten s ujelkaḍ, syenna a t-semmṛen ɣef wumidag. 

16 Lɛeskeṛ wwin Sidna Ɛisa ɣer wefrag n lbeṛj, ssawlen-d i terbaɛt-nsen. 

17 Sburren-as abeṛnus azeggaɣ, xedmen-d taɛeṣṣabt s isennanen ssersen-tt 

ɣef uqerruy-is. 

18 Stehzayen fell-as qqaṛen-as: Azul fell-ak, ay agellid n wat Isṛail! 

19 Kkaten-t s uɣanim ɣer uqerruy, ssusufen-t, kerfen tigecrar iwakken ad 

seǧǧden zdat-s. 

20 Mi stehzan fell-as, kksen-as abeṛnus-nni azeggaɣ, rran-as lqecc-is, imiren 

wwin-t ɣer beṛṛa iwakken a t-semmṛen ɣef umidag. 

21 Iɛedda-d syenna yiwen umsebrid i d-yuɣalen si lexla, isem-is Semɛun n 

Qiṛwan, baba-s n Alixandru aked Rufus; ḥeṛsen-t lɛeskeṛ iwakken ad ibibb 
amidag n Sidna Ɛisa. 

22 Zzuɣren Sidna Ɛisa armi d yiwen n wemkan ittusemman Gulguṭa, yeɛni tiɣilt 

n uqerruy. 

23 Fkan-as ad isew ccṛab ixelḍen s uselɣaɣ n lmuṛ, lameɛna yugi a t-isew. 

24 Semmṛen-t ɣef umidag, gren tasɣaṛt iwakken ad ferqen llebsa-s. 

25 Ad tili d ttesɛa n ṣṣbeḥ mi t-semmṛen ɣef wumidag. 

26 Uran sebba ɣef wacu i t-semmṛen: Wagi d agellid n wat Isṛail. 

27 Semmṛen daɣen sin yemcumen, yiwen ɣer uyeffus-is wayeḍ ɣer uẓelmaḍ-is. 

28 S wakka, ittwakemmel wayen yuran di tira iqedsen: Seddan-t di leḥsab n 

yemcumen. 

29 Kra n wid yettɛeddayen syenna reggmen-t, tthuzzun iqerray-nsen, qqaṛen-

as: Hey! A win itthuddun afakan ibennu-t di tlata wussan, 

30 sellek iman-ik! Ers-d seg umidag-ik! 

31 Ula d lmuqedmin imeqranen d imusnawen n ṭawṛat ttaḍsan fell-as, qqaṛen 

gar-asen: Isellek wiyaḍ, ur izmir ad isellek iman-is. 

32 Ad d-irs ihi tura seg umidag, Lmasiḥ... Agellid n wat Isṛail! A nwali iwakken a 

namen. Ula d wid ittusemmṛen yid-s reggmen-t. 

33 Ad tili d leǧwahi n tnac mi d iɣli ṭṭlam ɣef ddunit meṛṛa, armi d tlata n tmeddit. 

34 ɣef tlata n tmeddit, Sidna Ɛisa iɛeggeḍ s ṣṣut ɛlayen: Iluwa, Iluwa, Lama 

sabaqtani? Yeɛni: Illu-yiw! Illu-yiw! Acuɣer i yi-teǧǧiḍ? 

35 Kra seg wid illan dinna slan-as, nnan: Slet-as, atan issawal i Ilyas! 

36 Yiwen seg-sen iṛuḥ isselxes-d ameččim n taduṭ di lxell, icudd-it ɣer tɣanimt, 

imekken-as-t iwakken ad isew, yenna: Ṛǧut a nwali ma yella ad d-yas Ilyas a 
t-id-issers seg umidag! 

37 Meɛna Sidna Ɛisa iɛeggeḍ imiren kan, dɣa issufeɣ taṛwiḥt. 

38 Leḥjab n ufakan icerreg ɣef sin seg yixef ufella, armi d ixef n wadda. 

39 Yiwen umeqran n lɛeskeṛ ibedd zdat Sidna Ɛisa; mi ywala amek i yessufeɣ 

taṛwiḥt, yenna: D tidett, argaz-agi d Mmi-s n Yillu! 

40 Kra tilawin ttmuqulent si lebɛid. Llant gar-asent Meryem tamagdalit, Meryem 

yemma-s n Yeɛqub ameẓyan, n Yuses aked Salumi. 

41 Llant daɣen tilawin-nni meṛṛa i t-ittabaɛen, i s-iqeddcen mi yella di tmurt n 

Jlili aked waṭas n tilawin nniḍen i d-iddan yid-s ɣer temdint n Yirucalim. 

42 Mi d-teɣli tmeddit, iwweḍ-d Yusef n temdint n Arimati, yellan d argaz 

mucaɛen aṭas di tejmaɛt n ccṛeɛ; ula d netta issaram ad d-tass tgelda n Yillu. 

43 D tameddit n wass i deg ttheggin iman-nsen i wass n westeɛfu, daymi Yusef 

ur ikukra ara ad iṛuḥ ɣer Bilaṭus iwakken ad issuter lǧetta n Sidna Ɛisa. 

44 Mi yesla s Sidna Ɛisa immut, Bilaṭus iwhem. Issawel i umeqran n meyya 

iɛsekṛiwen, isteqsa-t ma yella aṭas aya seg mi yemmut. 

45 Mi s-d-irra lexbaṛ, Bilaṭus iserreḥ-as i Yusef ad yawi lǧetta n Sidna Ɛisa. 

46 Yusef iṛuḥ yuɣ-d lekfen, issers-d lǧetta n Sidna Ɛisa, ikfen-it, iwwi-t issers-it 

deg yiwen uẓekka yeɣzan deg weẓru am yefri, imiren issegrareb aẓru ɣef yimi 
uẓekka-nni. 

47 Meryem tamagdalit d Meryem yemma-s n Yeɛqub, ttmuqulent iwakken ad 

ẓren-t anda i t-ssersen. 

Mark 16 

1 Mi gɛedda wass n westeɛfu, Meryem tamagdalit d Meryem yemma-s n 

Yeɛqub d Salumi uɣent-d leɛṭeṛ iwakken ad dehnent lǧetta n Sidna Ɛisa. 

2 Ass amezwaru n dduṛt, ṣṣbeḥ zik mi d-icreq yiṭij, ṛuḥent ɣer uẓekka. 

3 Qqaṛent waygar-asent: Anwa ara ɣ-ikksen aẓru-nni ɣef yimi uẓekka? 

4 Mi refdent allen-nsent, walant aẓru-nni ameqran igrareb akkin. 

5 Kecment ɣer daxel uẓekka, walant yiwen ilemẓi iqqim ɣer lǧiha tayeffust, ilsa 

llebsa tamellalt; dehcent. 

6 Inna-yasent: Ur xellɛemt ara! Tettnadimt ɣef Ɛisa anaṣari win 

yettwasemmṛen ɣef wumidag? Ulac-it dagi, iḥya-d si ger lmegtin. Muqlemt, 
atan wemkan anda i t-ssersen. 

7 Ṛuḥemt tura, inimt-asen i yinelmaden-is aked Buṭrus: Atan izwar ɣer tmurt n 

Jlili; dinna ara t-teẓrem akken i wen-t-inna. 

8 Ffɣent-d seg uẓekka-nni, rewlent s tergagit d lxelɛa, iffeɣ-itent leɛqel, daymi 

ur ɛawdent i yiwen ayen iḍṛan. 

9 Sidna Ɛisa iḥya-d si ger lmegtin ass amezwaru n dduṛt, ass i d-irnan ɣef 

wass n westeɛfu. Di tazwara isbeggen-d iman-is i Meryem tamagdalit, seg i d-
issufeɣ sebɛa n leǧnun. 

10 Wid akk iteddun d Sidna Ɛisa, mazal-iten di leḥzen d imeṭṭawen, mi d-tewwi 

Meryem lexbaṛ i yinelmaden. 

11 Mi slan yis iḥya-d si ger lmegtin yerna twala-t, ur tt-uminen ara. 

12 Isbeggen-d iman-is s ṣṣifa nniḍen, i sin seg inelmaden iteddun ɣer lexla. 

13 Uɣalen-d xebbṛen inelmaden nniḍen, lameɛna ula d netni ur ten-uminen ara. 

14 Isbeggen-d iman-is i ḥdac-nni inelmaden mi llan tetten. Ilumm-iten ɣef lqella 

n liman-nsen d wulawen-nsen yeqquren, imi ur uminen ara wid akk i t-iẓran 
iḥya-d. 

15 Dɣa inna-yasen: Ṛuḥet beccṛet di ddunit meṛṛa, Lexbaṛ n Lxiṛ i yemdanen di 

mkul amkan. 

16 Win ara yamnen, ara yettwiɣeḍsen, ad ittusellek; ma d win ur nettamen ara, 

ur ittwasellak ara. 

17 Atnah lbeṛhanat ara xeddmen wid yumnen yis-i: S yisem-iw ad ssufuɣen 

leǧnun, ad heddṛen timeslayin nniḍen, 

18 ɣas ṭṭfen izerman neɣ swan ssem, ur sen-ixeddem acemma; ad srusun 

ifassen-nsen ɣef yimuḍan a ten-sseḥlun. 

19 Mi yekfa yid-sen ameslay, Sidna Ɛisa ittwarfed ɣer igenni, iqqim ɣer uyeffus 

n Yillu. 

20 Inelmaden ṛuḥen ad beccṛen di mkul amkan; Sidi Ṛebbi ittili yid-sen, 

ittbeggin-d s waṭas lbeṛhanat, tidett n wayen ttbecciṛen. 

Luke 

Luke 1 

1 Aṭas i yebdan tira ɣef wayen iḍṛan gar-aneɣ, 

2 akken i ɣ-t-id-ɛawden wid illan d inagan si tazwara, i ywalan kullec s wallen-

nsen; yerna uɣalen d iqeddacen n wawal n Yillu. 

3 Ula d nekk steqsaɣ akken ilaq ɣef wayen akk iḍṛan si tazwara, ufiɣ d ayen 

ilhan ad ak-t-id-aruɣ d tirni a Tawfilus, 

4 iwakken ad tɛeqleḍ tidett ɣef wayen akk i k-slemden. 

5 Di zzman n Hirudus, agellid n tmurt n Yahuda, illa yiwen n lmuqeddem si 

tejmaɛt n lmuqedmin Abya, isem-is Zakarya. Tameṭṭut-is Ilicaba, seg iẓuran n 
Haṛun. 

6 D iḥeqqiyen i llan i sin zdat n Yillu, ḥerzen awal n Sidi Ṛebbi yerna ḍuɛen 

akken ilaq lumuṛat-is. 

7 Ur sɛin ara dderya, meqrit i sin di leɛmeṛ yerna Ilicaba d tiɛiqert. 

8 Mi d-tewweḍ nnuba n leqdic n wedrum n Zakarya deg ufakan iqedsen 

9 akken i tella di lɛadda n lmuqedmin, gren tasɣaṛt, tṣaḥ-d Zakarya iwakken ad 

ikcem ɣer ufakan n Sidi Ṛebbi ad isserɣ lebxuṛ. 

10 Mi yella isserɣay lebxuṛ deg ufakan iqedsen, lɣaci meṛṛa yeqqimen di beṛṛa 

deɛɛun ɣer Yillu. 

11 Iḍher-as-d yiwen lmelk n Sidi Ṛebbi, ibedd ɣer tama tayeffust n udebder 

anda sserɣayen lebxuṛ. 

12 Mi t-iwala Zakarya, yedhec ikcem-it lxuf. 

13 Lmelk-nni yenna-yas-d: Ur ttagad ara a Zakarya, ayen i tessutreḍ i Yillu, 

yettwaqbel. Tameṭṭut-ik Ilicaba ad ad ak-d-tesɛu aqcic, a s-tsemmiḍ Yeḥya. 

14 Ad tfeṛḥeḍ yis, ad ak-yili d sebba n sseɛd; imdanen meṛṛa ad feṛḥen s tlalit-

is. 

15 Ad isɛu ccan d ameqran zdat n Sidi Ṛebbi, ad d-iččaṛ d Ṛṛuḥ iqedsen si 

tɛebbuṭ n yemma-s, ur itess ccṛab, ur itess ayen nniḍen isekkṛen. 

16 Ad d-irr aṭas n wat Isṛail ɣer Sidi Ṛebbi, Illu-nsen. 

17 Ad ilḥu s leɛnaya n Yillu, s ṛṛuḥ d tezmert n nnbi Ilyas. Ad issemlil imawlan d 

warraw-nsen, ad d-irr wid ijehlen ɣer webrid n iḥeqqiyen, akken ad iheggi i 
Sidi Ṛebbi agdud ara t-iḍuɛen. 

18 Zakarya yenna i lmelk: Amek ara ɛeqleɣ belli ayen akka i d-tenniḍ d tidett? 

Nekk d amɣaṛ, ula d tameṭṭut-iw meqret di leɛmeṛ! 

19 Lmelk-nni yerra-yas-d: Nekk d Jebrayil, d aqeddac n Yillu; usiɣ-d sɣur-s 

iwakken ad ak-d-awiɣ Lexbaṛ n Lxiṛ. 

20 Lameɛna imi ur tumineḍ ara s yimeslayen-iw atan ad teggugmeḍ, ur d-

itteffeɣ ara wawal seg yimi-k alamma d asmi ara d-iḍru wannect-agi. Meɛna 
ḥṣu belli ayen akka i k-d-nniɣ ad iḍru deg wass-is. 

21 Lɣaci-nni yettṛaǧun Zakarya deg ufrag, wehmen acuɣeṛ iɛeṭṭel deg ufakan. 

22 Mi d-iffeɣ, iggugem, ur izmir ara ad d-issufeɣ awal; lɣaci-nni fehmen belli 

ittuweḥḥa-yas-d deg ufakan. Ibda ittwehhi-yasen-d s ifassen-is, iqqim d 
agugam. 

23 Mi kfan wussan n lxedma-s di lǧameɛ, Zakarya yuɣal ɣer wexxam-is. 

24 Ɛeddan kra n wussan, tameṭṭut-is Ilicaba terfed tadist; dɣa tesseḥjeb iman-is 

xemsa wagguren, teqqaṛ: 

25 Atah wayen ixdem Sidi Ṛebbi ɣef ddemma-w, deg ussan anida i d-irra 

ddehn-is ɣur-i iwakken a yi-ikkes lɛib zdat n yemdanen. 

26 Aggur wis setta, iceggeɛ Yillu lmelk Jebrayil ɣer taddart n Naṣaret, di tmurt n 

Jlili. 

27 Iceggeɛ-it-id ɣer yiwet n tlemẓit i yexḍeb yiwen wergaz isem-is Yusef, illan 

seg iẓuran n Dawed. Tilemẓit-agi isem-is Meryem. 

28 Ikcem lmelk ɣur-s inna-yas: Sslam fell-am a tin iburek Yillu! Sidi Ṛebbi yella 

yid-m. 

29 Meryem tedhec, tenna: D acu i d lmeɛna n imeslayen-agi? 

30 Lmelk inna-yas: Ur ttagad ara a Meryem! S ṛṛeḥma-s tameqrant, Illu yextaṛ-

ikem. 

31 Atan ad trefdeḍ tadist, ad d-tesɛuḍ aqcic, semmi-yas Ɛisa, (yeɛni: Amsellek 

) 

32 Ad isɛu ccan d ameqran, ad ittusemmi Mmi-s n Win-Ɛlayen. Sidi Ṛebbi, Illu, 

a s-ifk akersi n tgeldit n jeddi-s Dawed. 

33 Ad iḥkem ɣef tarwa n Yeɛqub i dayem, tageldit-is ur tfennu ara. 

34 Meryem tenna i lmelk-nni: Amek ara d-iḍru yid-i wayagi nekk ur nezwiǧ ara? 

35 Lmelk irra-yas: Atan ad d-irs fell-am Ṛṛuḥ iqedsen; tazmert n Win-Ɛlayen ad 

kem-tɣumm am tili, daymi aqcic-agi imqeddes ara d-ilalen ad ittusemmi Mmi-s 
n Yillu. 

36 Ilicaba i m-ittilin, ula d nettat attan s tadist ad d-tesɛu aqcic ɣas akken 

meqret di leɛmeṛ. Tin akken iwumi semman tiɛiqert, attan deg waggur wis 
setta, 

37 imi ulac ayen iwumi ur izmir Yillu. 

38 Meryem tenna: Aql-i d taqeddact n Sidi Ṛebbi, ad iḍru yid-i wayen i d-tenniḍ. 

Imiren Lmelk-nni yeǧǧa-tt, iṛuḥ. 

39 Deg ussan-nni, Meryem tekker tṛuḥ s lemɣawla ɣer yiwet n taddart illan deg 

idurar n tmurt n Yahuda. 

40 Tekcem ɣer wexxam n Zakarya, tsellem ɣef Ilicaba. 

41 Akken i tesla Ilicaba i sslam n Meryem, ifrawes llufan illan di tɛebbuṭ-is; 

imiren teččuṛ d Ṛṛuḥ iqedsen, 

42 tɛeggeḍ tenna: A Meryem, tettubarkeḍ ger tilawin meṛṛa, ittubarek daɣen 

win illan di tɛebbuṭ-im. 

43 D acu-yi, iwakken ad d-terzef ɣur-i yemma-s n Ssid-iw? 

44 Akken kan i sliɣ i sslam-im, llufan illan di tɛebbuṭ-iw ifrawes s lfeṛḥ. 

45 D taseɛdit kemm yumnen s wayen i m-d-inna Sidi Ṛebbi! 

46 Meryem tenna: Taṛwiḥt-iw teḥmed Sidi Ṛebbi, 

47 ul-iw iččuṛ d lfeṛḥ s Illu-yiw, amsellek-iw, 

48 axaṭer iwala-yi-d nekk taqeddact-is tameɣbunt ur nesɛi azal. Sya d asawen 

si lǧil ɣer lǧil, a yi-qqaṛen: d taseɛdit. 

49 imi Anezmar, ixdem yis-i ayen issewhamen. Isem-is d imqeddes. 

50 Ṛṛeḥma-s tettdum si lǧil ɣer lǧil ɣef wid akk i t-iḍuɛen. 

51 Isken-d tazmert n iɣil-is, isseɛreq iberdan i wid ittzuxxun; 

52 issers-d imeqranen seg ikersiyen-nsen n tgeldit irfed wid ittwaḥeqren 

53 isseṛwa-yasen leṛẓaq i wid illuẓen, ma d imeṛkantiyen irra-ten ifassen d 

ilmawen. 

54 Isellek tarwa n wat Isṛail illan d iqeddacen-is, ur ittu ara Ṛṛeḥma-s, 

55 i yewɛed i Ibṛahim d warraw-is i dayem akken i t-inna i lejdud-nneɣ. 

56 Meryem teqqim ɣer Ilicaba azal n tlata wagguren d wamek i tuɣal ɣer 

taddart-is. 

57 Iwweḍ-d lweqt i deg ara d-terbu Ilicaba, tesɛa-d aqcic. 

58 Imawlan-is d lǧiran-is feṛḥen aṭas mi slan s ṛṛehma i d-issers fell-as Sidi 

Ṛebbi. 

59 Ass wis tmanya, usan-d ad sḍehṛen i weqcic-nni, bɣan a s-semmin s yisem 

n baba-s: Zakarya. 

60 Dɣa tenṭeq-d yemma-s tenna-yasen: Xaṭi! A s-nsemmi Yeḥya! 

61 Nnan-as: Ula d yiwen deg wedrum-nwen ur isɛi isem-agi. 

62 Steqsan baba-s s uwehhi amek ibɣa ad isemmi i mmi-s. 

63 Issuter-asen-d talwiḥt, yura-yasen-d deg-s: Yeḥya i d isem-is. Dɣa wehmen 

meṛṛa. 

64 Imiren kan iserreḥ yiles-is, ibda iheddeṛ, ittḥemmid Illu ittcekkiṛ-it. 

65 Imezdaɣ n lǧiha-nni meṛṛa wehmen, tɛeǧǧben. Deg idurar n tmurt n Yahuda 

ttmeslayen akk ɣef wayen iḍṛan. 

66 Wid akk islan imeslayen-nni, ḥerzen-ten deg ulawen-nsen, qqaṛen: D acu 

ara d-iffeɣ weqcic-agi? Axaṭer s tidett afus n Sidi Ṛebbi yella fell-as. 

67 Zakarya, baba-s n weqcic-nni, iččuṛ d Ṛṛuḥ iqedsen dɣa icar-d s imeslayen-

agi: 

68 Ad ittubarek Sidi Ṛebbi, Illu n wat Isṛail imi d-irra ddehn-is ɣer wegdud-is, 

iwakken a t-isellek. 

69 Ifka-yaɣ-d yiwen wemsellek d ameqran seg iẓuran n Dawed aqeddac-is, 

70 am akken i t-id-ixebbeṛ Sidi Ṛebbi si zzman iɛeddan, seg yimi n lenbeya 

iqedsen: 

71 Ad yili d amsellek ar ɣ-imenɛen seg iɛdawen-nneɣ, si ger ifassen n wid akk i 

ɣ-ikeṛhen. 

72 Isbeggen-d ṛṛeḥma-s i lejdud-nneɣ, immekta-d lemɛahda-s iqedsen 

73 i yefka i jeddit-nneɣ Ibṛahim. 

74 Mi ara nettusellek seg ufus n yeɛdawen-nneɣ, a neɛbed Sidi Ṛebbi mbla 

lxuf, 

75 s lḥeq, s ṭṭaɛa d wannuz deg ussan n tudert-nneɣ meṛṛa. 

76 Ma d kečč a mmi, ad tettusemmiḍ d nnbi n Win-Ɛlayen axaṭer ad tedduḍ 

zdat n Sidi Ṛebbi iwakken ad theggiḍ iberdan-is, 

77 ad tesfehmeḍ agdud-is ɣef leslak n Yillu, s leɛfu n ddnubat-nsen. 

78 Axaṭer Illu-nneɣ d aḥnin, s Ṛṛeḥma-ines ad d-icreq fell-aɣ tafat-is am tin n 

yiṭij seg igenwan. 

79 Tafat-is ad d-tecreq ɣef wid illan di ṭṭlam n lmut, a ɣ-yawi deg webrid n 

lehna. 

80 Aqcic-nni yettimɣur ittnerni di leɛqel. Iɛac deg uneẓruf armi d ass i deg i d-

ibeggen iman-is i wat Isṛail. 

Luke 2 

1 Deg ussan-nni, yeffeɣ-d yiwen n lqanun sɣur Qayṣer ameqran; ifka lameṛ ad 

ttujerrden imezdaɣ meṛṛa yellan di tmura-ines. 

2 Ajerred-agi amezwaru yeḍṛa asmi yella Kirinyus d lḥakem n tmurt n Surya. 

3 Imdanen meṛṛa ṛuḥen ad ttujerden mkul yiwen di taddart n lejdud-is. 

4 Yusef illan seg iẓuran n Dawed, yuli ula d netta si taddart n Naṣaret n tmurt n 

Jlili ɣer Bitelḥem, taddart n lejdud-is illan di tmurt n Yahuda. 

5 Iṛuḥ ad ittujerred netta d texḍibt-is Meryem illan s tadist. 

6 Mi ten-yuɣ lḥal dinna, iwweḍ-d lweqt i deg ara terbu ( tarew ) Meryem. 

7 Tesɛa-d mmi-s amenzu, tettel-it, tessgen-it di lmedwed, imi ur ufin ara amkan 

deg usensu. 

8 Di tmurt-nni, llan imeksawen ittnusun di lexlawi, ttɛassan lmal-nsen deg iḍ. 

9 Ataya lmelk n Sidi Ṛebbi iḍher-asen-d, tamanegt n Sidi Ṛebbi tecceɛceɛ 

tezzi-yasen-d, ikcem-iten lxuf d ameqran. 

10 Lmelk inna-yasen: Ur ttagadet! Aql-i wwiɣ-awen-d Lexbaṛ n Lxiṛ ara 

yesfeṛḥen agdud meṛṛa. 

11 Ass-agi di taddart n Dawed, ilul-awen-d yiwen wemsellek, d netta i d 

Lmasiḥ, Ssid. 

12 Atan wamek ara t-tɛeqlem: Ad tafem llufan ittel, iṭṭes di lmedwed. 

13 Imiren kan, terna-d terbaɛt tameqrant n lɛeskeṛ n igenwan ɣer lmelk-nni, 

cennun ttḥemmiden Illu, qqaṛen: 

14 Lḥemd i Yillu deg imukan ɛlayen, lehna di ddunit ɣef yemdanen ɛzizen fell-

as. 

15 Akken uɣalen lmalayek-nni ɣer yigenni, imeksawen nnan waygar-asen: 

Kkret a nṛuḥet ɣer Bitelḥem, a nẓer ayen i yeḍṛan, d wayen akka swayes i ɣ-d-
ixebbeṛ Sidi Ṛebbi. 

16 Imiren kan ṛuḥen, ufan dinna Meryem d Yusef aked llufan-nni yeṭṭes di 

lmedwed. 

17 Mi walan aqcic-nni, ḥkan-d ayen i sen-d-inna lmelk fell-as. 

18 Wid akk islan s wayen i d-ḥkan imeksawen-nni, dehcen. 

19 Meryem teḥrez imeslayen-nni deg ul-is, tettxemmim fell-asen. 

20 Mi uɣalen imeksawen-nni, ttḥemmiden ttcekkiṛen Illu ɣef wayen slan d 

wayen ẓran, imi ufan kullec akken i sen-d-ittuxebbeṛ. 

21 Iwweḍ-d wass wis tmanya i deg ara s-sḍehṛen i weqcic-nni; semman-as 

Ɛisa, isem-nni i s-ifka lmelk uqbel ad yili di tɛebbuṭ n yemma-s. 

22 Asmi kfan ussan n usizdeg akken yella deg uṣaḍuf n Musa, Yusef d 

Meryem wwin-t ɣer Yirucalim iwakken a t-qeddmen i Sidi Ṛebbi, 

23 am akken yura deg uṣaḍuf n Sidi Ṛebbi: yal aqcic amenzu, ilaq ad ittwiɛzel i 

Sidi Ṛebbi. 

24 Yerna ṛuḥen iwakken ad fken d asfel snat n tmilliwin neɣ sin yetbiren 

imeẓyanen akken illa deg uṣaḍuf n Sidi Ṛebbi. 

25 Di temdint n Yirucalim illa yiwen wergaz isem-is Semɛun. Argaz-agi d 

aḥeqqi, iḍuɛ Illu, yettṛaǧu amsellek n wat Isṛail, Ṛṛuḥ iqedsen ittili yid-s. 

26 Iweḥḥa-yas-d belli ur ittmettat ara alamma yeẓra Lmasiḥ n Sidi Ṛebbi. 

27 Ṛṛuḥ n Sidi Ṛebbi iwelleh Semɛun ad iṛuḥ ɣer ufakan. Atnaya Yusef d 

Meryem kecmen-d, wwin-d llufan-nni iwakken a s-xedmen ayen i d-inna 
uṣaḍuf. 

28 Semɛun iṭṭef aqcic-nni ger ifassen-is, iḥmed Illu yenna: 

29 Tura a Sidi Ṛebbi ɣas ad mmteɣ aql-i di lehna imi amsellek i ɣ-tweɛdeḍ, 

iwweḍ-d 

30 yerna walaɣ-t s wallen-iw: 

31 win akken i theggaḍ i leǧnas meṛṛa, 

32 d netta ara yessalin ccan n wat Isṛail agdud-ik, ara yilin d tafat ara d-

icceɛceɛen ula ɣef leǧnas nniḍen. 

33 Baba-s d yemma-s n weqcic-nni tɛeǧǧben ɣef wayen i d-nna fell-as. 

34 Semɛun iburek-iten, inna i Meryem, yemma-s n weqcic-nni: Atan weqcic-agi 

ad yili i kra seg wat Isṛail d sebba n tuccḍa, ma d wiyaḍ a ten-id-irr ɣer webrid. 
ɣef ddemma-s ara yili lxilaf ger yemdanen; 

35 s wakka ara d-banen ixemmimen n diri deg ulawen, ma d kemm ad tejreḥ 

tasa-m, am akken tettwet s ujenwi. 

36 Tella daɣen yiwet n tmeṭṭut isem-is Ḥanna, meqret di leɛmeṛ, ula d nettat si 

lenbeya, d yelli-s n Fanwil n wedrum n Azir. Seg wasmi i tedda d tislit, tɛac d 
wergaz-is sebɛa n iseggasen 

37 dɣa teǧǧel. Di leɛmeṛ-is ṛebɛa utmanyin n iseggasen. Am yiḍ am ass ur 

teṭṭixiṛ seg ufakan, tɛebbed Illu, tettuẓum, tettẓalla. 

38 Ula d nettat tewweḍ-d di teswiɛt-nni, tettḥemmid Illu, theddeṛ ɣef weqcic-nni 

i wid akk ittṛaǧun leslak n temdint n Yirucalim. 

39 Mi fukken imawlan n Ɛisa ayen akk i d-inna uṣaḍuf n Sidi Ṛebbi, uɣalen ɣer 

taddart-nsen Naṣaret illan di tmurt n Jlili. 

40 Aqcic-nni yettimɣur ittnerni di tmusni, lbaṛaka n Yillu tella fell-as. 

41 Imawlan n Sidna Ɛisa ttṛuḥun mkul aseggas ɣer temdint n Yirucalim di 

Tfaska n leslak. 

42 Asmi yesɛa Ɛisa tnac n iseggasen, idda aked imawlan-is ɣer temdint n 

Yirucalim, akken tella di lɛadda n lɛid. 

43 Mi tɛedda Tfaska, lɣaci ttuɣalen ɣer yexxamen-nsen, ma d Ɛisa yeqqim di 

temdint Yirucalim, imawlan-is ur d-wwin ara s lexbaṛ, 

44 ɣilen idda-d d terbaɛt nniḍen. Lḥan ass kamel dɣa bdan ttqelliben fell-as. 

Steqsan wid akk i sen-ittilin d wid meṛṛa ssnen, 

45 lameɛna ur t-ufin ara. Uɣalen ɣer temdint n Yirucalim iwakken ad qellben 

fell-as. 

46 Ass wis tlata, ufan-t deg ufakan iqqim ger lecyux, ismeḥsis-asen, isteqsay-

iten. 

47 Wid akk i s isellen wehmen di lefhama-s d wayen i d-ittara i yesteqsiyen-

nsen. 

48 Mi t-walan imawlan-is, qqimen wehmen, dɣa tenna-yas yemma-s: A mmi, 

acuɣeṛ i ɣ-txedmeḍ akka? Nekk d baba-k neṛwa aḥebbeṛ, acḥal i nqelleb fell-
ak! 

49 Netta yenna-yasen: Acuɣeṛ i tettqellibem fell-i? Ɛni ur teẓrim ara ilaq-iyi ad 

xedmeɣ lecɣal n baba? 

50 Lameɛna netni ur fhimen ara ayen i sen-d-inna. 

51 Ɛisa yedda d imawlan-is ɣer temdint n Naṣaret, ittaɣ-asen awal. Yemma-s 

teḥrez annect-agi meṛṛa deg ul-is. 

52 Ɛisa ittimɣur, itɛeqqil; ɛziz ɣer Yillu, ɛziz ɣer yemdanen. 

Luke 3 

1 Deg useggas wis xemseṭṭac n tgeldit n Qayṣer Tibeṛyus, llan ṛebɛa lḥekkam 

di tmurt n Falisṭin. Bunṭus Bilaṭus d lḥakem n tmurt n Yahuda, Hirudus Antibas 
iḥkem ɣef tmurt n Jlili, Filbas gma-s n Hirudus, ɣef tmura n Iturya aked 
Tṛaxunit, ma d Lisanyas iḥkem ɣef tmurt n Abilan. 

2 Di lweqt-nni, Ḥennan aked Kayif llan d lmuqedmin imeqranen. Awal n Yillu 

ittwaxebbeṛ-d i Yeḥya, mmi-s n Zakarya, deg uneẓruf. 

3 Iṛuḥ ittnadi timura i d-izzin i wasif n Yarden, ittberriḥ iqqaṛ: Beddlet tikli, 

uɣalet-d ɣer webrid, aset-d ad tettwiɣeḍsem iwakken a wen-isemmeḥ Yillu 
ddnubat-nwen! 

4 Akken i d-ittuxebeṛ di tektabt n nnbi Iceɛya: D taɣect n win ittɛeggiḍen deg 

uneẓruf: Heggit abrid n Sidi Ṛebbi, ssemsawit iberdan-is! 



109 

 

© Association Chrétienne d’Expression Berbère - ACEB. 
 

 
 

 

5 Iɣezṛan, idurar d tɣaltin ad uɣalen d izuɣaṛ! Iberdan iɛewjen ad ttuṣeggmen, 

wid ixesṛen ad qeɛden. 

6 Imdanen meṛṛa ad ẓren leslak n Yillu. 

7 Yeḥya yeqqaṛ i lɣaci i d-ittasen iwakken ad ttwiɣeḍsen deg waman: A ccetla 

n izerman, anwa i ken-isfaqen belli tzemrem ad trewlem i lɛiqab i d-iteddun? 

8 Deg wayen akk txeddmem, sbeggnet-d belli ṣfan wulawen-nwen! Ur qqaṛet 

ara kan deg iman-nwen: Jeddit-nneɣ d Ibṛahim, axaṭer a wen-iniɣ: Seg 
idɣaɣen-agi, yezmer Yillu ad d-issufeɣ dderya i Ibṛahim. 

9 Attan ihi tqabact thegga ɣer iẓuran n ttjuṛ, yal ttejṛa ur d-nettak ara lfakya 

lɛali, ad tettwigzem, ad tettwiḍeggeṛ ɣer tmes. 

10 Lɣaci steqsan-t nnan-as: D acu i ɣ-ilaqen a t-nexdem ihi? 

11 Irra-yasen: Win isɛan sin iqendyaṛ ad ifk yiwen i win ur nesɛi ara; win isɛan 

ayen ara yečč, ad ifk i win ur nesɛi ara. 

12 Usan-d ula d imekkasen iwakken ad ttwiɣeḍsen, nnan-as: A Sidi, i nekni d 

acu ara nexdem? 

13 Inna-yasen: Ur ceṛṛṭet ara sennig wayen i d-inna lqanun. 

14 Iɛsekṛiwen daɣen steqsan-t: I nekni, d acu ara nexdem? Irra-yasen: Ur 

xeddmet ara lbaṭel, ur ttaṭṭafet ara tajɛelt, setqenɛet kan s lexlaṣ-nwen. 

15 Yuɣ lḥal lɣaci meṛṛa llan ttṛaǧun qqaṛen deg ulawen-nsen: Ahat d netta i d 

Lmasiḥ! 

16 Yeḥya yenna-yasen: Nekk sseɣḍaseɣ-kun deg waman, meɛna ad d-yas win 

isɛan tazmert akteṛ-iw; ur uklaleɣ ara ad fsiɣ ula d lexyuḍ n warkasen-is. Netta 
ad ken-isseɣḍes s Ṛṛuḥ iqedsen d tmes. 

17 Iṭṭef tazzart deg ufus-is, ad issizdeg tirect deg wennar-is, ad d-ijmeɛ irden 

ɣer yikufan, ma d alim a t-isserɣ di tmes ur nxetti. 

18 Yeḥya ittbecciṛ Lexbaṛ n Lxiṛ i lɣaci, inehhu-ten s waṭas n imeslayen nniḍen. 

19 Isseḍlem ula d agellid Hirudus, iqqaṛ-as: Mačči d lḥeqq fell-ak ad taɣeḍ 

Hiṛudyad tameṭṭut n gma-k! Ilumm-it daɣen ɣef lecɣal nniḍen n diri i yxeddem. 

20 Hirudus ikemmel di txeṣṣarin-is, issekcem Yeḥya ɣer lḥebs! 

21 Mi ttwaɣeḍsen lɣaci deg waman, Sidna Ɛisa ittwaɣḍes ula d netta. Akken i 

ydeɛɛu ɣer Sidi Ṛebbi, igenni yeldi, 

22 Ṛṛuḥ iqedsen irs-d fell-as s ṣṣifa icuban titbirt. Yiwet n taɣect tekka-d seg 

igenni tenna: Kečč, d mmi ɛzizen, deg-k i yella lfeṛḥ-iw. 

23 Mi yebda Sidna Ɛisa aselmed, ad yili yesɛa tlatin iseggasen di leɛmeṛ-is. ɣer 

yemdanen illa: D mmi-s n Yusef, atnan lejdud-is: Heli, 

24 Matta, Lewwi, Melki, Yennay, Yusef, 

25 Matatya, Ɛamus, Naḥun, Ḥesli, Naggay, 

26 Maḥat, Matatya, Camɛi, Yusef, Yuda, 

27 Yuḥanan, Rica, Zurubabil, Calatyel, Niri, 

28 Melki, Addi, Qusam, Ilmudan, Ɛir, 

29 Yusa, Ilyazer, Yurim, Matta, Lewwi, 

30 Semɛun, Yahuda, Yusef, Yuna, Ilyaqim, 

31 Melya, Menna, Mattata, Natan, Dawed, 

32 Yassa, Ɛubed, Buɛaz, Salmun, Naḥsun, 

33 Ɛaminadab, Admin, Aram, Ḥesṛun, Fares, Yahuda, 

34 Yeɛqub, Isḥaq, Ibṛahim, Tiraḥ, Naḥur, 

35 Saruǧ, Raɛu, Faleǧ, Ɛaber, Calaḥ, 

36 Kenan, Arfaksad, Ḥam, Nuḥ, Lamek, 

37 Matucalaḥ, Hanux, Yared, Mahalalyel, Kenam, 

38 Inuc, Cit, Adem illan d mmi-s n Yillu. 

Luke 4 

1 Mi d-yuɣal Sidna Ɛisa seg wasif n Yarden iččuṛ d Ṛṛuḥ iqedsen, iwwi-t Ṛṛuḥ 

ɣer uneẓruf. 

2 Ṛebɛin wussan ur ičči, cciṭan ittjeṛṛib deg-s. Mi ɛeddan wussan-nni, yuɣal 

illuẓ. 

3 Inna-yas cciṭan: Ma d Mmi-s n Yillu i telliḍ, ini-yas i wedɣaɣ-agi ad yuɣal d 

aɣrum. 

4 Sidna Ɛisa yerra-yas: Yura di tektabt iqedsen: amdan ur ittɛic ara s weɣrum 

kan. 

5 Yuɣal iwwi-t cciṭan ɣer yiwen wemkan ɛlayen, deg yiwet n teswiɛt isken-as-d 

akk tigeldiwin n ddunit, 

6 inna-yas: Ad k-fkeɣ akk leḥkem-agi aked ccan n tgeldiwin-agi, axaṭer 

ttunefkent-iyi-d. Zemreɣ a tent-fkeɣ i win i yi-ihwan; 

7 ma tseǧǧdeḍ zdat-i ad uɣalent akk d ayla-k. 

8 Sidna Ɛisa yerra-yas: Yura: Ad tɛebdeḍ Sidi Ṛebbi, Illu-inek, i netta kan 

iwumi ara tseǧǧdeḍ. 

9 Iwwi-t cciṭan daɣen ɣer temdint n Yirucalim, issers-it ɣef yixef n ufakan, inna-

yas: Ma d Mmi-s n Yillu i telliḍ, ḍeggeṛ iman-ik d akessar, 

10 axaṭer yura: Ad ifk lameṛ i lmalayek-is iwakken ad ḥarbent fell-ak, 

11 yerna ad ak-awint ger ifassen-nsent, ad ḥadrent iḍaṛṛen-ik ɣef wedɣaɣ. 

12 Sidna Ɛisa yerra-yas: Yura daɣen: Ur tettjeṛṛibeḍ ara Sidi Ṛebbi, Illu-inek. 

13 Mi i t-ijeṛṛeb Iblis s waṭas n tḥila ur s-yufi ara abrid, iṭṭaxeṛ fell-as alamma d 

tikkelt nniḍen. 

14 Sidna Ɛisa yuɣal ɣer tmurt n Jlili yeččuṛ d tazmert n Ṛṛuḥ iqedsen, slan yis di 

mkul tama n tmurt-agi. 

15 Ikeččem ɣer leǧwameɛ n wat Isṛail isselmad, imdanen meṛṛa ttcekkiṛen-t. 

16 Iṛuḥ ɣer taddart n Naṣaret anda yettuṛebba; akken innum, ikcem ɣer lǧameɛ 

deg wass n westeɛfu. 

17 Mi yekker ad d-iɣeṛ, fkan-as-d taktabt n nnbi Iceɛya, yeldi-tt, yufa amkan 

anda yura: 

18 Ṛṛuḥ n Sidi Ṛebbi yella fell-i, axaṭer ixtaṛ-iyi iwakken ad beccṛeɣ Lexbaṛ n 

Lxiṛ i yimeɣban, ad beccṛeɣ i yimeḥbas tilelli, iwakken ad d-rreɣ iẓri i 
yiderɣalen, ad kkseɣ lḥif ɣef wid ittwaḍelmen, 

19 ad beccṛeɣ ɣef useggas i deg ara d-issers Sidi Ṛebbi ṛṛeḥma-ines. 

20 Ijmeɛ taktabt-nni, yerra-tt i uqeddac, imiren iqqim. Wid akk illan di lǧameɛ 

ččan-t s tmuɣli. 

21 Dɣa yenna-yasen: Ayen i wen-d-ɣriɣ akka, atan iḍṛa-d gar-awen ass-agi! 

22 Wehmen aṭas, tɛeǧǧben deg imeslayen i d-itteffɣen seg yimi-s, qqaṛen: 

Amek? Mačči d mmi-s n Yusef wagi? 

23 Dɣa yenna-yasen: Ẓriɣ a yi-d-tinim lemtel-agi: A ṭṭbib sseḥlu iman-ik, neɣ 

xdem dagi di tmurt-ik ayen i nesla txedmeḍ-t di temdint n Kafernaḥum. 

24 Inna-yasen daɣen: S tidett a wen-iniɣ: Ulac nnbi yettwaqeblen di tmurt-is. 

25 A wen-iniɣ tidett: Di zzman n nnbi Ilyas, tlata n iseggasen d wezgen ur d-

tewwit lehwa dɣa yeɣli-d laẓ d ameqran ɣef tmurt meṛṛa. Deg ussan-nni, aṭas 
n tuǧǧal i yellan di tmurt n wat Isṛail. 

26 ɣas akken, ur iceggeɛ ara Yillu nnbi Ilyas ɣer yiwet deg-sent, anagar ɣer 

yiwet n taǧǧalt illan di taddart n Ṣurfat di tmurt n Sidun. 

27 Llan daɣen aṭas n wid ihelken lbeṛs di tmurt n wat Isṛail di zzman n nnbi 

Ilyaceɛ, meɛna ula d yiwen deg-sen ur iḥli anagar Neɛman n tmurt n Surya. 

28 Mi slan imeslayen-agi, lɣaci meṛṛa yellan di lǧameɛ inɣa-ten lɣecc. 

29 Kkren ɣur-s, ssufɣen-t si taddart, ssawḍen-t armi d ixef n wedrar i ɣef tebna 

taddart-nsen iwakken a t-ssegrirben d akessar; 

30 lameɛna netta iɛedda gar-asen, iṛuḥ. 

31 Sidna Ɛisa iṣubb ɣer Kafernaḥum, tamdint n at Jlili, anda yesselmad lɣaci 

deg wass n westeɛfu. 

32 Imdanen wehmen aṭas deg uselmed-ines axaṭer imeslayen-is sɛan tissas. 

33 Illa di lǧameɛ yiwen wergaz izdeɣ-it uṛuḥani, iɛeggeḍ s lǧehd n taɣect-is: 

34 D acu i tebɣiḍ ɣur-neɣ a Ɛisa Anaṣari? Tusiḍ-d iwakken ad aɣ-tesnegreḍ? 

Ẓriɣ d acu-k, kečč d Imqeddes n Yillu! 

35 Sidna Ɛisa yenṭeq ɣur-s inna-yas: Ssusem! Effeɣ seg wergaz-agi! Aṛuḥani 

iḍeggeṛ argaz-nni ɣer lqaɛa di tlemmast-nsen, dɣa iffeɣ seg-s mbla ma iḍuṛṛ-it. 

36 Lɣaci ikcem-iten akk lxuf, qqaṛen waygar-asen: D acu-ten yimeslayen-agi? 

Isɛa tazmert swayes iḥekkem ula ɣef leǧnun! Akken kan ara sen-ifk lameṛ ad 
ffɣen! 

37 Di yal tama n tmurt slan s lexbaṛ n Sidna Ɛisa. 

38 Iffeɣ-d si lǧameɛ, irra ɣer wexxam n Semɛun. Yuɣ lḥal taḍeggalt n Semɛun 

tuɣ-itt tawla d tameqrant, ḥellelen Sidna Ɛisa a tt-isseḥlu. 

39 Ikna ɣur-s, yumeṛ i tawla ad teffeɣ seg-s, dɣa teffeɣ-itt; imiren kan tekker 

teqdec-asen-d. 

40 Tameddit mi yeɣli yiṭij, kra n win yesɛan amuḍin n mkul aṭan, iwwi-yas-t-id. 

Mkul win i ɣef issers afus-is iḥla! Isseḥla-ten meṛṛa! 

41 Llan daɣen leǧnun i d-itteffɣen seg waṭas n yemdanen, ttɛeggiḍen qqaṛen: 

Kečč d Mmi-s n Yillu! Lameɛna Sidna Ɛisa ittɛeggiḍ fell-asen, ur ten-ittaǧa ara 
ad d-hedṛen, axaṭer netni ẓran d netta i d Lmasiḥ. 

42 Mi yuli wass, iffeɣ si temdint, yerra ɣer yiwen wemkan yexlan. Aṭas n lɣaci 

ṛuḥen ttqelliben fell-as. Mi t-ufan, ḥellelen-t iwakken ad iqqim ɣur-sen, ur 
ittṛuḥu ara. 

43 Lameɛna netta yenna-yasen: Ilaq-iyi ad ṛuḥeɣ ad beccṛeɣ Lexbaṛ n Lxiṛ n 

tgelda n Yillu, i temdinin nniḍen! Ɣef wayagi i d-ttuceggɛeɣ! 

44 Imiren iṛuḥ ittbecciṛ di leǧwameɛ n tmurt n Yahuda. 

Luke 5 

1 Yiwen wass, Sidna Ɛisa yella ɣef rrif n lebḥeṛ n Jiniṣaret. Lɣaci meṛṛa zzin-

as-d, mčuččaɛen-d akken ad slen i wawal n Yillu. 

2 Iwala snat n teflukin rrif n lebḥeṛ, iḥewwaten rsen-d iwakken ad ssirden 

icebbaken-nsen. 

3 Sidna Ɛisa yuli ɣer yiwet si teflukin-nni, tin illan n Semɛun, inna-yas ad ibɛed 

acemma ɣef rrif. Iqqim, ibda yesselmad-d lɣaci syenna. 

4 Mi gfukk aselmed inna i Semɛun: Sbeɛdet taflukt ɣer wemkan lqayen, 

tḍeggrem icebbaken-nwen ad tṣeggdem. 

5 Semɛun inna-yas: A Sidi, iḍ kamel nekni d aṣeggeḍ ur d-neṭṭif acemma; 

lameɛna ɣef wawal-ik a nexdem akken i d-tenniḍ, a nḍeggeṛ icebbaken. 

6 Mi xedmen akken i sen-inna Sidna Ɛisa, ṭṭfen-d aṭas n iselman ( lḥut ), armi 

qrib ad qersen icebbaken-nsen. 

7 Ssawalen, ttwehhin i yemdukal-nsen illan di teflukt nniḍen ad d-asen a ten-

ɛiwnen. Mi d-usan, ččuṛen snat-nni n teflukin armi qrib ad ɣerqent. 

8 Semɛun-Buṭrus, mi ywala ayagi, yuɣal ɣef tgecrar zdat Sidna Ɛisa, yenna-

yas: Beɛɛed fell-i a Sidi axaṭer d amednub i lliɣ. 

9 Ikcem-it lxuf netta d wid illan yid-s, dehcen imi i d-ṭṭfen annect-nni n iselman. 

10 Ula d Yeɛqub aked Yuḥenna, arraw n Zabadi yellan d imeddukal n Semɛun 

wehmen. Sidna Ɛisa yenṭeq ɣer Semɛun inna-yas: Ur ttagad ara, sya d 
asawen mačči d iselman ara d-ttṣeggideḍ, meɛna d imdanen. 

11 Imiren rran-d tiflukin-nsen ɣer rrif, ǧǧan kullec dinna, ddan d Sidna Ɛisa. 

12 Mi yella Sidna Ɛisa deg yiwet n taddart n at Jlili, yusa-d yiwen wergaz 

ihelken lbeṛs, mi ywala Sidna Ɛisa, yuzzel ɣur-s iɣli ɣer iḍaṛṛen-is, inna-yas: A 
Sidi, ma tebɣiḍ, tzemreḍ a yi-teṣfuḍ. 

13 Sidna Ɛisa issers afus-is fell-as, inna-yas: Bɣiɣ! Ṣfu! Imiren kan, argaz-nni 

ikkes-as lbeṛs. 

14 Sidna Ɛisa iweṣṣa-t ur iqqaṛ i yiwen ayen iḍṛan yid-s. Inna-yas: Ṛuḥ ɣer 

lmuqeddem ad ak-iwali, tefkeḍ lweɛda ɣef ṣeffu-inek, akken yura di ṭawṛat n 
Musa. Lweɛda-nni a sen-tili d ttbut ɣef ḥellu-inek. 

15 Simmal ittwassen Sidna Ɛisa, simmal ttnejmaɛen-d ɣur-s lɣaci iwakken ad 

slen i wawal-is yerna a ten-isseḥlu si lehlakat-nsen; 

16 meɛna netta iṭeṛṛif iman-is, ittṛuḥu ɣer yimukan yexlan iwakken ad iẓẓall. 

17 Yiwen wass Sidna Ɛisa yella yesselmad. Llan dinna ifariziyen d imusnawen 

n ṭawṛat, usan-d si tuddar n at Jlili, n at Yahuda aked temdint n Yirucalim, 
qqimen smeḥsisen-as. Tazmert n Sidi Ṛebbi yellan yid-s tesseḥlay imuḍan. 

18 Atnaya kra n yemdanen wwin-d yiwen wukrif akken deg usu-ines. Ttqelliben 

amek ara t-skecmen iwakken a t-ssersen zdat Sidna Ɛisa. 

19 Imi aṭas n lɣaci i yellan, ur ufin ara ansi ara t-sɛeddin; ulin ɣef ssqef, kksen 

kra n iqermuden, ṣubben-t-id s wusu-ines ɣer tlemmast n lɣaci, zdat Sidna 
Ɛisa. 

20 Mi gwala liman-nsen, inna i umuḍin-nni: Ay argaz, ttwaɛfan-ak ddnubat-ik! 

21 Imusnawen aked ifariziyen bdan ttxemmimen qqaṛen: Amek izmer ad d-yini 

imeslayen-agi? Wagi d lekfeṛ! Anwa i yzemren ad iɛfu ddnubat anagar Illu 
weḥd-s? 

22 Sidna Ɛisa yeẓran ayen i ttxemmimen, inna-yasen: Acuɣeṛ tettxemmimem 

akka deg ulawen-nwen? 

23 D acu i ysehlen a s-t-iniɣ? Ttwaɛfan-ak ddnubat-ik neɣ kker telḥuḍ? 

24 Ilaq-awen ad teẓrem belli Mmi-s n wemdan isɛa tazmert ad iɛfu ddnubat di 

ddunit-agi! Izzi ɣer wukrif-nni, inna-yas: Kker ddem usu-inek tuɣaleḍ ɣer 
wexxam-ik! 

25 Imiren kan ukrif-nni yekker zdat-sen, iddem usu i deg iḍleq, yuɣal ɣer 

wexxam-is, ittḥemmid Illu. 

26 Wehmen meṛṛa lɣaci, ttḥemmiden Illu, ikcem-iten lxuf qqaṛen: Ass-agi neẓra 

ayen werǧin neẓri! 

27 Mi yeffeɣ Sidna Ɛisa, iwala yiwen umekkas isem-is Lewwi yeqqim di 

texxamt anda ttxelliṣen tabzert ( leɣrama ), iqerreb ɣur-s inna-yas: Ddu yid-i. 

28 Lewwi yekker, iǧǧa kullec idda yid-s. 

29 Lewwi yeɛreḍ Sidna Ɛisa ɣer wexxam-is, ihegga-yas imensi. Aṭas n 

imekkasen d yemdanen nniḍen i yeqqimen yid-sen ad ččen. 

30 Ifariziyen d imusnawen n ṭawṛat n ukabar-nsen iɣaḍ-iten lḥal, nnan i 

yinelmaden-is: Acuɣeṛ i tettettem, tettessem aked imekkasen imakaren d 
imednuben? 

31 Sidna Ɛisa yerra-yasen: Mačči d wid iṣeḥḥan i yeḥwaǧen ṭṭbib, i t-iḥwaǧen d 

imuḍan. 

32 Ur d-usiɣ ara ad ssiwleɣ i yiḥeqqiyen, meɛna i yimednuben iwakken ad 

tuben. 

33 Nnan-as daɣen: Inelmaden n Yeḥya d wid n ifariziyen ttuẓummen acḥal d 

abrid yerna ttẓallan, ma d inelmaden-ik tetten tessen. 

34 Sidna Ɛisa yenna-yasen: Ɛni tzemrem a sen-tinim i yinebgawen n yesli ad 

uẓummen ass n tmeɣra? Ur tezmirem ara! 

35 Ad d-asen wussan i deg ara sen-ittwikkes yesli, ass-nni ad uẓummen. 

36 Irna-yasen-d lemtel-agi: Yiwen ur d-itekkes tafawett si llebsa tajdiṭ iwakken 

a tt-ixiḍ ɣef llebsa taqdimt, neɣ m'ulac llebsa-nni tajdiṭ ad tcerreg; tafawett-nni 
tajdiṭ ur d-ttezgay ara ɣef llebsa-nni taqdimt. 

37 Daɣen yiwen ur ismaray ccṛab ajdid ɣer yiyeddiden iqdimen, neɣ m'ulac 

ccṛab-nni ajdid ad icerreg iyeddiden-nni; ur d-ittɣimi ccṛab ur d-ttɣimin 
iyeddiden. 

38 Ihi ccṛab ajdid, ilaq a t-nesmir ɣer iyeddiden ijdiden. 

39 Akken daɣen win innumen d ccṛab aqdim ur issutur ara ajdid axaṭer iqqaṛ d 

aqdim i yelhan. 

Luke 6 

1 Yiwen wass, Sidna Ɛisa aked inelmaden-is zegren igran n yirden deg wass n 

westeɛfu. Tekksen-d tigedrin, ttḥukkun-tent ger ifassen-nsen, tetten-tent. 

2 Kra n ifariziyen nnan-asen: Acuɣeṛ i txeddmem ayen ur neḥlil deg wass n 

westeɛfu? 

3 Sidna Ɛisa yerra-yasen: Ur teɣrim ara ayen ixdem Dawed asmi yelluẓ netta d 

imeddukal-is, 

4 amek i yekcem ɣer wexxam n Yillu anda keččmen anagar lmuqedmin! 

Iddem-d aɣrum n lweɛda, yečča yerna yefka i wid illan yid-s ɣas akken aɣrum-
nni i lmuqedmin kan iwumi yeḥlel ! 

5 Sidna Ɛisa yerna-yasen-d: Mmi-s n wemdan, d netta i d Bab n wass n 

westeɛfu! 

6 Ass n westeɛfu nniḍen, Sidna Ɛisa yekcem ɣer lǧameɛ, ibda yesselmad. Illa 

dinna yiwen wergaz iwumi yekref ufus ayeffus. 

7 Imusnawen n ṭawṛat d ifariziyen ttɛassan Sidna Ɛisa, ad ẓren ma ad isseḥlu 

deg wass n westeɛfu iwakken a s-d-afen sebba s wacu ara ccetkin fell-as. 

8 Lameɛna Sidna Ɛisa yessnen ixemmimen-nsen, ikker inna i wergaz-nni 

iwumi yekref ufus: Kker tbeddeḍ dagi di tlemmast n lɣaci. Argaz-nni yekker 
ibedd. 

9 Sidna Ɛisa yenna: Ad kun-steqsiɣ: D acu yellan d leḥlal deg wass n 

westeɛfu, a nexdem lxiṛ neɣ a nexdem cceṛ? A nsellek amdan neɣ a t-nesṛuḥ? 

10 Irfed allen-is ɣer wid akk i s-d-izzin, dɣa yenna i wergaz-nni: Ḍleq afus-ik! 

Ukrif-nni yeḍleq afus-is, iḥla. 

11 Netni yenɣa-ten lɣecc, bdan ttemcawaṛen waygar-asen amek ara xedmen i 

Sidna Ɛisa. 

12 Deg ussan-nni, Sidna Ɛisa yuli ɣer wedrar akken ad iẓẓall. Iqqim iḍ kamel 

netta ideɛɛu ɣer Yillu. 

13 Mi yuli wass, issawel i yinelmaden-is, ixtaṛ seg-sen tnac iwumi isemma 

imceggɛen. 

14 Illa Semɛun iwumi isemma Buṭrus aked gma-s Andriyus, Yeɛqub, Yuḥenna, 

Filbas, Bartelmay, 

15 Matta, Ṭuma, Yeɛqub mmi-s n Ḥalfi, Semɛun iwumi qqaṛen awaṭani, 

16 Yahuda mmi-s n Yeɛqub d Yudas n taddart n Qeryut win yuɣalen d 

axeddaɛ. 

17 Sidna Ɛisa yuder-d yid-sen seg wedrar, ḥebsen di luḍa anda nnejmaɛen 

aṭas n inelmaden-is d waṭas n lɣaci i d-yusan si tmurt n Yahuda, si temdint n 
Yirucalim, si temdinin n Ṣur aked Sidun yellan rrif n lebḥeṛ. 

18 Usan-d iwakken ad slen i wawal-is yerna a ten-isseḥlu si lehlakat-nsen; wid 

akk zedɣen leǧnun, ḥlan. 

19 Lɣaci meṛṛa ttqelliben a t-nnalen ( a t-massen ) axaṭer tetteffeɣ-d seg-s 

tezmert i ten-isseḥlayen akk. 

20 Sidna Ɛisa yerfed allen-is ɣer inelmaden-is inna: Amarezg-nwen kenwi 

yellan d iẓawaliyen, tagelda n Yillu d ayla-nwen. 

21 Amarezg-nwen kenwi yelluẓen tura, ad d-yas wass i deg ara teṛwum. 

Amarezg-nwen kenwi yettrun tura, ad d-yas wass i deg ara tilim di lfeṛḥ. 

22 D iseɛdiyen ara tilim mi ara ken-keṛhen yemdanen, mi ara ken-qecɛen, mi 

ara ken-regmen, ad rren isem-nwen amzun d lɛaṛ ɣef ddemma n Mmi-s n 
wemdan. 

23 Ass-nni ilit di lfeṛḥ, friwset s lfeṛḥ axaṭer d ṛṛezq ameqran i ken-ittṛaǧun deg 

igenni! Imi akka i xedmen lejdud-nsen i lenbeya. 

24 Ma d kenwi ay imeṛkantiyen, a tawaɣit-nwen axaṭer liser-nwen tesɛam-t 

yakan. 

25 A tawaɣit-nwen kenwi yeṛwan tura, ad tuɣalem ad tellaẓem. A tawaɣit-nwen 

kenwi yettaḍṣan tura axaṭer ad tilim di leḥzen d imeṭṭawen. 

26 A tawaɣit-nwen asmi ara ken-cekkṛen yemdanen, axaṭer akka i xedmen 

lejdud-nsen i lenbeya n lekdeb. 

27 Ma d nekk a wen-iniɣ i kenwi i d-ittḥessisen: Ḥemmlet iɛdawen-nwen, 

xedmet lxiṛ i wid i ken-ikeṛhen. 

28 Barket wid i ken-ineɛlen, dɛut s lxiṛ i wid i ken-iḍelmen. 

29 Ma yewwet-ik yiwen ɣer lḥenk, sendi-yas lḥenk nniḍen. Ma yekkes-ak yiwen 

abeṛnus-ik, anef-as ad irnu ula d aqenduṛ-ik. 

30 Efk-as ayen yuḥwaǧ i win i k-d-issutren; win i k-ikksen kra, ur ttṛaǧu ara ad 

ak-t-id-irr. 

31 Xedmet i wiyaḍ ayen i tebɣam a wen-t-xedmen i kenwi. 

32 Ma yella tḥemmlem kan wid i ken-iḥemmlen, d acu n lxiṛ i txedmem? Ula d 

imcumen ḥemmlen wid i ten-iḥemmlen. 

33 Ma yella txeddmem lxiṛ i wid kan i wen-ixeddmen lxiṛ, d acu n lxiṛ i 

txedmem? Ula d imcumen xeddmen akka. 

34 Ma yella tṛeṭṭlem i wid kan i teẓram a wen-d-rren, d acu i trebḥem ɣer Sidi 

Ṛebbi? Imcumen daɣen ṛeṭṭlen i yemdukal-nsen iwakken ad afen aṛeṭṭal ula d 
netni. 

35 Lameɛna kenwi: Ḥemmlet iɛdawen-nwen, xedmet lxiṛ, ṛeḍlet mbla ṭṭmeɛ, 

akka ara tesɛum lfayda tameqrant, ara tilim d arraw n Win-Ɛlayen, axaṭer 
netta d aḥnin ula ɣef yemcumen aked wid inekkṛen lxiṛ. 

36 Iḥninet, sɛut ṛṛeḥma akken i tt-isɛa Babat-wen. 

37 Ur ttḥasabet ara wiyaḍ iwakken ur ken-ittḥasab ara Yillu. Ur ḥekkmet ara ɣef 

wiyaḍ iwakken ur iḥekkem ara fell-awen Yillu. Semmḥet i wiyaḍ iwakken a 
wen-isameḥ Sidi Ṛebbi. 

38 Ṣeddqet, a wen-d-yuɣal sɣur Yillu. Ma tṣeddqem mbla lkil, a wen-d-yuɣal 

sɣur Yillu mbla lkil; axaṭer a wen-d-ittwiktil s lkil s wacu tektalem. 

39 Iwwi-yasen-d lemtel nniḍen, inna-yasen: Aderɣal ur izmir ara ad iṭṭef afus i 

uderɣal nniḍen, neɣ m'ulac ad grirben i sin ɣer yeɣzeṛ; 

40 anelmad ur yif ara ccix-is, lameɛna anelmad ara yennekmilen di tmusni am 

ccix-is, ad yili am netta. 

41 Acuɣeṛ tettwaliḍ axeclaw illan di tiṭ n gma-k ur tettwaliḍ ara tigejdit illan di tiṭ-

ik? 

42 Amek ara tiniḍ i gma-k: Eǧǧ-iyi ad kkseɣ axeclaw illan di tiṭ-ik kečč ur neẓri 

tigejdit illan di tiṭ-ik? A bu sin wudmawen, kkes uqbel tigejdit illan di tiṭ-ik, 
imiren ad twaliḍ amek ara tekkseḍ axeclaw illan di tiṭ n gma-k. 

43 Ulac ttejṛa lɛali i d-ittaken lfakya n diri. Ulac daɣen ttejṛa n diri i d-ittaken 

lfakya lɛali. 

44 Ihi mkul ttejṛa, tettwaɛqal s lfakya-ines. Ur d-ntekkes ara lexṛif seg 

isennanen, ur d-ntekkes ara daɣen tiẓurin seg inijel. 

45 Argaz ilhan issufuɣ-d ayen ilhan seg ugerruj illan deg ul-is, ma d amcum d 

ayen n diri yellan deg ul-is i d-issufuɣ. Axaṭer d ayen illan deg ul n wemdan i 
d-itteffɣen seg imi-s. 

46 Acuɣer i yi-d-tessawalem A Sidi, a Sidi, ur txeddmem ara ayen i wen-d-

qqaṛeɣ? 

47 A wen-d-iniɣ ar wuɣur ittemcabi wemdan i d-ittasen ɣur-i, isellen i wawal-iw 

yerna yeṭṭafaṛ-it: 

48 ittemcabi ɣer yiwen n wemdan ibnan axxam. Iɣza, iɣza deg wakal iwakken 

ad issers lsas-is ɣef weẓru; iḥmel-d wasif, infel-d ɣef wexxam-nni, meɛna ur t-
issenhezz ara imi lsas-is iṛṣa, ibna ɣef weẓru akken ilaq. 

49 Ma d win isellen i wawal-iw ur netbiɛ ara ayen i d-nniɣ, ittemcabi ɣer 

wemdan ibnan axxam ɣef ṛṛmel mbla lsas: Iḥmel-d wasif, infel-d ɣef wexxam-
nni, imiren kan iɣli, lexsaṛa-s d tameqrant! 

Luke 7 

1 Mi yekfa awal zdat wid i s-d-ismeḥsisen, ikcem ɣer temdint n Kafernaḥum. 

2 Yiwen lqebṭan aṛumani yesɛa aqeddac i yḥemmel aṭas; aqeddac-agi yuḍen, 

ittmettat. 

3 Mi yesla s Sidna Ɛisa, iceggeɛ ɣur-s kra seg imeqranen n wat Isṛail iwakken 

ad d-yas ad isseḥlu aqeddac-is. 

4 Mi wwḍen ɣer Sidna Ɛisa, ḥellelen-t nnan-as: A Sidi! Yuklal a s-txedmeḍ lxiṛ-

agi, 

5 axaṭer iḥemmel agdud-nneɣ; d netta i yebnan lǧameɛ-nneɣ. 

6 Sidna Ɛisa yedda yid-sen. Mi qrib ad yaweḍ ɣer wexxam, lqebṭan-nni 

iceggeɛ imeddukal-is a s-inin: A Sidi, ur ttɛettib ara iman-ik, ur uklaleɣ ara ad 
d-tkecmeḍ axxam-iw. 

7 Nekk s yiman-iw daɣen walaɣ ur uklaleɣ ara a n-aseɣ ɣur-k; ini-d kan yiwen 

wawal, aqeddac-iw ad iḥlu. 

8 Axaṭer sɛiɣ wid i yṭebbiṛen fell-i, sɛiɣ daɣen lɛeskeṛ seddaw leḥkem-iw. Ad 

iniɣ i yiwen ṛuḥ ad iṛuḥ; i wayeḍ as-d, ad d-yas; ad iniɣ i uqeddac-iw xdem 
ayagi, a t-ixdem. 

9 Mi yesla Sidna Ɛisa i yimeslayen-agi, itɛeǧǧeb deg-sen. Izzi ɣer lɣaci yeddan 

yid-s, inna-yasen: A wen-d-iniɣ: Di tmurt n wat Isṛail meṛṛa ur ufiɣ ara liman 
icban wagi. 

10 Widak-nni i d-ittwaceggɛen, mi uɣalen ɣer wexxam ufan aqeddac-nni yeḥla. 

11 Azekka-nni, Sidna Ɛisa iṛuḥ ɣer yiwet n taddart isem-is Naɛim. Ddan yid-s 

inelmaden-is d waṭas n lɣaci. 

12 Mi yewweḍ ɣer tewwurt n taddart, atnaya lɣaci wwin-d lmegget a t-meḍlen, 

d mmi-s n yiwet n taǧǧalt, anagar netta i tesɛa. Aṭas n imezdaɣ n taddart-nni i 
d-iddan yid-s. 

13 Mi tt-iwala Sidna Ɛisa, tɣaḍ-it dɣa inna-yas: Ur ttru yara! 

14 Iqerreb ɣer usenduq n lmegget-nni, iḍleq afus-is innul-it, dɣa widak i t-

irefden ḥebsen. Inna: Ay aqcic! Kker! 

15 Lmegget-nni ikker-d, ibda iheddeṛ. Sidna Ɛisa yerra aqcic-nni i yemma-s. 

16 Ikcem-iten akk lxuf, bdan ttḥemmiden Illu qqaṛen: irra-d Yillu ddehn-is ɣer 

wegdud-is, nnbi ameqran ikker-d gar-aneɣ. 

17 Slan s wannect-agi di tmurt n Yahuda meṛṛa aked tmura i s-d-izzin. 

18 Inelmaden n Yeḥya xebbṛen-t ɣef wayen akk iḍṛan. 

19 Yeḥya iceggeɛ sin seg yinelmaden-is ɣer Sidna Ɛisa iwakken a s-inin ma d 

netta i d win akken ara d-yasen, neɣ ilaq ad ṛǧun wayeḍ. 

20 Wwḍen ɣer Sidna Ɛisa nnan-as: Iceggeɛ-aɣ-d ɣur-k Yeḥya aɣeṭṭas iwakken 

ad ak-nesteqsi ma d kečč i d win akken ara d-yasen neɣ ilaq a neṛǧu wayeḍ. 

21 Di teswiɛt-nni, Sidna Ɛisa isseḥlay aṭas n yemdanen si lehlakat-nsen d 

leɛyubat-nsen, issufeɣ leǧnun seg wid ittwamelken, irra-d iẓri i waṭas n 
iderɣalen. 

22 Sidna Ɛisa yenna i yinelmaden n Yeḥya: Ṛuḥet rret lexbaṛ i Yeḥya ɣef 

wayen teẓram d wayen teslam: Iderɣalen ttwalin, wid ikerfen teddun, wid 
ihelken lbeṛs ṣeffun, iɛeẓẓugen sellen, lmegtin ḥeggun-d, Lexbaṛ n Lxiṛ 
ittubecceṛ i yigellilen. 

23 D aseɛdi win iwumi ur ttiliɣ ara d sebba n tuccḍa. 

24 Mi ṛuḥen inelmaden-nni i d-iceggeɛ Yeḥya, Sidna Ɛisa yebda iheddeṛ i lɣaci 

ɣef Yeḥya yenna: D acu i tṛuḥem ad d-teẓrem deg uneẓruf? D aɣanim itthuzzu 
waḍu? 

25 D acu i tṛuḥem ad d-teẓrem? D amdan ilsan llebsa ifazen? Wid ittlusun 

llebsa ifazen, ittɛicin di rrbeḥ atnan di lebṛuj n igelliden! 

26 Anwa i tṛuḥem ad d-teẓrem ihi? D nnbi? A wen-d-iniɣ... yugar nnbi! 

27 Yeḥya d win i ɣef yura di tira iqedsen: Atan ad zzewreɣ amceggeɛ-inu zdat-

k iwakken ad ak-iheggi abrid. 

28 Nniɣ-awen, ulac di ddunit amdan yugaren Yeḥya aɣeṭṭas, lameɛna ɣas 

akken amecṭuḥ maḍi di tgelda n Yillu, d ameqran fell-as. 

29 Lɣaci meṛṛa mi slan i Yeḥya, setɛeṛfen s lḥeqq n Yillu, qeblen ad ttwiɣeḍsen 

deg waman, llan gar-asen ula d imekkasen n tebzert. 

30 Ma d ifariziyen d imusnawen n ṭawṛat ur qbilen ara ayen i sen-ibɣa Yillu, 

ugin a ten-isseɣḍes Yeḥya. 

31 Ɣer wacu ara metleɣ imdanen n lǧil-agi? Ɣer wuɣur i ttemcabin? 

32 Ttemcabin ɣer warrac iqqimen di tejmaɛt, ttemsawalen waygar-asen 

qqaṛen: Newwet-awen-d ajewwaq ur tecḍiḥem ara, newwi-yawen-d acewwiq n 
leḥzen ur trum ara. 

33 Yeḥya aɣeṭṭas yusa-d ur itett aɣrum ur itess ccṛab, teqqaṛem ittwamlek. 

34 Mmi-s n wemdan yusa-d itett itess, teqqaṛem: Ittxemmim kan ad ičč ad 

isew, d ameddakel n imekkasen aked imcumen. 

35 Lameɛna tekyes ɛeqlen-tt akk warraw-is belli d lḥeq. 

36 Yiwen ufarizi yusa-d ad iɛreḍ Sidna Ɛisa ad ičč ɣur-s. Sidna Ɛisa, ikcem ɣer 

wexxam-is, iqqim ad ičč. 

37 Tella yiwet n tmeṭṭut tucmitt di taddart-nni, mi tesla s Sidna Ɛisa yella deg 

wexxam n ufarizi-nni, tekcem tewwi yid-s tabuqalt n leɛṭer. 

38 Tekka-d deffir Sidna Ɛisa, teɣli ɣer idaṛṛen-is tettru. Tessebzeg (tesselxes) 

iḍaṛṛen n Sidna Ɛisa s yimeṭṭawen-is, tesfeḍ-iten s ucebbub-is, tessudun-iten 
yerna tdehhin-iten s leɛṭeṛ-nni. 

39 Afarizi-nni mi ywala annect-nni, ixemmem deg iman-is inna: Lemmer argaz-

agi d nnbi i yella, yili yeɛqel belli tameṭṭut-agi i t-ittnalen d yir tameṭṭut i tella. 

40 Sidna Ɛisa yenna i ufarizi-nni: A Semɛun! Bɣiɣ ad ak-d-iniɣ yiwen wawal! 

Afarizi yerra-yas-d: Ini-d a Sidi! 

41 Sidna Ɛisa yenna-yas: Illa yiwen umṭalbu ittalas i sin yergazen, yiwen 

ittalas-as xems meyya n iṣurdiyen, i wayeḍ xemsin. 

42 Imi ur sɛin ara i sin s wacu ara xelṣen, isemmeḥ-asen. Anwa deg-sen ara t-

iḥemmlen akteṛ? 

43 Semɛun afarizi yerra-yas: Cukkeɣ d win iwumi i ysumeḥ ṭṭlaba tameqrant. 

Sidna Ɛisa yenna-yas: Tesɛiḍ lḥeqq! 

44 Dɣa iwehha ɣer tmeṭṭut-nni, yenna i Semɛun: Twalaḍ tameṭṭut-agi? Kecmeɣ-

d ɣer wexxam-ik, ur yi-d-tefkiḍ ara aman ad ssirdeɣ iḍaṛṛen-iw, nettat 
tessared-iten s yimeṭṭawen-is terna tesfeḍ-iten s ucebbub-is. 

45 Kečč ur d-tselmeḍ ara fell-i, nettat segmi i d-tekcem tessudun deg iḍaṛṛen-

iw. 

46 Kečč ur tedhineḍ ara aqerruy-iw s zzit, ma d nettat tesmar-d leɛṭeṛ ɣef 

iḍaṛṛen-iw. 

47 Ad k-iniɣ: Ddnubat-is meṛṛa ttwaɛfan-as daymi i d-tbeggen leḥmala 

tameqrant. Ma d win iwumi yettwaɛfa ciṭṭuḥ, leḥmala-ines d tamecṭuḥt. 

48 Sidna Ɛisa yenna i tmeṭṭut-nni: Atan ttwaɛfan-am ddnubat-im! 

49 Inebgawen nniḍen bdan qqaṛen deg iman-nsen: d acu-t wergaz-agi i 

yessawḍen iman-is ad iɛfu ula d ddnubat? 

50 Sidna Ɛisa yenna i tmeṭṭut-nni: Liman-im isellek-ikem, ṛuḥ di talwit. 

Luke 8 

1 Sidna Ɛisa iteddu yettbecciṛ Lexbaṛ n Lxiṛ n tgelda n Yillu, si temdint ɣer 

tayeḍ, si taddart ɣer tayeḍ. Tnac-nni n inelmaden-is ddan yid-s, 

2 ddant daɣen kra n tilawin i yesseḥla si lehlakat-nsent, tid iwumi yessufeɣ 

leǧnun. Tella gar-asent Meryem iwumi qqaṛen tamagdalit ittwasellken si sebɛa 
leǧnun, 

3 aked Yunna tameṭṭut n Cuza lewkil n ugellid Hirudus, Suzana aked tilawin 

nniḍen i ten-ittɛawanen s wayen sɛant. 

4 Lɣaci usan-d seg waṭas n tudrin. Mi d-nnejmaɛen ɣur-s, Sidna Ɛisa yewwi-

yasen-d lemtel-agi: 

5 Yiwen ufellaḥ iffeɣ ad izreɛ irden. Mi gzerreɛ, kra n iɛeqqayen ɣlin ɣer webrid, 

ttwaṛekḍen yerna ččan-ten yefṛax n igenni. 

6 Amur nniḍen n zzerriɛa yeɣli ger yedɣaɣen, mi d-temɣi teqqur imi xuṣṣen 

waman. 

7 Amur nniḍen iɣli daɣen ger isennanen, mi d-temɣi zzerriɛa mɣin-d yid-s 

isennanen, ɣummen-tt. 

8 Amur nniḍen daɣen iɣli deg wakal lɛali; mi d-mɣin, mkul aɛeqqa yefka-d 

meyya. Mi d-inna ayagi, iɛeggeḍ inna: Win isɛan imeẓẓuɣen isel-d! 

9 Inelmaden-is ssutren-as d acu i d lmeɛna n lemtel-agi. 

10 Irra-yasen: Kenwi yettunefk-awen-d ad tissinem lbaḍna n tgelda n Yillu, ma 

d wiyaḍ ittunefk-asen-d a tt-issinen s lemtul kan iwakken ɣas ad ẓren s wallen-
nsen ur ttwalin ara, ɣas ma slan ur fehhmen ara. 

11 Atah lmeɛna n lemtel-agi: Zzerriɛa d awal n Yillu. 

12 Llan kra n yemdanen ttemcabin ɣer webrid-nni anda teɣli zzerriɛa, mi ara 

slen i wawal, cciṭan ad d-yas a t-iqleɛ seg ulawen-nsen iwakken ur ttamnen ur 
ttwasellaken. 

13 Wiyaḍ ttemcabin ɣer wakal iččuṛen d idɣaɣen. Mi ara slen i wawal a t-qeblen 

s lfeṛḥ lameɛna ur t-ttaǧan ara ad iger iẓuran; imiren kan ad amnen, mi ara d-
yas lweqt n ujeṛṛeb ttuɣalen ɣer deffir. 

14 Ayen iɣlin ger isennanen, d wid isellen i wawal meɛna mi ara d-imɣi ur 

igemmu ara deg-sen axaṭer ttaǧan anezgum d rrbeḥ aked zzhu n ddunit ad 
iɣumm awal-nni. 

15 Ma d ayen ittwazerɛen deg wakal lɛali, d wid isellen i wawal s wul yeṣfan d 

neyya ḥerzen-t yerna ttaǧan-d lxiṛ s ṣṣbeṛ-nsen. 

16 Yiwen ur iceɛɛel taftilt iwakken a tt-iɣum s lḥila neɣ a tt-issedreg; lameɛna a 

tt-issers ɣef lmeṣbeḥ iwakken kra n win ara d-ikecmen ad iwali tafat. 

17 Kra n wayen iffren ad d-iban, kra n wayen illan di ṭṭlam a t-id-tesban tafat. 

18 Ɛasset iman-nwen ihi ɣef wamek i tsellem, axaṭer win isɛan a s-ittunefk, ma 

d win ur nesɛi ara a s-ittwikkes ula d ayen i yɣil isɛa-t. 

19 Yemma-s d watmaten n Sidna Ɛisa usan-d a t-ẓren, meɛna ur zmiren ara ad 

qerrben ɣur-s imi aṭas n lɣaci i yellan dinna. 

20 Ssawḍen-as lexbaṛ nnan-as: A Sidi, yemma-k d watmaten-ik atnan di beṛṛa, 

bɣan ad ak-ẓren. 

21 Sidna Ɛisa yerra-yasen: Yemma d watmaten-iw d widak ismeḥsisen i wawal 

n Yillu, yerna ttabaɛen-t. 

22 Yiwen wass, Sidna Ɛisa yuli ɣer yiwet n teflukt netta d yinelmaden-is. Inna-

yasen: Yyaw a nzegret ɣer tama nniḍen n lebḥeṛ n Jlili. Dɣa ṛuḥen. 

23 Mi teddun s teflukt-nni, Sidna Ɛisa yeṭṭes. Ikker-d waḍu iǧehden di lebḥeṛ, 

taflukt tebda tettačaṛ d aman, ikcem-iten lxuf ameqran. 

24 Inelmaden qerrben ɣur-s, sekkren-t-id nnan-as: A Sidi, a Sidi, atan a 

neɣreq. Ikker-d, dɣa yumeṛ i waḍu d lemwaji ad ḥebsen, imiren kan ters-d 
talwit. 

25 Sidna Ɛisa yenna-yasen: Anida-t liman-nwen? Tɛeǧǧben, ttergigin, qqaṛen 

waygar-asen: Anwa-t wagi? Izmer ad ifk lameṛ i waḍu d lebḥeṛ yerna ttaɣen 
as awal! 

26 Wwḍen ɣer tama nniḍen n lebḥeṛ, ɣer tmurt n ijiṛaziyen iqublen tamurt n Jlili. 

27 Mi d-irs Sidna Ɛisa, ataya yusa-d ɣur-s yiwen wergaz n taddart-nni, melken-t 

waṭas n leǧnun; acḥal ur ilsi llebsa, ur izdiɣ axxam, ittɛici di tmeqbeṛt ger 
iẓekwan. 

28 Mi gwala Sidna Ɛisa, yeɣli ɣer iḍaṛṛen-is iɛeggeḍ inna: D acu i tebɣiḍ ɣur-i a 

Ɛisa Mmi-s n Yillu Ɛlayen? Di leɛnaya-k ur yi-ttɛettib ara. 

29 Inna-yas-d akka axaṭer Sidna Ɛisa yefka lameṛ i uṛuḥani i t-izedɣen ad iffeɣ 

seg-s. Acḥal d abrid i s-cudden ifassen d iḍaṛṛen s ssnasel, netta isseɣras-
itent yerna aṛuḥani-nni yezzuɣur-it ɣer yimukan ixlan. 

30 Sidna Ɛisa isteqsa-t inna-yas: Isem-ik? Irra-yas: Tarbaɛt. Inna-yas-d akka 

axaṭer aṭas n leǧnun i t-izedɣen. 

31 Ttḥellilen Sidna Ɛisa ur ten-ittceggiɛ ara ɣer yimukan n ṭṭlam. 

32 Tella dinna yiwet n tqeḍɛit tameqrant n yilfan kessen deg yiwet n tiɣilt. 

Leǧnun-nni ttḥellilen Sidna Ɛisa a ten-iǧǧ ad kecmen deg ilfan-nni; Sidna Ɛisa 
iserreḥ-asen. 

33 Imiren ffɣen seg wergaz-nni, kecmen deg ilfan, grarben seg ixef n tiɣilt ɣer 

lebḥeṛ, ɣerqen. 

34 Imeksawen-nsen mi walan ayen iḍṛan uzzlen ɣer temdint d tuddar ad 

ssiwḍen lexbaṛ. 

35 Usan-d lɣaci ɣer Sidna Ɛisa, ufan-d argaz-nni i seg d-ffɣen leǧnun iqqim ɣer 

iḍaṛṛen-is, yuɣal-d ɣer leɛqel-is, ilsa llebsa. Wehmen akk, tekcem-iten tugdi. 

36 Wid iḥedṛen i wayen iḍṛan, ḥkan amek ittwasellek umejnun-nni. 

37 Imezdaɣ n tmurt uggaden, dɣa ssutren i Sidna Ɛisa ad ibɛed fell-asen. 

Sidna Ɛisa yuli ɣer teflukt iwakken ad iṛuḥ. 

38 Argaz-nni i seg d-ffɣen lejnun, issuter a t-iǧǧ ad iddu yid-s, meɛna Sidna 

Ɛisa yenna-yas: 

39 Uɣal ɣer wexxam-ik, teḥkuḍ ayen akk i k-ixdem Yillu. Argaz-nni iṛuḥ, ikcem 

ɣer taddart, iḥka meṛṛa wayen i s-ixdem Sidna Ɛisa. 

40 Mi d-yuɣal Sidna Ɛisa, lɣaci meṛṛa i t-ittṛaǧun mmugren-t-id. 

41 Iwweḍ-d yiwen wergaz isem-is Jayrus, d ameqran n lǧameɛ, iɣli ɣer iḍaṛṛen 

n Sidna Ɛisa, yettḥellil deg-s iwakken ad iddu ɣer wexxam-is 

42 axaṭer isɛa yelli-s tnac n iseggasen di leɛmeṛ-is, tettmettat yerna anagar 

nettat i yesɛa. Akken itteddu Sidna Ɛisa ɣer dinna, ḥeṛsen-t-id lɣaci si mkul 
lǧiha. 

43 Tella dinna yiwet n tmeṭṭut ihelken, tnac iseggasen nettat tettsaq d 

idammen. Texṣeṛ ayen akk i tesɛa ɣer ṭṭebba, yiwen ur tt-isseḥla. 

44 Tekka-d deffir Sidna Ɛisa, teḍleq afus-is, tennul iri n ubeṛnus-is, imiren kan 

teḥla ḥebsen idammen-nni. 

45 Sidna Ɛisa yenṭeq inna: Anwa akka i yi-d-innulen? Imi ssusmen meṛṛa, 

Buṭrus inna-yas: A Sidi, lɣaci yezzi-yak-d yerna iḥṛes-ik-id si mkul tama, kečč 
teqqaṛeḍ anwa i k-id-innulen! 

46 Sidna Ɛisa yerra-yas: Illa yiwen i yi-d-innulen axaṭer ḥusseɣ i kra n tezmert 

teffeɣ seg-i. 

47 Tameṭṭut-nni imi twala ulamek ara teffer, tusa-d tettergigi teɣli ɣer yiḍaṛṛen n 

Sidna Ɛisa, teḥka-d zdat lɣaci meṛṛa acuɣeṛ i t-tennul d wamek teḥla imiren 
kan si lehlak-is. 

48 Sidna Ɛisa yenna-yas: A yelli, liman-im isseḥla-kem! Ṛuḥ di talwit. 

49 Mazal-it iheddeṛ, ataya yiwen wergaz yusa-d seg wexxam n Jayrus, iwwi-

yas-d lexbaṛ-agi: Yelli-k temmut! Ur sɛettib ara Sidna Ɛisa. 

50 Sidna Ɛisa mi s-isla i wergaz-nni, yenna i Jayrus: Ur ttagad ara! Amen kan, 

dɣa yelli-k ad teslek. 

51 Mi yewweḍ ɣer wexxam, ur iǧǧi yiwen ad ikcem yid-s anagar Buṭrus, 

Yuḥenna, Yeɛqub aked baba-s d yemma-s n teqcict-nni. 

52 Wid illan dinna ttrun akk, ttɣerriden ( ttmeǧǧiden ) fell-as. Sidna Ɛisa yenna-

yasen: Beṛka-kun imeṭṭawen! Taqcict ur temmut ara! D iḍes i teṭṭes. 

53 Netni ugin a s-d-ḥessen imi ẓran taqcict temmut. 

54 Sidna Ɛisa yeṭṭef-itt-id seg ufus inna-yas s taɣect ɛlayen: A taqcict, kker! 

55 Imiren kan yuɣal-itt-id ṛṛuḥ, tekker-d. Sidna Ɛisa yumeṛ a s-fken ayen ara 

tečč. 

56 Imawlan-is wehmen. Sidna Ɛisa iweṣṣa-ten ur ttɛawaden i yiwen ayen iḍṛan. 

Luke 9 

1 Sidna Ɛisa isnejmaɛ-d tnac n inelmaden-is, ifka-yasen tazmert d leḥkem s 

wacu ara ssufɣen lejnun, ara sseḥlun imuḍan. 

2 Iceggeɛ-iten ad beccṛen tagelda n Yillu, yerna ad sseḥlun imuḍan. 

3 Inna-yasen: Ur ttawit acemma yid-wen d aɛwin, ur ttawit aɛekkaz neɣ agrab 

(aqwrab), ur ttawit aɣrum neɣ idrimen, ur ttawit ara daɣen sin n iqendyaṛ. 

4 Kra n win ara yestṛeḥben yiswen, qqimet deg wexxam-is alamma tṛuḥem. 

5 Ma d anda ur stṛeḥben ara yiswen, mi ara teffɣem si taddart-nni, zwit ula d 

aɣebbaṛ-is seg yiḍaṛṛen-nwen, iwakken ad tili d cchada fell-asen. 

6 Ṛuḥen, tteddun si taddart ɣer tayeḍ, ttbecciṛen Lexbaṛ n Lxiṛ, sseḥlayen 

imuḍan di mkul amkan. 

7 Hirudus lḥakem n tmurt n Jlili, yeɛweq mi yesla s wayen iḍṛan meṛṛa, axaṭer 

kra n yemdanen qqaṛen: d Yeḥya i d-iḥyan si ger lmegtin! 

8 Wiyaḍ qqaṛen: d Ilyas i d-yuɣalen! Neɣ: ahat d yiwen si lenbeya n zik i d-

iḥyan! 

9 Lameɛna Hirudus iqqaṛ: Yeḥya kkseɣ-as aqerruy! Anwa-t ihi wagi i ɣef selleɣ 

annect-agi? Dɣa ittqellib ad iẓer Sidna Ɛisa. 

10 Mi d-uɣalen imceggɛen n Sidna Ɛisa, bdan ḥekkun-as ayen akk i xedmen. 

Iwwi-ten yid-s, ideṛṛef iman-is, tama n taddart n Bitsayda. 

11 Mi slan lɣaci anda yella tebɛen-t. Netta yesteṛḥeb yissen, ibda iheddeṛ-asen 

ɣef tgelda n Yillu, yesseḥla daɣen wid iḥwaǧen ḥellu. 

12 Akken qrib ad iɣli yiṭij, tnac-nni n imceggɛen usan-d ɣer Sidna Ɛisa nnan-as: 

Serreḥ i lɣaci ad ṛuḥen ɣer temdinin d tudrin iqerben iwakken ad afen ayen ara 
ččen d wanda ara ṭṭsen, axaṭer aql-aɣ deg wemkan ixlan. 

13 Sidna Ɛisa yenna-yasen: Fket-asen kenwi ayen ara ččen. Rran-as: Ɣur-neɣ 

anagar xemsa teḥbulin n weɣrum d sin yiselman. Neɣ tebɣiḍ a nṛuḥ nekni ad 
d-naɣ ayen ara ččen lɣaci-agi? 

14 Llan dinna azal n xemsa alaf n yergazen. Sidna Ɛisa yenna i yinelmaden-is: 

Sɣimet lɣaci d tirebbaɛ n xemsin xemsin. 

15 Ṛuḥen sɣamen-ten akken i sen-inna. 

16 Sidna Ɛisa yerfed allen-is ɣer yigenni, yeḥmed Ṛebbi icekkeṛ-it, iddem-d 

xemsa-nni teḥbulin n weɣrum d sin-nni iselman ibḍa-ten, ifka-ten i 
yinelmaden-is a ten-ferqen i lɣaci. 

17 Ččan akk armi ṛwan, yerna ččuṛen tnac n iḍellaɛen s wayen i d-igran. 

18 Yiwen wass akken ideṛṛef Sidna Ɛisa iman-is ittẓalla, inelmaden-is llan yid-s, 

isteqsa-ten inna-yasen: D anwa-yi ɣer lhedṛa n lɣaci? 

19 Rran-as: Kra qqaṛen d Yeḥya aɣeṭṭas; wiyaḍ d Ilyas i d-yuɣalen; ma d kra 

nniḍen qqaṛen d yiwen si lenbeya n zik i d-iḥyan si ger lmegtin. 

20 Inna-yasen: I kenwi, d acu-yi ɣur-wen? Inṭeq Buṭrus inna-yas: D Lmasiḥ n 

Yillu. 

21 Sidna Ɛisa iweṣṣa-ten ur qqaṛen i yiwen belli d netta i d Lmasiḥ. 

22 Inna-yasen daɣen: Ilaq Mmi-s n wemdan ad iɛteb aṭas. A t-nekkṛen imṛayen 

d lmuqedmin imeqranen aked imusnawen n ṭawṛat yerna a t-nɣen, lameɛna 
ass wis tlata ad d-iḥyu si ger lmegtin. 

23 Inna daɣen i lɣaci: Win ibɣan ad iddu yid-i ur ilaq ara ad ixemmem ɣef 

tudert-is; ilaq ad ittɛebbi amidag-is yal ass yerna a yi-ḍfeṛ. 

24 Axaṭer win ibɣan ad isellek tudert-is a s-tṛuḥ. Ma d win iwumi ara tṛuḥ ɣef 

ddemma-w a tt-isellek. 

25 D acu i d lfayda n wemdan ara irebḥen ddunit meṛṛa ma yesṛuḥ tudert-is 

neɣ issenger iman-is? 

26 Atan win issetḥan yis-i neɣ s yimeslayen-iw, ad issetḥi yis Mmi-s n wemdan 

mi ara d-yas di tmanegt-is d tmanegt n Baba Ṛebbi aked lmalayek iqedsen. 

27 A wen-d-iniɣ tidett, llan kra seg wid iḥedren dagi ur ttmettaten ara alamma 

walan tagelda n Yillu. 

28 Ɛeddan azal n tmanya wussan segmi i d-inna imeslayen-agi. Sidna Ɛisa 

yewwi yid-s Buṭrus, Yuḥenna d Yeɛqub, yuli ɣer wedrar ad iẓẓall. 

29 Mi yella ideɛɛu yenbeddal wudem-is, llebsa-s tuɣal d tamellalt tettfeǧǧiǧ am 

yiṭij. 

30 Taswiɛt kan bedden-d ɣur-s sin yergazen heddṛen yid-s: D Musa aked Ilyas. 

31 Banen-d di tmanegt, ttmeslayen yid-s ɣef lmut-is ara yeḍṛun di temdint n 

Yirucalim. 

32 Buṭrus d yemedukal-is yewwi-ten yiḍes. Mi d-ndekwalen, walan tamanegt n 

Sidna Ɛisa aked wid illan yid-s. 

33 Mi kkren ad ṛuḥen sin-nni yergazen, inṭeq Buṭrus ɣer Sidna Ɛisa yenna: A 

Sidi, acḥal ilha m'akka nella dagi! Ma tebɣiḍ a nesbedd tlata yiqiḍunen, yiwen i 
kečč, yiwen i Musa wayeḍ i Ilyas. Inna-d akka, axaṭer ur iẓri d acu i d-iqqaṛ! 

34 Mazal-it iheddeṛ mi ten-id-tɣumm yiwet n tagut. Buṭrus d imeddukal-is teṭṭef-

iten tugdi mi kecmen di tagut-nni. 

35 Iffeɣ-d yiwen n ṣṣut si tagut-nni yenna-d: Wagi d Mmi, d netta i xtaṛeɣ, 

smeḥsiset-as. 

36 Mi d-inṭeq ṣṣut-nni, Sidna Ɛisa yufa-t-id lḥal weḥd-s. Deg ussan-nni, 

inelmaden-nni ssusmen, ur ḥkin i yiwen ayen walan. 

37 Azekka-nni mi d-ṣubben seg wedrar, aṭas n lɣaci i d-immugren Sidna Ɛisa. 

38 Atah yiwen wergaz iɛeggeḍ-d si ger lɣaci yenna: A Sidi, di leɛnaya-k muqel-

d ɣer mmi, ala netta i sɛiɣ! 

39 Ikcem-it uṛuḥani, tiswiɛin mi ara t-itthuccu, ittɛeggiḍ alamma ffɣent-d tkufta 

seg imi-s, ur as-ittserriḥ ara alamma yerẓa-t akk. 

40 Ḥelleleɣ inelmaden-ik a t-ssufɣen seg-s, lameɛna ur zmiren ara. 

41 Sidna Ɛisa yenṭeq inna: A lǧil ijehlen iɛewjen, ar melmi ara yiliɣ yid-wen, ara 

wen-sebṛeɣ? Awi-d mmi-k ɣer dagi! 

42 Akken i d-iqerreb weqcic-nni, isseɣli-t aṛuḥani ɣer lqaɛa, isseglallez-it. Sidna 

Ɛisa yefka lameṛ i uṛuḥani-nni iwakken a t-iffeɣ. Aqcic-nni yeḥla, Sidna Ɛisa 
yerra-t i baba-s. 

43 Lɣaci meṛṛa wehmen di tezmert n Yillu. Imi tɛeǧǧben akk s wayen i 

yxeddem, Sidna Ɛisa yenṭeq ɣer inelmaden-is yenna: 

44 Ḥesset-d mliḥ i wayen ara wen-d-iniɣ tura: Mmi-s n wemdan ad ittusellem 

ger ifassen n yemdanen. 

45 Inelmaden-is ur fhimen ara imeslayen-agi, lmeɛna-ines tettwaffer fell-asen 

iwakken ur tt-fehmen ara, yerna kukran a t-steqsin. 

46 Inelmaden ttmeslayen waygar-asen, ttmesteqsayen anwa i d ameqran deg-

sen. 

47 Sidna Ɛisa yeẓran ayen ttxemmimen deg ulawen-nsen, ikker iddem-d yiwen 

weqcic isbedd-it zdat-s, 

48 inna-yasen: Win iqeblen aqcic am wagi ɣef ddemma n yisem-iw d nekk i 

yeqbel, win i yi-qeblen, iqbel win i yi-d-iceggɛen. Win issimẓiyen iman-is gar-
awen d netta i d ameqran. 

49 Yuḥenna yenna i Sidna Ɛisa: A Sidi, neẓra yiwen wergaz issufuɣ leǧnun s 

yisem-ik, nebɣa a s-neqḍeɛ imi ur k-itbiɛ ara am nekni. 

50 Sidna Ɛisa yerra-yas: Ur s-ttagit ara! Win ur nelli ara mgal-nwen, yid-wen i 

yella! 

51 Mi qrib ad d-awḍen wussan i deg ara yettwirfed ɣer igenwan, Sidna Ɛisa 

yeqsed ad iṛuḥ ɣer temdint n Yirucalim. 

52 Issezwer imceggɛen zdat-s iwakken a s-heggin ayen ilaqen. Kecmen ɣer 

yiwet n taddart n isamariyen, 

53 lameɛna ugin ad stṛeḥben yis imi slan ɣer temdint n Yirucalim i yteddu. 

54 Yeɛqub d Yuḥenna mi ẓran ayagi, nnan: A Sidi, tebɣiḍ a nefk lameṛ i tmes n 

igenni ad d-teɣli fell-asen a ten-tessenger? 

55 Sidna Ɛisa yezzi ɣur-sen, ilumm-iten. ( nte: Di kra n yedlisen a naf yura: 

Yenna-yasen: Acuɣeṛ i tettxemmimem akka? Mmi-s n wemdan ur d-yusi ara 
ad issenger imdanen lameɛna yusa-d a ten-isellek ) 

56 Dɣa ṛuḥen ɣer taddart nniḍen. 

57 Mi teddun deg webrid, yiwen wergaz inna i Sidna Ɛisa: A Sidi, anda teddiḍ 

ad dduɣ! 

58 Sidna Ɛisa yerra-yas: Uccanen ɣur-sen lɣiṛan, ifṛax n igenni sɛan leɛcuc, ma 

d Mmi-s n wemdan ur isɛi ara anda ara yessers aqerruy-is. 

59 Dɣa yenna i yiwen nniḍen: Yya-d ad tedduḍ yid-i. Irra-yas: A Sidi, serreḥ-iyi 

uqbel ad ṛuḥeɣ ad meḍleɣ baba. 

60 Sidna Ɛisa yenna-yas: Eǧǧ lmegtin ad meḍlen lmegtin-nsen, ma d kečč ṛuḥ 

ad tbeccṛeḍ tagelda n Yillu. 

61 Wayeḍ inṭeq inna-yas: Ad dduɣ yid-k a Sidi, lameɛna eǧǧ-iyi ad ṛuḥeɣ ad 

sellmeɣ ɣef wat wexxam-iw. 

62 Sidna Ɛisa yerra-yas: Kra n win iṭṭfen lmaɛun, ittmuqul ɣer deffir, ur infiɛ ara i 

tgelda n Yillu. 

Luke 10 

1 Syenna, Sidna Ɛisa yextaṛ-d tnin usebɛin yinelmaden nniḍen, iceggeɛ-iten 

sin sin ad ṛuḥen ɣer mkul taddart d mkul amkan anda ilaq ad iṛuḥ ula d netta. 

2 Inna-yasen: Tamegra meqret meɛna drus yixeddamen i yellan. Dɛut ihi ɣer 

Bab n tmegra iwakken ad d-iceggeɛ ixeddamen ɣer yigran-is. 

3 Atan ad ken-ceggɛeɣ am izamaren ger wuccanen. 

4 Ur ttawit yid-wen idrimen, ur ttawit aɛwin neɣ tayuga nniḍen n yerkasen. Deg 

webrid-nwen ur sṛuḥuyet ara lweqt di sslam. 

5 Kra n wexxam ara tkecmem init: Talwit ɣef wexxam-agi! 

6 Ma yella dinna walbaɛḍ d imhenni, sslam-nwen ad irs fell-as, neɣ m'ulac 

lehna-nwen ad teqqim ɣur-wen. 

7 Qqimet deg wexxam-nni, ččet swet ayen ara wen-d-fken, axaṭer axeddam 

yuklal lexlaṣ-is. Ur ttṛuḥut ara seg wexxam ɣer wayeḍ. 

8 Mkul taddart ara tkecmem, ma stṛeḥben yiswen ččet ayen ara wen-d-

ssersen. 

9 Sseḥlut imuḍan-nsen, init-asen: Tagelda n Yillu tewweḍ-d ɣur-wen. 

10 Lameɛna mkul taddart ara tkecmem ma ur stṛeḥben ara yiswen, ffɣet ɣer 

yizenqan-is init: 

11 a nezwi ula d aɣebbaṛ n taddart-nwen i d-ineṭḍen deg iḍaṛṛen-nneɣ, meɛna 

ḥṣut belli tagelda n Yillu tewweḍ-d ɣur-wen. 

12 Aql-i nniɣ-awen, ass n lḥisab taddart-agi ad tettuɛaqeb kteṛ n temdint n 

Ṣudum. 

13 A nnger-im a tamdint n Kurazim, a nnger-im a Bitsayda! A lukan lbeṛhanat 

ittwaxedmen deg-kunt ttwaxedmen di temdinin n Ṣur aked Sidun, tili imezdaɣ-
nsent acḥal aya segmi sburren ticekkaṛin n leḥzen, sexnunsen iman-nsen deg 
iɣiɣden iwakken ad d-beggnen belli ndemmen, uɣalen-d ɣer webrid. 

14 ɣef wannect-agi, ass n lḥisab ad tettuɛaqbemt kteṛ n temdinin n Ṣur d Sidun. 

15 I kemmini a tamdint n Kafernaḥum, tɣileḍ ad taliḍ ɣer yigenni? Xaṭi! Ɣer 

tesraft lqayen n laxeṛt ara tettwiḍeggreḍ. 

16 Win i wen-ismeḥsisen ismeḥsis-iyi-d i nekk. Win ur ken-neqbil d nekk ur iqbil 

ara, win ur yi-neqbil ara, ur iqbil ara Win i yi-d-iceggɛen. 

17 Tnin usebɛin-nni yinelmaden uɣalen-d ččuṛen d lfeṛḥ, nnan-as: A Sidi, ula d 

leǧnun ttagaden-aɣ s yisem-ik. 

18 Inna-yasen: Walaɣ cciṭan iɣli-d am lebṛaq seg yigenni. 

19 Slet-d i wayen ara wen-iniɣ: D tidett fkiɣ-awen tazmert swayes ara tṛekḍem 

izerman d tɣerdmiwin, ad tmeḥqem lǧehd n weɛdaw yerna ulac ayen ara 
yizmiren ad ken-iḍurr; 

20 lameɛna ur feṛṛḥet ara imi i tḥekkmem ɣef leǧnun, feṛḥet imi ttwajerden 

yismawen-nwen deg igenwan. 

21 Imiren kan, Sidna Ɛisa yeččuṛ-it Ṛṛuḥ iqedsen s lfeṛḥ, inṭeq inna: Tanemmirt 

a Baba, a Bab n igenwan d lqaɛa, imi ayen akk i teffreḍ ɣef lɛuqal d 
yimusnawen tbeggneḍ-t-id i yimecṭuḥen. Tanemmirt a Baba Ṛebbi aḥnin 
axaṭer d wagi i d lebɣi-k. 

22 Baba yerra kullec ger ifassen-iw. Yiwen ur iẓri d acu-yi anagar Baba Ṛebbi, 

yiwen ur issin Baba Ṛebbi anagar Mmi-s aked win iwumi yebɣa Mmi-s a t-id-
isbeggen. 

23 Dɣa yezzi ɣer yinelmaden-is yenna-yasen: Amarezg n wid iwalan ayen 

tettwalim! 

24 Aql-i nniɣ-awen: Aṭas n lenbeya d waṭas n igelliden i yebɣan ad ẓren ayen i 

tẓerrem ur t-ẓrin, i yebɣan ad slen ayen i tsellem ur t-slin. 

25 Ikker-d yiwen umusnaw n ṭawṛat yebɣan ad ijeṛṛeb Sidna Ɛisa, yenna-yas: A 

Sidi, d acu ara xedmeɣ iwakken ad sɛuɣ tudert n dayem? 

26 Sidna Ɛisa yerra-yas: D acu yuran di ṭawṛat? D acu i teɣriḍ deg-s? 

27 Irra-yas-d: Ad tḥemmleḍ Sidi Ṛebbi, Illu-inek, s wul-ik d ṛṛuḥ-ik, s wayen illan 

di tezmert-ik aked lɛeqliya-k. Ad tḥemmleḍ daɣen wiyaḍ am yiman-ik. 

28 Sidna Ɛisa yenna-yas: Ayen akka i d-tenniḍ d tidett, xdem akka ad tesɛuḍ 

tudert n dayem! 

29 Amusnaw-nni n ṭawṛat i yebɣan ad ifk lḥeqq i yiman-is, inna i Sidna Ɛisa: 

Anwa-ten wiyaḍ-agi? 

30 Sidna Ɛisa yerra-yas: Yiwen wergaz iṣubb-d si temdint n Yirucalim ɣer 

temdint n Yiriku; sqaṭɛen-as imakaren ɛerran-t rnan wten-t, ṛuḥen ǧǧan-t ur 
immut ur iddir. 

31 Iɛedda-d syenna yiwen lmuqeddem, mi t-iwala iwwet iɛedda si tama nniḍen. 

32 Iɛedda-d daɣen seg webrid-nni yiwen wemṛabeḍ n at Lewwi, iwala-t, 

ikemmel abrid-is iṛuḥ. 

33 Ataya yiwen ubeṛṛani n tmurt n Samarya, iwweḍ-d ɣur-s, mi t-iwala iɣaḍ-it. 

34 Iqerreb ɣur-s, idhen leǧruḥ-is s zzit d ccṛab, icudd-iten; isserkeb-it ɣef 

zzayla-s, yewwi-t ɣer yiwen wexxam n yemsafren, ilha-d yid-s. 

35 Azekka-nni yefka sin yiṣurdiyen i bab n wexxam-nni, yenna-yas: Bedd ɣur-s, 

ayen ara tṣeṛṛfeḍ n zzyada fell-as, ad ak-t-id-kemmleɣ asmi ara d-uɣaleɣ. 

36 Di tlata-agi, anwa i yḥemmlen argaz-agi yettuɛerran am yiman-is? 

37 Amusnaw-nni yerra-yas: D win akken iḥunnen fell-as, i s ixedmen lxiṛ. Sidna 

Ɛisa yenna-yas: Ṛuḥ ula d kečč xdem akken. 

38 Deg webrid-nsen ɣer temdint n Yirucalim, Sidna Ɛisa yekcem ɣer yiwet n 

taddart. Yiwet n tmeṭṭut isem-is Marṭa teɛreḍ-it ɣer wexxam-nsen. 

39 Tesɛa weltma-s isem-is Meryem, teqqim-d ɣer iḍaṛṛen n Sidna Ɛisa, 

tesmeḥsis i wawal-is. 

40 Marṭa tqeddec ičča-tt ccɣel, tusa-d ɣer Sidna Ɛisa tenna-yas: A Sidi, ur k-

tewqiɛ ara lmeɛna imi i yi-teǧǧa weltma ad qedceɣ weḥd-i? Ini-yas ad tekker a 
yi-tɛiwen. 

41 Sidna Ɛisa yerra-yas: A Marṭa, a Marṭa, tettḥebbiṛeḍ tetqelliqeḍ iman-im ɣef 

waṭas n tɣawsiwin; 

42 lameɛna yiwet kan i yṣeḥḥan! Meryem textar ayen ilaqen yerna yiwen ur as-

t-ittekkes. 

Luke 11 

1 Yiwen wass, Sidna Ɛisa yettẓalla deg yiwen wemkan. Mi gfukk, yiwen seg 

yinelmaden-is inna-yas: A Sidi, selmed-aɣ amek ara neẓẓal akken isselmed 
Yeḥya i yinelmaden-is. 

2 Inna-yasen: Mi ara tettẓallam, init: A Baba Ṛebbi, ad ittwiqeddes yisem-ik, ad 

d-tas tgeldit-ik, 

3 efk-aɣ-d yal ass aɣrum-nneɣ, 

4 semmeḥ-aɣ ddnubat-nneɣ, imi nettsamaḥ ula d nekni i wid i ɣ-iḍelmen, ur ɣ-

ttaǧa ara a neɣli deg ujeṛṛeb. 

5 Inna-yasen daɣen: Ma yella yiwen deg-wen isɛa aḥbib, iṛuḥ ɣur-s di ttnaṣfa n 

yiḍ a s-yini: Ay aḥbib ṛḍel-iyi-d tlata teḥbulin n weɣrum, 

6 atan yusa-yi-d yiwen weḥbib i yeṭṭef webrid, ur sɛiɣ d acu ara s-d-sserseɣ. 

7 Ma yerra-yas-d si zdaxel n wexxam: Ur yi-ttɛettib ara, tawwurt tsekkeṛ, nekk 

d warraw-iw aql-aɣ neṭṭes, ur zmireɣ ara ad d-kkreɣ iwakken ad ak-d-fkeɣ 
aɣrum. 

8 A wen-d-iniɣ: Ma yeɛdez ur ibɣi ara ad d-ikker ɣur-s ɣas akken d aḥbib-is, ad 

d-ikker a s-d-ifk ayen akk i s-issuter axaṭer yusa-d ɣur-s di ttnaṣfa n yiḍ iṛẓa-
yas aqerruy-is. 

9 Ma d nekk nniɣ-awen: Ssutret a wen-d-ittunefk, qellbet ad tafem, sṭebṭebt a 

wen-d-ldin. 

10 Axaṭer kra n win issuturen a s-d-ittunefk, win ittqelliben ad yaf, win 

isṭebṭuben a s-d-ldin. 

11 Anwa deg-wen ara yefken i mmi-s adɣaɣ ma yessuter-as aɣrum? Neɣ a s-

ifk azrem ma yessuter-as aslem? 

12 Neɣ ma yessuter-as tamellalt a s-ifk tiɣirdemt? 

13 Ma yella kenwi yellan d imcumen tessnem ad tefkem ayen ilhan i warraw-

nwen, amek Babat-wen illan deg igenni ur d-ittak ara Ṛṛuḥ iqedsen i wid i s-t-
issuturen? 

14 Yiwen wass ikker Sidna Ɛisa yessufeɣ lǧen yesgugmen yiwen wergaz. Mi t-

iffeɣ lǧen, argaz-nni yebda iheddeṛ; lɣaci meṛṛa wehmen. 

15 Lameɛna kra deg-sen nnan: D Balzabul iḥekmen ɣef leǧnun i s-ifkan 

tazmert akken a ten-issufeɣ. 

16 Kra nniḍen bɣan a t-jeṛṛben, ssutren-as a sen-d-ibeggen yiwen n lbeṛhan 

ara d-yasen seg igenni. 

17 Sidna Ɛisa yessnen ixemmimen-nsen inna-yasen: Yal tagelda i deg ara 

ttnaɣen imezdaɣ-is waygar-asen tetteddu ɣer nnger, ixxamen-is ad ɣlin. 

18 Ma yella cciṭan ittnaɣ d yiman-is amek ara tdum tgelda-s? Teqqaṛem s 

Balzabul i ssufuɣeɣ leǧnun! 

19 Ma yella nekk s Balzabul i ten-ssufuɣeɣ, anwa ihi i sen-ittaken tazmert i 

yinelmaden-nwen iwakken a ten-ssuffuɣen? Daymi d netni ara ken-iḥasben. 

20 Lameɛna ma yella s ufus n Yillu i ten-ssuffuɣeɣ, attan ihi tagelda n Yillu 

tewweḍ-d ɣur-wen. 

21 Argaz iǧehden isɛan leslaḥ, ittɛassan ɣef wexxam-is, ṛṛezq-is ad yili di 

laman. 

22 Ma yusa-d ɣur-s yiwen iǧehden akteṛ-is iɣleb-it, a s-ikkes leslaḥ ɣef wacu 

yettkel, ad irnu ad ifreq i wiyaḍ ayen akk isɛa. 

23 Win ur nelli ara yid-i, d axṣim-iw; win ur njemmeɛ ara yid-i, yettḍeggiɛ. 

24 Mi ara yeffeɣ uṛuḥani seg yiwen wergaz, ad iṛuḥ ɣer yimukan yexlan akken 

ad iqelleb ɣef ṛṛaḥa. Ma ur yufi ara, ad yini: ad uɣaleɣ ɣer tnezduɣt-iw ansi i d-
ffɣeɣ. 

25 Mi ara yaweḍ ɣer tnezduɣt-nni, a tt-yaf zeddiget, tqeɛɛed; 

26 imiren ad iṛuḥ ad d-yawi sebɛa yiṛuḥaniyen nniḍen iweɛṛen akteṛ-is, ad 

kecmen ad zedɣen deg-s; s wakka lḥala n wergaz-nni ad tenṭeṛṛ akteṛ n tikkelt 
tamezwarut. 

27 Mi d-inna Sidna Ɛisa ayagi, yiwet n tmeṭṭut tenṭeq-d s ṣṣut ɛlayen si ger n 

lɣaci tenna-yas: D taseɛdit tmeṭṭut i k-id-yurwen, i k-issuṭṭḍen! 

28 Lameɛna netta yerra-yas: Iseɛdiyen, d wid ismeḥsisen i wawal n Yillu, yerna 

ḥerzen-t. 

29 Mi d-innejmaɛ ɣur-s waṭas n lɣaci, Sidna Ɛisa yekker inna-yasen: Lǧil-agi d 

lǧil amcum, issutur lbeṛhan! Ur as-d-ittunefkay ara lbeṛhan anagar win n nnbi 
Yunes! 

30 Axaṭer akken illa nnbi Yunes d lbeṛhan i yimezdaɣ n temdint n Ninebi, ara 

yili Mmi-s n wemdan d lbeṛhan i lǧil-agi. 

31 Ass n lḥisab, ad d-tekker tgellit n wenẓul ɣer yemdanen n lǧil-agi a ten-

tesseḍlem imi nettat tusa-d seg yixef n ddunit iwakken ad tsel i tmusni n 
ugellid Sliman. Atah illa gar-awen win yugaren agellid Sliman! 

32 Ass n lḥisab ad d-kkren daɣen imezdaɣ n temdint n Ninawa ɣer lǧil-agi a 

ten-sḍelmen, axaṭer netni uɣalen-d ɣer webrid mi sen-ibecceṛ nnbi Yunes. 
Kenwi tesɛam dagi gar-awen win yugaren nnbi Yunes! 

33 Yiwen ur iceɛɛel taftilt iwakken a tt-iffer neɣ a tt-iɣumm s lḥila, lameɛna a tt-

issers ɣef lmeṣbeḥ iwakken kra n win ara d-ikecmen ad iwali tafat. 

34 Tiṭ d taftilt n tfekka. Ma yella tṣeḥḥa tiṭ-ik ad tiliḍ di tafat, meɛna ma 

tedderɣel ad tiliḍ di ṭṭlam. 

35 Ḥader ihi ad tuɣal tafat illan deg-k d ṭṭlam. 

36 Ma telliḍ di tafat s lekmal-ik, ur ittili ara deg-k ṭṭlam, ad tiliḍ di tafat am teftilt 

mi ara d-cceɛceɛ fell-ak. 

37 Mi gfukk Sidna Ɛisa ameslay, iɛreḍ-it yiwen ufarizi ɣer imensi. 

38 Afarizi-nni yewhem mi ywala Sidna Ɛisa ur issared ara uqbel ad ičč, akken 

tella di lɛadda-nsen. 

39 Sidna Ɛisa yenna-yas: Kenwi s yifariziyen tessiridem taqbuct d uḍebṣi s 

ufella kan ma zdaxel n wulawen teččuṛem d ṭṭmeɛ aked ddɣel. 

40 A wid iɣeflen! Ɛni win i d-ixelqen ayen illan s ufella, mačči d netta i d-ixelqen 

ayen n daxel? 

41 Fket lweɛda s wulawen-nwen, imiren kullec a wen-iṣfu. 

42 A nnger-nwen ay ifariziyen! Kenwi yettɛecciṛen nneɛneɛ d uwermi d wayen i 

d-ittemɣayen di tebḥirt, ma d lḥeqq aked leḥmala n Yillu tettaram-ten ɣer 
deffir; d annect-agi i yezwaren mbla ma tettum ayen nniḍen. 

43 A nnger-nwen ay ifariziyen! Tḥemmlem imukan imezwura di leǧwameɛ, 

tḥemmlem ad ttsellimen fell-awen yemdanen deg iberdan. 

44 A nnger-nwen, kenwi yecban iẓekwan i yɣumm wakal, ur d-nettban ara, 

ɛeffsen-ten yemdanen ur d-wwin s lexbaṛ. 

45 Inṭeq yiwen umusnaw n ṭawṛat, inna-yas: A Sidi, atan tregmeḍ-aɣ ula d 

nekni s wayen i d-tenniḍ akka! 

46 Sidna Ɛisa yerra-yas: A nnger-nwen ula d kenwi ay imusnawen n ṭawṛat! 

Tettɛebbim i wiyaḍ tiɛekkmin ẓẓayen, ma d kenwi ur tent-tettnalem ara ula s 
yiwen uḍad. 

47 A tawaɣit-nwen! Lejdud-nwen nɣan lenbeya, kenwi tbennum-asen iẓekwan. 

48 S wakka i d-tesbegnem belli tqeblem ayen i xedmen yerna tettkemmilem di 

tikli-nsen; axaṭer netni nɣan-ten, kenwi tbennum-asen iẓekwan. 

49 ɣef wayagi Illu yeẓran kullec inna: A sen-ceggɛeɣ lenbeya d imceggɛen, kra 

a ten-nɣen kra a ten-qehṛen. 

50 Daymi lǧil-agi ad ittuḥaseb ɣef tazzla n idammen n lenbeya seg wasmi i d-

texleq ddunit; 

51 seg yidammen n Habil mmi-s n Adem armi d idammen n Zakarya i nɣan ger 

udebder n iseflawen d ufakan. Lǧil-agi ad ittuḥaseb ɣef ayagi meṛṛa. 

52 A tawaɣit-nwen ay imusnawen n ṭawṛat! Teṭṭfem tasarutt n tmusni, ur 

tekcimem kenwi, ur teǧǧim ad kecmen wid ibɣan ad kecmen. 

53 Mi yeffeɣ Sidna Ɛisa, imusnawen n ṭawṛat d ifariziyen ḥeṛsen-t iwakken ad 

d-immeslay ɣef waṭas n tɣawsiwin nniḍen, 

54 ttqelliben amek ara t-id-sseɣlin deg wawal. 

Luke 12 

1 Di teswiɛt-nni kan, innejmaɛ-d lɣaci s luluf armi ttemyeɛfasen. Sidna Ɛisa 

yenna i yinelmaden-is: Ḥadret iman-nwen ɣef temtunt n ifariziyen, axaṭer d at 
sin wudmawen. 

2 Kra n wayen iɣummen ad d-iban, kra n wayen iffren ad imẓer. 

3 Ayen i thedṛem di ṭṭlam a t-slen di tafat, ayen i tennam ɣer umeẓẓuɣ di 

texxamt ad ittuberreḥ deg izenqan. 

4 A wen-d-iniɣ i kenwi yellan d iḥbiben-iw: Ur ttaggadet ara wid ineqqen 

tafekka, sennig lmut ur zmiren ad xedmen acemma nniḍen. 

5 A wen-d-iniɣ anwa i ylaq ad taggadem: Aggadet win izemren ad ken-ikkes si 

ddunit yerna ad ken-iḍeggeṛ ɣer ǧahennama. Atan nniɣ-awen-t-id, d netta i 
ylaq ad taggadem. 

6 D acu i swan xemsa iẓiwcen? Anaɣ sin iṣurdiyen kan! Ula akken, Illu ur itettu 

ula d yiwen deg-sen. 



134 

 

© Association Chrétienne d’Expression Berbère - ACEB. 
 

 
 

 

7 Ula d anẓaden n iqerray-nwen ttwaḥesben yiwen yiwen. Ur ttagadet ara ihi, 

teswam akteṛ n weglaf n iẓiwcen. 

8 A wen-d-iniɣ: Kra n win ara d-icehden zdat yemdanen belli yumen yis-i, Mmi-

s n wemdan ur t-inekkeṛ ara zdat lmalayek n Yillu, 

9 ma d win ara yi-nekṛen zdat yemdanen, ula d nekk a t-nekkṛeɣ zdat lmalayek 

n Yillu. 

10 Kra n win ara yewten di Mmi-s n wemdan a s-ittusemmeḥ, ma d win ara 

iregmen Ṛṛuḥ iqedsen ulac fell-as ssmaḥ. 

11 Mi ara ken-awin ad ḥekmen fell-awen di leǧwameɛ zdat lecyux d lḥekkam, 

ur ttxemmimet ara amek ara tsellkem iman-nwen neɣ ɣef wayen ara d-tinim, 

12 axaṭer d Ṛṛuḥ iqedsen ara wen-d-ifken di teswiɛt-nni ayen ilaqen a t-id-tinim. 

13 Yiwen wergaz inṭeq-d si ger lɣaci yenna i Sidna Ɛisa: A Sidi, ini-yas i gma 

ad ibḍu yid-i lweṛt i d-iǧǧa babat-nneɣ. 

14 Sidna Ɛisa yerra-yas: Ay argaz, anwa i yi-sbedden iwakken ad bḍuɣ gar-

awen? 

15 Dɣa yenna i lɣaci: Ḥadret iman-nwen ɣef ṭṭmeɛ imi tudert n wemdan ur d-

tekki ara seg wayen isɛa ɣas akken di rrbeḥ ameqran i yella. 

16 Imiren iwwi-yasen-d lemtel-agi: Yiwen umeṛkanti, isɛa tamurt tefka-d aṭas n 

lɣella. 

17 Ixemmem deg iman-is, inna: amek ara xedmeɣ, ur sɛiɣ ara amkan anda ara 

jemɛeɣ leṛẓaq-iw? 

18 Ad huddeɣ ikufan-iw, ad bnuɣ wiyaḍ d imeqranen iwakken ad jemɛeɣ irden-

iw d leṛẓaq-iw meṛṛa. 

19 Imiren ad iniɣ i yiman-iw: atan tesxezneḍ leṛẓaq i waṭas n iseggasen; steɛfu 

tura, ečč, sew tezhuḍ. 

20 Lameɛna Illu yenna-yas-d: a win iɣeflen! Iḍ-agi ad ak-d-ittwisuter ṛṛuḥ-ik! 

Ayen meṛṛa i tjemɛeḍ, iwumi ara d-iqqim? 

21 Akka i tḍeṛṛu d win ijemɛen leṛẓaq i yiman-is, wala ad yili d ameṛkanti ɣer 

Yillu. 

22 Sidna Ɛisa yenna daɣen i yinelmaden-is: Ɣef wayagi i wen-qqareɣ ur 

ttḥebbiṛet ara i tudert-nwen ɣef wayen ara teččem, la i tfekka-nwen ɣef wayen 
ara telsem. 

23 Axaṭer tudert tif lqut, tafekka tif llebsa. 

24 Walit tigerfiwin, ur zerrɛent ur meggrent, ur sɛint akufi ur sɛint taɛrict yernu 

ittɛeyyic-itent Yillu. Acḥal teswam akteṛ n yefṛax n igenni! 

25 Anwa deg-wen i yzemren s usnuzgem ad issiɣzef leɛmeṛ-is ula s yiwen n 

wass? 

26 Imi ur tezmirem ara i tɣawsiwin timecṭuḥin, acuɣeṛ i tesnuzgumem ɣef 

wayen nniḍen? 

27 Walit amek i gemmun ijeǧǧigen! Ur ttellmen ur ẓeṭṭen! Meɛna a wen-iniɣ: 

Ula d agellid Sliman s yiman-is di ccan-is, ur ilsi am yiwen seg-sen. 

28 Ma yella Illu, yeslusuy akka leḥcic illan ass-agi di tmizar, azekka ad 

ittuḍeggeṛ ɣer tmes, amek ur ken-islusuy ara kenwi, ay imdanen ixuṣṣen di 
liman! 

29 Kenwi ihi ur ttqellibet ara ɣef wayen ara teččem d wayen ara teswem, ur 

ttneẓmat ara. 

30 Axaṭer d leǧnas ur numin ara i yettqelliben ɣef wayagi meṛṛa. Babat-wen 

iẓra belli teḥwaǧem ayenni. 

31 Qellbet axiṛ ɣef tgelda n Ṛebbi, ayagi a wen-ittunefk d zzyada. 

32 Ur ttagad ara a taqeḍɛit tamecṭuḥt, axaṭer iɛǧeb-as i Baba Ṛebbi a wen-d-ifk 

tagelda-s. 

33 Zzenzet ayen tesɛam, tṣedqem-t. Heggit i yiman-nwen deg igenwan agerruj 

ur nkeffu, ur nrekku, dinna ulac imakaren ara t-yakren, ulac ibeɛɛac ara t-
iččen. 

34 Axaṭer anda yella ugerruj-ik, dinna ara yili wul-ik. 

35 Heggit iman-nwen, ɛiwzet, beggset ɣef yiman-nwen tceɛlem tiftilin-nwen! 

36 Ilit am wid ittṛaǧun amɛellem-nsen ara d-yuɣalen si tmeɣra; akken kan ara 

d-isṭebṭeb a s-ldin tawwurt. 

37 Amarezg n iqeddacen-agi ara d-yaf wemɛellem-nsen ɛawzen. A wen-d-iniɣ 

tidett, ad ibeddel llebsa, a ten-isɣim ɣer ṭṭabla iwakken a sen-ifk ad ččen. 

38 Ma yewweḍ-d di ttnaṣfa n yiḍ neɣ akteṛ, amarezg-nsen ma yufa-ten-id 

mazal ttṛaǧun-t! 

39 Fehmet ayagi: Lemmer iẓra bab n wexxam lweqt i deg ara d-yas umakar, tili 

a t-iɛass ur t-ittaǧa ara ad ikcem axxam-is. 

40 Heggit iman-nwen ula d kenwi imi di lweqt i ɣef ur tebnim (tedmim) ara ad d-

yas Mmi-s n wemdan. 

41 Buṭrus inṭeq inna-yas: A Sidi, i nekni iwumi d-tenniḍ lemtel-agi neɣ i lɣaci 

meṛṛa? 

42 Sidna Ɛisa yerra-yas: Anwa i d lewkil iḥeṛcen i ɣef illa lettkal, ara iwekkel 

bab n wexxam ɣef wayla-s, iwakken ad ifreq i yiqeddacen amur-nsen n yirden 
di lweqt ilaqen? 

43 Amarezg n uqeddac-agi ara d-yaf bab-is ibedd ɣer ccɣel-is! 

44 A wen-d-iniɣ tidett, a t-iwekkel ɣef wayen akk isɛa. 

45 Lameɛna aqeddac-nni ma yeqqaṛ deg ul-is: amɛellem-iw iɛeṭṭel ur d yuɣal 

ara! Ibda iḥeqqer iqeddacen d tqeddacin, ikkat-iten, itett itess alamma yeskeṛ. 

46 Ad d-yas umɛellem-is deg wass i ɣef ur ibni ara, di lweqt ur issin ara, a t-

iɛaqeb s lmut akken ttuɛaqben wid iɛuṣan Ṛebbi. 

47 Aqeddac issnen lebɣi n bab-is yerna ur t-ixdim ara, ad ičč tiɣrit tameqrant, 

48 ma d win ur nessin ara lebɣi n bab-is, ixdem ayen yuklalen tiɣrit, ad ičč tiɣrit 

tamecṭuḥt. Win iwumi nefka aṭas a s-nessuter aṭas, ma d win i nwekkel ɣef 
aṭas a s-nessuter akteṛ. 

49 Usiɣ-d ad deggṛeɣ yiwet n tmes ɣer ddunit yerna lemmer ufiɣ tili tecɛel 

yakan! 

50 Illa yiwen n weɣḍas swayes i ylaq ad ttwiɣeḍseɣ yerna tqelqeɣ melmi ara d-

iḍru! 

51 Tɣilem d talwit i d-wwiɣ ɣer ddunit? Xaṭi, d beṭṭu i d-wwiɣ! 

52 Sya ɣer zdat ma llan xemsa deg yiwen wexxam, ad bḍun; tlata ad d-kkren 

ɣer sin, sin ad d-kkren ɣer tlata. 

53 Ababat ad innaɣ d mmi-s, mmi-s ad d-ikker ɣer baba-s; tayemmatt ad 

tennaɣ d yelli-s, yelli-s aked yemma-s; tamɣaṛt ad tennaɣ d teslit-is, tislit aked 
temɣart-is. 

54 Sidna Ɛisa yenna daɣen i lɣaci: Mi ara twalim asigna yekka-d seg umalu, 

teqqaṛem atan ad d-tewwet lehwa; d ayen i yḍerrun. 

55 Mi ara d-iṣuḍ waḍu seg wenẓul teqqaṛem ad iḥmu lḥal; d ayen i d-iḍerrun 

daɣen. 

56 Ay at sin wudmawen! Imi tessnem ad tɛeqlem lḥal n igenni d lqaɛa, amek ur 

tezmirem ara ad tɛeqlem zzman-agi? 

57 Acuɣeṛ ur tettmeyyizem ara s yiman-nwen ɣef wayen illan d lḥeqq? 

58 Mi ara k-issiweḍ wexṣim-ik ɣer ccṛeɛ, ɛreḍ a tt-tefruḍ yid-s uqbel ad tawḍem 

ɣer dinna, neɣ mulac ad ak-yawi ɣer lḥakem, lḥakem ad ak-ifk i uɛessas, 
aɛessas ad ak-iḍeggeṛ ɣer lḥebs. 

59 Ad k-d-iniɣ: Ur d-tetteffɣeḍ ara syenna alamma txellṣeḍ aṣurdi aneggaru n 

ṭṭlaba-inek. 

Luke 13 

1 Di lweqt-nni, kra n yemdanen usan-d a s-ḥkun i Sidna Ɛisa ɣef kra n ijliliyen i 

yenɣa Bilaṭus mi llan ttqeddimen iseflawen-nsen. 

2 Sidna Ɛisa yenna-yasen: Tɣilem belli ijliliyen-agi d imednuben akteṛ n ijliliyen 

akk nniḍen, imi i sen-teḍra akka? 

3 Xaṭi, meɛna a wen-d-iniɣ: Ma ur tbeddlem ara tikli ad temtem ula d kenwi. 

4 Neɣ am tmenṭac-nni yergazen immuten mi d-iɣli fell-asen ṣṣuṛ n Silwi, tɣilem 

d imednuben akteṛ n imezdaɣ nniḍen n temdint n Yirucalim? 

5 Xaṭi, meɛna nniɣ-awen: Ma ur tbeddlem ara tikli ad temtem ula d kenwi. 

6 Iwwi-yasen-d lemtel-agi: Yiwen wergaz isɛa taneqlett teẓẓa di tfeṛṛant-is. 

Yusa-d iwakken ad d-ikkes tibexsisin lameɛna ur yufi ara. 

7 Inna i uxeddam n tfeṛṛant-nni: Tlata n iseggasen aya nekk ttaseɣ-d iwakken 

ad d-kkseɣ lexṛif si tneqlett-agi meɛna ur d-ttafeɣ ara, gzem-itt ihi! Acuɣeṛ ara 
teṭṭef akal mbla nnfeɛ? 

8 Axeddam-nni yerra-yas: A Sidi, eǧǧ-itt ad ternu aseggas-a; ad tneqceɣ, a s-

rreɣ leɣbaṛ, 

9 sya d asawen ma tefka-d lfakya eǧǧ-itt, m'ulac qleɛ-itt. 

10 Sidna Ɛisa yesselmad deg yiwen n lǧameɛ deg wass n westeɛfu. 

11 Tella dinna yiwet n tmeṭṭut i yeṭṭef lehlak tmenṭac n iseggasen; d yiwen 

uṛuḥani i tt-ikerfen ur tezmir ara ad tesbedd lqedd-is. 

12 Mi tt-iwala Sidna Ɛisa, iluɛa-tt inna-yas: A tameṭṭut, teḥliḍ seg wekraf-im. 

13 Issers ifassen-is fell-as, imiren kan tesbedd lqedd-is, teḥmed Illu. 

14 Ccix-nni n lǧameɛ irfa imi i tt-isseḥla Sidna Ɛisa deg wass n westeɛfu, inna i 

lɣaci: Llan setta wussan i deg ilaq a nexdem; aset-d ihi deg ussan-nni iwakken 
ad ken-isseḥlu mačči deg wass n westeɛfu! 

15 Sidna Ɛisa yerra-yas: Ay at sin wudmawen! Anwa deg-wen ur d-nettserriḥ i 

wezger-ines neɣ i weɣyul-is iwakken a t-yawi ad d-isew ɣas deg wass n 
westeɛfu? 

16 I tmeṭṭut-agi yellan si dderya n Ibṛahim, i yekref cciṭan tmenṭac n iseggasen 

aya, ɛni ur ilaq ara a s-nekkes akraf ɣas akka d ass n westeɛfu? 

17 Mi d-inna imeslayen-agi, ixṣimen-is meṛṛa nneḥcamen ma d lɣaci feṛḥen s 

leɛǧayeb i yxeddem. 

18 Inna daɣen: Ɣer wacu i tettemcabi tgelda n Yillu? Ɣer wacu ara tt-metleɣ? 

19 Tettemcabi ɣer uɛeqqa amecṭuḥ n zerriɛa n uxeṛdel i yeẓẓa yiwen wergaz di 

tebḥirt-is. Mi d-imɣi yuɣal d ttejṛa, ifṛax n igenni bnan leɛcuc deg ifurkawen-is. 

20 Inna daɣen: Ɣer wacu i zemreɣ ad metleɣ tagelda n Yillu? 

21 Tettemcabi ɣer ciṭṭuḥ yiɣes n temtunt i d-teddem tmeṭṭut, tger-it di tlata lkilat 

n uwren dɣa teǧǧa-t armi yuli meṛṛa. 

22 Deg webrid-is ɣer temdint n Yirucalim, Sidna Ɛisa ittɛedday ɣef temdinin d 

tudrin, isselmad. 

23 Isteqsa-t yiwen inna-yas: A Sidi, drus n yemdanen ara yettuselken? 

24 Inna-yasen: Qellbet amek ara tkecmem si tewwurt iḍeyqen; a wen-d-iniɣ: 

Aṭas ara yebɣun ad kecmen lameɛna ur ttizmiren ara. 

25 Mi ara d-ikker bab n wexxam ad isekkeṛ tawwurt, wid i d-yufa lḥal di beṛṛa 

ad d-bdun asṭebṭeb ad qqaṛen: A Sidi! Ldi-yaɣ tawwurt! Netta a wen-d-irr: Ur 
ẓriɣ ara ansi-kun! 

26 Kenwi a s-tinim: anaɣ nečča neswa yid-k, teslemdeḍ deg izenqan-nneɣ! 

27 Netta a wen-d-irr: Nniɣ-awen ur ẓriɣ ara ansi-kun, beɛdet akkin fell-i a kenwi 

ixeddmen cceṛ! 

28 Dinna ara yilin yimeṭṭawen d nndama tameqrant mi ara twalim Ibṛahim, 

Isḥaq, Yeɛqub aked lenbeya meṛṛa di tgelda n Yillu, ma d kenwi ad teqqimem 
di beṛṛa. 

29 Ad d-asen seg umalu d usamer, seg ugafa d wenẓul, ad ṭṭfen imukan di 

tmeɣra n tgelda n Yillu. 

30 Imiren ad ilin ineggura ara yuɣalen d imezwura, am akken daɣen ara yilin 

imezwura ara yuɣalen d ineggura. 

31 Di teswiɛt-nni, kra n ifariziyen usan-d ɣer Sidna Ɛisa nnan-as: Ṛuḥ ṭixeṛ 

syagi, atan Hirudus ittqellib ad ak-ineɣ. 

32 Inna-yasen: Ṛuḥet init-as i wuccen-agi: Ass-a d uzekka ad ssufɣeɣ leǧnun, 

ad sseḥluɣ imuḍan, ass wis tlata ad fakeɣ ccɣel-iw. 

33 Lameɛna ilaq ad kemmleɣ tikli-inu ass-a, azekka d sellazekka, axaṭer ur s-

ilaq ara i nnbi ad immet beṛṛa n temdint n Yirucalim. 

34 A tamdint n Yirucalim! A tamdint n Yirucalim ineqqen lenbeya, iṛeǧǧmen wid 

i m-d-ittwaceggɛen sɣur Ṛebbi! Acḥal d abrid i ɛerḍeɣ ad d-jemɛeɣ arraw-im 
am tyaziṭ i d-ijemɛen ifṛax-is seddaw wafriwen-is, lameɛna ur tebɣim ara. 

35 Atan ihi, axxam-nwen ad ixlu yerna nniɣ-awen, ur yi-tẓerrem ara alamma d 

asmi ara tinim: Ad ittubarek win i d-yusan s yisem n Sidi Ṛebbi. 

Luke 14 

1 Yiwen wass yellan d ass n westeɛfu, Sidna Ɛisa iṛuḥ ɣer wexxam n yiwen 

seg yimeqranen n ifariziyen iwakken ad ifteṛ. Wid illan dinna ttɛassan-t d acu 
ara yexdem. 

2 Illa dinna yiwen wergaz yesɛan lehlak n ubezzug. 

3 Sidna Ɛisa yenṭeq ɣer imusnawen n ṭawṛat d ifariziyen inna-yasen: D acu 

twalam? D leḥlal win ara isseḥlun deg wass n westeɛfu neɣ ala? 

4 Imi yiwen deg-sen ur d-inṭiq, Sidna Ɛisa iqerreb ɣer umuḍin-nni, yesseḥla-t, 

iserreḥ-as ad iṛuḥ. 

5 Dɣa yenna i wiyaḍ: Anwa deg-wen ma yeɣli-yas mmi-s neɣ wezger-ines ɣer 

lbir, ur t-id-ittekkes ara ɣas ma d ass n westeɛfu? 

6 Yiwen ur izmir a s-d-irr awal. 

7 Mi gwala wid ittwaɛerḍen bdan ttextiṛin imukan imezwura, Sidna Ɛisa yewwi-

yasen-d lemtel-agi yenna-yasen: 

8 Mi ara k-id-iɛreḍ yiwen ɣer tmeɣra, ɣurek ad teṭṭfeḍ amkan amezwaru! Axaṭer 

izmer ad yili yiwen ger inebgawen isɛa leqdeṛ akteṛ-ik, 

9 ad d-yas win i ken-iɛerḍen i sin ad ak-yini: eǧǧ-as amkan-nni i wagi! Imiren 

ad tenneḥcimeḍ, ad tṛuḥeḍ ad teṭṭfeḍ amkan aneggaru. 

10 Lameɛna mi ara tettwiɛerḍeḍ, ṭṭef amkan aneggaru iwakken mi ara d-yas 

win i k-id-iɛerḍen, ad ak-yini: ay aḥbib ɛeddi-d ɣer zdat! Imiren ad tesɛuḍ 
leqdeṛ zdat inebgawen meṛṛa. 

11 Axaṭer kra n win issalayen iman-is a t-id-issers Ṛebbi, ma d win isrusuyen 

iman-is a t-irfed. 

12 Inna daɣen i win i t-id-iɛerḍen: Mi ara tebɣuḍ ad tseččeḍ, ur d-ɛerreḍ ara 

imeddukal-ik neɣ atmaten-ik, ur d-ɛerreḍ ara imawlan-ik neɣ lǧiran-ik 
imeṛkantiyen; mulac ad ak-ɛerḍen ula d netni iwakken ad ak-d-rren lxiṛ-ik. 

13 Lameɛna mi ara txedmeḍ tameɣra, ɛreḍ-d igellilen, ineɛyuba, iqudaṛen d 

yiderɣalen. 

14 Ili-k di lfeṛḥ imi ur zmiren ara ad ak-d-rren lxiṛ-ik, axaṭer lxiṛ-ik ad ak-id-yuɣal 

asmi ara d-ḥyun wid illan d iḥeqqiyen ɣer Ṛebbi. 

15 Mi yesla i yimeslayen-agi, yiwen seg inebgawen inṭeq-d inna i Sidna Ɛisa: 

Amasseɛd n win ara yeččen tiremt di tgelda n Yillu! 

16 Sidna Ɛisa yerra-yas: Yiwen wergaz ixdem imensi, iɛreḍ-d aṭas lɣaci. 

17 Lweqt n imensi, iceggeɛ aqeddac-is iwakken ad yini i yinebgawen: Aset-d! 

Kullec iwjed! 

18 Akken ma llan ufan-d sebba. Amezwaru yenna-yas: aql-i uɣeɣ taferka, ilaq 

ad ṛuḥeɣ a tt-id-ẓreɣ, di leɛnaya-k semmeḥ-iyi. 

19 Wayeḍ inna-yas: aql-i uɣeɣ-d xemsa n tyugiwin n yezgaren bɣiɣ ad ṛuḥeɣ a 

tent-ɛerḍeɣ, di leɛnaya-k semmeḥ-iyi. 

20 Wayeḍ daɣen inna-yas: tura kan i zewǧeɣ, ulamek ara n-aseɣ. 

21 Mi d-yuɣal uqeddac ɣer umɛellem-is, iḥka-yas ayen akk i s-d-nnan. Bab n 

wexxam irfa, yenna i uqeddac-is: azzel, ṛuḥ ɣer yiberdan d yizenqan n 
temdint, tɛerḍeḍ-d iẓawaliyen, ineɛyuba, iderɣalen d iqudaṛen. 

22 Mi d-yuɣal uqeddac-nni yenna-yas: A Sidi, ayen i yi-d-tenniḍ xedmeɣ-t 

yerna mazal llan imukan. 

23 Amɛellem inna i uqeddac-is: ffeɣ ɣer iberdan n tudrin d lexlawi; wid akk ara 

tafeḍ, ḥṛes-iten ad d-asen iwakken ad iččaṛ wexxam-iw. 

24 Atan nniɣ-awen: Ula d yiwen seg wid-nni yettwaɛerḍen d imezwura ur 

iɛerreḍ imensi-inu. 

25 Aṭas n lɣaci i yeddan d Sidna Ɛisa. Izzi ɣur-sen inna-yasen: 

26 Win i d-yusan ɣur-i yili ur yi-ḥemmel ara kteṛ n baba-s d yemma-s neɣ 

tameṭṭut-is d warraw-is neɣ ayetma-s d yessetma-s neɣ iman-is, ur izmir ara 
ad yili d anelmad-iw. 

27 Kra n win ur neqbil ara ad iɛteb ɣef ddemma n yisem-iw yerna ur yi-d-itbiɛ 

ara, ur izmir ara ad yili d anelmad-iw. 

28 Anwa deg-wen ma yebɣa ad ibnu lbeṛj, ur ittɣimi ara ad ixdem uqbel leḥsab-

is, iwakken ad iẓer ma yezmer a t-ifak? 

29 Axaṭer ma yessers lsas iǧǧa-t akken, kra n wid ara t-iẓren ad stehzin fell-as 

ad inin: 

30 argaz-agi yebda lebni ur izmir ara ad ikemmel. 

31 Neɣ anwa agellid ara yekkren ad innaɣ d ugellid nniḍen, ur ixeddem ara 

uqbel leḥsab iwakken ad iẓer ma yezmer ad iqabel s ɛecṛa alaf iɛsekṛiwen win 
i d-iteddun ɣur-s s ɛecrin alef iɛsekṛiwen? 

32 Ma iwala ur s-izmir ara, ad iceggeɛ ɣur-s uqbel ad d-yaweḍ, iwakken ad ifru 

yid-s tamsalt s lehna. 

33 S wakka, yiwen ur izmir ad yili d anelmad-iw ma ur iqbil ara ad iǧǧ ayen akk 

isɛa. 

34 Lmelḥ d ayen ilhan, lameɛna ma tṛuḥ-as lbenna-s amek ara s-tt-id-nerr? 

35 Ur ilhi i wakal, ur ilhi i leɣbaṛ, ilaq kan a t-nḍeggeṛ ɣer beṛṛa. Win isɛan 

imeẓẓuɣen isellen, isel-d!.. 

Luke 15 

1 Imekkasen n tebzert aked yir imdanen ttasen-d ɣer Sidna Ɛisa iwakken a s-

slen. 

2 Ifariziyen d imusnawen n ṭawṛat iɣaḍ-iten lḥal qqaṛen waygar-asen: argaz-agi 

yesṭerḥib s imednuben yerna yettɣimi yid-sen ɣer lmakla. 

3 Dɣa Sidna Ɛisa yewwi-yasen-d lemtel-agi: 

4 Anwa deg-wen ma yesɛa meyya wulli tṛuḥ-as yiwet deg-sent, ur ittaǧa ara di 

lexla tesɛa utesɛin nniḍen akken ad iṛuḥ ad d-inadi ɣef tin i s-iɛerqen alamma 
yufa-tt? 

5 Mi ara tt-yaf, a tt-id-ibibb ɣef tuyat-is s lfeṛḥ. 

6 Mi ara d-yaweḍ ɣer wexxam, ad issiwel i yemdukal-is d lǧiran-is, a sen-yini: 

Feṛḥet yid-i, atan ufiɣ tixsi-nni i yi-iɛerqen. 

7 S wakka nniɣ-awen: Ad yili lfeṛḥ d ameqran deg igenni ɣef yiwen umednub i 

d-yuɣalen ɣer webrid wala ɣef tesɛa utesɛin nniḍen ur neɛṛiq ara. 

8 Neɣ anta tameṭṭut ma tesɛa ɛecṛa n twiztin tṛuḥ-as yiwet, ur tceɛɛel ara taftilt, 

ur tberrez ara axxam akken ad tqelleb fell-as alamma tufa-tt? 

9 Mi tt-tufa ad tessiwel i tmeddukal-is d tǧiratin-is a sent-tini: Ufiɣ tawizett-nni i 

yi-ṛuḥen! Feṛḥemt yid-i! 

10 S wakka a wen-d-iniɣ: Ittili lfeṛḥ d ameqran ɣer lmalayek n Yillu ɣef yiwen 

umednub i d-yuɣalen ɣer webrid. 

11 Inna-yasen daɣen: Yiwen wergaz isɛa sin warrac. 

12 Ameẓyan deg-sen inna i baba-s: A baba, efk-iyi-d amur i yi-d-iṣaḥen deg 

wayla-k. Dɣa baba-s ifka-yas amur-is. 

13 Mi Ɛeddan kra n wussan, ikker ameẓyan-nni ijmeɛ-d akk amur-is, izzenz-it, 

ibeddel tamurt, iṛuḥ ɣer yiwet n tmurt ibeɛden. Dinna yewwi-t zzhu, yesṛuḥ 
ayen akk isɛa. 

14 Mi i yṣeṛṛef akk idrimen-is, iɣli-d laẓ d ameqran di tmurt-nni, ula d netta yuɣal 

illuẓ. 

15 Yufa lxedma ɣer yiwen umezdaɣ n tmurt-nni, iceggeɛ-it ɣer tmizar-is ad iks 

ilfan. 

16 Acḥal imenna ad ičč ula d axeṛṛub-nni i tetten yilfan-nni, meɛna yiwen ur as-

d-ifki. 

17 Ihi yebda yettxemmim deg iman-is inna: acḥal n ixeddamen illan ɣer baba 

ṛwan aɣrum, nekk inɣa-yi laẓ dagi. 

18 Ad kkreɣ kan ad uɣaleɣ ɣer baba, a s-iniɣ: A baba ɛuṣaɣ Ṛebbi rniɣ-k 

keččini; 

19 ur uklaleɣ ara ad iliɣ d mmi-k, ḥseb-iyi am yiwen seg ixeddamen-ik. 

20 Ikker iṛuḥ ɣer baba-s. Akken qrib ad yaweḍ ɣer wexxam, baba-s iɛqel-it-id si 

lebɛid, iɣaḍ-it, yuzzel-d ɣur-s. Iṭṭef-it ger iɣallen-is isellem fell-as. 

21 Mmi-s inna-yas: a baba, ɛuṣaɣ Ṛebbi rniɣ-k keččini, ur uklaleɣ ara a yi-

tḥesbeḍ d mmi-k. 

22 Lameɛna baba-s ikker inna i yiqeddacen-is: ɣiwlet awit-d abeṛnus-nni n 

leḥrir selset-as-t, qnet-as taxatemt i uḍad-is ternum-as arkasen i yḍaṛṛen-is. 

23 Awit-d agenduz-nni yeṭṭuqten tezlum-t a t-nečč, a nexdem tameɣra; 

24 axaṭer mmi-nni i ḥesbeɣ immut yuɣal-d idder, illa yeɛreq tura iban-d. Dɣa 

bdan tameɣra. 

25 Mmi-s amenzu yella di lexla. Mi d-yuɣal, akken qrib ad d-yaweḍ ɣer 

wexxam, isla i ccna d ccḍeḥ. 

26 Issawel i yiwen seg iqeddacen, isteqsa-t ɣef wayen iḍṛan. 

27 Aqeddac-nni yenna-yas: "d gma-k i d-yuɣalen, baba-k ifṛeḥ aṭas imi i d-yuɣal 

di lehna, yezla-yas agenduz-nni yeṭṭuqten." 

28 Mi yesla i yimeslayen-nni, yerfa yugi ad ikcem ɣer wexxam. Baba-s iffeɣ a t-

iḥellel iwakken ad ikcem, 

29 lameɛna netta yenna-yas: acḥal iseggasen nekk qeddceɣ fell-ak, ula d 

yiwen webrid ur ɛuṣaɣ awal-ik, leɛmeṛ ur yi-tefkiḍ ula d yiwen yiɣid a t-zluɣ 
iwakken ad feṛḥeɣ d imeddukal-iw. 

30 Ma d mmi-k-agi i yesṛuḥen ayen akk isɛa ɣef yir tilawin, i netta tezliḍ 

agenduz-nni yeṭṭuqten! 

31 Ikker baba-s inna-yas: A mmi, kečč kull ass tettiliḍ yid-i, ayen akk sɛiɣ d 

ayla-k. 

32 Lameɛna ilaq-aɣ a nefṛeḥ axaṭer gma-k i ḥesbeɣ immut atan yuɣal-d idder, 

illa ijaḥ, tura iban-d. 

Luke 16 

1 Sidna Ɛisa yenna daɣen i yinelmaden-is: Yiwen wergaz d ameṛkanti yesɛa 

lewkil; ccetkan-as-d fell-as nnan-as: lewkil-ik ittḍeggiɛ ayla-k. 

2 Amɛellem-nni issawel-as inna-yas: d acu-ten imeslayen-agi i sliɣ fell-ak? Efk-

iyi-d leḥsab ɣef wayen akk i d-teskecmeḍ d wayen i tessufɣeḍ, axaṭer sya d 
asawen ur tettiliḍ ara d lewkil-iw. 

3 Lewkil-agi ixemmem deg iman-is inna: D acu ara xedmeɣ imi i yi-ikkes 

umɛellem-iw amkan-iw? Ad xedmeɣ akal... Ur zmireɣ ara! Ad ttreɣ... ssetḥaɣ! 

4 Ẓriɣ d acu ara xedmeɣ, iwakken mi ara yi-istixeṛ umɛellem-iw, ad afeɣ wid 

ara yi-iɛiwnen! 

5 Issawel-asen yiwen yiwen i wid akk isɛan ṭṭlaba ɣer umɛellem-is. Inna i 

umezwaru: Acḥal i k-ittalas umɛellem-iw? 

6 Argaz-nni yerra-yas-d: Meyya yecbuyla n zzit uzemmur. Inna-yas: sellek awi-

d leḥsab-ik, qqim taruḍ xemsin. 

7 Inna daɣen i wayeḍ: i keččini, acḥal i k-ittalas? Inna-yas-d: meyya tcekkaṛin n 

yirden. Inna-yas: awi-d leḥsab-ik, qqim taruḍ tmanyin. 

8 Amɛellem n lewkil-nni axeddaɛ icekkeṛ-it ɣef tiḥeṛci-ines axaṭer arraw n 

ddunit-agi ḥeṛcen di lecɣal waygar-asen kteṛ n warraw n tafat. 

9 Ma d nekk atan a wen-d-iniɣ: Sxedmet idrimen n leḥṛam iwakken ad tesɛum 

imeddukal, swakka ad setṛeḥben yiswen di tnezduɣin n dayem, asmi ara fnun 
yedrimen-nni. 

10 Ma nesɛa laman deg yiwen ɣef tɣawsiwin timecṭuḥin, a nettkel fell-as ula ɣef 

tmeqranin; win illan d axeddaɛ di tɣawsiwin timecṭuḥin, ad yili d axeddaɛ ula di 
tmeqranin. 

11 Ma yella tettḍeggiɛem leṛẓaq n ddunit-agi, anwa ara ken-iwekklen ɣef leṛẓaq 

n tidett? 

12 Ma yella ulac daɣen laman deg-wen ɣef wayen i wen-iwekkel walbaɛḍ, 

amek ara wen-d-ifk Sidi Ṛebbi ayen i wen-ihegga i kenwi? 

13 Ulac aqeddac ara iqedcen ɣef sin yemɛellmen: Ma iḥemmel yiwen ad ikṛeh 

wayeḍ neɣ ma yeṭṭef deg yiwen ur ittak ara lqima i wayeḍ. Ur tezmirem ara ad 
tqedcem ɣef Yillu ma yella tettabaɛem leṛẓaq n ddunit-agi. 

14 Ifariziyen i yesmeḥsisen i wayen i d-iqqaṛ Sidna Ɛisa, stehzayen fell-as 

axaṭer netni ḥemmlen idrimen; 

15 ma d netta yenna-yasen: Tesbegginem-d iman-nwen d iḥeqqiyen zdat 

medden, meɛna Illu yessen ulawen-nwen; ayen isɛan ccan ɣer yemdanen di 
ddunit-agi, d ayen ittwakeṛhen ɣer Yillu. 

16 Armi d lweqt n Yeḥya aɣeṭṭas, kullec iteddu s ṭawṛat aked idlisen n lenbeya. 

Tura, Lexbaṛ n Lxiṛ iɛnan tagelda n Yillu, ittubecceṛ; mkul yiwen ikkat amek 
ara tt-ikcem s ddreɛ. 

17 Ishel i yigenni d lqaɛa ad fnun, ma d aṣaḍuf n Sidi Ṛebbi ur ittanqas seg-s 

ula d yiwen n usekkil. 

18 Kra n win ara yebrun i tmeṭṭut-is iɛawed zzwaǧ, izna; kra n win ara yaɣen 

tameṭṭut innebran, izna daɣen. 

19 Yiwen wergaz d ameṛkanti, ittlusu anagar llebsa ifazen n leḥrir arqaq; mkul 

ass ixeddem tameɣra, ittɛici di zzhu d lfeṛḥ. 

20 Yiwen igellil isem-is Laɛẓar, iččuṛ d ideddiyen, ittɣimi ɣer tewwurt n 

umeṛkanti-nni, 

21 iṭṭamaɛ deg-s ad ičč ɣas d ayen i yɣellin ɣer lqaɛa; ula d iqjan ttasen-d ad 

mecḥen ideddiyen-is. 

22 Asmi yemmut uẓawali-nni, ddment-tt lmalayek wwint-tt ɣer igenni ɣer wanda 

yella Ibṛahim. Ameṛkanti-nni yemmut ula d netta, meḍlen-t. 

23 Di laxeṛt inneɛtab aṭas, irfed allen-is, iwala mebɛid Ibṛahim aked Laɛẓar ɣer 

tama-s. 

24 Iɛeggeḍ inna-yas: A baba Ibṛahim, ḥunn fell-i ceggeɛ-d Laɛẓar ad iger 

ulamma d ixef n uḍad-is deg waman ad issismeḍ iles-iw, aql-i nneɛtabeɣ aṭas 
deg uḥeǧǧaǧu-yagi n tmes. 

25 Ibṛahim irra-yas: A mmi, mmekti-d belli tewwiḍ amur-ik di ddunit; ma d 

Laɛẓar iṛwa lehmum. Tura netta yettuṣebbeṛ yufa dagi lfeṛḥ, kečč iṣaḥ-ik-id 
lqerḥ. 

26 Yerna yella gar-aneɣ yiwen yeɣzeṛ annect ila-t, wid ibɣan ad zegren sya 

ɣur-wen, ur zmiren ara; kenwi daɣen ur tezmirem ara ad d-zegrem ɣur-neɣ. 

27 Ameṛkanti-nni yenna-yas: Ihi a baba Ibṛahim di leɛnaya-k ceggeɛ Laɛẓar ɣer 

wexxam n baba; 

28 ad iɛeggen i xemsa-nni wayetma, iwakken ur d-ttasen ara ula d netni ɣer 

wemkan-agi n leɛtab. 

29 Ibṛahim irra-yas: Atmaten-ik ɣur-sen Musa d lenbeya, a ten-tebɛen! 

30 Ameṛkanti-nni yenna-yas-d: Ala a baba Ibṛahim, lameɛna ma yuɣal ɣur-sen 

yiwen syagi, ad beddlen tikli. 

31 Ibṛahim irra-yas: Ma ur semḥessen ara i Musa d lenbeya, atan ɣas ma yuɣal 

yiwen si lmegtin ur s-smeḥsisen ara. 

Luke 17 

1 Sidna Ɛisa yenna i yinelmaden-is imeslayen-agi: -- D lmuḥal ur d-ttilint ara 

sebbat ara yesseɣlin imdanen di ddnub. A nnger n win ara yilin d sebba n 
uɣelluy; 

2 axiṛ a s-ɛelqen aɣaṛef n tsirt ɣer temgeṛṭ-is, a t-ḍeggren ɣer lebḥeṛ wala ad 

isseɣli di ddnub yiwen seg imecṭuḥen-agi. 

3 Ḥadret ɣef yiman-nwen! Ma yeḍlem gma-k ssefhem-it, ma yendem deg 

wayen ixdem semmeḥ-as. 

4 ɣas ma yeḍlem-ik sebɛa iberdan deg wass, ma yusa-d ɣur-k sebɛa tikkal ad 

ak-d-yini: aql-i ndemmeɣ deg wayen xedmeɣ, ilaq ad s tsemmḥeḍ. 

5 Imceggɛen nnan i sidna Ɛisa: A sidi snerni liman-nneɣ! 

6 Sidna Ɛisa yerra-yasen: Lemmer tesɛam liman ulamma annect n uɛeqqa n 

yired, ad tizmirem ad tinim i ttejṛa-yagi n ttut qleɛ sya tṛuḥeḍ ad teẓẓuḍ iman-
im di lebḥeṛ, a wen-taɣ awal. 

7 Anwa deg-wen ara yesɛun axeddam ikerrzen neɣ ikessen lmal, ara s-yinin 

mi ara d-yuɣal si lexla: lɛeslama-inek, qqim ad testeɛfuḍ, tura ad ak-d-awiɣ ad 
teččeḍ. 

8 Mačči akka ara s-yini, meɛna a s-yini: ɣiwel beddel lqecc-ik tawiḍ-iyi-d ad 

ččeɣ ad sweɣ, mi ččiɣ ṛwiɣ, imiren ad teččeḍ ad tesweḍ ula d keččini. 

9 Ɛni ad icekkeṛ axeddam-is imi yexdem ayen i s-yumeṛ? 

10 Kenwi daɣen mi ara txedmem ayen i wen-d-ittwamṛen, init: D iqeddacen kan 

i nella, nexdem ayen ilaqen a t-nexdem. 

11 Deg webrid-is ɣer temdint n Yirucalim, Sidna Ɛisa iɛedda ger tmurt n 

Samarya aked tmurt n Jlili. 

12 Mi yekcem ɣer yiwet n taddart, mmugren-t-id ɛecṛa imuḍan ihelken lbeṛs, 

bedden mebɛid 

13 ɛeggḍen nnan-as: A Sidna Ɛisa! A Sidi ḥunn fell-aɣ! 

14 Mi ten-iwala, Sidna Ɛisa yenna-yasen: Ṛuḥet ad ken-walin lmuqedmin, ad d-

cehden belli teḥlam. Deg webrid-nsen mi ṛuḥen, akken walan iman-nsen ḥlan 
ṣfan, 

15 yiwen deg-sen yuɣal-d seg webrid-nni yettḥemmid Illu s kra yellan di taɣect-

is. 

16 Yusa-d iɣli ɣer iḍaṛṛen n Sidna Ɛisa, iseǧǧed zdat-s, icekkeṛ-it, yerna argaz-

agi d asamari i yella. 

17 Sidna Ɛisa yenna i lɣaci: Ɛni ur ḥlin ara di ɛecṛa yid-sen? I tesɛa nniḍen 

anda llan? 

18 Anagar abeṛṛani-agi i d-yuɣalen ad iḥmed Illu! 

19 Dɣa yenna i usamari-nni: Kker fell-ak, ṛuḥ; liman-ik isellek-ik. 

20 Ifariziyen steqsan Sidna Ɛisa melmi ara d-tas tgelda n Yillu. Sidna Ɛisa 

yerra-yasen: Tagelda n Yillu, mačči d ayen ttwalint wallen. 

21 Ur nezmir ara ad d-nini: Attah dagi neɣ attan dihin, axaṭer tagelda n Yillu 

attan gar-wen. 

22 Sidna Ɛisa yenna i yinelmaden-is: Ad d-yas lweqt i deg ara tmennim ad 

teẓrem Mmi-s n wemdan ulamma d yiwen wass lameɛna ur ken-id-ittṣaḥ ara. 

23 Imiren ma nnan-awen-d: Atah dagi neɣ atan dihin ur ttṛuḥut ara, ur ttazzalet 

ara, 

24 axaṭer am lebṛaq mi ara yewwet seg yixef n igenni ɣer wayeḍ, akken ara yili 

Mmi-s n wemdan ass n tuɣalin-is. 

25 Tazwara ilaq ad iɛteb aṭas, yerna lǧil-agi ur t-iqebbel ara. 

26 D ayen iḍṛan di zzman n Nuḥ ara yeḍṛun deg ussan n tuɣalin n Mmi-s n 

wemdan. 

27 Imdanen llan tetten, ttessen, ttemyezwaǧen, zeggjen i dderya-nsen, armi d 

asmi yekcem Nuḥ ɣer lbabuṛ; iwwet-d uḥemmal, neflen-d waman ɣef ddunit, 
imdanen meṛṛa mmuten. 

28 D ayen iḍṛan di zzman n Luṭ ara yeḍṛun daɣen: Imdanen tetten tessen, 

ttaɣen znuzun, tteẓẓun, bennun; 

29 asmi d-iffeɣ Luṭ si temdint n Ṣudum, teɣli-d seg igenni tmes d ukebri i ten-

isnegren akk. 

30 Akken ara d-teḍru asmi ara d-iban Mmi-s n wemdan. 

31 Ass-nni win ara yilin sufella n wexxam ur ilaq ara ad ikcem ad d-iddem 

lqecc-is; win i d-yufa lḥal di lexla ur ilaq ara ad yuɣal ɣer deffir; 

32 mmektit-d tameṭṭut n Luṭ. 

33 Win ara yebɣun ad isellek tudert-is a s-tṛuḥ, win iwumi ara tṛuḥ ɣef ddemma 

n yisem-iw a tt-isellek. 

34 Qqaṛeɣ-awen: Deg iḍ-nni, ger sin ara yilin deg yiwen wusu, yiwen ad 

ittwirfed wayeḍ ad d-iqqim. 

35 Ger snat n tilawin yeẓẓaden, yiwet ad tettwirfed tayeḍ ad d-teqqim. 

36 Ger sin yergazen ara yilin di lexla, yiwen ad ittwirfed wayeḍ ad d-iqqim. 

37 Inelmaden-is steqsan-t nnan-as: Anda ara yeḍṛu wayagi a Sidi? Inna-yasen: 

Anda yella umurḍus, dinna ara ad d-nejmiɛen igudar. 

Luke 18 

1 Sidna Ɛisa yewwi-yasen-d lemtel-agi iwakken ad deɛɛun daymen ɣer Sidi 

Ṛebbi ur feččlen ara. 

2 Inna-yasen: Illa yiwen lqaḍi deg yiwet n temdint, ur ittagad Illu, ur ittqadaṛ 

imdanen. 

3 Di temdint-nni tella daɣen yiwet n taǧǧalt tettṛuḥu ɣur-s, teqqaṛ-as: ḥkem s 

lḥeqq gar-i d wexṣim-iw. 

4 Aṭas i yeqqim iggumma a s-ifk lḥeq, meɛna ixemmem deg iman-is yenna: 

taǧǧalt-agi ɛyiɣ deg-s! Ɣas ur ttagadeɣ Illu, ur ḥsibeɣ yiwen 

5 a s-fkeɣ lḥeqq akken ur d-tettuɣal ara a yi-teṛṛeẓ aqerruy-iw. 

6 Dɣa Sidna Ɛisa yenna: Twalam ayen i d-inna lqaḍi-agi amesbaṭli! 

7 Amek ur d-ittak ara Yillu lḥeqq i wid i yextaṛ, i yettɛeggiḍen ɣur-s am yiḍ am 

ass? A wen-d-iniɣ: Ur ittɛeṭṭil ara iwakken a ten-iɛiwen, a sen-ifk lḥeq. 

8 Meɛna Mmi-s n wemdan asmi ara d-yas, wissen ma d-yaf liman di ddunit? 

9 Inna-d daɣen lemtel-agi ɣef kra n yemdanen iḥesben iman-nsen d iḥeqqiyen 

ɣer Ṛebbi, netni ḥeqqren wiyaḍ: 

10 Sin yergazen ulin ɣer ufakan ad ẓallen; yiwen d afarizi, wayeḍ d amekkas. 

11 Afarizi-ni ibedd ittẓalla yeqqaṛ deg iman-is: Ad k-ḥemdeɣ ad ak-cekkṛeɣ a 

Yillu, imi ur lliɣ ara am wid illan d imcumen, d ixeddaɛen, yettɛicin di zzna; ad 
ak-cekkṛeɣ daɣen imi ur lliɣ ara am umekkas-agi. 

12 Ttuẓumeɣ sin wussan di dduṛt, ttakeɣ leɛcuṛ seg wayen sɛiɣ. 

13 Amekkas-nni ibedd mebɛid, issetḥa ad irfed ula d allen-is ɣer igenni, yekkat 

deg idmaren-is iqqaṛ: a Yillu, ḥunn fell-i nekk illan d amednub! 

14 A wen-d-iniɣ: Amekkas-nni yuɣal ɣer wexxam-is di lehna, yettwaqbel ɣer 

Sidi Ṛebbi, ma d afarizi-nni ur ittwaqbel ara. Kra n win issimɣuren iman-is a t-
id-isres Sidi Ṛebbi; ma d win issimẓiyen iman-is a t-issiɛli. 

15 Lɣaci ttawin-as-d ula d llufanat iwakken ad issers afus-is fell-asen a ten-

ibarek. Inelmaden-is mi walan ayagi, ttnaɣen-ten. 

16 Sidna Ɛisa issawel-asen-d inna: Anfet-asen i warrac imeẓyanen ad d-asen 

ɣur-i ur ten-ttarat ara, axaṭer tagelda n Yillu, tettwahegga i wid illan am netni. 

17 A wen-iniɣ tidett: Kra n win ur neqbil ara tagelda n Yillu, am weqcic 

ameẓyan, ur tt-ikeččem ara. 

18 Yiwen umeṛkanti isteqsa Sidna Ɛisa yenna-yas: Ay aselmad lɛali, d acu i yi-

ilaqen a t-xedmeɣ iwakken ad sɛuɣ tudert n dayem? 

19 Sidna Ɛisa yenna-yas: Acuɣeṛ i yi-d-tenniḍ d lɛali-yi ? Ulac win illan d lɛali-t 

anagar Illu weḥd-s! 

20 Tessneḍ ayen i d-tenna ṭawṛat n Musa: ur xeddem ara zzna, ur neqq ara, ur 

ttaker ara, ur ttcehhid ara s zzuṛ, qadeṛ baba-k d yemma-k. 

21 Argaz-nni yenna-yas: Ayagi akk xeddmeɣ-t seg wasmi lliɣ d ameẓyan. 

22 Mi yesla Sidna Ɛisa i yimeslayen-agi, yenna-yas: Ihi txuṣṣ-ik yiwet lḥaǧa 

kan: Ṛuḥ zzenz ayen akk tesɛiḍ, seddeq-it i yigellilen iwakken ad tesɛuḍ 
agerruj deg igenni, tuɣaleḍ-d ad tedduḍ yid-i. 

23 Argaz-nni mi yesla i yimeslayen-agi yeɣli-d fell-as leḥzen imi d ameṛkanti i 

yella. 

24 Mi t-iwala yeḥzen, Sidna Ɛisa yenna: Acḥal i sen-iwɛeṛ i wid isɛan cci ad 

kecmen ɣer tgelda n Yillu! 

25 Ishel i welɣem ad iɛeddi di tiṭ n tissegnit wala i umeṛkanti ad ikcem ɣer 

tgelda n Yillu. 

26 Wid i s-islan, nnan-as: Anwa i yzemren ad ittusellek? 

27 Sidna Ɛisa yerra-yasen: Ayen illan d lmuḥal i wemdan ishel ɣer Yillu. 

28 Buṭrus inna-yas: I nekni yeǧǧan kullec iwakken a neddu yid-k? 

29 Sidna Ɛisa yenna-yasen: A wen-iniɣ tidett: Kra n win iǧǧan axxam-is, 

tameṭṭut-is, ayetma-s, imawlan-is neɣ arraw-is ɣef ddemma n tgelda n Yillu, 

30 a s-d-ittunefk di ddunit-agi kteṛ n wayen iǧǧa yerna ɣer zdat, ad isɛu tudert n 

dayem. 

31 Sidna Ɛisa ijmeɛ-d ɣur-s tnac-nni inelmaden-is inna-yasen: Aql-aɣ a nali ɣer 

temdint n Yirucalim, ad iḍru wayen akk i d-uran lenbeya ɣef wayen iɛnan Mmi-
s n wemdan. 

32 Ad ittusellem ger ifassen n leǧnas ur numin ara, ad ḍsen fell-as, ad kksen 

fell-as sser, a t-ssusfen. 

33 A t-wten s ujelkaḍ ( s ucelliṭ ), a t-nɣen; ass wis tlata ad d-iḥyu si ger 

lmegtin. 

34 Inelmaden-is ur fhimen acemma deg wayen i sen-d-inna, lmeɛna n 

imeslayen-agi tettwaffer fell-asen. Ur ẓrin ara d acu i yebɣa a t-id-yini. 

35 Akken qrib ad yaweḍ Sidna Ɛisa ɣer temdint n Yiriku, yiwen uderɣal iqqim 

rrif n webrid issutur tin n Ṛebbi. 

36 Mi yesla i lɣaci ttɛeddayen, isteqsa d acu i yeḍṛan; 

37 nnan-as belli d Ɛisa Anaṣari i d-iɛeddan. 

38 Dɣa iɛeggeḍ inna: A Ɛisa, a mmi-s n Dawed, ḥunn fell-i! 

39 Wid izwaren ttdemmiren-t ɣer deffir qqaṛen-as: Ssusem ad ak-ihdu Ṛebbi! 

Meɛna netta yettɛeggiḍ akteṛ: A mmi-s n Dawed, ḥunn fell-i! 

40 Sidna Ɛisa yeḥbes, ifka lameṛ a s-t-id-awin. Mi d-iwweḍ ɣur-s, inna-yas: 

41 D acu tebɣiḍ ad ak-t-xedmeɣ? Irra-yas-d: A Sidi, bɣiɣ a yi-d-yuɣal yeẓri! 

42 Sidna Ɛisa yenna-yas: Wali! Liman-ik isellek-ik. 

43 Imiren kan yuɣal-it-id yeẓri yettwali, yedda d Sidna Ɛisa, iḥemmed Illu. Mi 

walan ayagi, lɣaci meṛṛa ttḥemmiden Illu. 

Luke 19 

1 Sidna Ɛisa iɛedda si temdint n Yiriku. 

2 Illa dinna yiwen umeṛkanti isem-is Zaci, d ameqran n imekkasen n ddewla. 

3 Ibɣa ad iẓer anwa i d Sidna Ɛisa lameɛna ur izmir ara a t-iwali si lɣaci imi d 

awezlan i yella. 

4 Yuzzel ɣer zdat, yuli ɣef ttejṛa iwakken a t-iwali mi ara d-iɛeddi syenna. 

5 Mi yewweḍ Sidna Ɛisa ɣer wemkan-nni, yerfed allen-is inna i Zaci: A Zaci, 

ɣiwel ers-d syenna, ɣur-k ara nseɣ ass-agi. 

6 Zaci yers-d s lemɣawla ad isteṛḥeb s Sidna Ɛisa. 

7 Lɣaci mi walan ayagi smermugen waygar-asen qqaṛen: Iṛuḥ ad yens ɣer 

yiwen umednub! 

8 Zaci iqerreb-d ɣer Sidna Ɛisa, yenna-yas: A Sidi, atan ad fkeɣ azgen n 

wayen sɛiɣ i yigellilen, yerna ma ḍelmeɣ yiwen di kra, a s-rreɣ ṛebɛa imuren. 

9 Sidna Ɛisa yenna-yas: Ass-agi ikcem-d leslak ɣer wexxam-agi, imi argaz-agi 

ula d netta d mmi-s n Ibṛahim. 

10 Axaṭer Mmi-s n wemdan yusa-d ad inadi ɣef wid iḍaɛen, a ten-isellek. 

11 Sidna Ɛisa yerna-d yiwen n lemtel i wid i s-ismeḥsisen, axaṭer qrib ad 

awḍen ɣer temdint n Yirucalim, lɣaci ɣilen imiren kan ara d-tas tgelda n Yillu. 

12 Inna-yasen: Yiwen wergaz imawlan-is mucaɛen, itteddu ad iṛuḥ ɣer yiwet n 

tmurt ibeɛden iwakken a t-sbedden d agellid ɣef tmurt-is, imiren ad d-yuɣal. 

13 Qbel ad iṛuḥ, issawel i ɛecṛa seg iqeddacen-is; ifka tawizett i mkul yiwen 

deg-sen, inna-yasen: xedmet yissent tjaṛa alamma uɣaleɣ-d. 

14 Arraw n tmurt-is i t-ikeṛhen, ceggɛen deffir-s kra n yemdanen ara yinin: ur 

nebɣi ara ad yili wergaz-agi d agellid fell-aɣ. 

15 Mi t-sbedden d agellid, yuɣal-d ɣer tmurt-is; issawel i yiqeddacen-nni iwumi 

yefka tiwiztin iwakken ad isteqsi mkul yiwen deg-sen d acu i d-irbeḥ yissent. 

16 Amezwaru yusa-d, inna: A Sidi, s twizett-nni i yi-d-tefkiḍ rebḥeɣ-d ɛecṛa 

nniḍen. 

17 Agellid inna-yas: D ayen ilhan ay aqeddac lɛali, imi deg-k laman ɣef lḥaǧa 

tamecṭuḥt, ad ak-fkeɣ ad tḥekmeḍ ɣef ɛecṛa n temdinin. 

18 Aqeddac wis sin yusa-d inna: A Sidi, rebḥeɣ-d xemsa n twiztin s twizett i yi-

d-tefkiḍ. 

19 Agellid inna-yas: Ula d kečč ad ak-sbeddeɣ d lḥakem ɣef xemsa n temdinin. 

20 Yusa-d uqeddac wis tlata yenna: A Sidi, attah twizett-inek! Freɣ-tt deg yiwen 

uceṭṭiḍ; 

21 uggadeɣ-k axaṭer tweɛreḍ, tetteddmeḍ ayen ur tesriseḍ, tmeggreḍ ayen ur 

tezriɛeḍ. 

22 Agellid irra-yas: Ɣef imeslayen-ik ara k-ḥasbeɣ ay aqeddac amcum! Teẓriḍ 

weɛṛeɣ, tteddmeɣ ayen ur sriseɣ, meggreɣ ayen ur zriɛeɣ; 

23 acuɣeṛ ihi ur tefkiḍ ara idrimen-iw i wid ara ten-isxedmen, iwakken mi ara d-

uɣaleɣ a ten-id-jebdeɣ s lfayda? 

24 Dɣa yenna i widak illan dinna: Kkset-as tawizett-nni, rnut-as-tt i win isɛan 

ɛecṛa. 

25 Nnan-as: A Sidi, yesɛa yakan ɛecṛa! 

26 Irra-yasen: Nniɣ-awen: Win isɛan ad s nernu, ma d win ur nesɛi ara ad s 

nekkes ula d ayen i yɣil isɛa-t. 

27 Ma d iɛdawen-nni-inu ur neqbil ara ad iliɣ d agellid fell-asen, awit-tten-id ɣer 

dagi tezlum-ten zdat-i. 

28 Mi yekfa Sidna Ɛisa ameslay, yezwar zdat n lɣaci iwakken ad yali ɣer 

temdint n Yirucalim. 

29 Mi qrib ad yaweḍ Sidna Ɛisa ɣer tuddar n Bitfaji aked Bitanya, ɣer tama n 

yiwen yiɣil ittusemman Iɣil Uzemmur, iceggeɛ sin seg inelmaden-is, 

30 inna-yasen: Ṛuḥet ɣer taddart-ihin i ɣ-d-iqublen, ad tafem ajḥiḥ iqqen, 

werǧin irkeb fell-as yiwen; brut-as-d, tawim-t-id. 

31 Ma yella win i wen-d-innan: acuɣeṛ i s-d-tebram? Init-as: Iḥwaǧ-it Ssid-nneɣ. 

32 Ṛuḥen imceggɛen-nni, ufan kullec akken i sen-d-inna Sidna Ɛisa. 

33 Mi s-d-bran i wejḥiḥ-nni, inna-yasen bab-is: I wacu i s-d-tebram? 

34 Rran-as: Iḥwaǧ-it Ssid-nneɣ. 

35 Wwin-d ajḥiḥ-nni, ssersen fell-as ibeṛnyas-nsen, srekben Sidna Ɛisa. 

36 Akken i yteddu, tessun-as lɣaci ibeṛnyas-nsen deg webrid. 

37 Mi qrib ad awḍen ɣer temdint n Yirucalim, di tkessart-nni n yiɣil n uzemmur, 

inelmaden-is d lɣaci meṛṛa ččuṛen d lfeṛḥ, ttḥemmiden Illu s ṣṣut ɛlayen ɣef 
lbeṛhanat akk i walan. 

38 Qqaṛen: Ittubarek ugellid i d-yusan s yisem n Sidi Ṛebbi! Lehna deg 

igenwan, tamanegt i Sidi Ṛebbi deg imukan ɛlayen. 

39 Kra ifariziyen di tlemmast lɣaci nnan i Sidna Ɛisa: A Sidi, ini-yasen i 

yinelmaden-ik ad ssusmen. 

40 Inna-yasen: A wen-iniɣ: Ma ssusmen netni, d idɣaɣen ara d-iɛeggḍen. 

41 Mi qrib ad yaweḍ ɣer temdint n Yirucalim, akken i tt-iwala, Sidna Ɛisa yettru 

fell-as, 

42 inna: A tamdint n Yirucalim! Lemmer teẓriḍ ass-agi ayen ara m-d-ifken 

lehna! Lameɛna tura ayagi yeffer ɣef wallen-im! 

43 Ad d-asen wussan anda ara d-ẓedmen fell-am yeɛdawen-im, ad d-kecmen 

ad m-d-zzin si mkul tama, ad kem-ḥeṛsen; 

44 ad kem-snegren kemm d warraw-im, ur ttaǧan deg-m aẓru ɣef wayeḍ; 

axaṭer ur teɛqileḍ ara ussan i deg i d-yusa leslak n Sidi Ṛebbi ɣur-m. 

45 Sidna Ɛisa yekcem ɣer ufakan, ibda ittqecciɛ wid iznuzun, 

46 iqqaṛ-asen: Yura di tira iqedsen: Axxam-iw ad yili d axxam n tẓallit, kenwi 

terram-t d axxam n imakaren. 

47 Sidna Ɛisa yesselmad mkul ass deg ufakan. Lmuqedmin imeqranen, 

imusnawen n ṭawṛat d imeqranen n wegdud ttnadin a t-nɣen, 

48 lameɛna ur s-ufin ara abrid axaṭer lɣaci meṛṛa smeḥsisen-as, yerna 

tɛeǧǧben deg imeslayen-is. 

Luke 20 

1 Yiwen wass deg ussan-nni, Sidna Ɛisa yella yesselmad lɣaci deg ufakan 

ittbecciṛ Lexbaṛ n Lxiṛ; leḥqen-d lmuqedmin imeqranen d imusnawen n ṭawṛat 
aked imṛayen, 

2 nnan-as: Di leɛnaya-k! Ansi i k-d-ikka leḥkem s wacu i txeddmeḍ annect-agi? 

Anwa i k-t-id-ifkan? 

3 Irra-yasen: Ad ken-steqsiɣ ula d nekkini, init-iyi-d: 

4 anwa i d-icegɛen Yeḥya, d Ṛebbi neɣ d imdanen? 

5 Bdan ttemcawaṛen waygar-asen, qqaṛen: Ma nenna-yas d Ṛebbi, a ɣ-d-yini 

iwacu ihi ur tuminem ara yis? 

6 Ma nenna-yas d imdanen, lɣaci akk a ɣ-ṛejmen axaṭer umnen meṛṛa belli 

Yeḥya d nnbi. 

7 Dɣa nnan i Sidna Ɛisa: Ur neẓri ara anwa i t-id-iceggɛen. 

8 Sidna Ɛisa yenna-yasen: Ula d nekk ur wen-d-qqaṛeɣ ara ansi i yi-d-ikka 

leḥkem s wacu i xeddmeɣ annect-agi. 

9 Dɣa yewwi-d lemtel-agi i lɣaci: Yiwen wergaz iẓẓa tafeṛṛant issekra-tt i 

yixemmasen, iṛuḥ ɣer lɣeṛba, iɛeṭṭel dinna. 

10 Mi d-iwweḍ lweqt n tẓurin, iceggeɛ ɣur-sen aqeddac iwakken a s-d-fken 

amur-is; lameɛna ixemmasen-nni wten-t, rrant-id ifassen d ilmawen. 

11 Iceggeɛ daɣen aqeddac nniḍen, lameɛna ula d netta wten-t, regmen-t, rrant-

id ifassen d ilmawen. 

12 Iceggeɛ-asen daɣen wis tlata, jerḥen-t rnan qecɛen-t-id syenna. 

13 Amɛellem-nni n tfeṛṛant inna: d acu ara xedmeɣ tura? A sen-ceggɛeɣ mmi 

ameɛzuz, ahat netta a t-qadṛen! 

14 Lameɛna ixemmasen-nni mi t-walan, mcawaṛen waygar-asen nnan: ataya 

win ara iweṛten! Kkret a t-nenɣ iwakken ad tuɣal tfeṛṛant d ayla-nneɣ. 

15 Ḍeggṛen-t beṛṛa n tfeṛṛant, nɣan-t. D acu ara sen-ixdem tura bab n tfeṛṛant-

agi? 

16 Ad d-yas ad ineɣ ixemmasen-nni, ad ifk tafeṛṛant i wiyaḍ. Mi slan lɣaci 

annect-agi, nnan: A ɣ-imneɛ Ṛebbi! 

17 Lameɛna Sidna Ɛisa imuqel-iten inna: D acu i d lmeɛna n wawal-agi yuran: 

adɣaɣ i ḍeggren wid ibennun, yuɣal d win iṭṭfen lebni? 

18 Kra n win ara yeɣlin ɣef wedɣaɣ-agi ad iṛṛez; ma d win i ɣef ara d-iɣli, a t-

inɣed. 

19 Imusnawen n ṭawṛat d lmuqedmin imeqranen ttqelliben a t-ṭṭfen imiren kan, 

axaṭer fehmen fell-asen i d-inna lemtel-agi, lameɛna uggaden lɣaci. 

20 Bdan ttɛassan Sidna Ɛisa iwakken ma yeɣli-d deg wawal a t-ṭṭfen. Fkan 

tajɛelt i kra n yemdanen yerran iman-nsen d wid iḍuɛen Ṛebbi iwakken a t-
zenzen ɣer lḥakem n tmurt. 

21 Steqsan-t ihi s imeslayen-agi: A Sidi, neẓra ayen i d-teqqaṛeḍ d wayen i 

tesselmadeḍ d lḥeq, yerna ur txeddmeḍ ara lxilaf ger yemdanen, tesselmadeḍ 
abrid n Yillu s tidett. 

22 Ini-yaɣ-d ma d leḥlal a nxelleṣ tabzert i Qayṣer? 

23 Sidna Ɛisa ifaqen i tḥila-nsen, irra-yasen: Seknet-iyi-d aṣurdi. 

24 Udem-agi d tira-agi, wi ten-ilan? Rran-as: N Qayṣer! 

25 Dɣa yenna-yasen: Ihi rret i Qayṣer ayen illan n Qayṣer, terrem i Yillu ayen 

illan n Yillu. 

26 Wehmen s wayen i sen-d-irra dɣa ssusmen irkul, axaṭer ur ufin ara amek 

ara t-id-sseɣlin deg wawal zdat lɣaci. 

27 Kra n isaduqiyen ur nettamen ara s ḥeggu n lmegtin, qerrben-d ɣer Sidna 

Ɛisa, steqsan-t nnan-as: 

28 A Sidi, atah wayen swayes i ɣ-d-iweṣṣa Musa: Ma yemmut yiwen wergaz 

iǧǧa-d tameṭṭut-is mbla dderya, ilaq ad yaɣ gma-s tameṭṭut-nni, ad isɛu yid-s 
dderya iwakken ad d-iǧǧ dderya i gma-s immuten. 

29 Ihi llan sebɛa watmaten: Amezwaru yezweǧ, immut ur d iǧǧi dderya. 

30 Wis sin yuɣ taǧǧalt-nni, yemmut ula d netta. 

31 Yuɣ-itt daɣen wis tlata, akken armi d wis sebɛa; mmuten meṛṛa, yiwen ur d-

iǧǧi yid-s dderya. 

32 ɣer taggara temmut tmeṭṭut-nni ula d nettat. 

33 Ass n ḥeggu n lmegtin, anwa ara tt-isɛun d tameṭṭut-is imi tt-uɣen yiwen 

yiwen di sebɛa yid-sen? 

34 Sidna Ɛisa yerra-yasen: Irgazen aked tilawin n ddunit-agi ttemyezwaǧen 

waygar-asen. 

35 Lameɛna wid ara yuklalen ad d-ḥyun si lmut ɣer tudert n dayem, ur 

ttemyezwaǧen ara, 

36 axaṭer ur ttuɣalen ara ad mmten, ad ilin am lmalayek; a ten-irr Yillu d arraw-

is imi i d-ḥyan si ger lmegtin. 

37 ɣef wayen iɛnan ḥeggu n lmegtin ula d ula d nnbi Musa s yiman-is 

ibeggen-d belli ad d-yili ḥeggu n lmegtin mi yessawel i Sidi Ṛebbi zdat n 
udarnu ireqqen: Illu n Ibṛahim, Illu n Isḥaq, Illu n Yeɛqub. 

38 Illu mačči d Illu n wid immuten, meɛna d Illu n wid iddren, imi ɣur-s ddren 

irkulli ɣas akken mmuten. 

39 Kra n imusnawen n ṭawṛat neṭqen-d nnan-as: A Sidi, d awal n lɛali i d-

tenniḍ. 

40 Kukran a s-rnun ula d yiwen usteqsi. 

41 Sidna Ɛisa yenna-yasen: Amek armi qqaṛen Lmasiḥ d mmi-s n Dawed? 

42 Dawed s yiman-is inna-d di tektabt n Ihellilen: Sidi Ṛebbi yenna i Ssid-iw: 

qqim ad tḥekmeḍ ɣer tama-w tayeffust 

43 alamma rriɣ iɛdawen-ik seddaw iḍaṛṛen-ik. 

44 Ma yella Dawed isemma i Lmasiḥ Sidi, amek i yezmer ad yili d mmi-s? 

45 Lɣaci meṛṛa llan smeḥsisen, Sidna Ɛisa yenna i yinelmaden-is: 

46 Ḥadret iman-nwen ɣef imusnawen n ṭawṛat i yḥemmlen ad ttḥewwisen s 

ijellaben iɣezfanen, ḥemmlen ad ttsellimen fell-asen yemdanen di leswaq, ad 
ṭṭfen imukan imezwura di leǧwameɛ d imukan lɛali di tmeɣra. 

47 Tetten ayla n tuǧǧal, ssiɣzifen taẓallit iwakken a ten-id-walin wiyaḍ. ɣef 

wannect-agi, Sidi Ṛebbi ihegga-yasen-d lɛiqab d ameqran. 

Luke 21 

1 Sidna Ɛisa yerfed allen-is, iwala imeṛkantiyen srusun lewɛadi-nsen di texriṭ n 

ufakan. 

2 Attaya yiwet n taǧǧalt taẓawalit tger ɣur-s sin iṣurdiyen, 

3 dɣa yenna: A wen-iniɣ tidett: Lweɛda n taǧǧalt-agi taẓawalit tugar akk tiyaḍ; 

4 axaṭer wiyaḍ fkan seg wayen sɛan d zzyada ma d nettat tefka ciṭṭuḥ-nni s 

wacu ara tɛic. 

5 Kra n yemdanen ttmeslayen ɣef ufakan qqaṛen waygar-asen: Acḥal icbeḥ 

lebni n lǧameɛ-agi aked ttɣawsiwin i s-d-ittunefken d lweɛda! Sidna Ɛisa 
yenna-yasen: 

6 Deg wayen akka i tettwalim, ad d-awḍen wussan anda kullec ad ihudd, ur d-

ittɣimi wedɣaɣ ɣef wayeḍ. 

7 Steqsan-t nnan-as: A Sidi, melmi ara d-iḍru wannect-a? Anta licaṛa ara d 

isbegnen belli qrib ad d-iḍru waya? 

8 Inna-yasen: Ɣurwat ad ken-kellxen, axaṭer aṭas ara d-yasen s yisem-iw ad d-

inin: D nekk i d Lmasiḥ! Neɣ a wen-d-inin: Lweqt iwweḍ-d! Ur ten-ttamnet ara! 

9 Mi ara teslem heddṛen ɣef tegrawliwin d ṭṭradat ur ttagadet ara, axaṭer ilaq ad 

d-iḍru uqbel wayagi, lameɛna mačči imiren i d taggara n ddunit. 

10 Inna-yasen daɣen: Ad d-ikker wegdud ɣer wayeḍ, ad d-tekker tagelda ɣer 

tayeḍ. 

11 Ad d-tilint zzelzlat timeqranin, ad d-nnulfun lehlakat i yderrɛen (i yneṭṭḍen) 

yerna ad d-iɣli laẓ deg waṭas n imukan, ad d-tilin leɛǧubat issexlaɛen aked 
licaṛat timeqranin deg igenni. 

12 Lameɛna uqbel ad d-iḍru wannect-a, kenwi s inelmaden-iw ad ken-ṭṭfen, ad 

ken-qehṛen, ad ḥekmen fell-awen di leǧwameɛ, ad ken-ḍeggren ɣer leḥbus, 
ad ken-sbedden zdat igelliden d lḥekkam ɣef ddemma n yisem-iw. 

13 Ad d-iḍru wannect-a yid-wen iwakken ad tilim d inagan-iw zdat-sen. 

14 Ur ttḥebbiṛet ara amek ara tsellkem iman-nwen, 

15 axaṭer a wen-d-fkeɣ imeslayen d leɛqel s wacu ara tqablem iɛdawen-nwen, 

ur ttizmiren ara ad bedden zdat-wen neɣ ad ken-xalfen. 

16 Ula d imawlan-nwen aked watmaten-nwen d imeddukal-nwen ad ken-

zzenzen yerna ad nɣen aṭas seg-wen. 

17 Ad ken-keṛhen yemdanen meṛṛa ɣef ddemma-w, 

18 lameɛna yiwen wenẓad n uqerruy-nwen ur ittṛuḥu. 

19 Ṣebṛet, axaṭer s ṣṣbeṛ-nwen ara tsellkem tiṛwiḥin-nwen. 

20 Mi ara teẓrem tamdint n Yirucalim zzint-as-d tzemmal, ḥṣut belli nnger-is 

iwweḍ-d. 

21 Ass-nni ilaq wid ara yilin di temdint n Yirucalim ad ffɣen, wid ara yilin di lexla 

ur keččmen ara ɣer temdint, wid ara yilin di tmurt n Yahuda ad rewlen ɣer 
idurar. 

22 Axaṭer ussan-nni d ussan n twaɣit deg wacu ara yeḍṛu meṛṛa wayen yuran. 

23 A nnger n tilawin ara yilin s tadist neɣ tid ara yessuṭṭuḍen deg ussan-nni 

axaṭer ad d-teɣli cedda d tameqrant ɣef tmurt, ad d-iɣli wurrif n Sidi Ṛebbi ɣef 
wegdud, 

24 imezdaɣ-is ad mmten s ujenwi, a ten-awin d imeḥbas ɣer tmura nniḍen. 

Tamdint n Yirucalim a tt-ṛekḍen leǧnas ur numin ara s Sidi Ṛebbi, alamma 
yettwakemmel lweqt i sen-d-ifka Sidi Ṛebbi, imiren ad izzi ɣef leǧnas-nni, a 
ten-iɛaqeb. 

25 Ad d-banent licaṛat deg iṭij, deg waggur d yitran. Di ddunit, imdanen meṛṛa a 

ten-iffeɣ leɛqel, ur ẓerren ara d acu ara xedmen mi ara slen i ṣṣut n lemwaji d 
lebḥuṛ. 

26 Ad ilin wid ara yemten si lxuf mi ara walin lmuṣibat ara d-iɣlin ɣef ddunit, 

axaṭer tizemmar n igenwan ad rgigint. 

27 Imiren imdanen ad walin Mmi-s n wemdan iteddu-d ɣef usigna s tezmert d 

tmanegt timeqranin. 

28 Mi ara yebdu wannect-agi iḍeṛṛu, sbeddet lqedd-nwen trefdem iqerray-nwen 

axaṭer leslak-nwen iwweḍ-d. 

29 Iwwi-yasen-d lemtel-agi: Walit taneqlett neɣ ttjuṛ nniḍen! 

30 Mi ara bdunt fessunt, teẓram qrib ad d-yaweḍ unebdu. 

31 Kenwi daɣen mi ara twalim iwweḍ-d wannect-agi ḥṣut belli tagelda n Yillu 

teqreb-d. 

32 A wen-iniɣ tidett: Lǧil-agi ur ittmettat ara alamma yeḍṛa wannect-agi meṛṛa. 

33 Igenni d lqaɛa ad fnun ma d awal-iw ur ifennu ara. 

34 Ɛasset ɣef yiman-nwen, ḥadret ad ken-iɣurr zzhu n ddunit; ɛasset iman-

nwen ɣef tissit n ccṛab d iɣeblan, neɣ m'ulac ad d-iɣli fell-awen wass-nni ur 
tebnim fell-as. 

35 Ass-nni ad d-iɣli am ucebbak ɣef yemdanen n ddunit meṛṛa. 

36 Ɛiwzet ihi, deɛɛut dayem ɣer Sidi Ṛebbi a wen-d-ifk tazmert ara ken-

imenɛen seg wayen i d-iteddun, swayes ara tbeddem zdat Mmi-s n wemdan. 

37 Deg wass, Sidna Ɛisa yesselmad deg ufakan ma deg iḍ, ittṛuḥu ad ins deg 

yiwen yiɣil ittusemman: Iɣil n uzemmur. 

38 Ṣbeḥ zik, lɣaci meṛṛa ttṛuḥun ɣur-s ɣer ufakan iwakken ad slen i wawal-is. 

Luke 22 

1 Lɛid i deg xeddmen aɣrum mbla iɣes n temtunt ittusemman Tafaska n leslak 

tqerb-d. 

2 Lmuqedmin imeqranen d imusnawen n ṭawṛat ttqelliben amek ara nɣen 

Sidna Ɛisa lameɛna uggaden lɣaci. 

3 Yudas n Qeryut yiwen si tnac-nni n inelmaden-is, ikcem-it cciṭan. 

4 Iṛuḥ ad imciweṛ d lmuqedmin imeqranen aked lḥekkam iɛessasen n ufakan 

iqedsen, iwakken ad sen-izzenz Sidna Ɛisa. 

5 Netni feṛḥen yerna ɛuhden-t a s-fken idrimen. 

6 Yudas ifra awal yid-sen syenna yebda yettqellib amek ara sen-t-izzenz s 

tuffra ɣef lɣaci. 

7 Iwweḍ-d wass n weɣrum mbla iɣes n temtunt i deg ilaq ad zlun izamaren n 

Tfaska n leslak. 

8 Sidna Ɛisa iceggeɛ Buṭrus d Yuḥenna, yenna-yasen: Ṛuḥet a ɣ-theggim 

imensi n Tfaska. 

9 Nnan-as: Anda tebɣiḍ a t-nheggi a Sidi? 

10 Irra-yasen: Mi ara tkecmem ɣer temdint, ad d-temmagrem yiwen wergaz 

ibubb tacmuxt n waman; tebɛet-tt ɣer wexxam anda ara yekcem. 

11 Init i bab n wexxam-nni: Yeqqaṛ-ak-d Ssid-nneɣ, anda ara nečč imensi n 

Tfaska n leslak nekk d inelmaden-iw? 

12 A wen-d-isken yiwet n tɣurfett tameqrant iwejden, dinna ara theggim imensi 

n Tfaska n leslak. 

13 Mi ṛuḥen, ufan kullec akken i sen-t-id-inna, dɣa heggan imensi n Tfaska n 

leslak. 

14 Mi d-iwweḍ lweqt n imensi, Sidna Ɛisa yeqqim ad ičč netta d imceggɛen-is, 

15 inna-yasen: Acḥal i mennaɣ ad ččeɣ imensi-agi n Tfaska n leslak yid-wen 

uqbel ad nneɛtabeɣ! 

16 A wen-d-iniɣ: Atan ur ttuɣaleɣ ara maḍi a t-ččeɣ alamma yettwakemmel 

lmeɛna-ines di tgelda n Yillu. 

17 Iddem-d taqbuct n waman n tẓurin, iḥmed Sidi Ṛebbi yenna: Axet taqbuct-

agi, ferqet-tt waygar-awen, 

18 a wen-d-iniɣ: Sya d asawen ur ttuɣaleɣ ara ad sweɣ seg waman-agi n tẓurin 

alamma tewweḍ-d tgelda n Yillu. 

19 Iddem-d daɣen aɣrum, iḥmed Sidi Ṛebbi, yebḍa-t ifka-yasen-t, inna: Aɣrum-

agi d tafekka-w ara fkeɣ fell-awen, ferqet-tt gar-awen. Sya d asawen xeddmet 
akkagi akken a yi-d-tettmektayem. 

20 Mi yfukk imensi, yeddem-d taqbuct n waman n tẓurin, ifka-yasen-tt inna: 

Taqbuct-agi, d timsisit tajdiṭ s idammen-iw ara yazzlen fell-awen. 

21 Ma d win ara yi-zzenzen atan iqqim-d yid-i ɣer lmakla. 

22 Mmi-s n wemdan ad immet akken yura fell-as di tira iqedsen, lameɛna a 

nnger n wemdan-agi ara t-izzenzen! 

23 Imceggɛen bdan ttmesteqsayen waygar-asen anwa-t wagi ara t-ixedɛen. 

24 Inelmaden bdan ttemjadalen waygar-asen iwakken ad ẓren anwa deg-sen 

ara ittwiḥesben d ameqran. 

25 Sidna Ɛisa yenna-yasen: Imeqranen n ddunit ḥekmen s ddreɛ ɣef igduden-

nsen yerna ttusemman d at lxiṛ. 

26 Kenwi xḍut i wannect-agi. Ameqran deg-wen ilaq ad yili am umeẓyan, win 

iḥekmen ilaq ad yili am win iqeddcen. 

27 Anwa i d ameqran, d amɛelem iqqimen ad ičč neɣ d win i s iqeddcen? Yak d 

win iqqimen ad ičč! Ma d nekk, aql-i gar-awen am win iqeddcen. 

28 Kenwi aql-ikun tṣebṛem yid-i di lmeḥnat-iw. 

29 Akken i yi-d-ihegga Baba tagelda, ula d nekk a wen-tt-id-heggiɣ i kenwi 

30 iwakken ad teččem ad teswem yid-i di tgelda-inu. Ad teqqimem ɣef 

ikersiyen n tgeldit, ad tḥekmem ɣef tnac leɛṛac n wat Isṛail. 

31 Sidna Ɛisa yenna: A Semɛun sel-iyi-d! Cciṭan issuter ad ken-issiff (iɣerbel) 

am yirden, 

32 lameɛna dɛiɣ ɣer Sidi Ṛebbi fell-ak akken ur tfeččleḍ ara di liman. Ma d kečč 

mi ara d-tuɣaleḍ ɣur-i, sseǧhed atmaten-ik. 

33 Buṭrus inna-yas: A Sidi aql-i heggaɣ iman-iw ad kecmeɣ yid-k ɣer lḥebs, ad 

dduɣ yid-k ula ɣer lmut. 

34 Sidna Ɛisa yenna-yas: Ad k-d-iniɣ a Buṭrus, ass-a uqbel ad iskuɛ uyaziḍ a 

yi-tnekṛeḍ tlata iberdan, ad tiniḍ ur yi-tessineḍ ara! 

35 Inna-yasen daɣen: M'akken i ken-ceggɛeɣ mbla idrimen, mbla agrab, mbla 

arkasen, illa kra i ken-ixuṣṣen? Rran-as: Ur aɣ-ixuṣṣ wacemma! 

36 Inna-yasen: Ihi tura win isɛan taxriṭ neɣ agrab yawi-ten, win ur nesɛi ara 

ajenwi ad izzenz abeṛnus-is iwakken ad d-yaɣ yiwen. 

37 Axaṭer qqaṛeɣ-awen: Ilaq ad iḍru yid-i wayen yuran. Ittuneḥsab seg 

yembaṣiyen, yerna ayen yuran fell-i, atan iwweḍ-d. 

38 Inelmaden-is nnan-as: A Sidi, atnan sin ijenwiyen! Inna-yasen: D ayen tura, 

beṛka! 

39 Akken yuɣ tannumi, Sidna Ɛisa yeffeɣ, iṛuḥ ɣer yiɣil n uzemmur; inelmaden-

is tebɛen-t. 

40 Mi yewweḍ ɣer wemkan-nni, yenna-yasen: Dɛut ɣer Ṛebbi akken ur tɣellim 

ara deg ujeṛṛeb. 

41 Dɣa yessebɛed iman-is fell-asen azal n kra n lmitrat, iqqim ɣef tgecrar 

ideɛɛu i Ṛebbi yeqqaṛ: 

42 A Baba, ma tebɣiḍ ssebɛed fell-i leɛtab-agi i yi-ttṛaǧun; lameɛna d lebɣi-k 

ara yeḍṛun mačči d lebɣi inu. 

43 Yiwen n lmelk n Sidi Ṛebbi iḍher-as-d a t-isseǧhed. 

44 Iḍaq wul-is, iketteṛ di tẓallit armi tuɣal tidi-ines d idammen ittqiṭṭiren ɣer 

lqaɛa. 

45 Mi yekfa, yuɣal-d ɣer inelmaden-is, yufa-ten-id yewwi-ten yiḍes axaṭer iɣli-d 

fell-asen leḥzen ameqran; 

46 dɣa yenna-yasen: Acuɣeṛ i tegnem? Kkret, dɛut ɣer Ṛebbi akken ur tɣellim 

ara deg ujeṛṛeb. 

47 Mazal-it iheddeṛ, atnaya wwḍen-d lɣaci. Yudas, yiwen si tnac-nni 

inelmaden-is izwar-d zdat-sen, iqerreb ɣer Sidna Ɛisa ad isellem fell-as. 

48 Inna-yas Sidna Ɛisa: A Yudas, s sslam ara txedɛeḍ Mmi-s n wemdan! 

49 Wid illan d Sidna Ɛisa, mi walan ayen ara yeḍṛun nnan-as: A Sidi, a newwet 

s ijenwiyen? 

50 Yiwen deg-sen iwwet aqeddac n lmuqeddem ameqran, igzem-as ameẓẓuɣ 

ayeffus. 

51 Inna-yasen Sidna Ɛisa: Ḥebset! Dayen tura! Issers afus-is ɣef umeẓẓuɣ n 

uqeddac-nni, yerra-yas-t akken illa. 

52 Dɣa yezzi ɣer wid i d-yusan a t-ḥebsen, ɣer lmuqedmin imeqranen d 

imṛayen aked lḥekkam n iɛessasen n ufakan inna-yasen: Tusam-d ɣur-i s 
ijenwiyen d iɛekzan am akken d amakar i lliɣ. 

53 Mkul ass ttiliɣ yid-wen deg ufakan, yiwen ur d-irfid afus-is ɣur-i. Lameɛna 

taswiɛt-agi d taswiɛt-nwen, d taswiɛt n tezmert n ṭṭlam. 

54 Mi ṭṭfen Sidna Ɛisa, wwin-t ɣer wexxam n lmuqeddem ameqran. Buṭrus 

itbeɛ-iten s lebɛid. 

55 Ceɛlen times di tlemmast n wefrag, qqimen. Buṭrus illa yid-sen. 

56 Yiwet n tqeddact twala-t-id iqqim iẓẓiẓin, tmuqel-it tenna: Argaz-agi daɣen 

illa yid-s. 

57 Lameɛna Buṭrus inkeṛ, inna: Ur t-ssineɣ ara a tameṭṭut! 

58 Cwiṭ akka, iwala-t-id yiwen nniḍen, inna: Kečč daɣen d yiwen seg-sen. 

Buṭrus irra-yas, inna: Ur lliɣ ara seg-sen ay argaz! 

59 Iɛedda wazal n ssaɛa, yenṭeq-d yiwen nniḍen inna: Mebla ccekk argaz-agi 

yella yid-s axaṭer d ajlili. 

60 Buṭrus irra-yas: Ur ẓriɣ ara d acu i d-teqqaṛeḍ ay argaz! Werɛad ikfi 

ameslay... iskuɛ uyaziḍ. 

61 Sidna Ɛisa yezzi ɣur-s, immuqel-it. Dɣa Buṭrus immekta-d ayen i s-d-inna 

Sidna Ɛisa: Ass-agi, uqbel ad iskuɛ uyaziḍ a yi-tnekṛeḍ tlata iberdan. 

62 Iffeɣ ɣer beṛṛa iṭṭerḍeq s imeṭṭawen axaṭer indem. 

63 Irgazen-nni i yɛussen Sidna Ɛisa, stehzayen fell-as kkaten-t. 

64 Ttɣummun-as udem-is, rnan qqaṛen-as ɛqel ihi anwa i k-id-iwten. 

65 Rnan regmen-t s mkul rregmat yellan. 

66 Mi yuli wass, tajmaɛt n imɣaren n wegdud, lmuqedmin imeqranen d 

imusnawen n ṭawṛat nnejmaɛen. Wwin-d Sidna Ɛisa ɣer usqamu n ccṛeɛ. 

67 Steqsan-t nnan-as: Ma d kečč i d Lmasiḥ, ini-yaɣ-t-id. Irra-yasen: Atan ma 

nniɣ-awen-t-id ur iyi-tettamnem ara, 

68 ma steqsaɣ-kun-id ur yi-d-ttaram ara. 

69 Lameɛna a wen-d-iniɣ, sya ɣer zdat, Mmi-s n wemdan ad iḥkem ɣer tama 

tayeffust n Yillu Anezmar. 

70 Kkren-d akken ma llan nnan: Ihi kečč d Mmi-s n Yillu? Netta yerra-yasen: 

Tennam-t-id, d nekk! 

71 Imiren ɛeggḍen nnan: Dayen ur neḥwaǧ ara inagan, inna-t-id s yimi-s, 

nesla-yas s imeẓẓuɣen-nneɣ. 

Luke 23 

1 Tajmaɛt meṛṛa tekker, wwin Sidna Ɛisa ɣer Bilaṭus. 

2 Bdan ttcetkin fell-as, qqaṛen: -- Nufa argaz-agi yessker ccwal ger lɣaci-nneɣ, 

iqqaṛ-asen: ur ttxelliṣet ara tabzert i Qayṣer, iqqaṛ daɣen: d netta i d Lmasiḥ, i 
d agellid. 

3 Bilaṭus isteqsa-t s imeslayen-agi: D kečč i d agellid n wat Isṛail? Sidna Ɛisa 

yerra-yas: Tenniḍ-t-id. 

4 Bilaṭus inna i lmuqedmin imeqranen d lɣaci: Ur s-d-ssukkseɣ acemma i 

wergaz-agi. 

5 Netni ttkemmilen qqaṛen: Issker ccwal ger lɣaci s wayen isselmad; ibda-d si 

tmurt n Jlili, yuɣal ɣer tmurt n Yahuda meṛṛa, tura yewweḍ-d ɣer dagi. 

6 Mi yesla Bilaṭus bedren-d tamurt n Jlili, isteqsa ɣef Sidna Ɛisa ma d ajlili i 

yella. 

7 Mi yeẓra belli Sidna Ɛisa d ajlili, n tmurt iḥkem Hirudus, iceggeɛ-as-t i 

Hirudus illan ula d netta di temdint n Yirucalim ussan-nni. 

8 Hirudus ifṛeḥ aṭas mi yeẓra Sidna Ɛisa, axaṭer acḥal segmi yebɣa a t-iẓer ɣef 

ddemma n wayen isla fell-as. Ittmenni a t-iwali yexdem lbeṛhan, 

9 isteqsa-t aṭas, lameɛna Sidna Ɛisa ur as-d-irri acemma. 

10 Lmuqedmin imeqranen aked imusnawen n ṭawṛat illan dinna ttcetkayen fell-

as s lɣecc. 

11 Hirudus d lɛeskeṛ-is ḥeqren-t, stehzayen fell-as, selsen-as yiwen ubeṛnus 

ifazen, imiren rran-t i Bilaṭus. 

12 Seg wass-nni, Bilaṭus d Hirudus uɣalen d imeddukal netni yellan zik d 

iɛdawen. 

13 Imiren Bilaṭus isnejmaɛ-d lmuqedmin imeqranen d imusnawen n ṭawṛat 

aked lɣaci, 

14 inna-yasen: Tewwim-iyi-d argaz-agi, tennam-d issker ccwal ger lɣaci; atan 

steqsaɣ-t zdat-wen ur ufiɣ ara deg-s ayen akka swayes i d-teccetkam fell-as. 

15 Ula d Hirudus ur s-d issukkes acemma imi i ɣ-t-id-irra. Ihi argaz-agi ur ixdim 

ara ayen yuklalen lmut. 

16 A s-fkeɣ tiɣrit imiren a s-serrḥeɣ. 

17 Mkul Tafaska n izimer n leslak, ittserriḥ-d Bilaṭus i yiwen umeḥbus. 

18 Lɣaci meṛṛa ttɛeggiḍen qqaṛen: Enɣ-it, tserḥeḍ-d i Barabas! 

19 Barabas-agi yettwaḥbes ɣef ccwal i yexdem di temdint-nni aked temgeṛṭ i 

yenɣa. 

20 Bilaṭus yebɣan ad d-iserreḥ i Sidna Ɛisa ihdeṛ-d tikkelt nniḍen i lɣaci, 

21 lameɛna netni ttɛeggiḍen qqaṛen: Semmeṛ-it, semmeṛ-it ɣef umidag. 

22 Bilaṭus inṭeq-d tikkelt tis tlata, yenna-yasen: D acu n cceṛ i yexdem? Ur ufiɣ 

ara deg-s ayen yuklalen lmut. Atan ihi a s-fkeɣ tiɣrit, imiren a s-serrḥeɣ. 

23 Lameɛna netni ḥeṛsen-t s leɛyaḍ qqaṛen: Semmeṛ-it ɣef umidag! Ɣelben-t s 

leɛyaḍ-nsen 

24 dɣa Bilaṭus iqbel ayen i s-ssutren. 

25 Iserreḥ-as-d i umeḥbus-nni issekren ccwal yerna yenɣa timegreṭ; ma d 

Sidna Ɛisa yefka-yasen-t ad xedmen yis ayen bɣan. 

26 Mi wwin Sidna Ɛisa, mmugren-d yiwen wergaz n temdint n Qiṛwan iwumi 

qqaren Semɛun, yuɣal-d si lexla; ḥettmen fell-as ad ibibb amidag-nni, deffir 
Sidna Ɛisa. 

27 Aṭas n lɣaci i d-itebɛen deffir-nsen, llant gar-asen tilawin kkatent deg 

idmaren-nsent, ttrunt fell-as. 

28 Sidna Ɛisa yezzi-d ɣur-sent inna-yasent: A yessi-s n temdint n Yirucalim ur 

ttrumt ara fell-i, ttrumt ɣef yiman-nkunt d warraw-nkunt, 

29 axaṭer atan ad d-asen wussan i deg ara yinin: d tiseɛdiyin tid ur nezmir ara 

ad d-sɛunt dderya, d tiseɛdiyin tid ur d-nuriw ara, ur nessuṭeḍ ara. 

30 Imiren imdanen ad bdun ad qqaṛen: ay idurar ɣlit-d fell-aɣ, a tiɣaltin ffremt-

aɣ. 

31 Axaṭer ma xedmen annect-a i wesɣaṛ azegzaw amek ara teḍru d uquran? 

32 Wwin daɣen sin n yemcumen iwakken a ten-semmṛen aked Sidna Ɛisa. 

33 Mi wwḍen ɣer yiwen wemkan ittusemman Iɣil Uqerruy, semmṛen-t dinna ɣef 

umidag, netta d sin-nni yembaṣiyen, yiwen ɣer tama-s tayeffust wayeḍ ɣer 
tama-s tazelmaṭ. 

34 Dɣa Sidna Ɛisa yenṭeq-d inna: A Baba ɛfu-yasen imi ur ẓrin ara d acu i 

xeddmen. Iɛsekṛiwen-nni gren tasɣaṛt ad ferqen gar-asen llebsa-ines. 

35 Lɣaci i ybedden dinna ttfeṛṛiǧen; lmuqedmin ttmesxiṛen fell-as qqaṛen: 

Isellek wiyaḍ, ad isellek iman-is tura ma yella d tidett d Lmasiḥ i yextaṛ Yillu. 

36 Iɛsekṛiwen daɣen ttmesxiṛen fell-as, qerrben ɣur-s bɣan a s-sswen lxell, 

37 qqaṛen-as: Ma d agellid n wat Isṛail i telliḍ, sellek iman-ik. 

38 Ddmen-d daɣen yiwet n telwiḥt, semmṛen-tt sennig uqerruy-is, uran deg-s: 

wagi d agellid n wat Isṛail. 

39 Yiwen seg imbaṣiyen-nni ittusemmṛen ɣef umidag, ireggem Sidna Ɛisa, 

yeqqaṛ-as: Ma d Lmasiḥ i telliḍ sellek iman-ik tsellkeḍ-aɣ ula d nekni. 

40 Lameɛna wayeḍ ilumm-it inna-yas: Ur tuggadeḍ ara Illu, kečč ittusemmṛen 

am netta? 

41 Nekni ma ḥekmen fell-aɣ d lḥeqq axaṭer nuklal lmut s wayen i nexdem; 

lameɛna netta ur ixdim acemma n wayen n diri. 

42 Izzi ɣer Sidna Ɛisa yenna-yas: A Ɛisa, mmekti-yi-d mi ara d-taseḍ di tgeldit-

ik. 

43 Sidna Ɛisa yerra-yas: Ad k-iniɣ tidett, ass-agi ad tiliḍ yid-i di lǧennet. 

44 Ad tili d leǧwahi n tnac, iɣli-d ṭṭlam ɣef tmurt meṛṛa armi d ttlata n tmeddit. 

45 Leḥjab n ufakan, icerreg di tlemmast. 

46 Sidna Ɛisa iɛeggeḍ s ṣṣut ɛlayen: A Baba Ṛebbi, atan ṛṛuḥ-iw ger ifassen-ik. 

Mi yenna imeslayen-agi, yeffeɣ-it ṛṛuḥ. 

47 Lqebṭan mi yeẓra ayen iḍṛan ittweḥḥid Illu yenna: D tidett, amdan-agi d 

aḥeqqi. 

48 Lɣaci akk i yḥedṛen dinna, mi walan ayen iḍṛan ḥeznen, uɣalen syenna 

kkaten deg idmaren-nsen. 

49 Wid akk iḥemmlen Sidna Ɛisa qqimen deg lebɛid ttmuqulen ayen iḍṛan, llant 

gar-asen tilawin i d-iddan yid-s si tmurt n Jlili. 

50 Illa yiwen wergaz ger lmuqedmin imeqranen n usqamu n ccṛeɛ, isem-is 

Yusef, n taddart n Arimati n at Yahuda. Ur iqbil ṛṛay-nsen, ur iqbil lecɣal-nsen, 
d argaz n lɛali, d aḥeqqi yerna yettṛaǧu tagelda n Yillu. 

52 Iṛuḥ ɣer Bilaṭus issuter-as lǧetta n Sidna Ɛisa. 

53 Issers-itt-id seg umidag, ittel-itt di lekfen, iger-itt deg uẓekka yeɣzan deg 

weẓru anda ur imḍil ula d yiwen. 

54 Ass-nni d ass n lǧemɛa i deg ttheggin lɣaci iman-nsen i wass n ssebt illan d 

ass n westeɛfu. 

55 Tilawin-nni i d-iddan d Sidna Ɛisa si tmurt n Jlili, ddant d Yusef ɣer uẓekka, 

walant amek i ssersen lǧetta-s. 

56 Syenna uɣalent ɣer yexxamen-nsent iwakken ad heggint leɛṭeṛ d wayen 

xeddmen i lmegtin, i lǧetta n Sidna Ɛisa. Azekka-nni n ssebt, steɛfant akken i 
d-tenna ṭawṛat. 

Luke 24 

1 Ass n lḥedd ṣṣbeḥ zik, ṛuḥent tlawin-nni ɣer uẓekka, wwint yid-sent leɛṭeṛ i d-

heggant. 

2 Ufant aẓru-nni imedlen aẓekka, yegrareb akkin. 

3 Mi kecment ɣer daxel, ur ufint ara lǧetta n Sidna Ɛisa; 

4 qqiment wehment. Atnaya ḍehṛen-asent-d sin yergazen s llebsa 

yettfeǧǧiǧen. 

5 Ikcem-itent lxuf, brant i wallen-nsent ɣer lqaɛa; irgazen-nni nnan-asent: 

Acuɣeṛ tettqellibemt ger lemegtin win yeddren? 

6 Ulac-it dagi, yeḥya-d si lmut. Ur tecfimt ara ɣef wayen i wen-d-inna di tmurt n 

Jlili? 

7 Ilaq Mmi-s n wemdan ad ittwisellem ger ifassen n yemcumen, ad ittusemmeṛ 

ɣef umidag, ass wis tlata ad d-iḥyu. 

8 Dɣa mmektant-d imeslayen n Sidna Ɛisa. 

9 Fɣent seg uẓekka iwakken ad ssiwḍent lexbaṛ ɣef wayen iḍṛan, i ḥdac-nni 

yinelmaden d wid illan yid-sen. 

10 Llant gar-asent Meryem-nni tamagdalit, Yunna, Meryem yemma-s n Yeɛqub 

aked tidak nniḍen iddan yid-sent; ḥkant kullec i yinelmaden. 

11 Lameɛna ayen i sen-ḥkant iban-asen-d am tmacahutt, ur tent-uminen ara. 

12 Dɣa Buṭrus ikker yuzzel ɣer uẓekka. Mi yewweḍ, imuqel ɣer daxel, iwala 

anagar lekfen di lqaɛa. Yuɣal syenna, iwhem deg wayen iḍṛan. 

13 Ass-nni, sin inelmaden teddun ɣer yiwet n taddart isem-is Amawes, taddart-

agi tebɛed ɣef temdint n Yirucalim s wazal n snat sswayeɛ n tikli. 

14 Tteddun ttmeslayen waygar-asen ɣef wayen akk iḍṛan. 

15 Akken llan ttmeslayen, Sidna Ɛisa iqerreb ɣur-sen, idda yid-sen. 

16 Lameɛna netni ur t-ɛqilen ara. 

17 Inna-yasen: Ɣef wacu i tettmeslayem akka deg webrid? D acu i d isseɣlin 

fell-awen leḥzen? 

18 Yiwen deg-sen, isem-is Klufas, inna-yas: Ɛni anagar kečč ur neẓri ara ayen 

iḍṛan ussan-agi di temdint n Yirucalim? 

19 Netta yenna-yasen: D acu yeḍṛan akka? Rran-as: Ayen iḍṛan d Ɛisa anaṣari 

nnbi-nni, yesɛan tazmert tameqrant deg wayen ixeddem d wayen i d-iqqaṛ 
zdat n Yillu aked yemdanen. 

20 Lmuqedmin imeqranen d lḥekkam-nneɣ sellmen-t ɣer ifassen n iṛumaniyen, 

ḥekmen fell-as s lmut, semmṛen-t ɣef umidag. 

21 Nekni neḍmeɛ d netta ara isellken at Isṛail; ass-agi d ass wis tlata segmi 

yeḍṛa wannect-a. 

22 D tidett, kra si tilawin-nneɣ swehment-aɣ! Mi ṛuḥent ṣṣbeḥ zik ɣer uẓekka 

23 ur ufint ara lǧetta-s. Uɣalent-d nnant-aɣ-d belli ḍehṛen-asent-d sin n 

lmalayek i sent-d-innan atan idder. 

24 Kra seg-neɣ ṛuḥen ɣer uẓekka ufan kullec akken i t-id-nnant tilawin-nni; 

lameɛna netta ur t-ẓrin ara. 

25 Dɣa Sidna Ɛisa yenna-yasen: A wid iɣeflen! Acimi tettɛeṭṭilem ad tamnem s 

wayen i d-nnan lenbeya? 

26 Ɛni ur ilaq ara ad inneɛtab Lmasiḥ akka uqbel ad ikcem di tmanegt-is? 

27 Dɣa yessefhem-asen ayen meṛṛa yuran fell-as di Tira; yebda-d si tektabin n 

Musa, armi d tid n lenbeya meṛṛa. 

28 Mi qrib ad awḍen ɣer taddart i ɣer teddun, Sidna Ɛisa yerra iman-is am 

akken ibɣa ad ikemmel abrid-is. 

29 Lameɛna netni ḥellelen-t nnan-as: Qqim yid-neɣ, atan d tameddit, qrib ad d-

iɣli yiḍ. Sidna Ɛisa ikcem ad iqqim yid-sen. 

30 Mi qqimen ɣer imensi, yeddem-d aɣrum, iḥmed Ṛebbi, yebḍa-t, ifreq-asen-t. 

31 Dɣa ldint-d wallen-nsen, ɛeqlen-t, imiren kan ittwarfed gar-asen. 

32 Bdan qqaṛen waygar-asen: Ur nḥuss ara i kra ireqqen deg ulawen-nneɣ mi 

ɣ-d-iheddeṛ deg ubrid yerna yessefham-aɣ-d ayen illan di Tira? 

33 Imiren kan, kkren uɣalen ɣer temdint n Yirucalim. Ufan ḥdac-nni inelmaden 

aked imeddukal-nsen nnejmaɛen, 

34 nnan-asen-d: D tidett Sidna Ɛisa iḥya-d, isban-d iman-is i Semɛun. 

35 Netni daɣen bdan ḥekkun-asen ayen iḍṛan yid-sen deg webrid d wamek i t-

ɛeqlen mi sen-ifreq aɣrum. 

36 Mazal-iten ttmeslayen, Sidna Ɛisa s yiman-is ibedd-d gar-asen. Inna-yasen: 

Sslam fell-awen. 

37 Ikcem-iten akk lxuf, ɣilen d lexyal i d-ibedden ɣur-sen. 

38 Netta yenna-yasen: Acuɣeṛ i tuggadem? D acu-t ccekk-agi deg ulawen-

nwen? 

39 Walit ifassen-iw aked iḍaṛṛen-iw, d nekk s yiman-iw! Nnalet-iyi-d, walit! 

Lexyal ur isɛi aksum ur isɛi iɣsan, akken tettwalim sɛiɣ-ten! 

40 Mi sen-inna ayagi, yesken-asen ifassen-is d iḍaṛṛen-is. 

41 Wehmen, ččuṛen wulawen-nsen d lfeṛḥ armi ur zmiren ara ad amnen ayen 

ttwalin, dɣa yenna-yasen: Illa dagi wayen ara ččeɣ? 

42 Fkan-as-d aftat n lḥut ikenfen. 

43 Iddem-it-id, ičča-t zdat-sen. 

44 Inna-yasen: Atah wayen i wen-d-nniɣ mi lliɣ yid-wen: ilaq ad iḍru wayen akk 

yuran fell-i di ṭawṛat n Musa, deg idlisen n lenbeya aked Ihellilen. 

45 Dɣa yeldi-yasen leɛqel iwakken ad fehmen Tira, 

46 inna-yasen: Atah wayen yuran di tira iqedsen: ilaq Lmasiḥ ad iɛteb, ad d-

iḥyu ass wis tlata si ger lmegtin, 

47 ttuba d leɛfu n ddnubat ad ttwibeccṛen s yisem-is i leǧnas meṛṛa, ayagi ad 

d-ibdu si temdint n Yirucalim. 

48 Aql-ikun d inagan-iw. 

49 Atan a wen-d-ceggɛeɣ ayen i wen-iwɛed Baba Ṛebbi. Qimet di temdint-agi 

alamma ters-d fell-awen tezmert n Ṛebbi ara d-yasen seg igenni. 

50 Sidna Ɛisa yewwi inelmaden-is armi d leǧwahi n taddart n Bitanya. Irfed 

ifassen-is, iburek-iten. 

51 Di teswiɛt-nni yemfaṛaq yid-sen, ittwarfed ɣer igenni, 

52 ma d netni ɣlin ɣef tgecrar, ttḥemmiden-t; imiren uɣalen ɣer temdint n 

Yirucalim s lfeṛḥ. 

53 Yal ass ttilin deg ufakan ttḥemmiden Illu. 

John 

John 1 

1 Di tazwara yella Wawal, Awal yella aked Yillu, Awal yella d Illu. 

2 Si tazwara, yella aked Yillu, 

3 kullec ittwaxleq yis; deg wayen meṛṛa yettwaxelqen, ulac ayen ur d-nekki ara 

sɣur-s. 

4 Deg-s i tella tudert; tudert-agi tella d tafat i yemdanen. 

5 Tafat tettfeǧǧiǧ di ṭṭlam, meɛna ṭṭlam ur tt-iqbil ara. 

6 Yella yiwen wergaz ittwaceggeɛ-d sɣur Yillu, argaz-agi isem-is Yeḥya; 

7 yusa-d ad yili d anagi n tafat iwakken imdanen meṛṛa ad amnen s cchada-

ines. 

8 Mačči d netta i d tafat, netta yusa-d d anagi n tafat. 

9 Tafat-agi d tafat n tidett, tusa-d ɣer ddunit iwakken ad tecṛeq ɣef yal amdan. 

10 Tella di ddunit, ddunit yis i tettwaxleq yerna ddunit ur tt-teɛqil ara. 

11 Tusa-d ɣer wayla-s lameɛna ayla-s ur tt-qbilen ara. 

12 Ma d wid i tt-iqeblen yumnen yis, widak tɛuzz-iten, uɣalen d arraw n Yillu, 

13 mačči s tlalit n wemdan i d-lulen, mačči s lebɣi n tnefsit neɣ s lebɣi n 

wemdan, lameɛna s Yillu. 

14 Awal yuɣal d amdan, iɛac gar-aneɣ, iččuṛ d tidett aked ṛṛeḥma. Nwala 

tamanegt-is, d tamanegt i d-ittunefken sɣur Baba Ṛebbi i Mmi-s awḥid. 

15 Yeḥya iched-d fell-as zdat lɣaci yeqqar: D netta ɣef i wen-d-nniɣ: Win ara d-

yasen deffir-iw izwar-iyi-d axaṭer illa uqbel ad iliɣ. 

16 Isseṛwa-yaɣ s lxiṛat-is, lbaṛaka ɣef tayeḍ. 

17 Ṭawrat tusa-d s ufus n Musa, ma d ṛṛeḥma d tidett usant-d s Ɛisa Lmasiḥ 

18 Yiwen ur iẓri Illu; d Amemmit awḥid yellan di Baba Ṛebbi, i ɣ-t-id-isbeggnen. 

19 Atah wamek i yeched Yeḥya asmi i d-ceggɛen ɣur-s lḥekkam n wudayen si 

temdint n Yirucalim. Ceggɛen-d ɣur-s tajmaɛt n lmuqedmin aked yemṛabḍen n 
at Lewwi akken a t-steqsin, nnan-as: Anwa-k keččini? 

20 Inna-yasen tidett mbla tuffra: Mačči d nekk i d Lmasiḥ! 

21 Rnan steqsan-t: Anwa-k ihi? D kečč i d nnbi Ilyas? Yeḥya inna-yasen: Xaṭi 

mačči d nekk. Netni rnan nnan-as: D nnbi i telliḍ? Netta irra-yasen: Xaṭi! 

22 Rnan ḥeṛsen-t nnan-as:Anwa-k ihi? Ilaq a nerr lexbaṛ i wid i ɣ-d-iceggɛen. D 

acu i teqqareḍ ɣef yiman-ik? 

23 Yeḥya inna-yasen: Nekk d taɣect n win ittɛeggiḍen deg uneẓruf: heggit abrid 

i Sidi Ṛebbi! Akken i t-d-inna nnbi Iceɛya 

24 Wid i d-yusan ɣur-s i yellan di tejmaɛt n ifariziyen, 

25 rnan steqsan-t nnan-as: Imi ur telliḍ ara d Lmasiḥ neɣ d nnbi Ilyas neɣ d 

nnbi nniḍen, iwacu ihi i tesseɣḍaseḍ lɣaci deg waman? 

26 Yeḥya irra-yasen: Nekk sseɣḍaseɣ-kkun deg waman; illa gar-awen yiwen ur 

t-tessinem ara, 

27 usiɣ-d uqbel-is, lameɛna ur uklaleɣ ara ad fsiɣ ulamma d lexyuḍ n 

warkasen-is. 

28 Annect-agi meṛṛa iḍra di taddart n Bitanya ɣer tama n cceṛq n wasif n 

Yarden anda i yesseɣḍas Yeḥya lɣaci. 

29 Azekka-nni, Yeḥya iwala Sidna Ɛisa iteddu-d ɣur-s, inṭeq s ṣṣut ɛlayen: Atah 

Izimer n Yillu, d win ittekksen ddnub n ddunit. 

30 Fell-as i wen-d-nniɣ: " ad d-yas yiwen, zwareɣ-t-id meɛna yella uqbel ad d-

iliɣ. " 

31 Nekk s yiman-iw ur ẓriɣ ara anwa-t meɛna usiɣ-d ad sɣeḍseɣ deg waman 

akken a t-issinen wat Isṛail. 

32 Yeḥya yerna inna-d:Walaɣ Ṛṛuḥ iqedsen iṣubb-d seg igenni s ṣṣifa n tetbirt 

yers-d fell-as. 

33 Nekk ur ẓriɣ ara belli d netta, meɛna Sidi Ṛebbi i yi-d-iceggɛen iwakken ad 

sɣeḍseɣ deg waman, inna-yi-d: " Ad twaliḍ Ṛṛuḥ iṣubb-d seg igenni, ad d-irs 
ɣef yiwen wergaz, d netta ara yesɣeḍsen imdanen s Ṛṛuḥ iqedsen. " 

34 Ayagi d ayen i ẓrant wallen-iw, daymi i d-cehdeɣ fell-as qqareɣ: " Argaz-agi 

d Mmi-s n Yillu. " 

35 Azekka-nni, Yeḥya mazal-it dinna netta d sin seg inelmaden-is. 

36 Akken i ywala Sidna Ɛisa iɛedda-d, inna-yasen: Atan izimer n Yillu! 

37 Mi slan i yimeslayen-agi, inelmaden-nni tebɛen Sidna Ɛisa. 

38 Sidna Ɛisa mi yeẓra tebɛen-t-id, izzi-d ɣur-sen, inna-yasen: D acu tebɣam? 

Netni nnan-as: Ṛabi ( yeɛni: A Sidi ), anda tzedɣeḍ? 

39 Inna-yasen: Ddut yid-i ad teẓrem. Inelmaden-nni ddan yid-s, ẓran anda 

yezdeɣ. Ad tili d ṛebɛa n tmeddit, qqimen yid-s armi yekfa wass. 

40 Andriyus, gma-s n Semɛun Buṭrus d yiwen seg inelmaden-nni i ytebɛen 

Sidna Ɛisa mi akken i sen-d-ihdeṛ fell-as Yeḥya; 

41 iṛuḥ uqbel ɣer gma-s Semɛun, inna-yas: Nufa Lmasiḥ ( win i yextaṛ Ṛebbi )! 

42 Andriyus iwwi Semɛun ɣer Sidna Ɛisa. Akken i t-iwala Sidna Ɛisa, imuqel-it 

inna-yas: Kečč d Semɛun mmi-s n Yunes. Sya d asawen ad tettusemmiḍ 
Sifas yeɛni: Buṭrus. 

43 Azekka-nni, Sidna Ɛisa iqsed ad iṛuḥ ɣer tmurt n Jlili. Deg ubrid immuger-d 

Filibus, inna-yas: Ddu-d yid-i! 

44 Filibus, d yiwen si taddart n Bitsayda, anda akken zedɣen Buṭrus d 

Andriyus. 

45 Syenna Filbas iẓra-d Natanahil, inna-yas: Nufa win ɣef i d-tehdeṛ ṭawrat n 

Musa, win akken ɣef i d-xebbṛen lenbeya. D Ɛisa, mmi-s n Yusef n taddart n 
Naṣaret. 

46 Natanahil irra-yas: Amek, izmer ad d-iffeɣ wayen yelhan si taddart n 

Naṣaret? Filibus irra-yas: Yya-d ad twaliḍ s wallen-ik! 

47 Sidna Ɛisa mi ywala Natanahil iteddu-d ɣur-s, yenna: Atah yiwen n wat Isṛail 

n tidett, ulac deg-s leɣdeṛ. 

48 Natanahil yenna i Sidna Ɛisa: Anda i yi-tesneḍ? Sidna Ɛisa irra-yas: Uqbel 

ad ak-d-issiwel Filibus, mi telliḍ ddaw n tneqlett, walaɣ-k-in! 

49 Dɣa Natanahil inna-yas: A Sidi, kečč d Mmi-s n Yillu! D agellid n wat Isṛail! 

50 Sidna Ɛisa irra-yas:Tumneḍ imi i k-d-nniɣ walaɣ-k-in seddaw n tneqlett; sya 

ɣer zdat ad teẓred ayen yugaren annect-a! 

51 A wen-d-iniɣ tidett: Ad twalim igenni ildi, lmalayek n Yillu ttalin ttadren 

sennig Mmi-s n wemdan. 

John 2 

1 Mi ɛeddan sin wussan, tella-d tmeɣṛa di tmurt n Jlili di taddart n Kana, tella 

dinna yemma-s n Sidna Ɛisa. 

2 Ula d Sidna Ɛisa ittwaɛṛed netta d inelmaden-is ɣer tmeɣṛa-nni. 

3 Imi i ten-ixuṣṣ ccṛab, yemma-s n Sidna Ɛisa tusa-d ɣur-s tenna-yas: Ifukk-

asen ccṛab! 

4 Sidna Ɛisa irra-yas: D nekk neɣ d kemm i teɛna temsalt-agi a tameṭṭut? 

Taswiɛt-iw urɛad i d-tusi. 

5 Dɣa yemma-s tenna i yiqeddacen: Xedmet ayen akk ara wen-d-yini! 

6 Llant dinna setta n tsebbalin ( icmuxen ) n wedɣaɣ, ttawint si tmanyin ar 

meyya uɛecrin n litrat, seg-sent i d-ttɛemmiṛen wat Isṛail aman i luḍu. 

7 Sidna Ɛisa yenna i yiqeddacen-nni: Ččaṛet tisebbalin-agi d aman. Ččuṛen-

tent armi d imi. 

8 Dɣa yenna-yasen: Ɛemmṛet-d tura kra n waman seg-sent tawim-ten i bab n 

tmeɣṛa. Kkren xedmen akken i sen-d-inna. 

9 Amḍebber ɣef leqdic n tmeɣṛa iɛreḍ aman-nni i yuɣalen d ccṛab. Netta ur iẓri 

ansi i d-ikka ccṛab-agi, ma d iqeddacen-is ẓran axaṭer d netni i tent-d-iwwin. 
Iṛuḥ issawel i yesli, 

10 inna-yas: Di tmeɣṛiwin, medden srusun-d uqbel ccṛab yelhan, mi ḥman 

inebgawen rennun-asen-d win ṛqiqen, kečč teǧǧiḍ ccṛab yelhan armi d tura! 

11 D wagi i d lbeṛhan amezwaru i yexdem Sidna Ɛisa di taddart n Kana di tmurt 

n Jlili. S wakka i d-ibeggen tamanegt-is i yinelmaden-is, dɣa umnen yis. 

12 Deffir wayagi Sidna Ɛisa iṣubb ɣer temdint n Kafernaḥum. Tedda yid-s 

yemma-s, atmaten-is aked inelmaden-is; qqimen dinna anagar kra n wussan. 

13 Akken i d-iqṛeb wass n Tfaska n leslak yellan d lɛid n wat Isṛail, Sidna Ɛisa 

yuli ɣer temdint n Yirucalim. 

14 Yufa deg ufakan wid yeznuzun izgaren, ulli d yetbiren, yufa daɣen dinna wid 

yettbeddilen idrimen; rran afakan iqedsen d ssuq. 

15 Ixdem-d ajelkaḍ ( acelliṭ ) s wemrar, ibda itellif-iten s netni s wulli-nsen aked 

yezgaren-nsen, iqleb-asen ( itti-yasen ) daɣen ṭṭwabel i wid yettbeddilen 
idrimen, iḍeggeṛ-asen kullec ɣer lqaɛa, issufeɣ-iten meṛṛa seg ufakan, 

16 yerna inna i wid yeznuzun itbiren: Kkset akk annect-a syagi! Wagi d axxam 

n Baba, ur t-ttarrat ara d ssuq! 

17 Inelmaden-is mmektan-d ayen yuran di tektabt n Ihellilen: Leḥmala i sɛiɣ ɣer 

wexxam-ik am tmes itetten ul-iw! 

18 Kkren wudayen nnan-as: D acu n lbeṛhan ara ɣ-d-tbeggneḍ akken a neɛqel 

leḥkem swayes i txeddmeḍ annect-agi? 

19 Sidna Ɛisa irra-yasen: Huddet afakan-agi, a t-id-sbeddeɣ di tlata wussan. 

20 At Isṛail nnan-as: Wid yebnan afakan-agi sɛeddan di lebni-yines setta 

uṛebɛin iseggasen, kečč tzemreḍ a s-tɛiwdeḍ lebni di tlata wussan! 

21 Lameɛna "afakan" ɣef i d-ihdeṛ Sidna Ɛisa d tafekka-s. 

22 Asmi i d-iḥya Sidna Ɛisa si lmut ɣer tudert, inelmaden-is mmektan-d awal-

agi i d-inna, dɣa umnen s wayen yuran di tira iqedsen d wayen i d-inna Sidna 
Ɛisa. 

23 Mi yella Sidna Ɛisa di temdint n Yirucalim di Tfaska n leslak, aṭas i yumnen 

yis mi ẓran lbeṛhanat i yxeddem. 

24 Lameɛna Sidna Ɛisa ur isɛi ara deg-sen laman axaṭer issen-iten akken ma 

llan. 

25 Ur iḥwaǧ ara a s-d-ḥkun ɣef yemdanen imi yessen ayen yellan deg 

wulawen-nsen. 

John 3 

1 Illa yiwen wergaz isem-is Nikudim i yellan si tejmaɛt n ifariziyen, d yiwen seg 

imeqranen n wat Isṛail. 

2 Iṛuḥ-d deg iḍ ɣer Sidna Ɛisa inna-yas: A Sidi neẓra belli d Illu i k-d-iceggɛen 

iwakken a ɣ-teslemdeḍ, axaṭer yiwen ur izmir ad ixdem lbeṛhanat i txeddmeḍ 
ma ur illi ara Yillu yid-s. 

3 Sidna Ɛisa irra-yas: S tidett, s tidett ad ak-d-iniɣ: Ma ur d-iɛawed ara yiwen 

talalit, ur ittizmir ara ad iẓer tagelda n Yillu. (nte llan kra n yedlisen uran: Ma 
yella yiwen ur d-ilul ara seg igenni...) 

4 Nikudim yenna-yas: Amek i yezmer yiwen ad d-iɛiwed talalit ma yella d 

amɣar? Izmer ad yuɣal ɣer tɛebbuṭ n yemma-s ad d-iɛiwed talalit? 

5 Sidna Ɛisa irra-yas: Nniɣ-ak s tidett: Ma ur d-ilul ara yiwen seg waman aked 

Ṛṛuḥ, ur ittizmir ara ad ikcem tagelda n Yillu. 

6 Win i d-ilulen seg wemdan d taṛwiḥt n wemdan, win i d-ilulen s Ṛṛuḥ iqedsen 

d ṛṛuḥ. 

7 Ur ttawham ara imi i k-d-nniɣ " ilaq ad d-tɛiwdem akk talalit. " 

8 Aḍu ittsuḍu ɣer wanda i s-ihwa, tselleḍ i ṣṣut-is lameɛna ur tẓerreḍ ara ansi 

d-ikka neɣ anda iteddu. Akka daɣen i yella ɣef kra n win i d-ilulen s Ṛṛuḥ 
iqedsen. 

9 Nikudim inna-yas: Amek yezmer ad iḍru wayagi? 

10 Sidna Ɛisa irra-yas: Kečč d aselmad n wat Isṛail yerna ur tessineḍ ara 

annect-agi? 

11 Ad k-iniɣ tidett: Neqqar-d ayen kan i nessen, nettcehhid-d s wayen i nwala, 

lameɛna kenwi ur teqbilem ara cchada-nneɣ. 

12 Ma ur tuminem ara mi wen-d-hedṛeɣ ɣef temsalin n ddunit-agi amek ara 

tamnem s tid n igenwan? 

13 Yiwen ur yuli ɣer igenwan anagar Mmi-s n wemdan i d-iṣubben seg 

igenwan. 

14 Akken i yɛelleq Musa azrem n nnḥas ɣef tgejdit deg uneẓruf, i ylaq ad 

ittuɛelleq daɣen Mmi-s n wemdan 

15 iwakken kra n win yumnen yis, ad isɛu tudert n dayem. 

16 Axaṭer Illu iḥemmel imdanen n ddunit meṛṛa armi i d-ifka Mmi-s awḥid 

iwakken kra n win yumnen yis ur ittmettat ara meɛna ad isɛu tudert n dayem. 

17 Ur d-iceggeɛ ara Yillu Mmi-s ɣer ddunit iwakken ad iḥaseb imdanen meɛna 

iwakken a ten-isellek. 

18 Win yumnen yis ur ittuḥasab ara, ma d win ur numin ara atan ittuḥaseb 

yakan, imi ur yumin ara s Mmi-s awḥid n Yillu. 

19 Atah lḥisab yellan fell-as: Tafat tusa-d ɣer ddunit meɛna imdanen ḥemmlen 

ṭṭlam axiṛ n tafat, axaṭer lecɣal-nsen diri-ten. 

20 Kra n win ixeddmen cceṛ, ikṛeh tafat yerna ur ittqeṛṛib ara ɣur-s, ittaggad ad 

d-tessedheṛ yir lecɣal-is. 

21 Ma d win iteddun di tidett ittas-d ɣer tafat akken ad d-iban belli kra n wayen 

ixeddem, ixeddem-it di lebɣi n Yillu. 

22 Syenna Sidna Ɛisa d inelmaden-is ṛuḥen ɣer tmurt n Yahuda, qqimen dinna 

kra n wussan, sseɣḍasen lɣaci deg waman. 

23 Yeḥya daɣen yella isseɣḍas lɣaci di Ɛinun tama n Salim imi qwan waman 

dinna. Aṭas lɣaci i d-ittasen ɣur-s iwakken a ten-isseɣḍes. 

24 Di lweqt-nni urɛad i skecmen Yeḥya ɣer lḥebs. 

25 Yiwen wass kra seg inelmaden n Yeḥya hedṛen d yiwen wergaz n wat Isṛail 

ɣef luḍu. 

26 Ṛuḥen ɣer Yeḥya, nnan-as: A Sidi, win yellan yid-k mi telliḍ agemmaḍ i 

wasif n Yarden, win akken i ɣef d-tcehdeḍ, atan isseɣḍas ula d netta, lɣaci 
meṛṛa ttṛuḥun ɣur-s. 

27 Yeḥya irra-yasen: Yiwen ur izmir ad ixdem ccɣel nniḍen sennig wayen i s-d-

ifka Sidi Ṛebbi. 

28 Aql-ikkun s yiman-nwen d inagan, acḥal d abrid i wen-d-nniɣ: Mačči d nekk i 

d Lmasiḥ, lameɛna ttwaceggɛeɣ-d kan uqbel-is. 

29 Win uɣur tella teslit, d netta i d isli! Ma d aḥbib n yesli yettɣimin ɣer tama-s, i 

s-isellen, ifeṛṛeḥ s lfeṛḥ ameqran s ṣṣut n isli. D wagi i d lfeṛḥ-iw yerna 
innekmal. 

30 Ilaq netta ad ittimɣur nekk ad ttimẓiyeɣ. 

31 Win i d-yusan seg igenni yella nnig n wayen yellan meṛṛa, ma d win yellan n 

ddunit-agi iheddeṛ anagar ɣef wayen yellan di ddunit. Win i d-yusan seg igenni 
yella sennig-nsen meṛṛa. 

32 Icehhed-d ɣef wayen yeẓra d wayen yesla, lameɛna yiwen ur iqbil cchada-

ines. 

33 Win ara iqeblen cchada-ines, itḥeqqeq belli d tidett i d-iqqar Yillu. 

34 S tidett amceggeɛ n Yillu, iheddeṛ imeslayen i s-d-ifka Yillu, imi i t-iččuṛ s 

Ṛṛuḥ iqedsen. 

35 Ababat iḥemmel Mmi-s, irra kullec ger ifassen-is. 

36 Win yumnen s Mmi-s isɛa tudert ur nfennu; ma d win ur numin ara s Mmi-s 

ur ittwali ara tudert, urrif n Yillu izga fell-as. 

John 4 

1 Ifariziyen slan s Sidna Ɛisa isɛa aṭas n inelmaden yerna isseɣḍas imdanen 

akteṛ n Yeḥya. 

2 Lameɛna Sidna Ɛisa mačči d netta s yiman-is i yesseɣḍasen lɣaci, ccɣel-agi 

yeǧǧa-t i yinelmaden-is. Mi yeẓra Sidna Ɛisa slan yis, 

3 iffeɣ si tmurt n Yahuda. Iwakken ad yuɣal ɣer tmurt n Jlili, 

4 ilaq-as ad iɛeddi ɣef tmurt n Samarya. 

5 Ilḥeq ɣer taddart n Sicar yellan tama n Samarya iqeṛben akal i d-iǧǧa Yeɛqub 

i mmi-s Yusef; 

6 dinna i yella lbir n Yeɛqub. Sidna Ɛisa iqqim ɣef yiri n lbir akken ad isteɛfu. 

Ad tili d ṭnac n wass. 

7 Tusa-d yiwet n tmeṭṭut n Samarya ad tagem; iluɛa-tt Sidna Ɛisa, yenna-yas: 

A tameṭṭut, mulac aɣilif efk-yi-d ad sweɣ! 

8 Yuɣ lḥal inelmaden-is ṛuḥen ɣer temdint ad d-aɣen ayen ara ččen. 

9 Tameṭṭut-nni tasamarit tenna-yas:Amek, kečč yellan n wat Isṛail tessutreḍ-iyi-

d ad tesweḍ i nekk yellan d tasamarit? ( axaṭer at Isṛail ur ttemsaɛaden ara 
yerna ur ttemxalaḍen ara aked isamariyen ). 

10 Sidna Ɛisa irra-yas: Lemmer teẓriḍ ayen i yebɣa Yillu ad am-t-id-ifk aked win 

i m-d-issutren aman, tili d kemm ara s-issutren ad am-d-ifk ad tesweḍ; netta, d 
aman yessidiren ara m-d-ifk. 

11 Tameṭṭut-nni tenna-yas: A Sidi, ur tesɛiḍ ara s wacu ara d-tagmeḍ aman 

yerna lbir-agi lqay. Ansi ara k-d-kken waman-agi yessidiren? 

12 Tebɣiḍ ɛni ad d-tiniḍ d kečč axiṛ n jeddit-neɣ Yeɛqub i ɣ-d-iǧǧan lbir-agi, i 

yeswan seg-s netta d warraw-is akk ttqeḍɛiyin-is? 

13 Sidna Ɛisa yerra-yas: Kra n win ara yeswen seg waman-agi ad yuɣal ad 

iffad, 

14 lameɛna win ara yeswen seg waman ara s-d-fkeɣ ur ittuɣal ara ad iffad. 

Yerna aman ara s-d-fkeɣ ad uɣalen deg-s d taɛwint ur nettɣar ara, ad d-
tettfeggiḍ seg-s tudert n dayem. 

15 Tameṭṭut-nni tenna-yas: A Sidi, efk-iyi-d seg waman-agi iwakken ur ttuɣaleɣ 

ara ad ffadeɣ neɣ ad d-aseɣ ɣer lbir-agi ad agmeɣ. 

16 Sidna Ɛisa inna-yas: Ṛuḥ ssiwel-as i wergaz-im tuɣaleḍ-d ɣer dagi! 

17 Tameṭṭut-nni terra-yas: Ur sɛiɣ ara argaz!Sidna Ɛisa inna-yas: Tesɛiḍ lḥeq 

imi d-tenniḍ ur sɛiɣ ara argaz. 

18 Axaṭer xemsa iberdan i tzewǧeḍ, win yellan yid-m tura mačči d argaz-im; 

deg wannect-agi d tidett i d-tenniḍ! 

19 Nettat tenna-yas: A Sidi, ɛeqleɣ-k d nnbi i telliḍ. 

20 Ini-yi-d anwa i yesɛan lḥeq: Lejdud-nneɣ isamariyen ɛebbden Ṛebbi ɣef 

wudrar-agi, ma d kenwi s wat Isṛail teqqarem amkan anda i ylaq a neɛbed 
Ṛebbi, d Yirucalim. 

21 Sidna Ɛisa inna-yas: A tameṭṭut, amen s wayen ara m-d-iniɣ! Iteddu-d lweqt 

anda mačči ɣef wedrar-agi neɣ di Yirucalim ara yettwiɛbed Baba Ṛebbi. 

22 Kenwi s isamariyen tɛebbdem ayen ur tessinem ara, ma d nekni nɛebbed 

ayen nessen axaṭer leslak ittekk-d seg wat Isṛail. 

23 Lameɛna iteddu-d lweqt yerna iwweḍ-d, anda lmumnin n ṣṣeḥ ad ɛebbden 

Baba Ṛebbi s Ṛṛuḥ aked tidett, axaṭer d lmumnin-agi n ṣṣeḥ i yebɣa Baba 
Ṛebbi. 

24 Imi Illu d Ṛṛuḥ i yella, ilaq wid ara t-iɛebden a t-ɛebden s Ṛṛuḥ d tidett. 

25 Tameṭṭut-nni tenna-yas: Ẓriɣ ad d-yas win i yextaṛ Sidi Ṛebbi, win 

ittusemman " Lmasiḥ ". Asmi ara d-yas a ɣ-d-issefhem kra yellan. 

26 Sidna Ɛisa irra-yas: Lmasiḥ, d nekk s yiman-iw! 

27 Imiren kan wwḍen-d inelmaden-is. Wehmen imi t-d-ufan ittmeslay d tmeṭṭut; 

lameɛna yiwen deg-sen ur s-inni: D acu i tebɣiḍ ɣur-s, neɣ iwacu i 
tettmeslayeḍ yid-s? 

28 Dɣa tameṭṭut-nni teǧǧa tacmuxt-is dinna, tuzzel ɣer taddart tenna i lɣaci: 

29 Yyaw ad teẓrem yiwen inna-yi-d akk ayen xedmeɣ! Ad yili d netta i d 

Lmasiḥ! 

30 Lɣaci ffɣen-d si taddart ṛuḥen ad ẓren Sidna Ɛisa. 

31 Uqbel ad d-yaweḍ lɣaci, inelmaden-is ḥeṛsen-t ad ičč, nnan-as: A Sidi ɛeddi-

d ad teččeḍ! 

32 Inna-yasen: Sɛiɣ lqut ara ččeɣ meɛna kenwi ur teẓrim ara d acu-t. 

33 Inelmaden qqaren waygar-asen: Ahat illa win i s-d-iwwin ad ičč. 

34 Sidna Ɛisa yenna: Lqut-iw, d mi ara xedmeɣ lebɣi n win i yi-d-iceggɛen 

akken ad kemmleɣ ccɣel i ɣef i yi-iwekkel. 

35 Kenwi teqqarem mazal ṛebɛa wagguren i tmegra ma d nekk a wen-d-iniɣ: 

Ldit allen-nwen ad twalim' igran weṛṛaɣ-it, wejden i tmegra! 

36 Win imeggren yeṭṭef yakan lexlaṣ-is, ijmeɛ lɣella i tudert n dayem. Swakka 

win izerrɛen d win imeggren ad feṛḥen s tdukli. 

37 Axaṭer d tidett lemtel i d-iqqaren: " Yiwen izerreɛ wayeḍ imegger "! 

38 Nekk ceggɛeɣ-kkun ad tmegrem anda ur tezriɛem ara, anda i nɛettaben 

wiyaḍ; netni nɛettaben, kenwi tɣeltem lɣella n leɛtab-nsen. 

39 Aṭas n isamariyen n taddart-nni i yumnen s Sidna Ɛisa mi d-tcehhed fell-as 

tmeṭṭut-nni s imeslayen-agi: "yenna-yi-d akk ayen i xedmeɣ!" 

40 Mi wwḍen ɣur-s isamariyen-nni, ḥellelen Sidna Ɛisa ad iqqim yid-sen. Dɣa 

iqqim yid-sen sin wussan. 

41 Aṭas nniḍen i yumnen yis mi slan i yimeslayen-is. 

42 Nnan-as i tmeṭṭut-nni: Tura numen yis mačči kan ɣef wayen i ɣ-d-tenniḍ fell-

as, nesla-yas s yiman-nneɣ, neẓra belli d netta i d amcafeɛ n ddunit. 

43 Mi ɛeddan sin wussan, Sidna Ɛisa iṛuḥ syenna ɣer tmurt n Jlili. 

44 Inna-yasen: " Ulac nnbi isɛan ccan di tmurt-is. " 

45 Mi yewweḍ ɣer tmurt n Jlili, lɣaci setṛeḥben yis s lfeṛḥ d ameqran imi ula d 

netni ḥeḍren i lɛid n Tfaska n leslak di temdint n Yirucalim, ẓran akk lbeṛhanat 
i yexdem dinna. 

46 Yuɣal iɛedda ɣef taddart n Kana di tmurt n Jlili anda akken i yerra aman d 

ccṛab. Illa yiwen lḥakem n ddewla n temdint n Kafernaḥum yesɛa mmi-s 
yuḍen inṭer. 

47 Mi yesla s Sidna Ɛisa yuɣal-d si tmurt n Yahuda ɣer tmurt n Jlili, iṛuḥ-d ɣur-s, 

iḥellel-it iwakken ad d-yas ad isseḥlu mmi-s yettmettaten. 

48 Sidna Ɛisa inna-yas: Ma ur twalam ara licaṛat d lbeṛhanat ur tettamnem ara? 

49 Lḥakem n ddewla inna-yas: A Sidi, di leɛnaya-k ɣiwel uqbel ad immet mmi! 

50 Sidna Ɛisa irra-yas: Ṛuḥ, atan mmi-k iḥla! Argaz-nni yumen s wayen i s-d-

inna Sidna Ɛisa, dɣa yuɣal 

51 ɣer wexxam-is. Mi yteddu ɣer wexxam, mmugren-t-id iqeddacen-is nnan-as: 

Mmi-k iḥla! 

52 Isteqsa-ten anta ssaɛa i deg yeḥla, rran-as-d: Iḍelli ɣef lweḥda n tmeddit i t-

teffeɣ tawla. 

53 Baba-s n weqcic-nni iwwi-d s lexbaṛ belli di ssaɛa-nni deg i s-d-inna Sidna 

Ɛisa " Mmi-k iḥla " i yeḥla mmi-s, seg imiren yumen netta d wat wexxam-is 
meṛṛa. 

54 D wagi i d lbeṛhan wis sin i yexdem Sidna Ɛisa di tmurt n Jlili mi d-yuɣal si 

tmurt n Yahuda. 

John 5 

1 Ɛeddan kra n wussan, Sidna Ɛisa yuli ɣer temdint n Yirucalim akken ad iḥdeṛ 

i yiwen n lɛid n wat Isṛail. 

2 Di temdint-agi, zdat n tewwurt yettusemman " tawwurt n wulli ", tella yiwet n 

temda iwumi qqaren s tɛibṛanit: "Bitesda". Zzin-as-d xemsa ifergan yesɛan 
ssqef. 

3 Deg ifergan-agi aṭas n imuḍan i yḍelqen, iderɣalen, iɛibanen d wukrifen 

ttṛaǧun akk ad ḥerrken waman. 

4 Axaṭer tiswiɛin ittṣubbu-d yiwen n lmelk ɣer temda, ittḥerrik aman-nni; win ara 

ikecmen d amezwaru ɣer temda-nni mi ara ḥerrken waman ad iḥlu si lehlak-is 
akken ibɣu yili. 

5 Illa dinna yiwen wergaz tmanya utlatin iseggasen netta di lehlak. 

6 Sidna Ɛisa mi t-iwala iḍleq, iẓra belli aṭas aya seg mi yuḍen, inna-yas: Tebɣiḍ 

ad teḥluḍ? 

7 Amuḍin-nni irra-yas-d: A Sidi, ur sɛiɣ ara win ara yi-gren ɣer temda mi ara 

ḥerken waman; mi ara ɛerḍeɣ ad kecmeɣ wayeḍ a yi-izwir. 

8 Sidna Ɛisa inna-yas: Kker fell-ak, ddem tagertilt-ik telḥuḍ! 

9 Imiren kan argaz-nni iḥla, iddem tagertilt-is ibda tikli. Ayagi yeḍra deg wass n 

ssebt yellan d ass n westeɛfu. 

10 Imḍebbren n wat Isṛail nnan-as i wergaz-nni yeḥlan: Ass-agi d ass n 

westeɛfu, d leḥṛam fell-ak ad tbibbeḍ tagertilt-ik! 

11 Netta irra-yasen: Win i yi-sseḥlan d netta i yi-d-innan: " Ddem tagertilt-ik 

telḥuḍ. " 

12 Steqsan-t nnan-as: Anwa i k-d-innan akka? 

13 Lameɛna argaz-nni yeḥlan ur iẓri ara anwa-t, axaṭer Sidna Ɛisa ikcem ger 

lɣaci ittemdeḥḥasen dinna. 

14 Taswiɛt kan, Sidna Ɛisa imlal-it-id deg ufakan inna-yas: Aql-ik teḥliḍ, sya d 

asawen xḍu i ddnub iwakken ur d-iḍerru ara yid-k akteṛ n wannect-nni! 

15 Argaz-nni iṛuḥ ad ixebbeṛ lecyux n wat Isṛail belli d Sidna Ɛisa i t-isseḥlan. 

16 Imḍebbren n wat Isṛail ttqehhiṛen Sidna Ɛisa imi yexdem ayagi deg wass n 

westeɛfu. 

17 Sidna Ɛisa inna-yasen: Baba Ṛebbi ixeddem ar tura, nekk daɣen aql-i 

xeddmeɣ! 

18 ɣef wawal-agi imḍebbren-nni ufan-as-d sebba nniḍen, ttqelliben amek ara t-

nɣen, mačči kan imi ur iqudeṛ ara ass n westeɛfu meɛna imi yerra Illu d Baba-
s, yerna isseɛdel iman-is d Yillu. 

19 Sidna Ɛisa irra-yasen: S tidett qqareɣ-awen: Mmi-s n Ṛebbi ur ixeddem 

acemma s yiman-is, ixeddem ala ayen yeẓra ixeddem-it Baba-s. Kra n wayen 
ixeddem ubabat ixeddem-it Mmi-s daɣen. 

20 Axaṭer ababat iḥemmel Mmi-s, isbeggin-as-d lecɣal-is meṛṛa. Mazal a s-

ibeggen lecɣal meqṛen ɣef wayen akk i twalam yerna ad twehmem di lecɣal-is. 

21 Akken Baba Ṛebbi isskaray-d lmegtin ittarra-yasen tudert, akken daɣen 

Mmi-s ittak tudert i win yebɣa. 

22 Baba Ṛebbi ur iḥekkem ɣef yiwen, lameɛna irra leḥkem ger ifassen n Mmi-s 

23 iwakken imdanen meṛṛa ad qadṛen Mmi-s akken ttqadaṛen Baba-s. Win ur 

nqudeṛ ara Mmi-s, ur iqudeṛ ara Baba-s i t-d-iceggɛen. 

24 S tidett nniɣ-awen: " kra n win yesmeḥsisen i wawal-iw, yumnen s win i yi-d-

iceggɛen isɛa tudert n dayem yerna ulac fell-as lḥisab, lameɛna iɛedda yakan 
si lmut ɣer tudert. 

25 S tidett nniɣ-awen: " iteddu-d lweqt yerna iwweḍ-d anda lmegtin ad slen i 

ṣṣut n Mmi-s n Yillu, yerna wid akk ara s-islen ad idiren. 

26 Akken yella Baba Ṛebbi d lɛinseṛ n tudert i yefka daɣen i Mmi-s ad yili d 

lɛinseṛ n tudert. 

27 Irra ger ifassen-is leḥkem imi d Mmi-s n wemdan i yella. 

28 Ur ttawhamet ara, axaṭer lweqt iteddu-d, wid akk yellan deg iẓekwan ad slen 

i ṣṣut n Mmi-s n wemdan, 

29 imiren ad d-kkren; wid ixedmen lxiṛ ad d-ḥyun ɣer tudert n dayem ma d wid 

ixedmen cceṛ ad d-ḥyun iwakken ad ttuḥasben. 

30 Ur xeddmeɣ acemma s yiman-iw: Ḥekkmeɣ ɣef leḥsab n wayen selleɣ; 

yernu leḥkem-inu d aḥeqqi, axaṭer ur ttqellibeɣ ara lebɣi-w, meɛna lebɣi n win i 
yi-d-iceggɛen. 

31 Ma yella d nekk kan i d-icehden ɣef yiman-iw cchada-inu ur tettwiqbil ara. 

32 Lameɛna sɛiɣ anagi nniḍen, yerna cchada-ines tṣeḥḥa. 

33 Tceggɛem ɣer Yeḥya testeqsam-t, netta icehhed-d ɣef tidett. 

34 Nekk ur ttkileɣ ara ɣef cchada n wemdan, nniɣ-awen-d annect-agi akken ad 

tettwisellkem. 

35 Yeḥya yusa-d d taftilt yettfeǧǧiǧen ger yemdanen, ma d kenwi tebɣam ad 

tfeṛḥem taswiɛt kan di tafat-is. 

36 Tella fell-i cchada nniḍen yugaren tin n Yeḥya: D lecɣal i yi-d-ifka Baba 

Ṛebbi a ten-xedmeɣ. Lecɣal-agi ttcehhiden-d fell-i belli d Baba Ṛebbi i yi-d-
iceggɛen. 

37 Ula d Baba Ṛebbi i yi-d-iceggɛen icehhed-d fell-i, meɛna kenwi leɛmeṛ ur 

teslim i ṣṣut-is, ur teẓrim udem-is. 

38 Awal-is ur izdiɣ ara deg ulawen-nwen imi ur tuminem ara s win i d-iceggeɛ. 

39 Tettnadim di Tira tɣilem ad tafem deg-sent tudert n dayem. Tiktabin-agi d 

netenti i d-icehden fell-i. 

40 Lameɛna kenwi tugim ad d-tasem ɣur-i ad tesɛum tudert. 

41 Ur ttqellibeɣ ara ad sɛuɣ cciɛa ɣer yemdanen, 

42 ẓriɣ belli ur tesɛim ara leḥmala n Yillu deg ulawen-nwen. 

43 Nekk usiɣ-d s yisem n Baba Ṛebbi, kenwi ur yi-teqbilem ara. Lemmer ad d-

yas wayeḍ ad d-icehhed ɣef yiman-is a t-tqeblem! 

44 Amek i tzemrem ad tamnem ma tettnadim ad temyiɛǧabem waygar-awen 

wala ad tɛeǧbem i Yillu weḥdes? 

45 Ḥadret ad tɣilem d nekk ara iccetkin fell-awen zdat Baba Ṛebbi! D Musa ara 

iccetkin fell-awen, d Musa-nni ɣef i tetteklem. 

46 Lemmer d tidett tumnem s Musa tili tumnem yis-i, axaṭer yura-d fell-i di tira 

iqedsen. 

47 Ma yella ur tuminem ara s wayen i d-yura, amek ara tamnem s wawal-iw? 

John 6 

1 Syenna, Sidna Ɛisa izger lebḥeṛ n Jlili ( iwumi qqaren daɣen lebḥeṛ n Tiberya 

). 

2 Aṭas n yemdanen i yeddan yid-s mi walan isseḥlay imuḍan. 

3 Sidna Ɛisa yuli ɣer wedrar ad innejmaɛ d inelmaden-is. 

4 Tafaska n leslak yellan d lɛid n wat Isṛail tqeṛb-d. 

5 Akken i ywala lɣaci iteddu-d ɣur-s, Sidna Ɛisa inṭeq ɣer Filbas inna-yas: Ansi 

ara d-naɣ aɣrum i wannect-agi n lɣaci? 

6 Isteqsa-t kan iwakken ad iẓer d acu ara s-d-yini, axaṭer netta iẓra yakan d 

acu ara yexdem. 

7 Filbas irra-yas: A Sidi ur d-keffun ara mitin iṣurdiyen n weɣṛum iwakken mkul 

yiwen deg-sen a t-d-iṣaḥ weftat amecṭuḥ. 



178 

 

© Association Chrétienne d’Expression Berbère - ACEB. 
 

 
 

 

8 Andriyus gma-s n Semɛun Buṭrus, yellan seg inelmaden, inṭeq ɣer Sidna 

Ɛisa inna-yas: 

9 Illa dagi yiwen weqcic isɛa xemsa n teḥbulin n weɣṛum n temẓin aked sin 

iselman ( iḥutiwen ), lameɛna d acu ara d-xedmen i wannect-agi n lɣaci? 

10 Sidna Ɛisa issendeh-iten ad sɣimen lɣaci. Deg wemkan-nni iqwa leḥcic; 

iqqim lɣaci ɣer lqaɛa, ad ilin azal n xemsa alaf n yergazen. 

11 Sidna Ɛisa iddem-d tiḥbulin-nni n weɣṛum, iḥmed Ṛebbi icekkeṛ-it, ifṛeq-itent 

i lɣaci yeqqimen ɣef leḥcic, ifṛeq-asen daɣen iselman-nni, ččan akk armi ṛwan. 

12 Mi ččan ṛwan, Sidna Ɛisa iluɛa inelmaden-is inna-yasen: Jemɛet-d ayen i d-

iqqimen akken ur ixetteṛ ula d acemma. 

13 Ayen i d-igran si xemsa-nni n teḥbulin n weɣṛum n temẓin, jemɛen-t-id 

ččuṛen yis tnac n iḍellaɛen ( tiquftin ). 

14 Lɣaci-nni mi walan lbeṛhan-agi n Sidna Ɛisa, ttɛeggiḍen qqaren: Mebla 

ccekk argaz-agi d netta i d nnbi-nni i ylaqen ad d-yas ɣer ddunit. 

15 Sidna Ɛisa mi yeẓra lɣaci bɣan a t-rren d agellid fell-asen, iḍerref iman-is, 

yuli ɣer wedrar. 

16 Mi yeɣli yiṭij, inelmaden-is uɣalen ṣubben ɣer rrif n lebḥeṛ. 

17 Rekben taflukt ad zegren ɣer ugemmaḍ, ɣer Kafernaḥum. Iɣli-d yakan ṭṭlam, 

Sidna Ɛisa urɛad ilḥiq ɣur-sen. 

18 Ikker-d yiwen waḍu iǧehden, lebḥeṛ irwi. 

19 Inelmaden-is yuɣ-iten lḥal wwḍen ɣer tlemmast n lebḥeṛ. Walan Sidna Ɛisa 

iteddu-d ɣur-sen, ileḥḥu-d ɣef uḍar s ufella n waman. Mi d-iqeṛṛeb ɣer teflukt-
nsen, xelɛen. 

20 Sidna Ɛisa inna-yasen: Ur ttaggadet ara, d nekk! 

21 Bɣan a t-srekben yid-sen di teflukt meɛna ufan-d iman-nsen wwḍen ɣer 

wemkan anda tteddun. 

22 Azekka-nni, lɣaci yeqqimen agemmaḍ i lebḥeṛ wwin-d s lexbaṛ belli anagar 

yiwet n teflukt i yellan dinna, yerna Sidna Ɛisa ur iddi ara d inelmaden-is mi 
ṛuḥen di teflukt. 

23 Dɣa tiflukin nniḍen i d-yusan si temdint n Tiberya, wwḍent-d ɣer wemkan-nni 

anda akken i sen-ibḍa Sidna Ɛisa aɣrum mbeɛd mi yeḥmed Ṛebbi. 

24 Mi walan lɣaci ulac dinna Sidna Ɛisa aked inelmaden-is, rekben tiflukin, 

zegren ɣer Kafernaḥum ad qellben fell-as. 

25 Mi t-ufan dinna, nnan-as: A Sidi, melmi d-tusiḍ ɣer dagi? 

26 Sidna Ɛisa irra-yasen: S tidett a wen-d-iniɣ: Imi teččam aɣrum armi teṛwam i 

tettqellibem fell-i mačči imi tfehmem lbeṛhanat-iw. 

27 Ur ttḥebbiṛet ara ɣef iɛebbaḍ-nwen, ḥebbṛet ɣef tudert yettdumun i dayem. 

Tudert-agi, d Mmi-s n wemdan ara wen-tt-id-ifken, axaṭer d Illu, Ababat, i t-
iḍebɛen s ṭṭabeɛ-is. 

28 Nnan-as: D acu i d-iwwi fell-aɣ ihi iwakken a nexdem lecɣal i yebɣa Yillu? 

29 Sidna Ɛisa inna-yasen: Ayen yebɣa Yillu, dakken ad tamnem s Win i d-

iceggeɛ! 

30 Netni nnan-as: Ihi acu n lbeṛhan ara ɣ-d-tessekneḍ akken a namen yis-k? D 

acu ara txedmeḍ? 

31 Lejdud-nneɣ ččan tamanna deg uneẓruf, akken yura: Ifka-yasen ččan aɣrum 

i d-ikkan seg igenni. 

32 Dɣa Sidna Ɛisa inna-yasen: S tidett nniɣ-awen, mačči d Musa i wen-d-ifkan 

aɣrum i d-ikkan seg igenni, lameɛna d Baba Ṛebbi! D netta i wen-d-ittaken 
aɣrum n ṣṣeḥ i d-itekken seg igenni. 

33 Axaṭer aɣrum n Yillu, d win i d-iṣubben seg igenni, d netta i d-ittaken tudert 

n ṣṣeḥ i yemdanen. 

34 Netni nnan-as: A Sidi ttak-aɣ-d mkul ass seg weɣṛum-agi. 

35 Sidna Ɛisa yenna-yasen: D Nekk i d aɣrum yettaken tudert. Win i d-yusan 

ɣur-i ur ittuɣal ara ad illaẓ, win yumnen yis-i ur ittuɣal ara ad iffad. 

36 Nniɣ-awen-t-id yakan: Twalam yerna tugim ad tamnem! 

37 Wid akk ara yi-d-ifk Baba Ṛebbi ad d-asen ɣur-i; win ara d-yasen ɣur-i ur t-

ttarraɣ ara. 

38 Ur d-ṣubbeɣ ara seg igenni akken ad xedmeɣ lebɣi-w, ṣubbeɣ-d ad xedmeɣ 

lebɣi n win i yi-d-iceggɛen. 

39 Win i yi-d-iceggɛen ur ibɣi ara ad iɛreq ula d yiwen seg wid i yi-d-ifka, 

lameɛna a ten-id-sseḥyuɣ si lmut deg wass aneggaru. 

40 D wagi i d lebɣi n Baba Ṛebbi: " kra n win yettmuqulen ɣer Mmi-s, yumen 

yis, ad isɛu tudert n dayem yerna a t-d-sseḥyuɣ si lmut ass aneggaru. " 

41 Lɣaci bdan smermugen gar-asen ɣef Sidna Ɛisa imi d-inna: " d nekk i d 

aɣrum i d-ikkan seg igenni. " 

42 Qqaṛen: " Mačči d Ɛisa mmi-s n Yusef wagi? Nessen baba-s nessen 

yemma-s, amek i yezmer ad d-yini tura: Ṣubbeɣ-d seg igenni? " 

43 Sidna Ɛisa yenna-yasen: Beṛkat asmermeg gar-awen! 

44 Ulac win i yzemren ad d-yas ɣur-i ma yella mačči d Baba Ṛebbi i s-d-

issawlen, yerna nekk a t-d-sseḥyuɣ si lmut ass aneggaru. 

45 Akken yura deg idlisen n lenbeya: Ad lemden akk sɣur Yillu. Kra n win 

isellen i wawal n Baba Ṛebbi, ilemden sɣur-s, ad d-yas ɣur-i. 

46 Ulac win yeẓran Ababat ala win i d-yusan sɣur Yillu; netta yeẓra Ababat. 

47 S tidett nniɣ-awen: Kra n win yumnen, isɛa tudert n dayem, 

48 axaṭer d nekk i d aɣrum i d-ittaken tudert. 

49 ɣas akken lejdud-nwen ččan tamanna deg uneẓruf, mmuten. 

50 Lameɛna aɣrum i d-itekken seg igenni: Win ara yeččen seg-s ur ittmettat 

ara. 

51 D nekk i d aɣrum n tudert i d-ikkan seg igenni. Kra win ara yeččen seg 

weɣṛum-agi ad yidir i dayem. Aɣṛum ara d-fkeɣ, d tafekka-w, a tt-d-fkeɣ 
iwakken ad tidir yis ddunit. 

52 Mi slan wat Isṛail i wannect-agi bdan ttemjadalen qqaren waygar-asen: 

Amek akka i yezmer a ɣ-d-ifk aksum-is a t-nečč? 

53 Sidna Ɛisa inna-yasen daɣen: S tidett a wen-d-iniɣ: Ma ur teččim ara si 

tfekka n Mmi-s n wemdan, ma ur teswim ara seg idammen-is ur tettili ara deg-
wen tudert. 

54 Win ara yeččen si tfekka-w, ara yeswen seg idammen-iw ad isɛu tudert n 

dayem, yerna a t-d-sseḥyuɣ si lmut ass aneggaru. 

55 Axaṭer tafekka-w d lqut n ṣṣeḥ, idammen-iw d tissit n ṣṣeḥ. 

56 Win ara yeččen si tfekka-w, ara yeswen seg idammen-iw ad yili deg-i nekk 

ad iliɣ deg-s. 

57 Baba Ṛebbi i yi-d-iceggɛen deg-s i tella tudert, d netta i yi-ssidiren. Akken 

daɣen win ara yeččen seg-i ad yidir yis-i. 

58 D wagi i d aɣrum i d-ikkan seg igenni. Mačči am weɣṛum-nni i ččan lejdud-

nwen; netni mmuten, ma d win ara yeččen aɣrum-agi ad yidir i dayem. 

59 D imeslayen-agi i d-inna Sidna Ɛisa asmi i yesselmed di lǧameɛ n wat Isṛail 

di temdint n Kafernaḥum. 

60 Mi s-slan inelmaden-is, aṭas deg-sen nnan: Imeslayen-agi weɛṛen, anwa i 

yzemren a ten-iqbel? 

61 Sidna Ɛisa, mi yeẓra inelmaden-is sgermuden waygar-asen ɣef wayen i d-

inna, yenna-yasen: Issewhem-ikken waya? 

62 D acu ara tinim ihi mi ara teẓrem Mmi-s n wemdan yuɣal ɣer wanda yella di 

tazwara? 

63 D Ṛṛuḥ i d-ittaken tudert. Amdan ur ittaweḍ ɣer wacemma ma yettkel ɣef 

yiman-is. Imeslayen-agi i wen-d-nniɣ, d wigi i d Ṛṛuḥ, d wigi i d tudert. 

64 Lexṣara: Llan kra gar-awen ur numin ara! Si tazwara Sidna Ɛisa yeẓra anwi 

deg-sen ur numin ara, iẓra daɣen anwa ara t-ixedɛen. 

65 Inna-yasen daɣen: Daymi i wen-d-nniɣ: Ulac win i yzemren ad d-yas ɣur-i 

ma yella mačči d Baba Ṛebbi i s-d-issawlen. " 

66 Seg imiren, aṭas i t-iǧǧan seg inelmaden-is, rewlen fell-as. 

67 Sidna Ɛisa izzi ɣer tnac inelmaden-is, inna-yasen: Ur tebɣim ara ad tṛuḥem 

ula d kenwi? 

68 Semɛun Buṭrus irra-yas: A Sidi, anwa i ɣer ara nṛuḥ? D kečč i yesɛan 

imeslayen n tudert n dayem. 

69 Yernu nekni numen, neẓra belli d kečč i d Lmasiḥ i d-imqeddes n Yillu. 

70 Sidna Ɛisa inna-yasen: Mačči d nekk i kun-ixtaṛen di tnac yid-wen? Ɣas 

akken yiwen gar-awen d cciṭan. 

71 Inna-d akka ɣef Yudas, mmi-s n Semɛun n Qeṛyut, axaṭer d netta ara t-

ixedɛen, ɣas akken illa d yiwen si ger tnac inelmaden-is. 

John 7 

1 Deffir wayagi, Sidna Ɛisa ikemmel abrid-is iteddu di tmurt n Jlili. Ur ibɣi ara 

ad iṛuḥ ɣer tmurt n Yahuda, axaṭer imeqranen n wat Isṛail ttqelliben fell-as 
iwakken a t-nɣen. 

2 Lɛid i deg xeddmen wat Isṛail tiɛecciwin iqeṛṛeb-d. 

3 Dɣa atmaten-is nnan-as: Kker ad tṛuḥeḍ ɣer tmurt n Yahuda akken 

inelmaden-ik yellan dinna ad ẓren ayen i txeddmeḍ. 

4 Win yebɣan ad ittwissen, ur ilaq ara ad iffer ayen i yxeddem. Imi txeddmeḍ 

lecɣal-agi, sbeggen-d iman-ik ad k-walin akk yemdanen. 

5 Atmaten-is s yiman-nsen ur uminen ara yis. 

6 Sidna Ɛisa inna-yasen: Ma yella ɣur-wen iwweḍ-d lweqt, nekk ɣur-i mazal. 

7 Medden ur sɛin ara sebba swayes ara kun-keṛhen, keṛhen-iyi nekk imi d-

sbeggneɣ yir lecɣal-nsen. 

8 Kenwi ṛuḥet ad tɛeggdem, ma d nekk ur tedduɣ ara, imi lweqt-iw urɛad i d-

yusi. 

9 Mi sen-d-inna ayagi, iǧǧa-ten ṛuḥen, netta iqqim di tmurt n Jlili. 

10 Mi ṛuḥen watmaten-is ad ɛeggden, iṛuḥ ula d netta mbla ma isseɛlem yiwen. 

11 Deg ussan-nni n lɛid, imeqranen n wat Isṛail ttnadin fell-as, steqsayen anda 

yella. 

12 Lɣaci i d-yusan ad ɛeggden, bdan ttmeslayen fell-as. Kra deg-sen qqaren: D 

argaz n lxiṛ! Wiyaḍ qqaren: Awah! Ittkellix kan ɣef lɣaci! 

13 Yiwen ur d-ihdiṛ fell-as ɛinani axaṭer uggaden imeqranen n wat Isṛail. 

14 Mi gneṣṣef lɛid n iɛecciwen, Sidna Ɛisa yuli ɣer ufakan, ibda isselmad. 

15 At Isṛail wehmen, qqaren: Amek i yessen Tira iqedsen netta ur neɣri ara? 

16 Sidna Ɛisa inna-yasen: Ayen i sselmadeɣ mačči sɣur-i i d-ikka, ikka-d sɣur 

win i yi-d-iceggɛen. 

17 Win iqesden ad ixdem lebɣi n Yillu ad iɛqel ma yella ayen i sselmadeɣ ikka-

d sɣur Yillu neɣ d imeslayen-iw kan. 

18 Win iheddṛen s yisem-is ittqellib ad yawi cciɛa i yiman-is. Ma d win 

yettqelliben ad d-yawi cciɛa i win i t-d-iceggɛen iqqar tidett, ulac deg-s lexdeɛ. 

19 Musa iǧǧa-yawen-d ṭawrat, lameɛna ulac gar-awen win i tt-itebɛen! Acuɣer i 

tettqellibem a yi-tenɣem? 

20 Lɣaci nnan-as: Anwa akka i yebɣan ad ak-ineɣ? Waqila ikcem-ik lǧen! 

21 Sidna Ɛisa inna-yasen: Ɣef wayen akka xedmeɣ i twehmem? 

22 Meyzet ɣef wayagi: Nnbi Musa iǧǧa-yawen-d lextana ( ṭṭhaṛa ), lɛadda-agi 

mačči sɣur-s i d-tekka meɛna sɣur lejdud-is. Atan tqeblem tessextanem deg 
wass n westeɛfu. 

23 Ma yella tqeblem ad tesxetnem i weqcic deg ass n westeɛfu, iwakken ur 

tettxalafem ara ṭawrat n Musa, acuɣer terfam fell-i imi sseḥlaɣ amdan s 
lekmal-is deg wass n westeɛfu? 

24 Beṛkat! Ur ḥekkmet ara s wayen kan ttwalint wallen-nwen, lemdet ad 

tḥekmem s lḥeq. 

25 Kra imezdaɣ n temdint n Yirucalim wehmen, qqaren: Mačči d win akken i 

ttqelliben a t-nɣen? 

26 Atan iheddeṛ ɛinani zdat lɣaci, ur s-nnin acemma! Ɛni s tidett ɛeqlen-t 

imeqranen-nneɣ belli d netta dɣa i d Lmasiḥ? 

27 Argaz-agi neẓra ansi-t, lameɛna Lmasiḥ asmi ara d-yas yiwen ur iẓerr ansi 

ara d-ikk. 

28 Sidna Ɛisa inṭeq s ṣṣut ɛlayen, slan-as-d akk deg ufakan, yenna: Tessnem-

iyi yerna teẓram ansi i d-kkiɣ! Ur d-usiɣ ara s lebɣi-w, lameɛna d Bab n lḥeq i 
yi-d-iceggɛen; kenwi ur t-tessinem ara. 

29 Nekkini ssneɣ-t axaṭer sɣur-s i d-usiɣ yerna d netta i yi-d-iceggɛen. 

30 Bɣan a t-ṭṭfen imiren, meɛna yiwen ur isris afus-is fell-as imi ass-is urɛad d-

iwwiḍ. 

31 Aṭas n lɣaci si terbaɛt-nni i yumnen yis, qqaren: Mi ara d-yas Lmasiḥ, ɛni ad 

ixdem lbeṛhanat yugaren wigi? 

32 Ifariziyen wwin-d s lexbaṛ s wayen heddṛen lɣaci ɣef Sidna Ɛisa, dɣa 

lmuqedmin imeqranen aked ifariziyen ceggɛen iɛessasen a t-d-ṭṭfen. 

33 Sidna Ɛisa yenna i lɣaci: Mazal-iyi kra n lweqt yid-wen, syin akkin ad uɣaleɣ 

ɣer win i yi-d-iceggɛen. 

34 Ad tqellbem fell-i ur yi-tettafem ara imi ur tezmirem ara ad d-tasem ɣer 

wanda ara yiliɣ. 

35 At Isṛail qqaren waygar-asen: Anda akka ara iṛuḥ armi ur nettizmir ara a t-

naf? Ɛni ad iṛuḥ ɣer wat Isṛail imzerwaɛen ger leǧnas? Neɣ ibɣa ad isselmed 
leǧnas nniḍen? 

36 D acu i yebɣa ad d-yini mi d-iqqar: " ad tqellbem fell-i, ur yi-tettafem ara 

axaṭer ur tezmirem ara ad d-tasem ɣer wanda ara yiliɣ. " 

37 Ass aneggaru n lɛid yellan d ass yesɛan aṭas n lqima, Sidna Ɛisa ibedden 

ger lɣaci iɛeggeḍ yenna: 

38 Win iffuden ad d-yas ɣur-i ad isew; win yumnen yis-i d isaffen n waman 

yessidiren ara d-ittfeggiḍen seg-s, am akken yura di tira iqedsen. 

39 Sidna Ɛisa inna-d ayagi ɣef Ṛṛuḥ iqedsen ara yeččaṛen ulawen n wid 

yumnen yis. Di lweqt-nni, Ṛṛuḥ iqedsen mazal ur d-ittunefk ara axaṭer Sidna 
Ɛisa werɛad yekcim tamanegt-is. 

40 Ger lɣaci i s-d-islan, llan wid yeqqaren: Argaz-agi mbla ccekk d netta i d 

nnbi-nni ara d-yasen! 

41 Wiyaḍ qqaren: D netta i d Lmasiḥ! Ma d kra nniḍen qqaren: Izmer Lmasiḥ 

ad d-iffeɣ si tmurt n Jlili? 

42 Ur yuri ara belli: si dderya n Dawed, si taddart n Bitelḥem ansi i d-yefruri 

Dawed, ara d-yekk Lmasiḥ? 

43 S wakka i yebda ittimɣur lxilaf ger lɣaci ɣef Sidna Ɛisa. 

44 Kra deg-sen bɣan a t-ḥebsen lameɛna yiwen ur isris afus-is fell-as. 

45 Mi yuɣalen iɛessasen i d-ittwaceggɛen a t-ṭṭfen, lmuqedmin imeqranen d 

ifariziyen nnan-asen: Iwacu ur t-id-tewwim ara? 

46 Netni rran-asen: Di leɛmeṛ ur nesli i yiwen iheddeṛ am netta. 

47 Ifariziyen nnan-asen: Iseḥḥer-ikkun ula d kenwi? 

48 Teẓram yiwen si lecyux-nneɣ, neɣ seg ifariziyen i yumnen yis? 

49 Lameɛna lɣaci-agi ur nessin ara aṣaḍuf, menɛulit! 

50 Nikudim yellan d yiwen seg-sen, win akken i yṛuḥen deg iḍ ɣer Sidna Ɛisa, 

inna-yasen: 

51 Iserreḥ-aɣ uṣaḍuf-nneɣ a neḥkem ɣef yiwen uqbel a s-nsel neɣ uqbel a nẓer 

d acu n cceṛ i yexdem? 

52 Netni rran-as:Ula d kečč d ajlili? Qelleb mliḥ di tira iqedsen ad tafeḍ: " Ulac 

nnbi ara d-ikken si tmurt n Jlili. " 

53 Imiren, mkul yiwen yuɣal ɣer wexxam-is. 

John 8 

1 Sidna Ɛisa yuli ɣer iɣil uzemmur; 

2 azekka-nni, ṣṣbeḥ zik yuɣal ɣer ufakan. Lɣaci meṛṛa uzzlen-d ɣur-s. Sidna 

Ɛisa iqqim gar-asen, ibda isselmad-iten. 

3 Atnaya imusnawen n ṭawrat aked ifariziyen wwin-as-d yiwet n tmeṭṭut ṭṭfen-tt 

txeddem zzna. Sbedden-tt ger lɣaci akken a tt-iwali Sidna Ɛisa. 

4 Nnan-as: A Sidi, neṭṭef tameṭṭut-agi mi txeddem zzna. 

5 Deg uṣaḍuf, Musa yumeṛ-aɣ-d a neṛjem s idɣaɣen tameṭṭut am tagi alamma 

temmut. I keččini d acu ara tiniḍ? 

6 Steqsan-t iwakken a t-jeṛṛben, ttnadin sebba s wacu ara ccetkin fell-as. 

Sidna Ɛisa ikna, ittaru s uḍad-is di lqaɛa. 

7 Imi t-ḥeṛsen s usteqsi, ikker inna-yasen: Win deg-wen werǧin idnib a tt-iṛjem 

d amezwaru! 

8 Ikna daɣen ittaru di lqaɛa. 

9 Lɣaci-nni, mi slan annect-agi, bdan tixxiṛen yiwen yiwen, seg umɣaṛ armi d 

ameẓyan. Ǧǧan dinna Sidna Ɛisa weḥd-s di tlemmast n wefrag n ufakan 
iqedsen, netta d tmeṭṭut-nni. 

10 Dɣa irfed allen-is, inna-yas: A tameṭṭut, anda-ten widak-nni i d-iccetkan fell-

am? Ulac win iḥekmen fell-am? 

11 Tenna-yas: Ulac a Sidi! Sidna Ɛisa inna-yas: Ula d nekk ur ḥekkmeɣ ara fell-

am. Ṛuḥ, meɛna sya d asawen xḍu i ddnub. 

12 Sidna Ɛisa iheddeṛ i lɣaci yenna-yasen: D nekk i d tafat n ddunit, win ara yi-

tebɛen ur iteddu ara di ṭṭlam, lameɛna ad isɛu tafat n tudert. 

13 Ifariziyen nnan-as: Tettcehhideḍ ɣef yiman-ik, cchada-inek ur tṣeḥḥa ara. 

14 Sidna Ɛisa inna-yasen: --d tidett, ttcehhideɣ ɣef yiman-iw, lameɛna cchada-

inu tṣeḥḥa, axaṭer ẓriɣ ansi d-kkiɣ, ẓriɣ daɣen ɣer wanda tedduɣ. Ma d kenwi 
ur teẓrim ansi d-kkiɣ ur teẓrim anda tedduɣ. 

15 Kenwi tḥekkmem ɣef wiyaḍ s lɛeqliya n wemdan, ma d nekk ur ḥekkmeɣ ɣef 

yiwen. 

16 Ma yella iwwi-d lḥal ad ḥekmeɣ, ad ḥekkmeɣ s lḥeq axaṭer ur lliɣ ara weḥd-i, 

Baba Ṛebbi i yi-d-iceggɛen yella yid-i. 

17 Yura deg uṣaḍuf-nwen belli ma ddukklen sin inagan ɣef yiwet n cchada, 

cchada-nsen tettwaqbel. 

18 Atan nekk cehdeɣ-d ɣef yiman-iw, Baba i yi-d-iceggɛen d anagi fell-i. 

19 Netni nnan-as: Anda yella Baba-k? Irra-yasen: Ur yi-tessinem, ur tessinem 

Baba. Lemmer i yi-tessinem, tili tesnem Baba. 

20 Sidna Ɛisa inna-d annect-agi mi yesselmad deg ufakan, zdat wemkan anda 

srusun lweɛdat. Ula d yiwen ur isris afus-is fell-as axaṭer urɛad d-iwwiḍ wass-
is. 

21 Sidna Ɛisa yerna inna-yasen: Atan ad ṛuḥeɣ, ad tqellbem fell-i lameɛna ad 

temtem di ddnub-nwen, ur tezmirem ara ad d-tasem ɣer wanda ara ṛuḥeɣ. 

22 At Isṛail qqaren waygar-asen: Ahat ibɣa ad ineɣ iman-is imi ɣ-d-inna ur 

tezmirem ara ad d-tasem ɣer wanda ara ṛuḥeɣ? 

23 Sidna Ɛisa irra-yasen: Kenwi n lqaɛa nekk n igenwan; kenwi n ddunit-agi 

nekk mačči-yines. 

24 Daymi i wen-d-nniɣ ad temtem di ddnub-nwen. Atan ma ur tuminem ara belli 

nekk " d Win yellan, " ad temtem di ddnub-nwen. 

25 Nnan-as: Anwa-k keččini? Sidna Ɛisa irra-yasen: D win akken i wen-d-

qqareɣ si tazwara. 

26 Ɣef wayen i kun-iɛnan sɛiɣ aṭas ara d-iniɣ, aṭas ara ḥasbeɣ; win i yi-d-

iceggɛen d Bab n tidett, d ayen i sliɣ ɣur-s i d-ttɛawadeɣ di ddunit. 

27 Imi ur fhimen ara belli ɣef Baba Ṛebbi i sen-d-iheddeṛ, 

28 inna-yasen daɣen: Asmi ara tessaɛlim Mmi-s n wemdan, imiren ad tfiqem 

belli nekk " d Win yellan!" Ad tɛeqlem belli ur xeddmeɣ acemma s yiman-iw, 
lameɛna qqareɣ-d ayen i yi-isselmed Baba Ṛebbi. 

29 Win i yi-d-iceggɛen yella yid-i, ur yi-ttaǧa ara weḥd-i imi dayem xeddmeɣ 

lebɣi-s. 

30 Mi d-inna imeslayen-agi, aṭas i yumnen yis. 

31 Sidna Ɛisa yenna i wat Isṛail i yumnen yis: Ma teṭṭfem deg awal-iw ad tilim s 

tidett d inelmaden-iw. 

32 Ad tissinem tidett, tidett ara kun-issufɣen ɣer tlelli. 

33 Nnan-as: Nekni d tarwa n Ibṛahim. Di leɛmeṛ ur nelli d aklan n walebaɛḍ; 

amek i tzemreḍ ad d-tiniḍ: " Ad tesɛum tilelli "? 

34 Sidna Ɛisa irra-yasen: S tidett qqareɣ-awen: Kra n win ixeddmen ddnub d 

akli n ddnub. 

35 Aklan ur ttwaḥsaben ara n at wexxam ma d mmi-s n wexxam ittwaḥseb 

dayem n at wexxam. 

36 Ma yella d Mmi-s i wen-d-ifkan tilelli, ad tilim s tidett di tlelli. 

37 Ẓriɣ belli kenwi d tarwa n Ibṛahim, lameɛna tettnadim a yi-tenɣem axaṭer 

tugim ad tqeblem aselmed-inu. 

38 Nekk qqareɣ-d ayen ẓriɣ ɣer Baba, ma d kenwi txeddmem ayen i tlemdem 

sɣur babat-wen! 

39 At Isṛail rran-as: Babat-neɣ nekni, d Ibṛahim. Sidna Ɛisa inna-yasen: 

Lemmer d tidett d arraw n Ibṛahim i tellam, tili txeddmem lecɣal i yxeddem 
Ibṛahim; 

40 kenwi tettqellibem a yi-tenɣem, acuɣer? Axaṭer qqareɣ-awen-d tidett akken i 

tt-sliɣ ɣer Yillu. Ibṛahim di leɛmeṛ ur ixdim am kenwi! 

41 Kenwi txeddmem akken i yxeddem babat-wen! Netni rran-as: Ur nelli ara d 

arraw n leḥṛam; nesɛa yiwen n Ubabat kan: D Illu! 

42 Sidna Ɛisa inna-yasen: Lemmer Illu d Babat-wen, tili tḥemmlem-iyi axaṭer 

sɣur-s i d-kkiɣ, sɣur-s i d-usiɣ ɣur-wen. Ur d-usiɣ ara s yiman-iw lameɛna d 
netta i yi-d-iceggɛen. 

43 Acuɣer ur tfehhmem ara ayen i wen-d-qqareɣ? Axaṭer ur tezmirem ara ad 

tqeblem imeslayen-iw. 

44 Babat-wen d cciṭan yerna tebɣam ad txedmem lebɣi-s. Netta d bu tmegṛaḍ 

si tazwara, ur iṭṭif ara di tidett axaṭer ulac deg-s tidett. Mi ara iskiddib, 
ittmeslay-d seg ul-is imi d akeddab i yella; d netta i d bab n lekdeb. 

45 Lameɛna nekk qqareɣ-d tidett, daymi ur yi-tettamnem ara. 

46 Anwa deg-wen ara yi-d-issuksen ula yiwet n lɣelṭa? Ma nniɣ-d tidett, iwacu 

ur yi-tettamnem ara? 

47 Win yellan n Yillu, ismeḥsis i lehduṛ n Yillu. Kenwi ur tellim ara n Yillu, daymi 

ur tesmeḥsisem ara i wawal-is. 

48 At Isṛail nnan-as: Nesɛa lḥeq mi d-nenna kečč d asamari, yerna izdeɣ-ik 

uṛuḥani! 

49 Sidna Ɛisa irra-yasen: Ur yi-izdiɣ ara uṛuḥani. Nekk ttɛuzzuɣ Baba Ṛebbi, 

kenwi tḥeqṛem-iyi. 

50 Ur ttqellibeɣ ara tamanegt i yiman-iw, illa yiwen i tt-ittnadin, i yettḥasaben. 

51 A wen-iniɣ tidett: Win iḥerzen awal-iw ur ittmettat ara maḍi. 

52 At Isṛail nnan-as: Atan tura iban izdeɣ-ik uṛuḥani! Ibṛahim immut, lenbeya 

mmuten, kečč teqqareḍ: Win iḥerzen awal-iw ur ittmettat ara maḍi! 

53 Tugareḍ babat-neɣ Ibṛahim neɣ lenbeya meṛṛa i yemmuten? D acu i 

tḥesbeḍ iman-ik? 

54 Sidna Ɛisa irra-yasen: Ma fkiɣ tamanegt i yiman-iw, tamanegt-iw ur tesɛi ara 

azal. Win i yi-d-ittaken tamanegt d Baba, win akken i teqqarem "d Illu-nneɣ". 

55 Kenwi ur t-tessinem ara, nekkini ssneɣ-t. Ma nniɣ-d ur t-ssineɣ ara ad 

uɣaleɣ d akeddab am kenwi. Lameɛna ssneɣ-t yerna xeddmeɣ lebɣi-s. 

56 Babat-wen Ibṛahim ifṛeḥ mi yeẓra iteddu-d wass-iw, tura mi t-iẓra ifṛeḥ aṭas. 

57 At Isṛail nnan-as: Amek, urɛad tesɛiḍ xemsin iseggasen teqqareḍ walaɣ 

Ibṛahim? 

58 Sidna Ɛisa inna-yasen: Uqbel ad d-ilal Ibṛahim, lliɣ! 

59 Ɣef wannect-agi i d-ddmen wat Isṛail iblaḍen iwakken a t-ṛejmen. Sidna Ɛisa 

ikcem ger lɣaci, iffeɣ seg ufakan. 

John 9 

1 Deg ubrid-is, Sidna Ɛisa iwala yiwen wergaz, d aderɣal seg wasmi i d-ilul. 

2 Inelmaden-is steqsan-t nnan-as: A Sidi, iwacu i d-ilul wergaz-agi d aderɣal? 

Anwa i ydenben d netta neɣ d imawlan-is? 

3 Sidna Ɛisa irra-yasen: Tidderɣelt-agi ur d-tekki ara si ddnub-is neɣ si ddnub n 

imawlan-is, lameɛna iwakken medden meṛṛa ad ẓren ayen i yezmer Yillu a t-
ixdem. 

4 Skud mazal tafat n wass, ilaq-aɣ a nexdem lecɣal n win i yi-d-iceggɛen; 

iteddu-d yiḍ anda yiwen ur izmir ad ixdem. 

5 Skud mazal lliɣ di ddunit d nekk i d tafat n ddunit. 

6 Mi d-inna imeslayen-agi, Sidna Ɛisa issusef ɣer lqaɛa, ixleḍ akal s tsusaf-is, 

iḍla-t ɣef wallen n uderɣal-nni, 

7 inna-yas:Ṛuḥ ad tessirdeḍ di tala n Silwi ( Silwi lmeɛna-ines "amceggeɛ" ). 

Aderɣal-nni iṛuḥ ad d-issired, mi d-yuɣal, ittwali. 

8 Lǧiran-is aked wid i t-issnen itetter, qqaren: Argaz-agi mačči d win akken 

yettɣimin ɣer lqaɛa izga issutur tin n Ṛebbi? 

9 Kra qqaren: D netta. Wiyaḍ qqaren: Mačči d netta, d wayeḍ i yettemcabin 

ɣur-s. Ma d netta iqqar: D nekk s yiman-iw. 

10 Nnan-as: Ihi amek i d-ldint wallen-ik? 

11 Netta irra-yasen: Argaz-nni iwumi qqaren Ɛisa ixleḍ akal s tsusaf-is, iḍla-t i 

wallen-iw, inna-yi-d: " Ṛuḥ ad tessirdeḍ di tala n Silwi. " Mi ṛuḥeɣ ssardeɣ, 
imiren kan yuɣal-iyi-d yeẓri. 

12 Netni nnan-as: Anda-t wergaz-agi? Inna-yasen: Ur ẓriɣ ara anda yerra! 

13 Wwin argaz-nni yellan zik d aderɣal ɣer ifariziyen. 

14 Yuɣ lḥal deg wass n westeɛfu i yexleḍ Sidna Ɛisa akal s tsusaf-is, i s-d-irra 

iẓri i uderɣal-nni. 

15 Ifariziyen steqsan-t amek armi i t-d-yuɣal yeẓri. Netta inna-yasen:Ixleḍ akal 

s tsusaf-is, iḍla-t ɣef wallen-iw, ṛuḥeɣ ssardeɣ udem-iw, imiren kan uɣaleɣ 
ttwaliɣ. 

16 Ɣef wakka i nnan kra seg ifariziyen: Argaz-agi ur izmir ara ad d-ikk sɣur 

Yillu, imi ur ittqadaṛ ara lqanun n wass n westeɛfu. Ma d wiyaḍ qqaren: 
Lemmer d amednub i yella amek i yezmer ad ixdem lbeṛhanat am wigi? Ikker 
lxilaf ger lɣaci-nni, 

17 ifariziyen rnan steqsan daɣen aderɣal-nni yeḥlan: I kečč d acu ara d-tiniḍ 

deg wergaz-agi i k-d-ildin allen? Netta inna-yasen: Nekk ad d-iniɣ, argaz-agi d 
tidett d nnbi. 

18 Lameɛna imeqranen n wat Isṛail ugin ad amnen belli argaz-nni yella si zik d 

aderɣal, yuɣal ittwali. Uɣalen ceggɛen ɣer imawlan-is, usan-d. 

19 Steqsan-ten nnan-asen: Argaz-agi, d tidett d mmit-wen? D ṣṣeḥ ilul-d d 

aderɣal? Amek armi i yuɣal ittwali tura? 

20 Imawlan n uderɣal-nni nnan-asen: d tidett, d mmit-neɣ yerna ilul-d d aderɣal. 

21 Meɛna amek i yuɣal ittwali tura neɣ anwa i s-d-irran iẓri... ur neẓri ara! 

Steqsit-tt netta, d argaz i yella, izmer ad d-irr s yiman-is. 

22 Imawlan-is nnan-asen akka, axaṭer uggaden lecyux n wat Isṛail i yqesden 

ad sṭixṛen si lǧameɛ-nsen kra n win ara icehden belli Ɛisa d Lmasiḥ. 

23 Daymi i sen-nnan imawlan-is: " D argaz i yella, izmer ad irr s yiman-is." 

24 Ifariziyen ssawlen tikkelt tis snat i wergaz-nni iwumi d-yuɣal iẓri nnan-as: efk 

tamanegt i Yillu; nekni neẓra belli argaz-agi d amednub. 

25 Netta irra-yasen: Ur ẓriɣ ara ma d amednub i yella; nekk ẓriɣ yiwet lḥaǧa: " 

Lliɣ d aderɣal, tura ttwaliɣ ". 

26 Nnan-as daɣen: D acu i k-ixdem? Amek i k-d-ildi allen-ik? 

27 Irra-yasen: Nniɣ-awen-t-id yakan meɛna ur yi-d-semḥessem ara. Iwacu 

tebɣam a wen-t-id-ɛiwdeɣ? Ula d kenwi tebɣam ad tuɣalem d inelmaden-is? 

28 Regmen-t, nnan-as: D kečč i d anelmad-is, nekni d inelmaden n Musa. 

29 Neẓra belli Illu ihdeṛ-d i Musa, ma d wagi ur neẓri ara ansi i d-ikka. 

30 Argaz-nni irra-yasen: D ayen yessewhamen! Argaz ildi-yi-d allen, kenwi ur 

teẓrim ara ansi i d-ikka! 

31 Medden akk ẓran belli Illu ur d-iqebbel ara ddeɛwat n yemcumen, lameɛna 

iqebbel-d win i t-iḍuɛen, ixeddmen lebɣi-s. 

32 Seg wasmi i d-texleq ddunit werǧin nesli s yiwen ildi-d allen i win i d-ilulen d 

aderɣal. 

33 Lemmer argaz-agi mačči sɣur Yillu i d-ikka tili ur izmir ad ixdem acemma. 

34 Rran-as: Amek! Seg wasmi i d-luleḍ kečč di ddnub seg iḍarren armi d 

aqerruy, tura tusiḍ-d a ɣ-tesfehmeḍ? Dɣa qecɛen-t ( ḍerqen-t ) ɣer beṛṛa. 

35 Sidna Ɛisa isla belli qecɛen argaz-nni ɣer beṛṛa. Iṛuḥ ɣur-s, inna-yas: Ini-yi-d, 

tumneḍ s Mmi-s n wemdan? 

36 Irra-yas: Anwa-t a Sidi? Ini-yi-t-id iwakken ad amneɣ yis. 

37 Sidna Ɛisa inna-yas: Aql-ik tettwaliḍ-t s wallen-ik, d netta s yiman-is i d-

ittmeslayen yid-k tura. 

38 Argaz-nni inna-yas: Umneɣ a Sidi! Dɣa iɣli ɣef tgecrar zdat-s. 

39 Sidna Ɛisa yenna: D wagi i d lḥisab ɣef wacu i d-usiɣ ɣer ddunit: Wid ur 

nettwali ara ad walin, wid yettwalin ad uɣalen d iderɣalen. 

40 Kra n ifariziyen i yeslan i yimeslayen-is steqsan-t, nnan-as: Ihi ula d nekni d 

iderɣalen? 

41 Sidna Ɛisa irra-yasen: Lemmer d tidett d iderɣalen i tellam tili ulac ddnub 

fell-awen, lameɛna tura imi teqqarem nettwali, ddnub i yirawen-nwen. 

John 10 

1 -- S tidett a wen-d-iniɣ, win ur nkeččem ara si tewwurt ɣer wemṛaḥ ( leɛzib ) n 

wulli, iɛedda si ẓẓerb, winna d amakar yerna d aqeṭṭaɛ. 

2 Ma d win ikeččmen si tewwurt d netta i d ameksa n wulli. 

3 Aɛessas n wemṛaḥ ileddi tawwurt i umeksa, ulli sellent i ṣṣut-is, issawal-

asent s yismawen-nsent, issufuɣ-itent ɣer beṛṛa. 

4 Mi yessufeɣ tid akk yellan-ines, izeggir zdat-sent, ulli tabaɛent-tt axaṭer 

ssnent ṣṣut-is. 

5 D lmuḥal ad tebɛent abeṛṛani, ad rewlent fell-as imi ur ssinent ara ṣṣut n 

ibeṛṛaniyen. 

6 Sidna Ɛisa inna-yasen lemtel-agi, lameɛna ur fhimen ara ayen ibɣa a sen-

yini. 

7 Inna-yasen daɣen: S tidett qqareɣ-awen, d nekk i d tawwurt ansi ttɛeddayent 

wulli. 

8 Wid meṛṛa i d-yusan uqbel-iw d imakaren d iqeṭṭaɛen. Lameɛna ulli ur sen-

ḥessent ara. 

9 D nekk i d tawwurt. Win ara ikecmen seg-i ad ittusellek: Ad ikcem ad iffeɣ 

akken i s-ihwa, yerna ad yaf ayen ara yečč. 

10 Amakar ittas-d kan iwakken ad yaker, ad izlu, ad issenger. Nekk usiɣ-d 

iwakken ad fkeɣ tudert i wulli-inu, tudert s tugett ( ṭaqa ). 

11 D nekk i d ameksa n ṣṣeḥ. Ameksa n ṣṣeḥ ittsebbil tudert-is ɣef wulli-ines. 

12 Ma d win ur nelli ara d ameksa n wulli ur nelli ara d bab-nsent, d ameksa 

kan yettwaxelṣen, ireggel, ittaǧa ulli mi ara iwali uccen. Imiren uccen ad d-
izḍem ɣef wulli, ad yawi kra seg-sent yerna ad isserwel akk taqeḍɛit. 

13 Argaz-agi ixeddem akka imi d ameksa kan yettwaxelṣen, ur s-tewqiɛ ara 

deg wulli. 

14 Nekk d ameksa n ṣṣeḥ, ssneɣ ulli-inu netenti ssnent-iyi, 

15 akken i yi-issen Baba Ṛebbi i t-ssneɣ ula d nekk. Ttsebbileɣ tudert-iw ɣef 

wulli-inu. 

16 Sɛiɣ daɣen ulli nniḍen ur nelli ara seg wemṛaḥ-agi. Tigi daɣen ilaq a tent-id-

awiɣ, ad d-ḥessent i ṣṣut-iw, s wakka ad tili anagar yiwet n tqeḍɛit s yiwen 
umeksa. 

17 Baba iḥemmel-iyi imi ttsebbileɣ tudert-iw meɛna syin akkin a tt-d-rreɣ. 

18 Yiwen ur izmir a yi-ikkes tudert, ttsebbileɣ-tt s lebɣi-inu. Sɛiɣ tazmert a tt-

sebbleɣ, sɛiɣ daɣen tazmert a tt-d-rreɣ. D wagi i d lameṛ i yi-d-ifka Baba 
Ṛebbi. 

19 Mi d-inna imeslayen-agi, ikker daɣen lxilaf ger lɣaci. 

20 Aṭas deg-sen qqaren: Argaz-agi izdeɣ-it lǧen, idderwec, acuɣer i s-

tesmeḥsisem? 

21 Wiyaḍ qqaren: Win ittwamelken ur ittmeslay ara akka. Qqaṛen daɣen: Izmer 

lǧen ad d-irr iẓri i yiderɣalen? 

22 Iwweḍ-d lweqt anda i ttɛeggiden di temdint n Yirucalim lɛid n weɛzal n 

Lǧameɛ iqedsen; imiren d ccetwa. 

23 Sidna Ɛisa yella ittṛuḥu ittuɣal deg ufakan seddaw n wesqif n Sliman. 

24 Izzi-yas-d lɣaci, nnan-as: Ar melmi ara ɣ-teǧǧeḍ di ccekk? Ma d Lmasiḥ i 

telliḍ ini-yaɣ-t-id ɛinani! 

25 Sidna Ɛisa irra-yasen: Nniɣ-awen-t-id ur tuminem ara, yerna twalam lecɣal i 

xeddmeɣ s yisem n Baba: D lecɣal-agi i d-ittcehhiden fell-i. 

26 Kenwi ur tettamnem ara axaṭer ur tellim ara seg ulli-inu. 

27 Ulli-inu smeḥsisent i ṣṣut-iw, ssneɣ-tent yerna tabaɛent-iyi-d. 

28 Ttakeɣ-asent tudert n dayem, ur ttmettatent ara maḍi, yiwen ur izmir a tent-

ikkes seg ufus-iw. 

29 Baba i yi-tent-id-ifkan yugar kullec, win yellan ger ifassen-is, yiwen ur izmir a 

s-t-id-ikkes 

30 axaṭer nekk d Baba, d yiwen. 

31 Jemɛen-d daɣen idɣaɣen akken a t-nɣen. 

32 Ikker Sidna Ɛisa inna-yasen: Xedmeɣ zdat-wen aṭas n lecɣal yelhan 

yessewhamen, s tezmert n Baba; ɣef wanwa deg-sen i tebɣam a yi-tenɣem s 
iblaḍen? 

33 At Isṛail nnan-as: Mačči ɣef ccɣel yelhan i nebɣa ad ak-neṛjem, lameɛna imi 

i tkeffreḍ! Axaṭer kečč yellan d amdan terriḍ iman-ik d Illu. 

34 Sidna Ɛisa irra-yasen: Ɛni ur yuri ara deg uṣaḍuf-nwen: nniɣ: Kenwi d 

iṛebbiten! 

35 Yiwen ur izmir ad inkeṛ ayen i d-nnant tira iqedsen. Ma yella aṣaḍuf-nwen 

isemma "iṛebbiten" wid iwumi i d-ittuceggeɛ wawal n Yillu, 

36 amek armi teqqarem fell-i kefṛeɣ mi d-nniɣ " nekk d Mmi-s n Yillu, " ɛni 

mačči d Baba i yi-xtaṛen, i yi-d-iceggɛen ɣer ddunit? 

37 Lemmer ur xeddmeɣ ara lecɣal n Baba tili ur teḥwaǧem ara ad tamnem yis-

i. 

38 Lameɛna ma xeddmeɣ-ten, ɣas akken ur tebɣim ara ad tamnem yis-i, amnet 

s lecɣal-iw akken ad teẓrem, ad tfehmem belli Baba yella deg-i nekk lliɣ di 
Baba. 

39 Ɣef imeslayen-agi, lecyux n at Isṛail ɛerḍen a t-ṭṭfen lameɛna irwel-asen. 

40 Syenna Sidna Ɛisa iṛuḥ ɣer tama nniḍen n wasif n Yarden, ɣer wemkan-nni 

anda i yesseɣḍes Yeḥya lɣaci, iqqim dinna kra n wussan. 

41 Aṭas i d-yusan ɣur-s, qqaren waygar-asen: Yeḥya ur ixdim ula d yiwen 

lbeṛhan, lameɛna ayen akk i d-inna ɣef wergaz-agi d tidett. 

42 Dinna, aṭas n lɣaci i yumnen yis. 

John 11 

1 Di taddart n Bitanya, llant snat n tyestmatin, Marṭa d Meryem aked gmat-sent 

Laɛẓar; 

2 Meryem, d tin akken i ydehnen iḍarren n Sidna Ɛisa s leɛṭer terna tesfeḍ-iten 

s ucebbub-is; tesɛa gma-s Laɛẓar, ihlek inṭer. 

3 Issetma-s ceggɛent ɣer Sidna Ɛisa a s-inin: A Sidi, atan weḥbib-ik yuḍen. 

4 Mi yesla Sidna Ɛisa s lexbaṛ-agi yenna: Lehlak-agi ur iṣṣawaḍ ara ɣer lmut, 

lameɛna ad d-isbeggen tamanegt n Yillu; yis daɣen ara d-tban tmanegt n Mmi-
s n Yillu. 

5 Sidna Ɛisa iḥemmel aṭas Marṭa, Meryem aked Laɛẓar. 

6 Ɣas akken isla s Laɛẓar yuḍen, yerna iqqim sin wussan deg wemkan-nni 

anda yella. 

7 Dɣa yenna i yinelmaden-is: Yyaw a nuɣalet ɣer tmurt n Yahuda. 

8 Nnan-as: A Sidi, mačči aṭas aya seg mi ttnadin wat Isṛail ad ak-nɣen s 

iblaḍen, tura tebɣiḍ ad tuɣaleḍ ɣer dinna? 

9 Sidna Ɛisa yerra-yasen: Ɛni ur llint ara tnac n swayeɛ deg wass? Ma ileḥḥu 

yiwen deg wass ur t-kkaten ara wuguren axaṭer tella tafat, ittwali abrid. 

10 Lameɛna ma ileḥḥu deg iḍ ad imḍerkal axaṭer ulac tafat. 

11 Mi d-inna ayagi, yerna yenna-yasen: Aḥbib-nneɣ Laɛẓar tewwi-t tnafa, ad 

ṛuḥeɣ a t-d-ssakiɣ. 

12 Nnan-as inelmaden-is: A Sidi, ma d taguni i yeṭṭes ihi ad d-ikker. 

13 Sidna Ɛisa yenna-d ayagi ɣef lmut n Laɛẓar, netni nwan ɣef tguni i d-

immeslay. 

14 Dɣa yenna-yasen ɛinani: Laɛẓar immut, 

15 yerna feṛḥeɣ ɣef ddemma-nwen imi ur lliɣ ara dinna di teswiɛt-nni, axaṭer 

ayagi d ayen ara yernun di liman-nwen. Yyaw tura a nṛuḥet ɣur-s. 

16 Ṭuma iwumi qqaren Akniw, yenna i yinelmaden nniḍen: Yyaw a neddut ula 

d nekni iwakken a nemmet yid-s. 

17 Mi qṛib ad yaweḍ ɣer dinna, Sidna Ɛisa isla belli ṛebɛa wussan aya seg mi i 

meḍlen Laɛẓar. 

18 Ad ilin wazal n tlata kilumitrat ger taddart n Bitanya d temdint n Yirucalim. 

19 Daymi aṭas n lɣaci i d-yusan ɣer Marṭa d Meryem a tent-ṣebbṛen ɣef lmut n 

gmat-sent. 

20 Akken kan i tesla Marṭa belli Sidna Ɛisa iteddu-d ɣer taddart, tuzzel ɣur-s a 

t-temmager. Ma d Meryem teqqim deg wexxam. 

21 Marṭa tenna i Sidna Ɛisa: A Sidi, lemmer dagi i telliḍ, tili gma ur immut ara. 

22 Lameɛna ẓriɣ ula d tura, ayen akk ara tessutreḍ i Yillu ad ak-t-id-iqbel. 

23 Sidna Ɛisa inna-yas: Gma-m ad d-yuɣal ɣer tudert. 

24 Marṭa terra-yas: Ẓriɣ ad d-yuɣal ɣer tudert ass aneggaru, ass n ḥeggu n 

lmegtin. 

25 Sidna Ɛisa inna-yas: D nekk i d ḥeggu, d nekk i d tudert. Win ara yamnen 

yis-i ad yidir ɣas ma yemmut. 

26 Yal amdan yeddren, yumnen yis-i, ur ittmettat ara maḍi. Tumneḍ s wannect-

agi? 

27 Marṭa tenna-yas: Umneɣ a Sidi, d kečč i d Lmasiḥ, d kečč i d Mmi-s n Yillu, 

win akken i ylaqen ad d-yas ɣer ddunit. 

28 Syenna, Marṭa tṛuḥ tessawel i weltma-s Meryem tenna-yas s tuffra: Sidna 

Ɛisa iwweḍ-d, ibɣa ad kkem-iẓer. 

29 Mi tesla s lexbaṛ-agi, tekker Meryem tuzzel ɣer Sidna Ɛisa. 

30 Yuɣ lḥal urɛad i d-ikcim ɣer taddart, mazal-it deg umkan-nni anda akken i t-

temmuger Marṭa. 

31 Wid yellan ttṣebbiṛen deg-s deg wexxam, mi tt-walan tekker teffeɣ s tazzla, 

ḍefṛen-tt, nwan ɣer uẓekka i tṛuḥ iwakken ad tettru ɣef gma-s. 

32 Mi tewweḍ Meryem ɣer wemkan anda yella Sidna Ɛisa, akken kan i t-twala, 

teɣli ɣer iḍarren-is tenna: A Sidi, lemmer dagi i telliḍ tili gma ur immut ara. 

33 Mi tt-iwala tettru nettat d wid yellan yid-s, Sidna Ɛisa ijreḥ wul-is, tergagi 

tasa-s. 

34 Inna-yasen: Anda i t-tmeḍlem? Netni rran-as: Yya-d ad twaliḍ a Sidi. 

35 Dɣa Sidna Ɛisa yettru. 

36 Mi t-walan ittru, nnan: Walit acḥal i t-iḥemmel! 

37 Ma d kra deg-sen qqaren: Netta i d-irran iẓri i uderɣal, ur issaweḍ ara ad 

issemneɛ Laɛẓar si lmut! 

38 Sidna Ɛisa tejreḥ tasa-s tikkelt tis snat. Mi wwḍen ɣer uẓekka yellan d lɣaṛ 

imedlen s yiwen weẓru d ameqran, 

39 Sidna Ɛisa yenna: Kkset aẓru-yagi! Marṭa weltma-s n lmegget-nni tenna: A 

Sidi, ṛebɛa wussan aya seg mi yettwamḍel, ad yili yebda ittriḥ! 

40 Sidna Ɛisa irra-yas: Ur m-d-nniɣ ara ma tumneḍ ad twaliḍ tamanegt n Yillu? 

41 Kksen aẓru-nni, dɣa Sidna Ɛisa irfed allen-is ɣer igenni yenna: Tanemmirt-ik 

a Baba Ṛebbi axaṭer tqebleḍ taẓallit-iw. 

42 Nekkini ẓriɣ tqebbleḍ-iyi-d daymen, lameɛna nniɣ-d akka ɣef ddemma n wid 

i yi-d-izzin dagi iwakken ad amnen belli d kečč i yi-d-iceggɛen. 

43 Imiren kan iɛeggeḍ s lǧehd yenna: A Laɛẓar, ffeɣ-d syenna! 

44 Ataya lmegget-nni iffeɣ-d seg uẓekka, iḍarren-is d ifassen-is ttlen, udem-is 

iɣumm s lekfen. Sidna Ɛisa yenna i wid yellan dinna: Kkset-as lekfen, teǧǧem-
t ad iṛuḥ! 

45 Aṭas seg widak-nni i d-iddan d Meryem umnen s Sidna Ɛisa mi walan ayen 

yexdem. 

46 Kra deg-sen ṛuḥen ɣer ifariziyen ṣṣawḍen-asen lexbaṛ. 

47 Lmuqedmin imeqranen d ifariziyen nnejmaɛen deg wexxam n ccṛeɛ, nnan: 

D acu ara nexdem? Argaz-agi ixdem aṭas n lbeṛhanat, 

48 ma neǧǧa-t ad ikemmel akka, lɣaci akk ad amnen yis; ad d-asen iṛumaniyen 

a ɣ-kksen afakan-nneɣ d tmurt-nneɣ. 

49 Kayif yellan aseggas-nni d lmuqeddem ameqran, 

50 inṭeq inna-yasen: Ur teẓrim ara belli axiṛ ad immet yiwen ɣef wegdud wala 

ad tenger akk tmurt? 

51 Ayagi mačči sɣur-s i d-ikka meɛna imi i yella d lmuqeddem ameqran 

aseggas-nni. Daymi i s-d-iweḥḥa Sidi Ṛebbi belli ilaq ad immet Sidna Ɛisa ɣef 
wegdud. 

52 Mačči kan ɣef wegdud-is ara yemmet meɛna akken ad isdukkel arraw n 

Yillu i yemzerwaɛen di ddunit meṛṛa, a ten-ijmeɛ d yiwen wegdud. 

53 Ass-nni dɣa i ɛewwlen ( qesden ) lmuqedmin imeqranen ad nɣen Sidna 

Ɛisa. 

54 Seg wass-nni, Sidna Ɛisa ijbed iman-is ɣef lɣaci. Iṛuḥ Syenna ɣer taddart n 

Ifṛayim i d-izgan d tama uneẓruf, isɛedda dinna kra n wussan netta d 
inelmaden-is. 

55 Akken i d-teqṛeb Tfaska n leslak, aṭas n lɣaci i d-ittasen si mkul tamurt ɣer 

temdint n Yirucalim akken ad ssizedegen iman-nsen uqbel Tafaska-nni. 

56 Lɣaci-nni ttqelliben ɣef Sidna Ɛisa, ttemseqsayen deg ufakan qqaren: D acu 

i twalam? Ad d-yas ad iɛegged? 

57 Yuɣ lḥal lmuqedmin imeqranen d ifariziyen nebhen-d nnan: Win yeẓran 

anda yella Ɛisa-nni, ilaq ad d-issiweḍ lexbaṛ i yiɛessasen akken a t-ṭṭfen. 

John 12 

1 Setta n wussan uqbel Tafaska n leslak, Sidna Ɛisa iṛuḥ ɣer Bitanya, taddart n 

Laɛẓar win akken i d-isseḥya si lmut. 

2 At wexxam n Laɛẓar heggan-as imensi. Marṭa tqeddec, Laɛẓar iqqim ɣer 

imensi aked Sidna Ɛisa. 

3 Meryem teddem-d azgen n litra n leɛṭer yeṣfan ɣlayen nezzeh, tesmar-it ɣef 

iḍarren n Sidna Ɛisa, tesfeḍ-iten s ucebbub-is; axxam meṛṛa iččuṛ d rriḥa n 
leɛṭer-nni. 

4 Yudas n Qeṛyut, yiwen seg inelmaden-is, win akken ara t-ixedɛen inṭeq-d 

yenna: 

5 Acuɣer ur nezzenz ara leɛṭer-agi s telt meyya n iṣurdiyen iwakken a ten-

nefṛeq i yigellilen? 

6 Mi d-inna annect-agi mačči d igellilen i t-iɣaḍen meɛna ibɣa ad yawi idrimen-

nni, axaṭer d amakar i yella. D netta i d amḍebbeṛ ɣef idrimen-nsen, ittaker-
iten. 

7 Dɣa Sidna Ɛisa inna-yas: Anfet-as! Leɛṭer-agi thegga-t i wass n temḍelt-iw. 

8 Igellilen a ten-tesɛum daymen gar-awen! Ma d nekk, ur yi-tseɛɛum ara 

daymen yid-wen. 

9 Yuɣ lḥal lɣaci slan belli Sidna Ɛisa di taddart n Bitanya i yella. Dɣa d tirebbaɛ 

i d-iṛuḥen ɣur-s, mačči kan iwakken a t-ẓren netta, meɛna bɣan ad ẓren Laɛẓar 
i d-isseḥya si lmut. 

10 Ɣef wannect-a, lmuqedmin imeqranen qesden ad nɣen ula d Laɛẓar. 

11 Axaṭer ɣef ddemma-ines aṭas n lɣaci i sen-iwexxṛen uɣalen umnen s Sidna 

Ɛisa. 

12 Azekka-nni, aṭas n lɣaci i d-yusan ad ɛeggden di temdint n Yirucalim. Slan 

belli Sidna Ɛisa iteddu-d ɣer temdint. 

13 Kksen-d tiseḍwa ( ticiṭwin ) n tezdayt, ṛuḥen a t-mmagren, tteddun 

ttɛeggiḍen: Ḥusana! Ittubarek win i d-yusan s yisem n Sidi Ṛebbi! Ittubarek 
ugellid n wat Isṛail! 

14 Sidna Ɛisa yufa yiwen n wejḥiḥ, irkeb fell-as akken yura di tira iqedsen: 

15 Ur ttaggad a tamdint n Siyun, atan ugellid-im yusa-d, irkeb-d ɣef wejḥiḥ 

mmi-s n teɣyult. 

16 Imiren inelmaden-is ur fhimen ara ayen iḍerrun, lameɛna asmi i yekcem 

Sidna Ɛisa di tamanegt-is, mmektan-d belli ayen akk yuran fell-as iḍra yerna 
ittwakemmel. 

17 Wid akk i yḥedṛen aked Sidna Ɛisa asmi i yessawel i Laɛẓar ad d-iffeɣ seg 

uẓekka mi i t-d-isseḥya si lmut, cehden-d ɣef wayen ẓran; 

18 ɣef wannect-agi aṭas n lɣaci i d-yusan ɣur-s imi slan s lbeṛhan i yexdem. 

19 Imi walan akkenni, ifariziyen nnan waygar-asen: Twalam tura: Ur nezmir i 

wacemma, lɣaci akk tabaɛen-t! 

20 Ger widak-nni i d-yusan ad ɛeggden di temdint n Yirucalim, llan kra n 

iyunaniyen. 

21 Iyunaniyen-agi ṛuḥen ɣer Filibus ajlili n taddart n Bitsayda, nnan-as: A sidi, 

nebɣa a nẓer Sidna Ɛisa! 

22 Filibus ixebbeṛ Andriyus, dɣa ddukklen i sin a s-inin i Sidna Ɛisa. 

23 Netta irra-yasen-d: Iwweḍ-d lweqt i Mmi-s n wemdan ad ikcem di tmanegt-

is. 

24 S tidett, nniɣ-awen: Aɛeqqa n yired yeɣlin deg wakal ma ur immut ara ad 

iqqim weḥd-s, lameɛna ma yemmut ad ifti, ad d-ifk aṭas n iɛeqqayen. 

25 Win yettḥadaren ɣef tudert-is a s-tṛuḥ, ma d win ur nettḥebbiṛ ara fell-as di 

ddunit-agi a tt-yaf i tudert n dayem. 

26 Win yebɣan ad iqdec fell-i, a yi-d-itbeɛ. Anda bɣuɣ iliɣ, aqeddac-iw ad yili 

yid-i. Win iqeddcen fell-i, Ṛebbi a t-iɛuzz. 

27 Atan tura ul-iw itḥeyyeṛ; d acu ara d-iniɣ? A Baba sellek-iyi si teswiɛt-agi? 

Nekk ẓriɣ ɣef teswiɛt-agi i d-usiɣ iwakken a tt-qableɣ! 

28 A Baba, sbeggen-d tamanegt-ik! Dɣa tenṭeq-d yiwet n taɣect seg igenni, 

tenna-d: Sbeggneɣ-d yakan tamanegt-iw yerna mazal a tt-id-sbeggneɣ. 

29 Wid yuɣ lḥal dinna slan i ṣṣut-nni, ɣilen d ṛɛud. Wiyaḍ qqaren d lmalayek i s-

d-immeslayen. 

30 Sidna Ɛisa yenna-yasen: Mačči ɣur-i i d-tenṭeq taɣect-agi, tenṭeq-d ɣur-wen. 

31 Tura ara yeḍru lḥisab n ddunit. Tura ara yettwiqceɛ umesbaṭli n ddunit-a. 

32 Ma d nekk mi ara ttwirefdeɣ sennig lqaɛa, ad d-awiɣ imdanen meṛṛa ɣur-i. 

33 S imeslayen-agi, Sidna Ɛisa ibɣa ad d-isbeggen amek ara yemmet. 

34 Lɣaci nnan-as: Ccariɛa tenna-d belli Lmasiḥ ad yidir i dayem. Amek i d-

tenniḍ " Mmi-s n wemdan ilaq ad ittwirfed sennig lqaɛa "? Ini-yaɣ-d ihi anwa i d 
Mmi-s n wemdan? 

35 Sidna Ɛisa inna-yasen: Tafat mazal-itt gar-awen i kra n lweqt kan, lḥut skud 

tella uqbel ad kun-iṭṭef ṭṭlam, axaṭer win ileḥḥun di ṭṭlam ur iẓri ara anda iteddu. 

36 Skud tesɛam tafat, amnet yis akken ad tuɣalem d arraw n tafat. Mi d-inna 

imeslayen-agi, Sidna Ɛisa iḍerref iman-is anda ulac lɣaci. 

37 Ɣas akken aṭas n lbeṛhanat i yexdem Sidna Ɛisa zdat-sen, netni ugin ad 

amnen. 

38 S wakka i yettwikemmel wayen i d-inna nnbi Iceɛya: A Sidi Ṛebbi, anwa i 

yumnen s wayen i d-nbecceṛ, i wumi d-tettwabeggen tezmert n Sidi Ṛebbi? 

39 Acuɣer ur zmiren ara ad amnen? D nnbi Iceɛya i d-innan daɣen: 

40 Ṛebbi isderɣel-iten, isɣeṛ ulawen-nsen, daymi allen-nsen ur ttwalint ara, 

lefhama-nsen teqfel, ugin ad d-uɣalen ɣer webrid, akken a ten-sseḥluɣ. 

41 Nnbi Iceɛya inna-d ayagi ɣef Sidna Ɛisa mi ywala tamanegt-is. 

42 Ula seg imeqranen n wat Isṛail aṭas i yumnen yis; lameɛna ɣef ddemma n 

ifariziyen, ur bɣin ara ad d-sbeggnen liman-nsen, axaṭer uggaden a ten-
sṭixxṛen si lǧameɛ. 

43 Ḥemmlen ccan i d-itekken sɣur yemdanen wala win i d-itekken sɣur Yillu. 

44 Sidna Ɛisa issaɛli taɣect-is yenna: Win yumnen yis-i, mačči yis-i i yumen, 

meɛna yumen s win i yi-d-iceggɛen. 

45 Win i yi-iwalan, iwala win i yi-d-iceggɛen. 

46 Nekk usiɣ-d d tafat ɣer ddunit, kra n win yumnen yis-i, ur ittɣimi ara di ṭṭlam. 

47 Win yeslan i wawal-iw ur nexdim ara ayen i d-nniɣ mačči d nekk ara t-

iḥasben, axaṭer ur d-usiɣ ara akken ad ḥasbeɣ ddunit, meɛna usiɣ-d a tt-
sellkeɣ. 

48 Kra n win i yi-ḥeqṛen ur neḥsib ara imeslayen-iw, ittuḥaseb yakan: D awal-

agi i d-nniɣ ara t-iḥasben ass aneggaru. 

49 Imeslayen-agi mačči sɣur-i i d-kkan: Baba i yi-d-iceggɛen, d netta i yi-d-ifkan 

ayen i ylaqen a t-d-iniɣ d wayen ara slemdeɣ. 

50 Daymi nniɣ-awen: Aselmed ɣef i yi-d-iweṣṣa Baba, d tudert n dayem. Nekk 

sselmadeɣ kan ayen i yi-d-inna Baba. 

John 13 

1 Uqbel Tafaska n leslak, Sidna Ɛisa iẓra belli tewweḍ-d teswiɛt i deg ara 

yeffeɣ si ddunit, akken ad iṛuḥ ɣer Baba-s. Ɣef wannect-agi, isbeggen-d 
leḥmala-ines i yinelmaden-is yellan di ddunit, yerna iǧǧa-yasen-d lmeɛna d 
tameqrant. 

2 Llan tetten imensi n Tfaska, cciṭan ikcem yakan deg wul n Yudas, mmi-s n 

Semɛun n Qeṛyut, iwelleh-it ad ixdeɛ Sidna Ɛisa, a t-izzenz. 

3 Sidna Ɛisa iẓra belli Baba Ṛebbi yerra kullec ger ifassen-is, iẓra sɣur Yillu i d-

yusa, ɣur-s ara yuɣal. 

4 Ikker ɣef imensi, ikkes abeṛnus-is, iddem-d yiwen ubeḥnuq ( ucettiḍ ) ibges 

yis. 

5 Syenna, ismar-d aman ɣer yiwet n tbaqit, ibda issirid iḍarren n inelmaden-is, 

isfeḍ-iten s ubeḥnuq-nni i ycudd ɣef wammas-is. 

6 Mi yewweḍ ɣer Semɛun Buṭrus yenna-yas-d: A Sidi, d kečč ara yi-ssirden 

iḍarren? 

7 Sidna Ɛisa irra-yas: Ayen xedmeɣ akka ur t-tfehhmeḍ ara tura, ɣer zdat ara t-

tfehmeḍ. 

8 Buṭrus inna-yas: Ala! D lmuḥal a yi-tessirdeḍ iḍarren-iw! Sidna Ɛisa inna-yas: 

Ma ur k-ssardeɣ ara iḍarren-ik ur d-iqqim wacemma i ɣ-icerken. 

9 Semɛun Buṭrus inna-yas: A Sidi, ihi ur yi-ssirid ara iḍarren kan, ssired-iyi ula 

d ifassen d uqerruy-iw. 

10 Sidna Ɛisa inna-yas: Win yessarden yakan d azedgan, anagar iḍarren-is i 

yeḥwaǧ a ten-issired axaṭer zeddig meṛṛa. Kenwi aql-ikken zeddigit lameɛna 
mačči akken ma tellam dagi. 

11 Sidna Ɛisa iẓra yakan win akken ara t-ixedɛen, daymi i yenna i yinelmaden-

is: " kenwi ur zeddigit ara irkul. " 

12 Mi sen-issared iḍarren-nsen, irra abeṛnus-is, yuɣal ɣer wemkan-is yenna-

yasen: Tfehmem ayen akka i wen-xedmeɣ neɣ ala? 

13 Tessawalem-iyi: D aselmad, d Ssid, tesɛam lḥeq axaṭer d tidett! 

14 Ma yella nekk yellan d aselmad, d Ssid, ssardeɣ-awen iḍarren-nwen, ilaq-

awen ad tettemsiridem iḍarren waygar-awen. 

15 Fkiɣ-awen-d lemtel iwakken ula d kenwi ad txedmem akken i wen-xedmeɣ. 

16 S tidett nniɣ-awen: Aqeddac ur yugar ara Ssid-is, amceggeɛ ur yugar ara 

win i t-d-iceggɛen. 

17 Amarezg-nwen ma tessnem ayagi, awi-d kan a t-txedmem. 

18 Mačči fell-awen meṛṛa i d-nniɣ ayagi: Ssneɣ widak i xtaṛeɣ. Lameɛna ilaq ad 

ittwikemmel wayen yuran: Win yeččan aɣrum yid-i, yuɣal-iyi d aɛdaw. 

19 Nniɣ-awen-t-id si tura uqbel ad d-yaweḍ, iwakken asmi ara d-iḍru ad 

tamnem belli nekk "d Win yellan. " 

20 A wen-iniɣ tidett: Win iqeblen win ara d-ceggɛeɣ d nekk i yeqbel, win ara yi-

qeblen iqbel Win i yi-d-iceggɛen. 

21 Seg mi i d-inna annect-agi, Sidna Ɛisa itḥeyyeṛ, dɣa yenna ɛinani: A wen-d-

iniɣ s tidett, yiwen deg-wen a yi-ixdeɛ. 

22 Inelmaden-is tḥeyyṛen, qqimen ttemyexzaṛen waygar-asen. Kul yiwen iqqar 

deg wul-is: Ɣef anwa i d-inna imeslayen-agi? 



199 

 

© Association Chrétienne d’Expression Berbère - ACEB. 
 

 
 

 

23 Yiwen deg-sen, anelmad-nni i yḥemmel Sidna Ɛisa, iqqim ɣer lmakla ɣer 

tama-s. 

24 Semɛun Buṭrus iwehha-yas akken a t-isteqsi ɣef wanwa i d-ittmeslay. 

25 Anelmad-nni ikna ɣer Sidna Ɛisa, inna-yas: A Sidi, ɣef wanwa deg-neɣ i d-

tettmeslayeḍ? 

26 Sidna Ɛisa irra-yas: Ad ssisneɣ ( seyyiɣ ) talqimt n weɣṛum di teṛbut-agi, win 

iwumi ara tt-fkeɣ, d winna ara yi-ixedɛen. Sidna Ɛisa issasen talqimt n 
weɣṛum, dɣa ifka-tt i Yudas mmi-s n Semɛun n Qeṛyut. 

27 Akken kan i yeṭṭef Yudas talqimt-nni, cciṭan ikcem ul-is. Sidna Ɛisa inna-yas: 

Ayen ara txedmeḍ ɣiwel xdem-it! 

28 Ger wid yellan yid-s, yiwen ur ifhim acuɣer i s-inna ayagi. 

29 Imi d Yudas i yettsewwiqen fell-asen, kra seg inelmaden nwan iwekkel-it 

akken ad d-iqḍu i lɛid neɣ ad iseddeq i yigellilen. 

30 Akken kan i yeṭṭef talqimt-nni, Yudas iffeɣ seg wexxam; yuɣ lḥal iɣli-d yiḍ. 

31 Mi yeffeɣ Yudas, Sidna Ɛisa yenna: Tura ara d-tban tmanegt n Mmi-s n 

wemdan, yis ara yettwiɛuzz Yillu. 

32 Imi yis ara yettwiɛuzz, Illu daɣen ad iɛuzz Mmi-s n wemdan yerna qṛib ad d-

iḍru. 

33 A tarwa ɛzizen, mazal-iyi gar-awen i kra n lweqt kan. Ad tnadim fell-i, yerna 

akken i nniɣ i wat Isṛail: "Ur tettizmirem ara ad d-tasem ɣer wanda ara ṛuḥeɣ", 
a wen-t-id-iniɣ daɣen tura i kenwi. 

34 A wen-d-fkeɣ yiwen n lameṛ d ajdid: " myeḥmalet waygar-awen. Akken i 

kun-ḥemmleɣ, myeḥmalet waygar-awen. " 

35 Ma temyeḥmalem waygar-awen, lɣaci meṛṛa ad kun-ɛeqlen belli d 

inelmaden-iw i tellam. 

36 Semɛun Buṭrus isteqsa-t inna-yas: A Sidi, ɣer wanda ara tṛuḥeḍ? Sidna Ɛisa 

inna-yas: Ur tezmireḍ ara ad tedduḍ tura ɣer wanda ara ṛuḥeɣ, lameɛna ɣer 
zdat a yi-d-tebɛeḍ. 

37 Buṭrus inna-yas: A Sidi, acuɣer ur zmireɣ ara ad dduɣ tura? Aql-iyi wejdeɣ 

ad sebbleɣ iman-iw fell-ak. 

38 Sidna Ɛisa irra-yas: Tqebleḍ ad tsebbleḍ iman-ik fell-i? Ad k-iniɣ tidett: 

Uqbel ad iskuɛ uyaziḍ a yi-tnekkṛeḍ tlata iberdan. 

John 14 

1 Kkset anezgum seg ulawen-nwen. Amnet s Yillu, amnet daɣen yis-i. 

2 Deg wexxam n Baba aṭas n tmezduɣin i yellan, ad ṛuḥeɣ a wen-heggiɣ 

amkan; lemmer ulac, tili nniɣ-awen-t-id. 

3 Mi ara wen-heggiɣ amkan, ad d-uɣaleɣ ad kun-awiɣ yid-i akken anda lliɣ ad 

tilim ula d kenwi. 

4 Tessnem abrid yettawin ɣer wanda i ttedduɣ. 

5 Ṭuma inna-yas: A Sidi, ur neẓri ara ɣer wanda ara tṛuḥeḍ, amek i tebɣiḍ a 

nissin abrid? 

6 Sidna Ɛisa inna-yas: D nekk i d abrid, i d tidett, i d tudert. Yiwen ur d-ittas ɣer 

Baba anagar yis-i. 

7 Ma tessnem-iyi, ad tissinem ula d Baba. Atan tura tessnem-t yakan yerna 

teẓram-t. 

8 Filbas inṭeq-d, inna-yas: A Sidi, sken-aɣ-d kan Baba Ṛebbi beṛka-yaɣ. 

9 Sidna Ɛisa inna-yas: Amek, lweqt akk i sɛeddaɣ yid-wen mazal ur yi-tessineḍ 

ara a Filbas! Win i yi-iwalan, iwala Baba. Amek armi teqqareḍ: "Sken-aɣ-d kan 
Baba Ṛebbi " 

10 Mazal ur tumineḍ ara belli nekk lliɣ di Baba, Baba yella deg-i? Ayen i wen-d-

qqareɣ ur d-ikki ara sɣur-i: Baba yella deg-i, d netta i yxeddmen lecɣal-agi-
ines. 

11 Amnet-iyi, nekk lliɣ di Baba, Baba yella deg-i; neɣ mulac, amnet xerṣum ɣef 

ddemma n lecɣal i twalam xedmeɣ-ten. 

12 A wen-iniɣ tidett: Win yumnen yis-i, ad ixdem ula d netta lecɣal i xeddmeɣ, 

yerna ad ixdem akteṛ axaṭer ad ṛuḥeɣ ɣer Baba. 

13 Ayen akk ara tessutrem s yisem-iw a t-xedmeɣ iwakken tamanegt n Baba 

Ṛebbi ad d-tban s Mmi-s. 

14 A wen-t-id-ɛiwdeɣ: Ma tessutrem kra s yisem-iw a t-xedmeɣ. 

15 Ma tḥemmlem-iyi, ḥerzet lewṣayat-iw. 

16 Nekk ad ssutreɣ i Baba a wen-d-ifk Amɛiwen nniḍen ara yilin yid-wen i 

dayem: 

17 d Ṛṛuḥ n tidett, win akken ur tezmir ddunit a t-teqbel axaṭer ur t-twala ur t-

tessin. Kenwi tessnem-t axaṭer yella yid-wen yerna ad yili deg-wen. 

18 Ur kun-ttaǧaɣ ara d igujilen, ad d-uɣaleɣ ɣur-wen. 

19 Drus i yi-d-iqqimen di ddunit; ddunit ur tettɛawad ara a yi-tẓer, ma d kenwi a 

yi-twalim axaṭer ddreɣ yerna ula d kenwi ad tidirem. 

20 Ass-nni ad tfehmem belli nekk lliɣ di Baba, ad teẓrem daɣen belli kenwi 

tellam deg-i nekk lliɣ deg-wen. 

21 Win i yi-ḥemmlen s tidett, d win i yeṭṭfen lewṣayat-iw yerna iḥrez-itent. Win i 

yi-ḥemmlen a t-iḥemmel Baba, nekk daɣen a t-ḥemmleɣ yerna ad d-sbeggneɣ 
iman-iw ɣur-s. 

22 Yuda ( mačči Yudas n Qeṛyut ), yenna-yas: A Sidi, acuɣer i nekni kan i 

tebɣiḍ ad d-sbeggneḍ iman-ik, mačči i ddunit meṛṛa? 

23 Sidna Ɛisa yerra-yas: Win i yi-ḥemmlen ad ixdem ayen i d-nniɣ, Baba daɣen 

a t-iḥemmel! Ad d-nas i sin ɣur-s, a nezdeɣ ɣur-s. 

24 Ma d win ur yi-nḥemmel ara ur ixeddem ara ayen i d-nniɣ. Awal-agi i teslam 

mačči sɣur-i i d-ikka meɛna d awal n Baba i yi-d-iceggɛen. 

25 Qqaṛeɣ-awen-d akk annect-agi skud mazal-iyi yid-wen. 

26 Lameɛna Amɛiwen, Ṛṛuḥ iqedsen ara d-iceggeɛ Baba s yisem-iw, a wen-

isselmed kullec yerna a wen-d-ismekti ayen akk i wen-d-nniɣ. 

27 Ad ṛuḥeɣ meɛna a wen-d-ǧǧeɣ lehna, d lehna-w ara wen-d-fkeɣ. Lehna ara 

wen-d-fkeɣ mačči am lehna i d-tettak ddunit.Daymi i wen-d-qqareɣ ur 
ttaggadet ara, kkset anezgum seg ulawen-nwen. 

28 Teslam-d mi wen-d-nniɣ ad ṛuḥeɣ meɛna ad d-uɣaleɣ ɣur-wen. Lemmer 

tḥemmlem-iyi, tili tfeṛḥem imi teẓram ɣer Baba ara ṛuḥeɣ, axaṭer Baba yugar-
iyi. 

29 Xebbṛeɣ-kkun-id ɣef wannect-agi tura uqbel ad iḍru iwakken mi ara d-iḍru 

ad tamnem. 

30 Sya d asawen, ur seɛɛuɣ ara lweqt ad mmeslayeɣ yid-wen imi Amesbaṭli n 

ddunit-agi atan iteddu-d. Ur iḥkim ara deg-i, 

31 meɛna ilaq imdanen n ddunit-a ad ɛeqlen belli ḥemmleɣ Baba yerna 

xeddmeɣ akken i yi-d-yumeṛ. Yyaw kkret a nṛuḥet syagi. 

John 15 

1 Nekk, d tara n tidett, yerna d Baba i tt-ixeddmen. 

2 Yal isegmi yeṭṭfen deg-i ur d-nettak ara lfakya, igeẓẓem-it, ma d isegman i d-

ittakken lfakya, iferres-iten akken ad d-fken lfakya s waṭas. 

3 Akka ula d kenwi i teṣfam s uselmed i wen-d-fkiɣ. 

4 Ilit deg-i, nekk ad iliɣ deg-wen. Isegmi ur izmir ara ad d-ifk lfakya weḥd-s ma 

ur iṭṭif ara ɣer tara. Akken daɣen kenwi, ma ur teṭṭifem ara deg-i ur tettizmirem 
ara ad d-tefkem lfakya. 

5 Nekk d tara, kenwi d isegman-is. Win yellan deg-i nekk lliɣ deg-s, ad d-ifk 

lfakya s waṭas, axaṭer mbla nekk ur tettizmirem ad txedmem acemma. 

6 Win ur neṭṭif ara deg-i ad ittwiḍegger ɣer beṛṛa n tfeṛṛant am isegmi 

yettwagezmen. Mi ara qqaren isegman, ad ttwijemɛen iwakken a sen-ceɛlen 
times ad ṛɣen. 

7 Ma teṭṭfem deg-i yerna awal-iw izdeɣ deg-wen, ssutret ayen i tebɣam ad kun-

id-yaweḍ. 

8 Ma tettakem-d lfakya s tugett tesbegginem-d belli d tidett d inelmaden-iw i 

tellam; akka ara d-tban tmanegt n Baba i yemdanen. 

9 Akken i yi-iḥemmel Baba i kun-ḥemmleɣ ula d nekk; dumet di tayri-inu. 

10 Ma tḥerzem lumuṛat-iw ad tdumem di tayri-w, akken ḥerzeɣ lumuṛ n Baba 

yerna dumeɣ di tayri-s. 

11 Nniɣ-awen-d akk ayagi iwakken lfeṛḥ-iw ad kun-iččaṛ ula d kenwi, dɣa lfeṛḥ-

nwen ad innekmal. 

12 Atan ihi lameṛ ara wen-d-fkeɣ: " Myeḥmalet waygar-awen akken i kun-

ḥemmleɣ nekkini. " 

13 Ulac tayri yugaren tin n win ara isebblen tudert-is ɣef yeḥbiben-is. 

14 Aql-ikkun d iḥbiben-iw ma txeddmem ayen i wen-d-umṛeɣ. 

15 Sya ɣer zdat ur kun-ḥettbeɣ ara d iqeddacen, axaṭer aqeddac ur iẓri ara d 

acu i yxeddem Bab-is. Tura aql-ikkun d iḥbiben-iw axaṭer slemdeɣ-awen ayen 
akk i d-lemdeɣ ɣer Baba. 

16 Mačči d kenwi i yi-xtaṛen meɛna d nekk i kun-ixtaṛen; ceggɛeɣ-kkun iwakken 

ad d-tefkem lfakya, lfakya ara idumen. S wakka, Baba Ṛebbi a wen-iqbel kra n 
wayen ara s-tessutrem s yisem-iw. 

17 Atan ihi lameṛ ara wen-d-fkeɣ: " Myeḥmalet waygar-awen". 

18 Ma yella tekṛeh-ikkun ddunit ilaq ad teẓrem belli tekṛeh-iyi uqbel-nwen. 

19 Lemmer n ddunit i tellam tili tḥemmel-ikkun imi d ayla-s. Lameɛna kenwi 

mačči n ddunit, axaṭer d nekk i kun-id-ixtaṛen si tlemmast n ddunit, daymi i 
kun-tekṛeh. 

20 Mmektit-d ayen i wen-d-nniɣ: Aqeddac werǧin yugar Bab-is. Ma qehṛen-iyi 

ad kun-qehṛen ula d kenwi; ma ḥerzen imeslayen-iw ad ḥerzen imeslayen-
nwen. 

21 Ɣef ddemma-w ara xedmen akka, axaṭer ur ssinen ara win i yi-d-iceggɛen. 

22 Lemmer ur d-usiɣ ara, lemmer ur sen-d-mmeslayeɣ ara tili ulac ddnub fell-

asen lameɛna tura ddnub i yirawen-nsen. 

23 Win i yi-keṛhen ikṛeh daɣen Baba. 

24 Lemmer ur xdimeɣ ara gar-asen ayen werǧin ixdem yiwen, tili ulac ddnub 

fell-asen. Meɛna tura, ɣas akken ẓran kullec, ttkemmilen keṛhen-iyi am nekk 
am Baba. 

25 Axaṭer ilaq ad ittwikemmel wayen yuran deg uṣaḍuf-nsen: Keṛhen-iyi mbla 

sebba. 

26 Mi ara d-yas umɛiwen, win akken ara wen-d-ceggɛeɣ sɣur Baba Ṛebbi, 

Ṛṛuḥ n tidett ara d-yasen sɣur-s, netta s yiman-is ara d-icehden fell-i. 

27 Kenwi daɣen ad tuɣalem d inagan-iw axaṭer tellam yid-i si tazwara. 

John 16 

1 Nniɣ-awen-d akk annect-agi iwakken ur tɣellim ara. 

2 Axaṭer, ad kun-stixṛen si lǧwameɛ, yerna ad d-yas lweqt anda wid ara kun-

inɣen ad ɣilen d asfel i fkan i Yillu. 

3 Ad ssiwḍen ɣer wannect-agi imi ur yi-ssinen nekk, ur ssinen Baba. 

4 Nniɣ-awen-d akk ayagi tura iwakken asmi ara ssiwḍen ɣer wannect-agi, ad 

d-temmektim belli nniɣ-awen-t-id uqbel ad d-iḍru. Ur wen-t-id-nniɣ ara si 
tazwara axaṭer mazal-iyi lliɣ yid-wen. 

5 Tura ad ṛuḥeɣ ɣer win i yi-d-iceggɛen; atan yiwen deg-wen ur yi-d-isteqsa ɣer 

wanda ara ṛuḥeɣ. 

6 Imi i wen-d-nniɣ akka, leḥzen iččuṛ ulawen-nwen. 

7 A wen-iniɣ tidett, ilha-yawen ma ṛuḥeɣ axaṭer ma ur ṛuḥeɣ ara, amɛiwen ur d-

ittas ara ɣur-wen, meɛna ma ṛuḥeɣ a wen-t-id-ceggɛeɣ. 

8 Mi ara d-yas, ad d-isbeggen i yemdanen belli ɣelḍen ɣef wayen yeɛnan 

ddnub, lḥeq, d lḥisab n Ṛebbi. 

9 Ɣelḍen ɣef wayen yeɛnan ddnub, imi ugin ad amnen yis-i; 

10 ɣef wayen yellan d lḥeq imi tedduɣ ɣer Baba yerna ur tettuɣalem ara a yi-

twalim; 

11 ɣelṭen ɣef wayen yeɛnan lḥisab n Ṛebbi, imi amesbaṭli n ddunit-agi 

ittuḥaseb yakan. 

12 Aṭas n lewṣayat i mazal a wen-tent-d-iniɣ, lameɛna di teswiɛt-agi ur sent-

tezmirem ara. 

13 Asmi ara d-yas Ṛṛuḥ n tidett, ad kun-iseddu di tidett akken tella, ayen ara 

wen-d-yini mačči sɣur-s i d-ikka meɛna ad d-immeslay ɣef wayen akk i yesla 
yerna ad kun-id-ixebbeṛ ɣef wayen akk ara yeḍrun ɣer zdat. 

14 Ad d-isbeggen tamanegt-iw axaṭer sɣur-i ara d-yawi ayen akk ara wen-d-

yini. 

15 Ayla n Baba d ayla-w ula d nekk. Daymi i wen-d-nniɣ sɣur-i ara d-yawi ayen 

akk ara wen-d-yini. 

16 Di kra n lweqt ur yi-tettwalim ara, kra n lweqt mbeɛd ad tuɣalem a yi-twalim. 

17 Dɣa kra seg inelmaden-is ttemseqsayen, qqaren: D acu i yebɣa a ɣ-d-yini 

mi i d-iqqar: " Kra n lweqt ur yi-tettwalim ara, kra n lweqt mbeɛd ad tuɣalem a 
yi-twalim ", neɣ mi ɣ-d-yenna: "Ad ṛuḥeɣ ɣer Baba"? 

18 Nnan daɣen: D acu i d lmeɛna n " Kra n tallit kan " ɣef i ɣ-d-immeslay? Ur 

nefhim ara d acu i yebɣa ad d-yini! 

19 Sidna Ɛisa ifhem belli bɣan a t-steqsin, dɣa inna-yasen:Tettmesteqsayem 

ɣef wayen i bɣiɣ ad d-iniɣ s imeslayen-agi: " Tallit kan i mazal ur yi-tettwalim 
ara, tallit mbeɛd a yi-twalim "; 

20 nniɣ-awen s tidett: Kenwi ad tettrum, ad tmeǧdem, ma d imdanen n ddunit-a 

ad feṛḥen aṭas. Kenwi ad teṛwum lqeṛḥ meɛna lqeṛḥ-nwen ad yuɣal d lfeṛḥ. 

21 Mi ara d-terbu tmeṭṭut tettenɛettab aṭas di teswiɛt-nni, lameɛna akken kan 

ara twali llufan-is ilul-d tettu lqeṛḥ-is imi lfeṛḥ-is d ameqran. 

22 Kenwi daɣen aql-ikkun tettwaqeṛḥem tura meɛna ad d-uɣaleɣ ad kun-ẓreɣ, 

imiren ulawen-nwen ad ččaṛen d lfeṛḥ; lfeṛḥ-agi yiwen ur izmir a wen-t-ikkes. 

23 Mi ara d-yas wass-nni ur tettuɣalem ara a yi-testeqsim. A wen-iniɣ s tidett: 

Ayen akk ara tessutrem i Baba s yisem-iw a wen-t-id-iqbel. 

24 Ar tura ur tessutrem acemma s yisem-iw. Ssutret a wen-d-ittunefk akken 

lfeṛḥ-nwen ad innekmal. 

25 Ayen akk i wen-d-nniɣ, nniɣ-awen-t-id s lemtul. Ad d-yas lweqt ur a wen-d-

ttmeslayeɣ ara akka, a wen-d-hedṛeɣ ɛinani ɣef wayen yeɛnan Baba. 

26 Ass-nni ad tdeɛɛum ɣer Baba s yisem-iw, yerna ur wen-d-qqareɣ ara belli ad 

dɛuɣ ɣer Baba fell-awen. 

27 Axaṭer Ababat s yiman-is iḥemmel-ikkun imi i yi-tḥemmlem, yerna tumnem 

belli sɣur Yillu i d-kkiɣ. 

28 D tidett usiɣ-d sɣur Baba, usiɣ-d ɣer ddunit, ma d tura ad ǧǧeɣ ddunit ad 

uɣaleɣ ɣer Baba. 

29 Inelmaden-is nnan-as: Atan tura tettmeslayeḍ-aɣ-d ɛinani mačči s lemtul. 

30 Tura neẓra belli tessneḍ kullec imi uqbel ad d-nehdeṛ teẓriḍ ɣef wacu i 

nebɣa ad ak-nesteqsi. Ɣef wayagi i numen belli sɣur Yillu i d-tusiḍ. 

31 Sidna Ɛisa irra-yasen: Tura tumnem! 

32 Atan iteddu-d lweqt yerna iwweḍ-d, ad temfaṛaqem ɣer mkul tama a yi-

teǧǧem weḥd-i. Lameɛna ur lliɣ ara weḥd-i axaṭer Baba yella yid-i. 

33 Ilaq-iyi a wen-d-iniɣ daɣen annect-agi akken ad tafem deg-i talwit. Ad 

tɛeddim si teswiɛin n ddiq di ddunit, ad tneɛtabem meɛna ṣebṛet! Nekk ɣelbeɣ 
ddunit. 

John 17 

1 Mi d-inna imeslayen-agi, Sidna Ɛisa irfed allen-is ɣer igenni, yenna: A Baba, 

iwweḍ-d lweqt! Efk tamanegt i Mmi-k iwakken Mmi-k ad ak-ifk tamanegt! 

2 Tefkiḍ-as tazmert ɣef yemdanen n ddunit meṛṛa akken ad ifk tudert n dayem i 

wid akk i s-d-tefkiḍ. 

3 Tudert n dayem: D asmi ara issinen yemdanen belli d kečč i d Illu awḥid, Illu 

n tidett, ad issinen daɣen Ɛisa Lmasiḥ, win akken i d-tceggɛeḍ. 

4 Sbeggneɣ-d tamanegt-ik di ddunit mi kfiɣ ccɣel-nni ɣef i yi-twekkleḍ. 

5 Tura a Baba, ɛuzz-iyi s tmanegt-ik, tin akken i sɛiɣ asmi lliɣ ɣur-k uqbel ad d-

texleq ddunit! 

6 Sbeggneɣ-d isem-ik i yemdanen akk i yi-d-tefkiḍ si ddunit. Llan d ayla-k, 

tuɣaleḍ tefkiḍ-iyi-ten-id; netni ḥerzen awal-ik. 

7 Tura ẓran belli ayen akk i yi-d-tefkiḍ sɣur-k i d-ikka; 

8 axaṭer ssawḍeɣ-asen-d awal-ik akken yella, yerna qeblen-t. Ẓran d tidett 

sɣur-k i d-kkiɣ yerna umnen d kečč i yi-d-iceggɛen. 

9 Deɛɛuɣ ɣur-k fell-asen. Ur deɛɛuɣ ara ɣef yemdanen nniḍen lameɛna ɣef wid 

i yi-d-tefkiḍ, axaṭer netni d ayla-k. 

10 Ayen yellan d ayla-w inek, ayen yellan d ayla-k, inu. Tamanegt-iw tettfeǧǧiǧ 

deg-sen. 

11 Qṛib tura ad ffɣeɣ si ddunit, a n-ṛuḥeɣ ɣur-k meɛna netni ad qqimen di 

ddunit. A Baba, ay Imqeddes! Ḥerz-iten s tezmert n yisem-ik, isem-nni i yi-d-
tefkiḍ iwakken ad uɣalen d yiwen, akken nella nekk yid-k d yiwen. 

12 Seg wasmi lliɣ gar-asen, ḥerzeɣ-ten s tezmert n yisem-ik, isem-agi i yi-d-

tefkiḍ. Ḥerzeɣ-ten, yiwen deg-sen ur iḍaɛ anagar win i ylaq ad iḍiɛ, iwakken 
tira iqedsen ad nnekmilent. 

13 Tura a n-uɣaleɣ ɣur-k, qqareɣ-d akk annect-agi skud mazal-iyi di ddunit, 

akken ad ččaṛen wulawen-nsen d lfeṛḥ am lfeṛḥ-iw ikemlen. 

14 Fkiɣ-asen awal-ik meɛna at ddunit keṛhen-ten axaṭer am nekk am 

inelmaden-iw ur nelli ara n ddunit. 

15 Ur k-d-ssutreɣ ara akken a ten-tekkseḍ si ddunit, meɛna a ten-tmenɛeḍ si 

cciṭan. 

16 Netni mačči n ddunit, akken ula d nekk ur lliɣ ara n ddunit. 

17 Ḥerz-iten di tidett; d awal-ik i d tidett. 

18 Akken i yi-d-tceggɛeḍ ɣer ddunit, nekk daɣen a ten-ceggɛeɣ. 

19 Ɣef yisem-ik ad sebbleɣ iman-iw fell-asen, iwakken ula d netni ad sebblen 

iman-nsen ɣef tidett. 

20 Mačči fell-asen kan i deɛɛuɣ, deɛɛuɣ daɣen ɣef wid akk ara yamnen yis-i s 

cchada n inelmaden-iw. 

21 Ad k-ssutreɣ a Baba ad uɣalen akk d yiwen. Akken telliḍ deg-i a Baba nekk 

daɣen lliɣ deg-k, ad uɣalen d yiwen iwakken at ddunit ad amnen belli d kečč i 
yi-d-iceggɛen. 

22 Fkiɣ-asen tamanegt i yi-d-tefkiḍ iwakken ad uɣalen d yiwen, akken nella 

nekk yid-k d yiwen: 

23 nekk deg-sen, kečč deg-i. Ad uɣalen akk d yiwen, iwakken at ddunit meṛṛa 

ad amnen belli d kečč i yi-d-iceggɛen, yerna tḥemmleḍ-ten akken i yi-
tḥemmleḍ! 

24 A Baba bɣiɣ wid meṛṛa i yi-d-tefkiḍ ad ilin yid-i anda ara yiliɣ, ad walin 

tamanegt i yi-d-tefkiḍ axaṭer tḥemmleḍ-iyi uqbel ad d-texleq ddunit. 

25 A Baba, Kečč yellan d aḥeqqi at ddunit ur k-ssinen ara ma d nekk ssneɣ-k, 

wigi ẓran belli d kečč i yi-d-iceggɛen. 

26 Sbeggneɣ-k-id ɣur-sen yerna mazal ad ak-d-sbeggneɣ, iwakken tayri akk i 

yi-d-tefkiḍ ad tili deg-sen, nekk daɣen ad iliɣ deg-sen. 

John 18 

1 Mi yfukk taẓallit, Sidna Ɛisa ikker iṛuḥ netta d inelmaden-is, zegren iɣzer n 

Sidṛun. Dinna tella yiwet n tmazirt kecmen ɣur-s. 

2 Yudas ara t-ixedɛen issen mliḥ amkan-nni, axaṭer Sidna Ɛisa innum ittṛuḥu 

ɣer dinna netta d inelmaden-is. 

3 Yudas iwwi-d yid-s tarbaɛt n lɛeskeṛ aked iɛessasen n lǧameɛ; ceggɛen-ten-

id lmuqedmin imeqranen d ifariziyen, wwḍen-d ɣer tmazirt-nni. Wwin-d yid-sen 
tiftilin, isufa aked leslaḥ. 

4 Sidna Ɛisa yeẓran akk ayen ara yeḍrun yid-s, iqeṛṛeb ɣur-sen inna-yasen: 

Ɣef wanwa i tettnadim? 

5 Netni rran-as: Nettnadi ɣef Ɛisa anaṣari! Sidna Ɛisa inna-yasen: D nekkini. 

Yudas, win akken ara t-ixedɛen yuɣ-it lḥal gar-asen. 

6 Imi i sen-inna Sidna Ɛisa " d nekkini ", uɣalen akk ɣer deffir, ɣlin ɣer lqaɛa. 

7 Sidna Ɛisa isteqsa-ten daɣen yenna: Ɣef wanwa i tettnadim? Netni rran-as: 

Ɣef Ɛisa anaṣari! 

8 Sidna Ɛisa yerna inna-yasen: Nniɣ-awen-d d nekk! Ma d nekk i ɣef tettnadim, 

ǧǧet widak-agi ad ṛuḥen. 

9 Akka i yeḍra wawal-nni i d-inna yakan: " Ur sruḥeɣ ula d yiwen seg widak i yi-

d-tefkiḍ. " 

10 Semɛun Buṭrus ijbed-d ajenwi, iwwet yis aqeddac n lmuqeddem ameqran, 

igzem-as ameẓẓuɣ ayeffus. Aqeddac-agi isem-is Malxus. 

11 Sidna Ɛisa yenna i Buṭrus: Err ajenwi-inek ɣer titar-is (teɣlaft-is). Ɛni ur ilaq 

ara ad sweɣ taqbuct n leɛtab i yi-d-ifka Baba? 

12 Lɛeskeṛ aked iɛessasen n lǧameɛ ṭṭfen Sidna Ɛisa, 

13 wwin-t ittwarez ɣer wexxam n Ḥanna aḍeggal n Kayif yellan d lmuqeddem 

ameqran aseggas-nni. 

14 Kayif d win akken i sen-innan i wat Isṛail: " Axiṛ ad immet yiwen kan ɣef 

wegdud. " 

15 Semɛun Buṭrus, netta d yiwen unelmad nniḍen tebɛen Sidna Ɛisa. Anelmad-

agi yessen lmuqeddem ameqran s yiman-is; itbeɛ Sidna Ɛisa mi t-wwin ɣer 
wefrag n wexxam n lmuqeddem ameqran, 

16 ma d Buṭrus iqqim di beṛṛa ɣer tama n tewwurt. Anelmad-nni yessnen 

lmuqeddem ameqran yuɣal iffeɣ-d, ihdeṛ-as i tɛessast n tewwurt, dɣa 
tessekcem Buṭrus. 

17 Taqeddact-nni yettɛassan tawwurt, tenna i Buṭrus: Ur telliḍ ara ula d kečč 

seg inelmaden n wergaz-agi? Buṭrus irra-yas: Xaṭi, ur lliɣ ara seg-sen! 

18 Iqeddacen aked iɛessasen ceɛlen times di lkanun, zzin-as iwakken ad 

sseḥmun axaṭer d asemmiḍ. Buṭrus iqeṛṛeb ɣur-sen ad iẓẓiẓen ( ad isseḥmu ) 
ula d netta. 

19 Lmuqeddem ameqran ibda isteqsay Sidna Ɛisa ɣef wayen yeɛnan 

inelmaden-is d uselmed-ines. 

20 Sidna Ɛisa inna-yas: Hedṛeɣ ɛinani zdat lɣaci, slemdeɣ di lǧameɛ n wat 

Isṛail, slemdeɣ daɣen deg ufakan anda i yettnejmaɛ lɣaci, ur hdiṛeɣ ara s 
tuffra. 

21 Iwacu i yi-testeqsayeḍ? Steqsi widak i yi-slan amek i sen-hedṛeɣ, netni ẓran 

akk ayen i d-nniɣ. 

22 Mi d-inna ayagi, yiwen uɛessas yellan zdat-s, iwwet-it s useṛfiq, inna-yas: 

Akka ara d-thedṛeḍ i lmuqeddem ameqran? 

23 Sidna Ɛisa inna-yas: Ma nniɣ-d ayen ixesṛen, ini-yi-d d acu-t; ma yella d 

tidett i d-nniɣ, acuɣer i yi-tewteḍ? 

24 Imiren Ḥanna iceggeɛ Sidna Ɛisa ittwarez ɣer Kayif, lmuqeddem ameqran. 

25 Semɛun Buṭrus mazal-it iqqim iẓẓiẓin deg wemkan-nni, iluɛa-t-id yiwen inna-

yas:I kečč, ur telliḍ ara d yiwen seg inelmaden n wergaz-agi? Buṭrus inkeṛ 
inna-yas: Xaṭi, ur lliɣ ara seg-sen! 

26 Yiwen seg iqeddacen n lmuqeddem ameqran, yettilin i win akken iwumi 

yegzem Semɛun Buṭrus ameẓẓuɣ, iwehha-d ɣur-s inna-yas: Ur k-ẓriɣ ara yid-s 
di tmazirt? 

27 Lameɛna Buṭrus inkeṛ daɣen. Imiren kan iskuɛ uyaziḍ. 

28 Mi d-ffɣen sɣur Kayif, lecyux n wat Isṛail wwin Sidna Ɛisa ɣer lḥakem Bilaṭus; 

yuɣ lḥal d tafrara. Wid i t-iwwin ur kcimen ara ɣer daxel n lbeṛj ( sṛaya ) n 
Bilaṭus, iwakken ad qqimen d izedganen i wučči n imensi n Tfaska n leslak. 

29 Daymi i d-iffeɣ ɣur-sen Bilaṭus, isteqsa-ten yenna: D acu i yexdem wergaz-

agi? 

30 Rran-as: Lemmer ur ixdim ara ayen n diri, tili ur k-t-id-nettawi ara. 

31 Bilaṭus inna-yasen: Atan ɣur-wen, ḥekmet fell-as s uṣaḍuf-nwen! Netni 

nnan-as: Nekni ur nezmir ara a neḥkem ɣef yiwen s lmut! 

32 Ayagi, iwakken ad iḍru wayen i d-inna Sidna Ɛisa ɣef lmut i t-ittṛaǧun. 

33 Bilaṭus ikcem ɣer wexxam n ccṛeɛ akken ad icaṛeɛ Sidna Ɛisa; isteqsa-t, 

inna-yas:D kečč i d agellid n wat Isṛail? 

34 Sidna Ɛisa irra-yas: Illa win i k-t-id-innan neɣ d kečč i t-d-innan s yiman-ik? 

35 Bilaṭus irra-yas: Tḥesbeḍ-iyi n wat Isṛail nekkini? D lmuqedmin imeqranen d 

wat n tmurt-ik i k-d-iwwin ɣur-i! D acu i txedmeḍ? 

36 Sidna Ɛisa irra-yas: Tagelda-w mačči n ddunit-agi. Lemmer tagelda-w n 

ddunit-agi tili iqeddacen-iw nnuɣen akken ur d-ɣelliɣ ara ger ifassen n 
imeqranen n wat Isṛail. S tidett tagelda-w mačči n dagi. 

37 Bilaṭus inna-yas: Ihi d agellid i telliḍ? Sidna Ɛisa irra-yas: Tenniḍ-t-id s 

yiman-ik, d agellid i lliɣ! Luleɣ-d yerna usiɣ-d ɣer ddunit-agi akken ad d-cehdeɣ 
ɣef tidett. Win iḥemmlen tidett, ismeḥsis i wayen i d-qqareɣ. 

38 Bilaṭus inna-yas: D acu i d tidett? Mi s-d-inna ayagi, Bilaṭus yuɣal ɣer wat 

Isṛail inna-yasen: Nekk, ur ufiɣ ara sebba swayes ara ḥekmeɣ ɣef wergaz-agi. 

39 Meɛna akken i tella lɛadda, di mkul Tafaska n leslak, ttserriḥeɣ-awen-d i 

yiwen umeḥbus; tebɣam ihi ad d-serrḥeɣ i ugellid n wat Isṛail? 

40 Dɣa netni bdan ttɛeggiḍen, qqaren: Ala! Ur s-d-ttserriḥ ara i netta! Serreḥ-d i 

Barabas! Barabas-agi, d argaz bu tmegṛaḍ. 

John 19 

1 Bilaṭus ifka lameṛ ad awin Sidna Ɛisa a t-wten s ujelkkaḍ. 

2 Lɛeskeṛ zḍan taɛeṣṣabt s isennanen, ssersen-as-tt ɣef uqerruy, selsen-as 

daɣen abeṛnus azeggaɣ, 

3 imiren ttqerriben ɣer zdat-s qqaren: Azul fell-ak ay agellid n wat Isṛail! Rnan 

kkaten-t s iṣeṛfiqen ( ibeqqayen ). 

4 Bilaṭus iffeɣ-d daɣen ɣer imeqranen n wat Isṛail inna-yasen: Atan a wen-t-id-

awiɣ ɣer dagi akken ad teẓrem belli ur ufiɣ ara deg-s sebba swayes ara 
ḥekmeɣ fell-as. 

5 Ssufɣen-d Sidna Ɛisa ɣer beṛṛa s tɛeṣṣabt-nni n isennanen aked ibidi ( 

abeṛnus ) azeggaɣ. Bilaṭus inna-yasen: Atan ɣur-wen! 

6 Mi t-walan lmuqedmin imeqranen d iɛessasen, bdan ttɛeggiḍen: Semmeṛ-it 

ɣef umidag! Semmeṛ-it ɣef umidag! Bilaṭus inna-yasen: Ma tebɣam a t-
tsemmṛem ɣef umidag, atan ɣur-wen! Ma d nekk, ur ufiɣ ara sebba swayes 
ara ḥekmeɣ fell-as. 

7 Lecyux n wat Isṛail rran-as: Nekni nesɛa aṣaḍuf; aṣaḍuf-nneɣ iqqar-d: Argaz 

am-agi ilaq ad immet axaṭer inna-d: " Nekk d Mmi-s n Yillu. " 

8 Imeslayen-agi sxelɛen Bilaṭus. 

9 Yuɣal ikcem ɣer wexxam n ccṛeɛ isteqsa daɣen Sidna Ɛisa, inna-yas:Ansi i 

d-tekkiḍ? Sidna Ɛisa ur s-d-irri ara awal. 

10 Bilaṭus inna-yas: Amek! Ur yi-d-tettarraḍ ara awal? Ur teẓriḍ ara belli 

zemreɣ ad ak-serḥeɣ, zemreɣ daɣen ad fkeɣ lameṛ ad ak-semmṛeɣ ɣef 
wumidag? 

11 Sidna Ɛisa inna-yas: Ur tezmireḍ i wacemma fell-i anagar ayen i k-d-

ittunefken seg igenni. Daymi win i yi-d-iwwin ger ifassen-ik iwwi ddnub akteṛ-
ik. 

12 Seg imiren Bilaṭus ittqellib amek ara d-iserreḥ i Sidna Ɛisa lameɛna lecyux n 

wat Isṛail sekkren leɛyaḍ, qqaren-as: Ma tserrḥeḍ-as i wergaz-agi ur telliḍ ara 
d aḥbib n Qayṣer, axaṭer win yerran iman-is d agellid, d aɛdaw n Qayṣer. 

13 Mi yesla i yimeslayen-agi, Bilaṭus issufeɣ-d Sidna Ɛisa ɣer beṛṛa, iqqim ɣef 

ukersi n ccṛeɛ deg umkan iwumi qqaren s tɛibṛanit "Gabbaṭa" yeɛni "afrag 
yessan s iblaḍen". 

14 Ass-nni, d ass uqbel Tafaska n leslak; ad tili d leǧwahi n ṭnac, Bilaṭus inna i 

lecyux n at Isṛail: Atan ugellid-nwen! 



210 

 

© Association Chrétienne d’Expression Berbère - ACEB. 
 

 
 

 

15 Meɛna netni rnan ɛeggḍen: Enɣ-it! Enɣ-it! Semmeṛ-it ɣef umidag! Bilaṭus 

inna-yasen: Amek! Ad semmṛeɣ agellid-nwen? Imeqranen n lmuqedmin rran-
as: D Qayṣer i d agellid-nneɣ, ur nesɛi ara agellid nniḍen. 

16 Dɣa Bilaṭus ifka-yasen-t akken a t-semmṛen ɣef umidag. 

17 Ṭṭfen Sidna Ɛisa, sbubben-as amidag, ffɣen si temdint, ulin ɣer wemkan 

yettusemman "tiɣilt n uqerruy" ( iwumi qqaren s tɛibṛanit " Gulguṭa" ). 

18 Dinna i t-semmṛen ɣef lluḥ netta aked sin nniḍen. Sbedden imidagen yiwen 

sya wayeḍ sya, Sidna Ɛisa di tlemmast. 

19 Bilaṭus yumeṛ ad semmṛen yiwet n telwiḥt sennig uqerruy n Sidna Ɛisa, yura 

deg-s: " Ɛisa anaṣari, agellid n wat Isṛail. " 

20 Imi amkan-nni anda i t-semmṛen ur ibɛid ara ɣef temdint, aṭas n wat Isṛail i 

yeɣṛan talwiḥt-nni yuran s tɛibṛanit, s tlatinit d tyunanit. 

21 Imeqranen n lmuqedmin ccetkan ɣer Bilaṭus, nnan-as: Ur ilaq ara ad taruḍ 

ɣef telwiḥt-nni "Agellid n wat Isṛail," lameɛna ilaq ad taruḍ "Argaz-agi inna-d: 
Nekk d agellid n wat Isṛail. " 

22 Bilaṭus irra-yasen: Ayen uriɣ ad iqqim akken i t-uriɣ. 

23 Mi semmṛen Sidna Ɛisa ɣef wumidag, lɛeskeṛ ddmen-d iceṭṭiḍen-is feṛqen-

ten ɣef ṛebɛa, yal yiwen iwwi amur-is; iqqim-d ujellab-is ur nefṣil ur nxaḍ, 
mazal-it akken izḍa seg yixef ɣer wayeḍ. 

24 Heddṛen waygar-asen, nnan: Acuɣer ara t-ncerreg, yyaw axiṛ a nger tasɣart 

fell-as a nẓer anwa ara t-yawin. S wakka i yennekmal wayen yuran: Feṛqen 
iceṭṭiḍen-iw, gren tasɣart ɣef wubeṛnus-iw. Akka i xedmen iɛsekṛiyen-nni. 

25 Zdat umidag, tbedd yemma-s n Sidna Ɛisa, weltma-s n yemma-s, Meryem 

tameṭṭut n Klufas aked Meryem tamagdalit. 

26 Mi ywala Sidna Ɛisa yemma-s tbedd ɣer tama n unelmad-nni i yḥemmel, 

inna-yas: A tameṭṭut, atan mmi-m. 

27 Inna daɣen i unelmad-nni: Attan yemma-k. Seg imiren anelmad-nni yewwi-tt 

ɣer wexxam-is. 

28 Mi yeẓra Sidna Ɛisa dayen kullec ifukk, yenna iwakken ad nnekmilent tira: 

Ffudeɣ! 

29 Illa dinna ubuqal yeččuṛen d lxell. Dmen-d ameččim n taduṭ cudden-t ɣer 

yixef n uɣanim, sbezgen-t-id s lxell-nni, ssawḍen-as-t ɣer yimi-s. 

30 Akken kan i yeɛreḍ lxell-nni, Sidna Ɛisa yenna: Kullec ittwakemmel! Issekna 

aqerruy-is, issufeɣ ṛṛuḥ. 

31 Imi ass-nni d ass n lǧemɛa, at Isṛail ur bɣin ara ad qqiment lǧettat-nni ɣef 

imidagen deg wass n ssebt axaṭer yufa-d lḥal ssebt-nni d ass ameqran, dɣa 
ssutren wat Isṛail i Bilaṭus a sen-ṛẓen iḍarren, iwakken a ten-kksen syenna. 

32 Lɛeskeṛ ṛuḥen, ṛẓan iḍarren i yiwen seg widak-nni yettwasemmṛen d tama n 

Sidna Ɛisa, syenna uɣalen ɣer wayeḍ. 

33 Mi wwḍen ɣer Sidna Ɛisa, ufan-t immut yakan, daymi ur s-ṛẓin ara iḍarren-is. 

34 Yiwen uɛsekṛi iwwet-it s umezrag ɣer yidis, imiren ffɣen-d seg-s waman 

aked idammen. 

35 Win i d-iḥkan ɣef wannect-agi d inigi n ṣṣeḥ, axaṭer d ayen i yeẓra s wallen-

is. Iẓra d tidett i d-inna, inna-t-id akken ad tamnem ula d kenwi. 

36 Ayagi meṛṛa iḍra iwakken ad ittukemmel wayen yuran: Ula d yiwen seg 

iɣsan-is ur ittruẓ. 

37 Yura daɣen: Ad ssersen tamuɣli ɣef win i fetken. 

38 Deffir wannect-agi meṛṛa, Yusef n taddart n Arimati yellan d anelmad n Ɛisa, 

meɛna s tuffra imi yuggad at Isṛail, issuter ttesriḥ i Bilaṭus ad yawi lǧetta n 
Sidna Ɛisa, dɣa iqbel Bilaṭus; ihi iṛuḥ iwwi lǧetta-nni. 

39 Nikudim, win akken i yṛuḥen yiwet n tikkelt deg yiḍ ɣer Sidna Ɛisa, yusa-d 

ula d netta yewwi-d yid-s azal n tlatin kilu n uṛiḥan ixelḍen aked ṣṣbara. 

40 Ddmen ihi lǧetta n Sidna Ɛisa xedmen-as leɛṭer, ttlen-t s lekfen akken i tella 

lɛadda n wemḍal ɣer wat Isṛail. 

41 Tella yiwet n tmazirt deg umkan anida yettwasemmeṛ sidna Ɛisa, di tmazirt-

nni yella yiwen n uẓekka d ajdid werǧin yemḍil deg-s ḥed. 

42 Imi i yeqṛeb uẓekka-nni, rran lǧetta n Sidna Ɛisa ɣer daxel, axaṭer ass i d-

iteddun d ass n westeɛfu n wat Isṛail. 

John 20 

1 Ass n lḥedd, ṣṣbeḥ zik qbel ad yali wass, Meryem tamagdalit tṛuḥ ɣer 

uẓekka. Twala aẓru-nni imedlen imi n uẓekka ittwakkes. 

2 Imiren kan tuzzel ad tessiweḍ lexbaṛ i Semɛun Buṭrus aked unelmad-nni i 

yḥemmel Sidna Ɛisa. Tenna-yasen: Kksen-d Ssid-nneɣ seg uẓekka, ur neẓri 
ara anda i t-rran. 

3 Buṭrus d unelmad-nni dduklen, ṛuḥen ɣer uẓekka. 

4 Uzzlen i sin, lameɛna anelmad-nni iǧǧa Buṭrus ɣer deffir, iwweḍ d amezwaru. 

5 Imuqel ɣer daxel n uẓekka, iwala lekfen di lqaɛa, lameɛna ur ikcim ara. 

6 Semɛun Buṭrus i t-d-itebɛen ilḥeq-d. Ikcem ɣer daxel uẓekka, iwala lekfen di 

lqaɛa, 

7 ma d aceṭṭiḍ swayes ittel uqerruy n Sidna Ɛisa ur illi ara aked lekfen-nni, 

meɛna yers ɣer rrif, mazal-it deg wemkan-is akken ittel. 

8 Anelmad-nni i yewwḍen d amezwaru, ikcem ula d netta ɣer uẓekka. Mi 

ywala, yumen. 

9 Axaṭer urɛad fhimen belli Sidna Ɛisa ilaq ad d-iḥyu si ger lmegtin akken yura 

di tira iqedsen. 

10 Sin inelmaden-nni uɣalen ɣer ixxamen-nsen. 

11 Yuɣ lḥal Meryem tella di beṛṛa, tettru tama n uẓekka. Mi tella tettru, tmuqel 

ɣer daxel, 

12 twala sin lmalayek s llebsa tamellalt, qqimen deg wemkan-nni anda akken i 

ssersen lǧetta n Sidna Ɛisa, yiwen ɣer uqerruy wayeḍ ɣer iḍarren, 

13 nnan-as: Acuɣer i tettruḍ? Meryem tenna-yasen: Wwin Ssid-iw, yerna ur ẓriɣ 

ara anda i t-rran! 

14 Urɛad d-tfuk ameslay tmuqel ɣer deffir, twala Sidna Ɛisa ibedd-d, lameɛna 

ur teɛqil ara belli d netta. 

15 Sidna Ɛisa inna-yas: Acuɣer i tettruḍ? Ɣef wanwa i tettqellibeḍ? Meryem tɣil 

d aɛessas n tmazirt, tenna-yas: a sidi, ma yella d kečč i t-iddmen, ini-yi-d ɣer 
wanda i t-tewwiḍ akken ad ṛuḥeɣ a t-d-awiɣ. 

16 Sidna Ɛisa iluɛa-tt-id yenna-yas: Meryem! Tezzi ɣur-s, dɣa tenna-yas s 

tɛibṛanit: Rabuni! ( yeɛni: A Sidi! ) 

17 Sidna Ɛisa inna-yas: Ur yi-d-ttmassa ara, axaṭer urɛad uliɣ ɣer Baba. 

Lameɛna ṛuḥ ini-yasen i watmaten-iw: Aql-iyi ad aliɣ ɣer Baba yellan d Babat-
wen, ɣer Yillu-yiw yellan d Illu-nwen. 

18 Meryem tamagdalit tṛuḥ ad tessiweḍ lexbaṛ i yinelmaden. Tenna-yasen: Ẓriɣ 

Ssid-nneɣ, atah wayen i yi-d-inna... 

19 Ass n lḥedd tameddit, inelmaden llan deg yiwen wexxam ɣelqen tiwwura 

axaṭer uggaden at Isṛail. Ataya Sidna Ɛisa ibedd-d gar-asen, yenna-yasen: 
Sslam fell-awen! 

20 Mi sen-d-inna akkagi, isken-asen-d ifassen-is aked yidis-is. Inelmaden 

feṛḥen aṭas imi walan Ssid-nsen. 

21 Sidna Ɛisa inna-yasen daɣen: Talwit ad d-ters fell-awen. Akken i yi-d-

iceggeɛ Baba, nekk daɣen ad kun-ceggɛeɣ. 

22 Mi d-inna annect-agi, isuḍ ɣef inelmaden-is, inna-yasen: Stṛeḥbet s Ṛṛuḥ 

iqedsen. 

23 Wid iwumi ara tsemḥem ddnubat a sen-ttwisemḥen, ma d wid iwumi ur 

tettsemmiḥem ara ddnubat-nsen ad qqimen i yirawen-nsen. 

24 Ṭuma, iwumi qqaren Akniw, yellan d yiwen si tnac-nni, ur illi ara yid-sen mi 

d-yusa Sidna Ɛisa. 

25 Inelmaden nniḍen nnan-as: Neẓra Sidna Ɛisa! Meɛna netta irra-yasen: Ma 

yella ur walaɣ ara ccwami n imesmaṛen deg ifassen-is, ma yella ur sriseɣ ara 
aḍad-iw anda ntan imesmaṛen, ma yella ur sriseɣ ara afus-iw ɣef yidis-is, ur 
ttamneɣ ara. 

26 Mi ɛeddan tmanya n wussan, inelmaden nnejmaɛen daɣen deg wexxam. 

Tikkelt-agi Ṭuma yella yid-sen. Ataya Sidna Ɛisa ikcem-d ɣur-sen ɣas akken 
ɣelqent tewwura. Ibedd gar-asen, inna-yasen: Sslam fell-awen! 

27 Sidna Ɛisa yenna i Ṭuma: Awi-d aḍad-ik atnan ifassen-iw, qerreb-d afus-ik 

tserseḍ-t ɣef yidis-iw. Ur ttcikki yara, lameɛna amen! 

28 Ṭuma irra-yas: A Ssid-iw! Ay Illu-yiw! 

29 Sidna Ɛisa inna-yas: Armi i yi-twalaḍ i tumneḍ! Amarezg n win ara yamnen 

mbla ma iwala. 

30 Aṭas n lbeṛhanat i yexdem daɣen Sidna Ɛisa zdat inelmaden-is, ur d-

temmeslay ara fell-asen tektabt-agi. 

31 Lameɛna ayen akk i d-ittwajemɛen deg-s yura-d iwakken ad tamnem belli d 

Ɛisa i d Lmasiḥ, d Mmi-s n Yillu yerna ma tumnem yis ad tesɛum tudert s 
yisem-is. 

John 21 

1 Syin akkin, Sidna Ɛisa isbeggen-d iman-is daɣen i yinelmaden-is ɣef rrif n 

lebḥeṛ n Tiberya. Atah wamek i teḍra: 

2 Semɛun Buṭrus, Ṭuma iwumi qqaren Akniw, Natanahil n taddart n Kana 

yellan di tmurt n Jlili, arraw n Zabadi aked sin inelmaden nniḍen ddukklen 
akken. 

3 Semɛun Buṭrus inna-yasen: Ad ṛuḥeɣ ad d-ṣeggḍeɣ iselman. Netni nnan-as: 

Ula d nekni a neddu yid-k. Dɣa ṛuḥen rekben taflukt, ṣeggden iḍ kamel ur d-
ṭṭifen ula d yiwen uḥewtiw. 

4 Akken yebda ittali wass, ataya Sidna Ɛisa ibedd-d ɣef rrif n lebḥeṛ; 

inelmaden ur t-ɛqilen ara. 

5 Sidna Ɛisa issawel-asen: A tarwa, teṭṭfem-d kra n lḥut neɣ ala? Netni rran-as: 

Ur d-neṭṭif ula d yiwen! 

6 Sidna Ɛisa inna-yasen: Ḍeggṛet acebbak ɣer tama tayeffust n teflukt ad d-

teṭṭfem. Ḍeggren acebbak ɣer wanda i sen-d-inna, mi t-d-ssulin iččuṛ-d d lḥut 
armi ur zmiren ara a t-d-refden. 

7 Anelmad-nni i yḥemmel Sidna Ɛisa, yenna i Buṭrus: D Sidna Ɛisa! Mi yesla 

belli d Sidna Ɛisa, Semɛun Buṭrus yekksen aqenduṛ-is mi yella ittṣeggid, ilsa-t, 
dɣa iḍeggeṛ iman-is ɣer waman. 

8 Inelmaden nniḍen uɣalen-d s teflukt ɣer rrif, zzuɣṛen-d yid-sen acebbak-nni 

yeččuṛen d iselman. Llan beɛden ɣef rrif azal n meyya n lmitrat. 

9 Mi d-rsen ɣer lqaɛa, ufan-d aɣrum aked lḥut s ufella n yirrij n tmes. 

10 Sidna Ɛisa inna-yasen: Awit-d kra n iselman seg wid i d-teṭṭfem. 

11 Semɛun Buṭrus yuli ɣer teflukt, ijbed-d acebbak-nni, iẓẓuɣer-it-id ɣer lqaɛa. 

Ufan deg-s meyya utlata uxemsin iselman imeqranen; ɣas akken iččuṛ 
ucebbak-nni ur iqqers ara. 

12 Sidna Ɛisa inna-yasen: Qeṛṛbet-d ad teččem. Ula d yiwen seg inelmaden-

nni ur izmir a s-yini " anwa-k? ", ẓran akk belli d Sidna Ɛisa. 

13 Sidna Ɛisa iqeṛṛeb ɣur-sen, ifṛeq-asen aɣrum-nni d iselman-nni. 

14 D tikkelt tis tlata i d-isken iman-is Sidna Ɛisa i yinelmaden-is seg wasmi i d-

iḥya si lmut. 

15 Mi kfan učči, Sidna Ɛisa yenna i Semɛun Buṭrus: A Semɛun mmi-s n Yunes, 

tḥemmleḍ-iyi akteṛ n wigi? Semɛun Buṭrus inna-yas: Ih a Sidi, teẓriḍ ḥemmleɣ-
k. Sidna Ɛisa inna-yas: Ttḥadar izamaren-iw. 

16 Yerna inna-yas tikkelt tis snat: A Semɛun mmi-s n Yunes, tḥemmleḍ-iyi? 

Yerra-yas: Ih teẓriḍ ḥemmleɣ-k a Sidi! Sidna Ɛisa inna-yas: Ḥader ulli-inu. 

17 Sidna Ɛisa isteqsa-t tikkelt tis tlata, inna-yas: A Semɛun mmi-s n Yunes, 

tḥemmleḍ-iyi? Semɛun Buṭrus iɣaḍ-it lḥal, axaṭer d tikkelt tis tlata i t-d-isteqsa: 
" ma tḥemmleḍ-iyi?" Dɣa inna-yas: A Sidi, teẓriḍ kullec, teẓriḍ belli ḥemmleɣ-k! 
Sidna Ɛisa inna-yas: ḥader ulli-inu. 

18 Qqaṛeɣ-ak s tidett: Asmi meẓẓiyeḍ, tettbeggiseḍ i yiman-ik weḥd-k, tettṛuḥuḍ 

anda tebɣiḍ. Lameɛna asmi ara tuɣaleḍ d amɣar, ad tḍelqeḍ iɣallen-ik i wayeḍ 
akken ad ak-ibges yerna ad ak-yawi ɣer wanda ur tebɣiḍ ara ad tṛuḥeḍ. 

19 S imeslayen-agi, Sidna Ɛisa issemɛen-d amek ara yemmet Semɛun Buṭrus 

ɣef ddemma n tmanegt n Yillu. Mi d-inna ayagi, inna-yas daɣen: Ddu-d yid-i! 

20 Buṭrus izzi ɣer deffir, iwala anelmad-nni i yḥemmel Sidna Ɛisa iteddu-d 

deffir-nsen. Anelmad-agi d win akken i yeknan ɣer Sidna Ɛisa asmi llan tetten 
imensi, i s-innan: "A Sidi, anwa ara k-ixedɛen?" 

21 Mi t-iwala, Buṭrus isteqsa Sidna Ɛisa inna-yas: I netta a Sidi, d acu ara 

yeḍrun yid-s? 

22 Sidna Ɛisa inna-yas: Ma bɣiɣ ad yidir alamma d asmi ara d-uɣaleɣ, d acu i 

k-icqan? Kečč tbeɛ-iyi-d! 

23 ɣef wannect-agi i yeffeɣ lexbaṛ ger watmaten, qqaren: " Anelmad-agi ur 

ittmettat ara ". S tidett, Sidna Ɛisa ur d-inni ara belli anelmad-agi ur ittmettat 
ara lameɛna yenna-d kan: " Ma bɣiɣ ad yidir alamma d asmi ara d uɣaleɣ, d 
acu i k-icqan?" 

24 D anelmad-agi i d-ixebbṛen ɣef wannect-agi yerna yura-t-id. Neẓra belli 

cchada-ines tṣeḥḥa. 

25 Sidna Ɛisa ixdem daɣen aṭas n lecɣal nniḍen. Lemmer a ten-id-neḥku yiwen 

yiwen, ur cukkeɣ ara ddunit meṛṛa ad tawi tiktabin ara naru. 

Acts 

Acts 1 

1 A Tawfilus, di tektabt-inu tamezwarut, ḥkiɣ-d ayen ixdem Sidna Ɛisa d wayen 

isselmed seg wass amezwaru armi d ass i deg ittwarfed ɣer igenni. 

2 Uqbel ad ittwirfed, ifka lumuṛat-is s Ṛṛuḥ iqedsen i wid i yextaṛ ad ilin d 

imceggɛen. 

3 Mi d-iḥya si ger lmegtin, i netni daɣen iwumi i d-isban iman-is belli yedder; 

ṛebɛin wussan netta ittban-asen-d yerna ittmeslay-asen-d ɣef wayen iɛnan 
tagelda n Yillu. 

4 Yiwen wass, mi yella itett yid-sen, ifka-yasen lameṛ-agi: Ur tteffɣet ara si 

temdint n Yirucalim, lameɛna ṛǧut lemɛahda n Baba Ṛebbi, tin akken i wen-d-
nniɣ; 

5 Yeḥya isseɣḍas imdanen deg aman, ma d kenwi, di kra n wussan ad 

tettwiɣeḍsem s Ṛṛuḥ iqedsen. 

6 Mi llan imceggɛen nnejmaɛen yid-s, steqsan-t: A Sidi, deg ussan-agi ara d-

terreḍ tagelda i wegdud n wat Isṛail? 

7 Yerra-yasen: Ur ttnadit ara ad teẓrem lewqat d wussan i yhegga Baba Ṛebbi 

s leḥkem-ines. 

8 Kenwi a wen-d-tettunefk tezmert n Ṛṛuḥ iqedsen ara d-irsen fell-awen, imiren 

ad tilim d inagan-iw di temdint n Yirucalim, di tmurt n Yahuda d tmurt n 
Samarya, ad tawḍem alamma d ixfawen n ddunit. 

9 Akken i d-inna imeslayen-agi, Sidna Ɛisa yettwarfed ɣer igenni netni 

ttmuqulen deg-s armi i t-tɣumm tagut. 

10 Mazal ṛeṣṣan allen-nsen deg-s ɣer tegnawt, mi sen-d-dehṛen sin yergazen s 

llebsa tamellalt, nnan-asen: 

11 Ay imezdaɣ n tmurt n Jlili, acuɣeṛ mazal-ikun tettmuqulem ɣer tegnawt? 

Ɛisa-agi yettwarefden si gar-awen, ad d-yuɣal amakken i t-twalam yuli ɣer 
igenni. 

12 Seg iɣil uzemmur, uɣalen ɣer temdint n Yirucalim ibeɛden azal n tikli n wass 

n westeɛfu. 

13 Mi wwḍen ɣer temdint n Yirucalim, ulin ɣer texxamt anda nnumen 

ttnejmaɛen. Yella gar-asen Buṭrus, Yuḥenna, Yeɛqub, Andriyus, Filibas, 
Ṭuma, Bartelmay, Matta, Yeɛqub mmi-s n Ḥalfi, Semɛun awaṭani aked 
Yahuda mmi-s n Yeɛqub. 

14 Ttnejmaɛen s yiwen n ṛṛay iwakken ad deɛɛun ɣer Sidi Ṛebbi netni d kra n 

tlawin, llan yid-sen daɣen watmaten n Sidna Ɛisa aked yemma-s, Meryem. 



217 

 

© Association Chrétienne d’Expression Berbère - ACEB. 
 

 
 

 

15 Deg ussan-nni, llan nnejmaɛen azal n meyya uɛecrin n watmaten, ikker-d 

Buṭrus gar-asen, inna: 

16 Ay atmaten, ilaq ad d-iḍru wayen i d-inna Ṛṛuḥ iqedsen si zik seg yimi n 

Dawed, ɣef wayen iɛnan Yudas yuɣalen d amnir n wid yeṭṭfen Sidna Ɛisa. 

17 Yudas-agi yella d yiwen seg-neɣ, yerna ittekki di leqdic-nneɣ ɣef Sidi Ṛebbi. 

18 Argaz-agi yuɣ akal s yedrimen-nni n lexdeɛ, yuɣal iɣli ɣef udem, ifelleq 

uɛebbuḍ-is, mmaren-d akk ijeɣdan-is. 

19 Imezdaɣ n temdint n Yirucalim slan akk s wannect-agi, daymi i semman i 

wemkan-nni s tmeslayt-nsen: Ḥaqel damma, yeɛni urti n idammen. 

20 Am akken yura di tektabt n Ihellilen: Axxam-is ad ixlu, ur t-izeddeɣ yiwen. 

Yura daɣen: Ad iṭṭef wayeḍ amkan-is. 

21 Ilaq-aɣ ihi ad d-nextiṛ yiwen seg wid illan yid-neɣ mi ntteddu d Sidna Ɛisa di 

mkul amkan, 

22 seg wasmi i t-isseɣḍes Yeḥya aɣeṭṭas armi d ass i deg ittwarfed ɣer igenni; 

iwakken ad yili am nekni d anagi n ḥeggu-ines. 

23 Sbedden-d sin yergazen: Yusef ittusemman Barsaba iwumi qqaṛen daɣen 

Aḥeqqi aked Matyas. 

24 Dɛan ɣer Sidi Ṛebbi s imeslayen-agi: A Sidi Ṛebbi, kečč yesnen ulawen n 

yemdanen meṛṛa, sbeggen-aɣ-d anwa deg-sen i ywulmen 

25 iwakken ad iṭṭef amkan di lecɣal n imceggɛen i ɣef iṭṭaxeṛ Yudas, imi netta 

iṛuḥ ɣer wemkan-is. 

26 Gren tasɣaṛt, tṣaḥ-d i Matyas; dɣa rnan-t-id ɣer ḥdac-nni n imceggɛen. 

Acts 2 

1 Ass n Lɛid n wass wis xemsin, inelmaden llan nnejmaɛen akk deg yiwen n 

wemkan. 

2 Taswiɛt kan, ikka-d yiwen n lḥess ameqran seg igenni am waḍu iǧehden, 

iččuṛ akk axxam-nni anda qqimen. 

3 Ḍehṛen-asen-d am akken d ilsawen n tmes ittemfaṛaqen waygar-asen, rsen-

d ɣef yal yiwen deg-sen. 

4 Ččuṛen akk s Ṛṛuḥ iqedsen, bdan ttmeslayen s tutlayin nniḍen, yal yiwen 

seg-sen iheddeṛ s tutlayt i s-d-ifka Ṛṛuḥ iqedsen. 

5 Deg ussan-nni, di temdint n Yirucalim, llan yemdanen n wat Isṛail yettḍuɛun 

Sidi Ṛebbi, i d-yusan si mkul timura n ddunit. 

6 Mi slan i lḥess-nni, lɣaci uzzlen-d meṛṛa; dehcen, axaṭer sellen-asen 

ttmeslayen s tutlayin n tmura i deg ttɛicin. 

7 Wehmen, ttɛeǧben, qqaṛen waygar-asen: Imdanen-agi yettmeslayen mačči n 

tmurt n Jlili? 

8 Amek armi yal yiwen deg-neɣ isell-asen ttmeslayen s tmeslayt-is? 

9 Llan gar-aneɣ yemdanen i d yusan si tmurt n Bartas, si tmurt n Midyas, si 

tmurt n Ilam, kra nniḍen si tmurt n Igersaffen, si tmurt n Yahuda aked tmurt n 
Kafadusya, wiyaḍ si tmurt n Tqenṭert, si tmurt n Asya, 

10 si tmurt n Frijya aked Bamfilya. Usan-d daɣen si tmurt n Maṣer, si leǧwahi n 

Qiṛwan di tmurt n Libya, llan wid i d-yusan si temdint n Ṛuma; 

11 llan daɣen wat Isṛail aked wid itabaɛen di ddin-nsen, llan wid n tegzirt n 

Kritus aked waɛṛaben. Amek armi i sen-nesla ttmeslayen s tutlayin-nneɣ 
meṛṛa ɣef leɛǧayeb n Yillu? 

12 Dehcen akk, ur ẓrin d acu ara xemmemen, qqaṛen waygar-asen: D acu-t 

wayagi? 

13 Ma d wiyaḍ stehzayen fell-asen qqaṛen: D askaṛ i sekkṛen! 

14 Buṭrus yellan aked ḥdac n imceggɛen-nni, issaɛli taɣect-is inna i lɣaci: Ay 

imezdaɣ n temdint n Yirucalim aked kenwi meṛṛa isɛeddayen ussan di 
temdint-agi, slet-d mliḥ i wayen ara wen-d-iniɣ, ilaq ad teẓrem ayagi: 

15 irgazen-agi ur skiṛen ara am akken i ɣilen kra seg-wen, axaṭer attan d ttesɛa 

n ṣṣbeḥ kan! 

16 Lameɛna ayagi yeḍṛan d ayen i d-icar nnbi Yuwil: 

17 Illu yenna-d: Deg ussan ineggura, ad d-sserseɣ Ṛṛuḥ-iw ɣef yemdanen 

meṛṛa; arrac-nwen d yessi-twen ad d-ttcirin ayen ara sen-d-ttxebbiṛeɣ, 
ilmeẓyen-nwen a sen-d-ttweḥḥiɣ, imɣaṛen-nwen a sen-d-mmeslayeɣ di tirga. 

18 Anɛam, deg ussan-nni ad d-smireɣ Ṛṛuḥ-iw ɣef iqeddacen-iw d tqeddacin-

iw, ad d-ciren s wayen ara sen-d-ttxebbiṛeɣ. 

19 Deg igenni ad xedmeɣ leɛǧayeb, di lqaɛa ad d-sekneɣ licaṛat issewhamen: 

idammen, times d usigna n ddexxan. 

20 Iṭij ad yuɣal d ṭṭlam, aggur ad yuɣal am idammen uqbel ad d-yas wass n Sidi 

Ṛebbi; ass-nni d ass ameqran, yeččuṛen d tamanegt. 

21 Imiren kra n win ineddhen s yisem n Sidi Ṛebbi ad ittusellek. 

22 Ay imdanen n wat Isṛail, ḥesset-d mliḥ i wayen ara wen-d-iniɣ: Ɣef wayen 

iɛnan Ɛisa anaṣari, teẓram akk belli isbeggen-d Yillu tazmert-is mi yexdem 
zdat-wen lbeṛhanat, licaṛat d leɛǧubat, am akken i teẓram s yiman-nwen. 



219 

 

© Association Chrétienne d’Expression Berbère - ACEB. 
 

 
 

 

23 Akken illa si zik di leqsed n Yillu; argaz-agi tezzenzem-t, d kenwi i t-inɣan mi 

t-tsellmem ger ifassen n ikafriwen i t-isemmṛen ɣef umidag. 

24 Lameɛna isseḥya-t-id Yillu, isellek-it-id si tsiqqest n lmut axaṭer d lmuḥal a t-

teṭṭef ɣur-s. 

25 Inna-d fell-as Dawed: Ttwaliɣ kull ass Sidi Ṛebbi zdat-i axaṭer ittili ɣer 

uyeffus-iw iwakken ur ttenququleɣ ara; 

26 daymi i yefṛeḥ wul-iw, i tcennu taɣect-iw; ula d iɣsan-iw ad ṛtiḥen di laman; 

27 axaṭer ur yi-tettaǧaḍ ara di laxeṛt, ur tettaǧaḍ ara imqeddes-inek ad irku deg 

uẓekka. 

28 Teldiḍ-iyi iberdan n tudert; ad teččaṛeḍ ul-iw d lfeṛḥ mi ara tettiliḍ yid-i. 

29 Ay atmaten ilaq-iyi a wen-d-mmeslayeɣ ɛinani ɣef tidett yeɛnan jeddit-nneɣ 

Dawed. Teẓram belli yemmut, ittwamḍel, yerna aẓekka-ines mazal-it ar ass-a 
gar-aneɣ. 

30 Lameɛna imi d nnbi i yella, yeẓra belli ad iṭṭef Yillu di lemɛahda i s-d-ifka mi 

s-d-inna: D yiwen si tarwa-k ara sɣimeɣ ɣef ukersi n tgeldit-ik. 

31 Ɣef ḥeggu n Lmasiḥ i d-icar mi d-inna lehduṛ-agi; axaṭer d tidett, ur t-iǧǧi di 

laxeṛt, ur t-iǧǧi ad irku. 

32 Win ɣef i wen-d-ttmeslayeɣ, d Ɛisa-agi i d-isseḥya Yillu si ger lmegtin, aql-aɣ 

akk d inagan. 

33 Mi yettwarfed ɣer uyeffus n Yillu, yettunefk-as Ṛṛuḥ iqedsen i s-iwɛed Baba 

Ṛebbi, netta ismar-it-id fell-aɣ; d ayen i teslam, i twalam. 

34 Mačči d Dawed i yulin ɣer igenni, axaṭer d netta i d-innan: Sidi Ṛebbi yenna-

d i Ssid-iw: Qqim ɣer uyeffus-iw, 

35 alamma rriɣ iɛdawen-ik seddaw iḍarren-ik. 

36 Ilaq ihi at Isṛail meṛṛa ad ẓren s tidett belli Ɛisa-nni i tsemmṛem, d netta i 

yerra Yillu d Ssid, d Lmasiḥ. 

37 Mi slan i wayen i d-inna Buṭrus, lɣaci meṛṛa saxen wulawen-nsen, nnan i 

Buṭrus d imceggɛen nniḍen: Ay atmaten, d acu ara nexdem? 

38 Irra-yasen Buṭrus: Tubet, beddlet tikli! Mkul yiwen deg-wen ad ittwiɣḍes s 

yisem n Ɛisa Lmasiḥ iwakken a wen-ttwasemmḥen ddnubat-nwen, yerna a 
wen-d-ittunefk Ṛṛuḥ iqedsen. 

39 Axaṭer lweɛd-agi n Sidi Ṛebbi, yettunefk-d i kenwi d warraw-nwen aked wid 

meṛṛa n leǧnas nniḍen iwumi ara d-issiwel Sidi Ṛebbi, Illu-nneɣ. 

40 Buṭrus inehhu-ten s waṭas n yimeslayen nniḍen, iwakken ad amnen, iqqaṛ-

asen: Xḍut i lǧil-agi iɛewjen iwakken ad tettuselkem! 

41 Wid iqeblen ayen i d-inna Buṭrus, qeblen ad ttwiɣedṣen. Ass-nni rnan-d 

wazal n tlata alaf n yemdanen i yumnen. 

42 Seg imiren, zgan ttnejmaɛen am atmaten iwakken ad slen i uselmed n 

imceggɛen; beṭṭun aɣrum n usmekti n Lmasiḥ, yerna deɛɛun ɣer Sidi Ṛebbi s 
yiwen n wul. 

43 Tɛeǧǧben, tekcem-iten akk tugdi mi ttwalin imceggɛen xeddmen aṭas n 

lbeṛhanat d leɛǧayeb. 

44 Wid akk yumnen, ttɛicin s tdukli yerna beṭṭun waygar-asen ayen akk sɛan. 

45 Znuzun ayla-nsen meṛṛa, ayen akken i d-jemɛen, ferqen-t waygar-asen 

mkul yiwen ɣef leḥsab n wakken iḥwaǧ. 

46 Kull ass, s yiwen ṛṛay, ttnejmaɛen deg ufakan, ttnejmaɛen daɣen deg 

ixxamen-nsen, beṭṭun aɣrum gar-asen, tetten lqut-nsen s wannuz d lfeṛḥ; 

47 ttḥemmiden Illu, imdanen meṛṛa ttqadaṛen-ten; Sidi Ṛebbi irennu-d kull ass 

ɣer tejmaɛt-nsen wid ittuselken. 

Acts 3 

1 Ad tili d leǧwahi n tlata n tmeddit, Buṭrus d Yuḥenna dduklen, ulin ɣer ufakan 

iwakken ad dɛun ɣer Sidi Ṛebbi. 

2 Ttawin-d mkul ass yiwen n wergaz i d-ilulen d aqudaṛ ɣer tewwurt n ufakan, 

tin iwumi qqaṛen tawwurt tucbiḥt; ittɣimi dinna iwakken ad issuter tin n Ṛebbi i 
wid i ykeččmen ɣer ufakan. 

3 Mi gwala Buṭrus d Yuḥenna tteddun ad kecmen, issuter-asen tin n Ṛebbi. 

4 Buṭrus d Yuḥenna, ṛeṣṣan allen-nsen fell-as, nnan-as: Muqel-d ɣur-neɣ! 

5 Imuqel-iten wergaz-nni, iḍmeɛ deg-sen a s-d-fken kra. 

6 Dɣa inna-yas Buṭrus: Ur sɛiɣ ddheb ur sɛiɣ lfeṭṭa, lameɛna ayen sɛiɣ ad ak-t-

fkeɣ: S yisem n Ɛisa Lmasiḥ anaṣari, kker telḥuḍ! 

7 Iṭṭef-it-id seg ufus ayeffus, issekker-it-id. Imiren kan ḥlan iḍaṛṛen-is d 

tkeɛburin n iḍarren-is. 

8 Ibedd ɣef yiḍarren-is, ineggez, ibda ileḥḥu. Ikcem yid-sen ɣer ufakan, ileḥḥu 

ittjellib, ittḥemmid Illu. 

9 Lɣaci akk walan-t mi gleḥḥu ittḥemmid Illu. 

10 Mi t-ɛeqlen qqaṛen: Mačči d win akken ittɣimin ɣer "tewwurt tucbiḥt" n 

ufakan win akken issuturen tin n Ṛebbi? Dehcen meṛṛa, wehmen deg wayen 
iḍran yid-s. 

11 Argaz-nni iteddu d Buṭrus aked Yuḥenna, ur iṭṭixiṛ ara fell-asen, lɣaci-nni 

meṛṛa wehmen, uzzlen-d ɣur-sen ɣer usqif iwumi qqaṛen Asqif n Sliman. 

12 Mi ywala Buṭrus ayagi, yenṭeq ɣer lɣaci yenna: Ay at Isṛail, acuɣeṛ akka 

twehmem deg wayen iḍṛan? Acuɣeṛ i d-ttmuqulem ɣur-neɣ, am akken d nekni 
i yesselḥan argaz-agi s tezmert-nneɣ neɣ s ṭṭaɛa-nneɣ? 

13 D Illu n Ibṛahim, n Isḥaq d Yeɛqub, Illu n lejdud-nneɣ, d netta i d-isbeggnen 

lɛaḍima n Sidna Ɛisa aqeddac-is, win akken i tnekṛem, i tsellmem i lḥakem 
Bilaṭus i yebɣan a s-d-iserreḥ. 

14 Kenwi tnekṛem win akken yellan d azedgan, d aḥeqqi; tessutrem ad d-

serrḥen i bu tmegṛaḍ deg umkan-is. 

15 Tenɣam agellid n tudert, meɛna Illu yesseḥya-t-id si ger lmegtin, aql-aɣ d 

inagan. 

16 D tazmert illan deg isem n Sidna Ɛisa i d-irran lǧehd i wergaz-agi i tettwalim, 

yerna tessnem-t. D Sidna Ɛisa swayes numen i t-isseḥlan zdat-wen meṛṛa. 

17 Ay atmaten, ẓriɣ s lqella n lefhama i txedmem annect-nni, am kenwi am 

imeqranen-nwen. 

18 Meɛna s wakka i yesnekmal Yillu ayen i d-inna si zik seg imawen n lenbeya 

meṛṛa: Yenna-d belli Lmasiḥ-ines ad inneɛtab. 

19 Tubet ihi, beddlet tikli iwakken ad ttwimḥun ddnubat-nwen, 

20 iwakken ad ken-id-asen wussan n ṛṛaḥa sɣur Sidi Ṛebbi, a wen-d-iceggeɛ 

Ɛisa Lmasiḥ, win akken i wen-ihegga. 

21 Tura atan deg igenni alamma yusa-d lweqt i deg ara tuɣal txelqit meṛṛa d 

tajdiṭ, akken i t-id-inna Yillu si zik seg imawen n lenbeya. 

22 Musa yenna i wat Isṛail: Sidi Ṛebbi Illu-nwen a wen-d-iceggeɛ si ger 

watmaten-nwen, yiwen n nnbi am nekk, a s-tḥessem deg wayen akk ara wen-
d-yini. 

23 Kra n win ur nettḥessis ara i nnbi-yagi, ad ittwikkes si ddunit ger watmaten-

is. 

24 Lenbeya meṛṛa, si zzman n nnbi Camwil d wid meṛṛa i d-irnan deffir-s, 

caren-d daɣen ɣef ussan-agi i deg nettɛici. 

25 D kenwi i d arraw n lenbeya, i d arraw n temsisit i yexdem Yillu d lejdud-

nneɣ, mi s-inna i Ibṛahim: S dderya n dderya-k ara barkeɣ tiwaculin meṛṛa n 
ddunit. 

26 I kenwi d imezwura iwumi d-iceggeɛ Yillu aqeddac-is, isseḥya-t-id iwakken 

ad ken-ibarek yerna ad issebɛed mkul yiwen deg-wen seg yir lecɣal-is. 

Acts 4 

1 Buṭrus d Yuḥenna mazal-iten heddṛen i lɣaci mi d-wwḍen kra n lmuqedmin, 

idda-d yid-sen umeqran n iɛessasen n ufakan aked kra n yergazen si tejmaɛt 
n isaduqiyen 

2 Zeɛfen mi walan imceggɛen sselmaden lɣaci yerna ttbecciren ḥeggu n 

lmegtin di Sidna Ɛisa. 

3 Ṭṭfen-ten, rran-ten ɣer lḥebs armi d azekka-nni axaṭer imiren iɣli-d yiḍ. 

4 Lameɛna aṭas seg wid islan i wawal, umnen. Ad ilin azal n xemsa alaf n 

yemdanen i yumnen. 

5 Azekka-nni, lḥekkam, imṛayen aked imusnawen n ṭawrat yellan di temdint n 

Yirucalim, nnejmaɛen. 

6 Yella lmuqeddem ameqran Ḥennan, Kayef, Yuḥenna, Alixandru, d iɛeggalen 

meṛṛa n twaculin n lmuqedmin imeqranen. 

7 Wwin-d Buṭrus d Yuḥenna, sbedden-ten di tlemmast-nsen akken a ten-

beḥten, qqaṛen-asen: Ansi i wen-d-tekka tezmert-agi, anwa isem swayes i 
tneddhem armi txedmem ayagi? 

8 Dɣa Buṭrus yeččuṛen d Ṛṛuḥ iqedsen, inna-yasen: 

9 A lḥekkam d imṛayen n at Isṛail! Imi ɣef lxiṛ i nexdem i wergaz-agi aɛiban d 

wamek i yeḥla i ɣ-d-testeqsayem ass-agi, 

10 ilaq ad teẓrem kenwi d wat Isṛail meṛṛa, belli s yisem n Ɛisa Lmasiḥ anaṣari, 

win akken i tsemmṛem ɣef umidag, win akken i d-isseḥya Yillu si ger lmegtin, s 
tezmert-is i ybedd wergaz-agi tura zdat-wen iḥla. 

11 D netta i ɣef d-nnant tira iqedsen: D aẓru-nni i tḍeggrem kenwi ay 

ibennayen, i yuɣalen d aẓru i yeṭṭfen lebni. 

12 Deg-s i yella leslak; ulac di ddunit meṛṛa isem nniḍen swayes i nezmer a 

nettusellek. 

13 Mi walan belli Buṭrus d Yuḥenna heddṛen s laman mbla akukru, wehmen 

axaṭer ẓran d imdanen ur neɣri ara; ɛeqlen-ten seg wid yeddan d Sidna Ɛisa. 

14 Lameɛna imi walan argaz-nni yeḥlan ibedd zdat-sen, ur ufin d acu ara d-

inin. 

15 Umṛen-ten ad ffɣen seg unejmaɛ n ccṛeɛ iwakken ad mcawaṛen waygar-

asen, 

16 nnan: D acu ara nexdem s yemdanen-agi? Imezdaɣ n temdint n Yirucalim 

akk wwin-d s lexbaṛ belli xedmen lbeṛhan yerna d tidett ur nezmir ara a nenkeṛ 
ayagi. 

17 Lameɛna iwakken ur iteffeɣ ara lexbaṛ-agi ger lɣaci, a neggal deg-sen ur 

ttuɣalen ara ad mmeslayen ula i yiwen s yisem-agi. 

18 Uɣalen ssawlen-asen, gullen deg-sen iwakken ur ttuɣalen ara ad 

mmeslayen neɣ ad slemden s yisem-agi n Ɛisa. 

19 Lameɛna Buṭrus d Yuḥenna nnan-asen: D acu i d lḥeqq zdat Yillu, a wen-

naɣ awal i kenwi neɣ a naɣ awal i Yillu? 

20 Walit s yiman-nwen! Nekni ur nezmir ara a nessusem ɣef wayen neẓra d 

wayen nesla. 

21 Rnan gullen deg-sen, lameɛna serrḥen-asen imi ur ufin ara sebba swayes 

ara ten-ɛaqben, yerna lɣaci akk ttḥemmiden Illu ɣef wayen yeḍṛan, 

22 axaṭer argaz-agi i yeḥlan s lbeṛhan di leɛmeṛ-is akteṛ n ṛebɛin iseggasen. 

23 Mi sen-serrḥen, ṛuḥen ɣer watmaten, ḥkan-asen akk ayen i sen-d-nnan 

lmuqedmin imeqranen d imṛayen. 

24 Mi slan watmaten-nni i wayen i d-inna Buṭrus, akken ma llan nedhen s yiwet 

n taɣect ɣer Yillu nnan: A Sidi Ṛebbi, kečč i yxelqen igenni, lqaɛa, lebḥeṛ d 
wayen akk yellan. 

25 D kečč i d-ineṭqen s Ṛṛuḥ-ik iqedsen seg yimi n jeddit-nneɣ Dawed 

aqeddac-ik, mi d-inna: Acuɣeṛ ccwal-agi ger leǧnas, acuɣeṛ igduden ggaren-d 
anagar yir ixemmimen? 

26 Igelliden n ddunit heggan iman-nsen, imeqranen dduklen akk, ffɣen-d d 

iɛdawen n Sidi Ṛebbi aked Lmasiḥ-ines. 

27 Axaṭer d tidett, di temdint-agi, Hirudus d Bilaṭus mcawaṛen, dduklen netni d 

ibeṛṛaniyen aked wat Isṛail, uɣalen d iɛdawen n Sidna Ɛisa imqeddes i 
textareḍ (nte: Neɣ: Lmasiḥ). 

28 Ayen akka xedmen, d ayen akken i tqesdeḍ keččini di lebɣi-inek, s tezmert-

ik, si zik. 

29 I tura, a Sidi Ṛebbi, wali-d amek akka i ɣ-ssagaden; efk-aɣ-d a Sidi Ṛebbi 

tazmert swayes ara nbecceṛ awal-ik s ṭṭmana mbla akukru. 

30 Ssers-d afus-ik iwakken ad ḥlun imuḍan, iwakken ad d-ilint licaṛat d 

lbeṛhanat s yisem n Sidna Ɛisa aqeddac-ik imqeddes. 

31 Mi fukken taẓallit, amkan-nni anda nnejmaɛen irgagi; ččuṛen akk s Ṛṛuḥ 

iqedsen, bdan ttbecciṛen awal n Yillu s ṭṭmana mbla tugdi. 

32 Wid akk yumnen s Lmasiḥ, dduklen akk s yiwen n wul, s yiwen n ṛṛuḥ, ula d 

yiwen deg-sen ur iḥsib ayen isɛa d ayla-s i yiman-is kan, meɛna cerken kullec 
waygar-asen. 

33 Imceggɛen ttcehhiden-d ɣef ḥeggu n Sidna Ɛisa s tezmert tameqrant yerna 

ṛṛeḥma n Sidi Ṛebbi txeddem deg-sen s lǧehd. 

34 Ulac gar-asen win ixuṣṣen; wid akk isɛan tiferkiwin neɣ ixxamen zzenzen-

ten, 

35 idrimen-nni i d-ttawin deg-sen, ttawin-ten ɣer ifassen n imceggɛen i ten-

iferrqen i mkul yiwen ɣef leḥsab n wakken iḥwaǧ. 

36 Yusef illan n at Lewwi iwumi semman imceggɛen Barnabas, ( yeɛni argaz 

inehhun ) i ylulen di tegzirt n Qubṛus, 

37 isɛa yiwet n tferka, izzenz-itt, iwwi-d idrimen-nni, yefka-ten i yimceggɛen. 

Acts 5 

1 Yiwen wergaz isem-is Ananyas, netta d tmeṭṭut-is Safira zzenzen yiwen n 

weḥric seg wakal-nsen; msefhamen ad kksen yiwen n umur si ssuma n lbiɛ-
nni; 

2 amur nniḍen iwwi-t-id ɣer ifassen n imceggɛen. 

3 Buṭrus inṭeq ɣur-s inna: Ay Ananyas, acuɣeṛ i teǧǧiḍ cciṭan iččuṛ ul-ik? 

Acuɣeṛ i teskadbeḍ i Ṛṛuḥ iqedsen mi tekkseḍ yiwen umur n yedrimen n wakal 
i tezzenzeḍ? Uqbel a t-tezzenzeḍ, akal-nni yella d ayla-k! 

4 Mi t-tezzenzeḍ, idrimen-nni daɣen d ayla-k! Amek armi i tessawḍeḍ ad 

txedmeḍ yiwet lḥaǧa am tagi? Ihi mačči i yemdanen iwumi teskadbeḍ, 
lameɛna i Yillu! 

5 Mi yesla i yimeslayen-nni, Ananyas yeɣli, iffeɣ-it ṛṛuḥ, yemmut. Wid akk illan 

dinna, ikcem-iten akk lxuf, ttergigin. 

6 Kkren ilmeẓyen kefnen-t, wwin-t a t-meḍlen. 

7 Ɛeddant wazal n tlata sswayeɛ, mi d-tekcem tmeṭṭut n Ananyas, nettat ur 

tesli ara s wayen iḍṛan. 

8 Buṭrus inṭeq ɣur-s inna-yas: Ini-yi-d, s ssuma-yagi i tezzenzem akal-nwen? 

Terra-yas-d: Ih, s ssuma-yagi i t-nezzenz. 

9 Dɣa Buṭrus inna-yas: Amek armi i temsefhamem iwakken ad tjeṛṛbem Ṛṛuḥ n 

Sidi Ṛebbi? Wid imeḍlen argaz-im atnan ɣer tewwurt, ad kkem-awin ula d 
kemm! 

10 Imiren kan teɣli ɣer iḍarren-is iffeɣ-itt ṛṛuḥ, temmut. Ilmeẓyen-nni mi d-

kecmen ufan-tt-id temmut, wwin-tt meḍlen-tt ɣer tama n wergaz-is. 

11 Yeɣli-d ṛṛɛac ( lxuf ) d ameqran ɣef tmezgida d wid akk islan s wayen iḍran. 

12 Aṭas n lbeṛhanat d lmuɛǧizat i xeddmen imceggɛen ger lɣaci. Wid yumnen 

ttnejmaɛen akk s yiwen ṛṛay deg wesqif n Sliman. 

13 Lɣaci meṛṛa ttcekkiṛen-ten meɛna kukran akk ad d-rnun ɣur-sen. 

14 Leḥsab n yergazen d tilawin yumnen s Sidna Ɛisa yettzad irennu. 

15 Ttawin-d imuḍan ɣer iberdan, srusun-ten ɣef tgertyal iwakken mi ara d-

iɛeddi Buṭrus, ad innal yiwen seg-sen ulamma s tili-ines. 

16 Lɣaci ttazzalen-d daɣen ula si temdinin nniḍen iqerben tamdint n Yirucalim; 

ttawin-d imuḍan aked wid ittwazedɣen, ḥellun akken ma llan. 

17 ɣef ddemma n wayen iḍerrun kkrent-asen-d tismin i lmuqeddem ameqran 

aked isaduqiyen-nni yellan yid-s, 

18 ṭṭfen imceggɛen, rran-ten ɣer lḥebs n baylek. 

19 Lameɛna deg yiḍ-nni, yiwen lmelk n Sidi Ṛebbi yeldi tiwwura n lḥebs, 

issufeɣ-iten-id, inna-yasen: 

20 Ṛuḥet beccṛet deg ufakan, slemdet i lɣaci awal n tudert. 

21 Mi slan i wayen i sen-d-inna lmelk-nni, ṛuḥen ṣbeḥ zik ɣer ufakan, bdan 

sselmaden. Ma d lmuqeddem ameqran d wid akk illan yid-s, snejmaɛen-d 
imɣaren n wegdud aked imeqranen n wat Isṛail ɣer unejmaɛ n ccṛeɛ; imiren 
ceggɛen ad d-awin imceggɛen-nni si lḥebs. 

22 Mi wwḍen iɛessasen ɣer lḥebs, ur ten-ufin ara dinna; uɣalen-d ɣer unejmaɛ, 

nnan-asen: 

23 Nufa lḥebs isekkeṛ, iɛessasen bedden zdat n tewwurt, lameɛna mi nekcem, 

ur nufi ula d yiwen zdaxel. 

24 Mi ten-iwweḍ lexbaṛ-agi, lqebṭan n ufakan aked lmuqedmin imeqranen 

ɛewqen! Ur ẓrin ara ɣer wanda ara taweḍ temsalt-agi. 

25 Iṛuḥ-d ɣur-sen yiwen inna-yasen: Irgazen-nni i terram ɣer lḥebs, atnan deg 

ufakan yerna sselmaden lɣaci. 

26 Lqebṭan n lǧameɛ d iɛessasen ṛuḥen wwin-ten-id lameɛna ḥudren-ten 

axaṭer uggaden a ten-ṛejmen lɣaci. 

27 Mi ten-id-wwin ɣer zdat usqamu n ccṛeɛ, lmuqeddem ameqran isteqsa-ten 

inna-yasen: 

28 Neggul deg-wen ur tettuɣalem ad teslemdem s yisem-agi; lameɛna kenwi 

tessufɣem aselmed-nwen di temdint n Yirucalim meṛṛa! Tura tebɣam ad d-
terrem ɣer yirawen-nneɣ timegreṭ n wergaz-agi! 

29 Buṭrus d imceggɛen nniḍen rran asen: Ilaq a naɣ awal i Yillu, mačči i 

yemdanen! 

30 Illu n lejdud-nneɣ isseḥya-d Sidna Ɛisa, win akken i tenɣam mi t-tɛellqem ɣef 

wesɣar. 

31 D netta i yessuli Yillu ɣer uyeffus-is d Agellid, d Amsellek, iwakken ad d-ifk i 

wat Isṛail leɛfu n ddnubat mi ara beddlen tikli. 

32 Aql-aɣ d inagan ɣef wayagi, nekni aked Ṛṛuḥ iqedsen i d-ifka Yillu i wid i t-

iḍuɛen. 

33 Mi sen-slan, ikcem-iten wurrif d ameqran armi bɣan a ten-nɣen. 

34 Meɛna Gamalyel, yiwen n umusnaw n ṭawṛat, yellan d afarizi, ḥemmlen-t 

akk lɣaci; ikker-d deg unejmaɛ-nni, yefka lameṛ ad ssufɣen imceggɛen-nni kra 
n lweqt. 

35 Dɣa yenṭeq inna: Ay at Isṛail, ḥadret iman-nwen ɣef wayen akka tebɣam a t-

txedmem i yemdanen-agi! 

36 Mmektit-d, mačči aṭas aya ikker-d yiwen ittuseman Tudas yerran iman-is d 

acu-t, ddan yid-s wazal n ṛebɛ meyya n yergazen; asmi i t-nɣan, wid akk i 
yeddan yid-s mfaṛaqen, ur d-iqqim lateṛ-nsen. 

37 Deffir Tudas, ikker-d daɣen Yahuda ajlili di lweqt-nni n ujerred n wegdud; 

aṭas daɣen n wid i yeddan yid-s, ula d netta yemmut dɣa wid akk iddan yid-s 
mfaṛaqen. 

38 Ihi tura a wen-d-iniɣ: Ur ceɣɣlet ara d yemdanen-agi, anfet-asen ad ṛuḥen. 

Ma yella aselmed-agi-nsen ikka-d sɣur-sen, ur ittdumu ara; 

39 ma yella sɣur Yillu i d-ikka, ur tettizmirem ara a t-tekksem! Ḥadret iman-

nwen ihi, neɣ m'ulac ad tuɣalem d iɛdawen n Yillu! 

40 Mi mcawaṛen, uɣen ṛṛay-is. Uɣalen skecmen imceggɛen-nni, fkan lameṛ a 

ten-wten s iɛekkzan, rnan gullen deg-sen ur ttuɣalen ara ad mmeslayen s 
yisem-agi n Ɛisa, dɣa serrḥen-asen. 

41 Mi d-ffɣen imceggɛen seg unejmaɛ n ccṛeɛ, feṛḥen imi ttwaḥesben d wid 

yuklalen ad ttewten, ad ttwiregmen ɣef ddemma n yisem n Sidna Ɛisa. 

42 Dɣa kull ass sselmaden ttbecciṛen deg ufakan aked ixxamen, Lexbaṛ n Lxiṛ 

yeɛnan Ɛisa Lmasiḥ. 

Acts 6 

1 Deg ussan-nni, leḥsab n widak yumnen s Sidna Ɛisa yettzid irennu. At Isṛail i 

d-yusan si tmura nniḍen, ittmeslayen s tyunanit, ccetkan ɣef wat Isṛail illan di 
tmurt, axaṭer mi ara ferqen lmakla, ur d-ttelhayen ara d tuǧǧal-nsen. 

2 Tnac imceggɛen-nni snejmaɛen-d inelmaden meṛṛa, nnan-asen: Mačči d 

lḥeqq a neǧǧ Awal n Yillu di rrif iwakken a nelhi d wefṛaq n lqut i mkul yiwen. 

3 Ihi ay atmaten, xtiṛet-d si gar-awen sebɛa yergazen i deg sɛan laman 

yemdanen n tmurt meṛṛa, yeččuṛen d Ṛṛuḥ iqedsen aked leɛqel, d netni ara 
nwekkel ɣef ccɣel-agi. 

4 Ma d nekni, lweqt-nneɣ a t-nesɛeddi di tẓallit aked uselmed n wawal n Sidi 

Ṛebbi. 

5 Tajmaɛt akk iɛeǧǧeb-as ṛṛay-agi. Kkren xtaṛen-d Stifan yellan d argaz iččuṛen 

d liman aked Ṛṛuḥ iqedsen. Xtaṛen daɣen Filbas, Brukurus, Nikanur, Timun, 
Barmenas, aked Nikulus n temdint n Antyuc, i ykecmen si zik di ddin n wat 
Isṛail. 

6 Wwin-ten-id, sbedden-ten zdat n imceggɛen. Imceggɛen ssersen ifassen-

nsen fell-asen, dɛan-asen s lxiṛ ɣer Sidi Ṛebbi. 

7 Yuɣal wawal n Yillu ittwassen di yal amkan, leḥsab n wid yumnen s Lmasiḥ 

ittzid irennu di temdint n Yirucalim yerna aṭas n lmuqedmin i yumnen, qeblen 
abrid n Lmasiḥ. 

8 Stifan yeččuṛen d ṛṛeḥma d tezmert n Sidi Ṛebbi, ixeddem lbeṛhanat d 

leɛǧayeb imeqranen ger lɣaci. 

9 Kra n yemdanen si lǧameɛ iwumi qqaren "n iḥeṛṛiyen" i d-yusan si Qiṛwan, si 

Skandriya, at Isṛail i d-yusan si Silisya d Asya, bdan ttmeslayen aked Stifan; 

10 lameɛna ur zmiren ara a t-ɣelben deg awal axaṭer ittmeslay s ṣṣwab d leɛqel 

i s-d-ifka Ṛṛuḥ iqedsen. 

11 Imiren fkan tajɛelt i kra n yergazen iwakken ad d-inin: Nesla-yas yekfeṛ ɣef 

Musa aked Yillu! 

12 Sekkren ccwal ger lɣaci d imṛayen aked imusnawen n ṭawrat, dɣa ṭṭfen 

Stifan wten-t, wwin-t ɣer unejmaɛ n usqamu n ccṛeɛ. 

13 Sbedden-d inagan i d-icehden fell-as s zzuṛ, nnan-d: Argaz-agi, yezga 

yekkat deg wemkan-agi iqedsen aked ṭawṛat! 

14 Nesla-yas mi yeqqaṛ: Ɛisa-nni Anaṣari, ad ihudd amkan-agi yerna ad 

ibeddel lɛaddat i ɣ-d-iǧǧa Musa. 

15 Wid akk illan deg unejmaɛ n ccṛeɛ, ṛeṣṣan allen-nsen ɣef Stifan; ttwalin 

udem-is am akken d udem n lmelk. 

Acts 7 

1 Lmuqeddem ameqran isteqsa Stifan inna-yas: D tidett wayen akka i d-nnan? 

2 Stifan irra-yas: Ay atmaten, ay imɣaṛen n wat Isṛail, ḥesset-iyi-d! Illu di 

lɛaḍima-s tameqrant, isbeggen-d iman-is i jeddit-nneɣ Ibṛahim, mi yella di 
tmurt n Igersaffen uqbel ad izdeɣ di temdint n Haran. 

3 Yenna-yas: Ffeɣ si tmurt-ik, si tmurt n imawlan-ik, tṛuḥeḍ ɣer tmurt ara k-d-

ssekneɣ. 



228 

 

© Association Chrétienne d’Expression Berbère - ACEB. 
 

 
 

 

4 Iffeɣ ihi si tmurt n iqaldiyen, iṛuḥ ad izdeɣ di temdint n Haran. Mi yemmut 

baba-s, Illu yewwi-t-id ɣer tmurt-agi i deg tzedɣem tura. 

5 Sidi Ṛebbi ur s-ifki ara di tmurt-agi ula d azal n terdast i deg ara yessers 

aḍar-is; meɛna iwɛed-as a s-ifk tamurt-agi i netta d dderya n dderya-s ɣas 
akken imiren mazal ur isɛi ara dderya, Illu yenna-yas: 

6 Dderya n dderya-k ad tezdeɣ deg yiwet n tmurt tabeṛṛanit, dinna a ten-rren d 

aklan, ad sɛeddin fell-asen lḥif azal n ṛbeɛ meyya iseggasen. 

7 Lameɛna Illu yenna-d: Ad uɣalen ad d-ffɣen si tmurt-nni, a yi-ɛebden deg 

wemkan-agi; ma d lǧens-nni i ten-irran d aklan, d nekk ara ten-iḥasben. 

8 Dɣa Illu yefka-d i Ibṛahim timsisit n ṭṭhaṛa. S wakka, mi d-isɛa mmi-s Isḥaq, 

Ibṛahim isseḍher-as deg wass wis tmanya n tlalit-is. Isḥaq daɣen ixdem akken 
i mmi-s Yeɛqub; ula d Yeɛqub isseḍher i tnac-nni warraw-is yellan d lejdud-
nneɣ. 

9 Ihi arraw-agi n Yeɛqub usmen ɣef gmat-sen Yusef, kkren zenzen-t ɣer tmurt 

n Maṣer anda yuɣal d akli. 

10 Lameɛna Illu yella yid-s, ittsellik-it si tegnatin n cedda; issers-d fell-as 

ṛṛeḥma yerna-yas-d leɛqel swayes ara yiɛziz ɣer Ferɛun agellid n tmurt n 
Maṣer. Ferɛun isbedd-it d lḥakem ɣef tmurt-is aked wexxam-is meṛṛa. 

11 Yeɣli-d laẓ ɣef tmurt n Maṣer aked tmurt n Kenɛan, d lweqt n cedda 

tameqrant; lejdud-nneɣ ur ufin ara ayen ara ččen. 

12 Mi yesla Yeɛqub belli llan yirden di tmurt n Maṣer, iceggeɛ ɣer dinna tikkelt 

tamezwarut, arraw-is yellan d lejdud-nneɣ. 

13 Mi uɣalen tikkelt tis snat, Yusef isbeggen-d iman-is ɣer watmaten-is, ɛeqlen-

t d netta. Yuɣal Ferɛun iẓra laṣel n Yusef ansi-t. 

14 Yusef iceggeɛ ad d-awin baba-s Yeɛqub aked wat wexxam-is meṛṛa i yellan 

di xemsa usebɛin yid-sen. 

15 Yeɛqub yuder ɣer tmurt n Maṣer ikemmel dinna ussan-is armi yemmut, am 

netta am lejdud-nneɣ. 

16 Wwin-d iɣsan-nsen ɣer taddart n Cakim, meḍlen-ten deg uẓekka i yuɣ 

Ibṛahim s yedrimen ɣef warraw n Ḥamur n taddart n Cakim. 

17 Mi d-iwweḍ lweqt i deg ara yeḍṛu wayen i yewɛed Yillu i Ibṛahim s limin, 

agdud-nneɣ yufa-t-id lḥal innerna s waṭas di tmurt n Maṣer; 

18 imiren ikker-d ugellid nniḍen ur nessin ara Yusef. 

19 Agellid-nni iḥqer lɣaci-nneɣ, ittqehhiṛ lejdud-nneɣ, iṣṣaweḍ armi i yefka 

lameṛ ad ǧǧen arraw-nsen i cceṛ akken kan ara d-lalen, iwakken ur ttidiren 
ara. 

20 Di lweqt-nni i d-ilul Musa; icbeḥ ɣer Yillu. Yettuṛebba deg wexxam n 

imawlan-is tlata wagguren s tuffra; 

21 uɣalen rran-t zdaxel n tqecwalt, serrḥen-as deg wasif; d yelli-s n Ferɛun i t-

id-ijemɛen, tṛebba-t-id am mmi-s. 

22 Ikker-d ger imaṣriyen, ilmed akk tamusni-nsen ifazen. Yuɣal d argaz 

amusnaw, iẓewṛen ama deg yimeslayen ama di lecɣal. 

23 Mi yeṣṣaweḍ ṛebɛin iseggasen di leɛmeṛ-is, immekta-d atmaten-is at Isṛail, 

iṛuḥ ad iẓer acu n lḥala i deg ttɛicin. 

24 Yiwen wass iwala s wallen-is yiwen Umaṣri ikkat yiwen seg wat Isṛail; ikker 

a t-iḥudd, irra-yas-d ttaṛ; iwwet Amaṣri-nni, yenɣa-t. 

25 Yenwa ad fehmen watmaten-is belli s ufus-is ara ten-isellek Yillu; lameɛna 

netni ur fhimen ara. 

26 Azekka-nni iwala sin yergazen n wat Isṛail ttnaɣen waygar-asen, iger iman-

is, iɛṛed a ten-ifru, inna-yasen: Ɛni mačči d atmaten i tellam? Acimi i tettnaɣem 
waygar-awen? 

27 Lameɛna win akken iḍelmen wayeḍ idemmer Musa yenna-yas: Anwa i k-

irran d aqerruy neɣ d lḥakem fell-aɣ? 

28 Ɛni tebɣiḍ a yi-tenɣeḍ akken tenɣiḍ Amaṣri-nni iḍelli? 

29 ɣef ddemma n yimeslayen-agi Musa yerwel, iṛuḥ ad izdeɣ di tmurt n 

Madyan. Dinna i yesɛa sin n warrac. 

30 Mi ɛeddan ṛebɛin n iseggasen, iḍher-as-d yiwen n lmelk deg yiwen 

uḥeǧǧaǧu n tmes iceɛlen deg yiwen udernu, mi yella deg uneẓruf n wedrar n 
Sinay. 

31 Musa yewhem deg wayen ittwali; akken kan iqerreb ɣur-s, Sidi Ṛebbi 

yessawel-as-d seg uḥeǧǧaǧu-nni n tmes, inna-yas-d: 

32 D nekk i d Illu n lejdud-ik, Illu n Ibṛahim, n Isḥaq aked Yeɛqub. Musa yeqqim 

ittergigi, yuggad ad irfed ula d allen-is. 

33 Sidi Ṛebbi yenna-yas: Kkes arkasen seg iḍaṛṛen-ik axaṭer amkan-agi anda 

tbeddeḍ d amkan iqedsen. 

34 Walaɣ lbaṭel iḍerrun d wegdud-iw di tmurt n Maṣer; sliɣ-d i unazeɛ-nsen; 

ṣubbeɣ-d iwakken a ten-sellkeɣ. Ṛuḥ tura ad ak-ceggɛeɣ ɣer tmurt n Maṣer. 

35 Musa-nni i nekṛen mi akken i s-nnan: Anwa i k-irran d amḍebbeṛ neɣ d 

lḥakem? D netta i d-iceggeɛ Yillu d aqerruy, d amcafeɛ n wegdud; s lemɛawna 
n lmelk i s-d-iḍehṛen deg udarnu ireqqen. 

36 D netta i ten-id-issufɣen si tmurt n Maṣer. Yexdem aṭas n lbeṛhanat d 

leɛǧayeb di tmurt-nni, di lebḥeṛ azeggaɣ, deg uneẓruf n Sinay, anda akken 
qqimen ṛebɛin iseggasen. 

37 D netta daɣen i yennan i wat Isṛail: A wen-d-ifk Yillu si ger watmaten-nwen 

yiwen n nnbi am nekk. 

38 Asmi akken i yennejmaɛ wegdud deg uneẓruf, d netta iwumi d immeslay 

lmelk-nni deg wedrar n Sinay, d netta iwumi d-ifka Sidi Ṛebbi awal n tudert 
iwakken a ɣ-t-id-issiweḍ. 

39 Lameɛna lejdud-nneɣ ugin a s-aɣen awal; ur t-qbilen ara axaṭer deg ulawen-

nsen bɣan ad uɣalen ɣer tmurt n Maṣer. 

40 Nnan i Haṛun: Xdem-aɣ-d iṛebbiten am wid n imaṣriyen, ara nezzwer zdat-

neɣ, axaṭer Musa-agi i ɣ-d-issufɣen si tmurt n Maṣer, ur neẓri ara d acu i 
yeḍṛan yid-s. 

41 Dɣa deg ussan-nni, jemɛen-d ddheb, ssefsin-t xedmen yis yiwen ugenduz. 

Imiren zlan-as asfel, xedmen-as tameɣra, feṛḥen s wayen xedmen ifassen-
nsen. 

42 Illu yeṭṭaxeṛ fell-asen, iǧǧa-ten ad ɛebden itran n igenni, d ayen i yuran di 

tektabt n lenbeya: Ay agdud n wat Isṛail, ɛni i nekk iwumi i d-tefkam lewɛadi d 
iseflawen, di ṛebɛin iseggasen-nni i tesɛeddam deg uneẓruf? 

43 Xaṭi meɛna tbubbem aqiḍun n Mulux aked yitri n Rufan i tḥesbem d 

iṛebbiten-nwen; lmeṣnuɛat-nni i txedmem iwakken a ten-tɛebdem! Daymi ara 
kun-nfuɣ ɣer lebɛid, akin i temdint n Babilun! 

44 Deg uneẓruf, lejdud-nneɣ sɛan aqiḍun i deg yella leɛqed n Sidi Ṛebbi; 

aqiḍun-nni ittwaxedmen akken i s-t-id-imla Sidi Ṛebbi i Musa mi s-d-inna: 
Xdem-it am akken i t-twalaḍ di lemtel i k-d-ssekneɣ. 

45 Mi d-iwweḍ uqiḍun-nni ɣer ifassen n lejdud-nneɣ, wwin-t-id yid-sen mi i ten-

issekcem Yacuɛa ɣer tmurt n leǧnas-nni i ssufɣen s tezmert n Yillu. Aqiḍun-nni 
yeqqim dinna armi d zzman n Dawed, 

46 i yufan lemzeyya ɣer Yillu, yessuter-as ad ibnu axxam i Yillu n Yeɛqub. 

47 Lameɛna d Sliman i s-ibnan axxam! 

48 Ɣas akken Win-Ɛlayen ur izeddeɣ ara deg ixxamen ibnan s ufus n wemdan, 

akken i d-inna nnbi Iceɛya: 

49 Igenni d akersi n tgeldit-iw, lqaɛa d tagertilt (taḥsiṛt) i ɣef srusuɣ iḍarren-iw. 

Sidi Ṛebbi yenna-d: Acu n wexxam i tzemrem a yi-tebnum, neɣ anda-t 
wemkan i deg zemreɣ ad steɛfuɣ? 

50 Ɛni mačči d afus-iw i d-ixelqen kullec? 

51 A wid isbeddayen iɛenqiqen-nsen! Tesɣaṛayem ulawen-nwen, tqeflem 

imeẓẓuɣen-nwen, tetteddum di nneqma i Ṛṛuḥ iqedsen am kenwi am lejdud-
nwen! 

52 Anwa nnbi ur qhiṛen ara lejdud-nwen? Nɣan wid akk ittbecciṛen si zik ɣef 

Uḥeqqi ara d-yasen; tura d kenwi i t-ixedɛen yerna tenɣam-t. 

53 Tewweḍ-ikun-id ṭawṛat s ufus n lmalayek, lameɛna kenwi tugim a s-taɣem 

awal! 

54 Mi slan i yimeslayen-agi, lmuqedmin iffeɣ-iten leɛqel, qercen tuɣmas-nsen 

fell-as. 

55 Lameɛna Stifan yeččuṛen d Ṛṛuḥ iqedsen, irfed allen-is ɣer igenni, iwala 

tamanegt n Yillu aked Sidna Ɛisa ibedden ɣer uyeffus n Yillu. 

56 Imiren iɛeggeḍ, inna: Atan ttwaliɣ igenwan ldin, ttwaliɣ Mmi-s n wemdan 

ibedd ɣer tama tayeffust n Yillu! 

57 Qeflen imeẓẓuɣen-nsen, bdan ttɛeggiḍen, ẓedmen fell-as akken ma llan. 

58 Zzuɣren-t beṛṛa n temdint, ṛejmen-t s iblaḍen iwakken a t-nɣen. Inagan ǧǧan 

iceṭṭiḍen-nsen ɣer yiwen ilemẓi isem-is Caɛul, iwakken a ten-iɛas. 

59 M'akken i t-ṛejmen, Stifan ideɛɛu ɣer Sidi Ṛebbi yeqqaṛ: A Sidna Ɛisa, atan 

ṛṛuḥ-iw ger ifassen-ik! 

60 Imiren iɣli ɣef tgecrar, iɛeggeḍ s lǧehd-is: A Sidi Ṛebbi ur ten-ttḥasab ara ɣef 

ddnub-agi! Akken kan i d-inna imeslayen-agi, iffeɣ-it ṛṛuḥ. 

Acts 8 

1 Caɛul, d yiwen seg wid iqeblen lmut n Stifan. Ass-nni yekker-d yiwen n 

uqehheṛ d ameqran mgal tamezgida yellan di Yirucalim. Wid akk yumnen s 
Lmasiḥ rewlen ɣer tudrin n tmurt n Yahuda armi d tamurt n Samarya; anagar 
imceggɛen i d-iqqimen di temdint n Yirucalim. 

2 Kra yergazen iḍuɛen Sidi Ṛebbi, wwin-d Stifan meḍlen-t, ḥeznen aṭas, ttrun 

fell-as. 

3 Ma d Caɛul ikkat ad issexṛeb tamezgida; issufuɣ-d seg ixxamen-nsen, 

irgazen d tilawin yumnen s Lmasiḥ, issekcam-iten ɣer lḥebs. 

4 Ihi wid akk i yrewlen, mfaṛaqen, ttṛuḥun seg wemkan ɣer wayeḍ, ttbecciṛen 

Lexbaṛ n Lxiṛ n wawal n Sidi Ṛebbi. 

5 Filbas iṣubb ɣer temdint n Samarya, ibecceṛ dinna Lexbaṛ n Lxiṛ yeɛnan 

Lmasiḥ. 

6 Lɣaci meṛṛa rran ddehn-nsen ɣer Filbas, mi slan i wayen i d-iqqaṛ yerna 

walan lbeṛhanat i yxeddem; 

7 axaṭer leǧnun tteffɣen seg waṭas n yemdanen ittumelken, ttɛeggiḍen s ṣṣut 

ɛlayen, aṭas daɣen n iqudaṛen d wukrifen i yeḥlan. 

8 Dɣa imezdaɣ n temdint-nni meṛṛa feṛḥen mačči d kra. 

9 Yuɣ lḥal di temdint-nni yella yiwen wergaz isem-is Semɛun, issewham 

imezdaɣ n tmurt n Samarya s ssḥur i yxeddem; iḥetteb iman-is d win isɛan 
tazmert. 

10 Imdanen akk am umeẓyan am umeqran, ttaran ddehn-nsen ɣur-s qqaṛen: 

Argaz-agi d tazmert n Yillu; d tazmert-nni iwumi neqqaṛ tazmert tameqrant! 

11 Ttamnen yis axaṭer si zik i ten-issewham s ssḥur i yxeddem; 

12 lameɛna, asmi umnen s wayen i sen-ibecceṛ Filbas ɣef wayen iɛnan tagelda 

n Yillu d yisem n Ɛisa Lmasiḥ, usan-d akk ad ttwiɣeḍsen deg waman am 
yergazen am tlawin. 

13 Semɛun s yiman-is yumen; ula d netta yettwaɣḍes deg waman, seg wass-

nni ur ittixiṛ ara ɣef Filbas; ittawham deg-s mi yettwali leɛǧayeb d lbeṛhanat 
imeqranen i yxeddem. 

14 Mi slan belli lɣaci n tmurt n Samarya qeblen awal n Yillu, imceggɛen 

yeqqimen di temdint n Yirucalim ceggɛen-asen Buṭrus d Yuḥenna. 

15 Mi wwḍen ɣur-sen, dɛan fell-asen ɣer Sidi Ṛebbi iwakken a sen-d-ifk Ṛṛuḥ 

iqedsen; 

16 axaṭer mazal ur d-iris ula ɣef yiwen deg-sen, ttwaɣeḍsen kan deg waman s 

yisem n Sidna Ɛisa. 

17 Buṭrus aked Yuḥenna ssersen ifassen-nsen fell-asen, dɣa yettunefk-asen-d 

Ṛṛuḥ iqedsen. 

18 Mi gwala Semɛun ittunefk-d Ṛṛuḥ iqedsen i lɣaci imi ssersen imceggɛen 

ifassen-nsen fell-asen, iwwi-yasen-d idrimen inna-yasen: 

19 Fket-iyi ula d nekk tazmert-agi iwakken kra n win i ɣef ara sserseɣ ifassen-

iw, a t-ikcem Ṛṛuḥ iqedsen. 

20 Lameɛna Buṭrus inna-yas: Ad negren yedrimen-ik ad glun yis-k imi tenwiḍ 

ad taɣeḍ tukci n Yillu s idrimen! 

21 Ul-ik ur yeṣfi ara ɣer Yillu! Ur k-id-iṣaḥ umur, ur tesɛiḍ lweṛt di ccɣel-agi. 

22 Ndem di yir ṛṛay-ik, tedɛuḍ ɣer Sidi Ṛebbi iwakken ma yella wamek, ad ak-

iɛfu ɣef yir axemmem-agi i d-iffɣen seg ul-ik! 

23 Axaṭer walaɣ tettwamelkeḍ s terẓeg n yiẓi d leqyud n lbaṭel! 

24 Semɛun irra-yasen: Dɛut kenwi s yiman-nwen fell-i ɣer Sidi Ṛebbi iwakken 

ur d-iḍerru ara yid-i wayen akka i d-tennam. 

25 Buṭrus d Yuḥenna kemmlen cehden ɣef Sidna Ɛisa, beccṛen awal n Sidi 

Ṛebbi, mbeɛd uɣalen ɣer temdint n Yirucalim. Deg webrid-nsen, ttbecciṛen 
Lexbaṛ n Lxiṛ deg waṭas n tudrin n tmurt n Samarya. 

26 Yiwen lmelk n Sidi Ṛebbi inṭeq-d ɣer Filbas inna-yas: Kker, ṛuḥ ɣer lǧiha n 

usamer, ɛeddi seg webrid-nni yexlan i yettṣubbun si temdint n Yirucalim ɣer 
tmurt n Ɣaza. 

27 Dɣa ikker iṛuḥ. Immuger-d deg webrid yiwen n wergaz n Ityubya, d amhal, d 

aneɣlaf n Kendyas tagellit n tmurt n Ityubya, d lewkil ɣef lmelk-is meṛṛa, i 
yellan iṛuḥ ɣer Yirucalim iwakken ad iɛbed Sidi Ṛebbi, 

28 iteddu ad yuɣal ɣer wexxam-is; yeqqim deg ukeṛṛus-is yeqqaṛ di tektabt n 

nnbi Iceɛya. 

29 Ṛṛuḥ iqedsen inna i Filbas: Ṛuḥ qerreb ɣer ukeṛṛus-ihina. 

30 Filbas yuzzel ɣur-s, isla-yas iqqaṛ di tektabt n nnbi Iceɛya. Yenna-yas: 

Tfehmeḍ ayen akka i teqqaṛeḍ? 

31 Yerra-yas: Amek ara fehmeɣ ma ulac win ara yi-d-isfehmen? Dɣa 

yesserkeb-d Filbas ɣer tama-s. 

32 Atah wayen akken illa yeqqaṛ di tektabt-nni: Am izimer mi ara t-awin a t-

zlun, am tixsi iggugmen zdat win i tt-ittellsen, ur d-ildi imi-s. 

33 Yettwaḥqer, imečč lḥeqq-is! Anwa ara d-iḥkun ɣef wayen iḍran di lǧil-is? 

Anwa ara d-iḥkun ɣef tudert-is ittwakksen si ddunit? 

34 Amhal-nni yenna i Filbas: Di leɛnaya-k ssefhem-iyi-d ɣef wanwa i d-

ittmeslay nnbi-yagi, ɣef yiman-is neɣ ɣef wayeḍ? 

35 Dɣa Filbas s wawal-agi i yebda a s-ittbecciṛ Lexbaṛ n Lxiṛ yeɛnan Sidna 

Ɛisa. 

36 Mi teddun deg webrid-nsen, wwḍen ɣer yiwen wemkan i deg llan waman. 

Amhal-nni yenna-yas: Atnan waman! D acu ara yi-d-iḥebsen iwakken ad 
ttwiɣedṣeɣ? 

37 Filbas inna-yas: Ma tumneḍ seg ul-ik, tzemreḍ ad tettwiɣeḍseḍ. Amhal-nni 

yerra-yas: Umneɣ belli Ɛisa Lmasiḥ d Mmi-s n Yillu. 

38 Imiren yumeṛ ad ḥebsen takeṛṛust-is. Filbas d umhal-nni rsen-d, kecmen i 

sin ɣer waman, dɣa Filbas isseɣḍes-it. 

39 Mi d-ffɣen seg waman, Ṛṛuḥ n Sidi Ṛebbi yerfed Filbas, ixfa ɣef wallen n 

umhal-nni. Amhal-nni ikemmel abrid-is s lfeṛḥ; 

40 ma d Filbas yufa-d iman-is di temdint n Acdud; syenna ikemmel abrid-is, 

itteddu ittbecciṛ awal n tudert di tudrin meṛṛa i ɣef iɛedda, armi i yewweḍ ɣer 
temdint n Qiṣarya. 

Acts 9 

1 Caɛul mazal ittqehhiṛ inelmaden n Sidna Ɛisa, ittgalla deg-sen a ten-ineɣ. 

Iṛuḥ ɣer lmuqeddem ameqran, 

2 issuter-as a s-d-ixdem lkaɣeḍ ara yawi ɣer leǧwameɛ meṛṛa n temdint n 

Dimecq, iwakken ma yufa deg-sen wid ittabaɛen abrid n Ɛisa Lmasiḥ, ama d 
argaz ama d tameṭṭut, a ten-id-yawi ttwarzen ɣer temdint n Yirucalim. 

3 Yella iteddu deg webrid, qrib ad yaweḍ ɣer temdint n Dimecq. Taswiɛt kan, 

tekka-d yiwet n tafat seg igenni tfeǧǧeǧ-d fell-as, tezzi-yas-d. 

4 Yeɣli ɣer lqaɛa, yesla i yiwen n ṣṣut i s-d-iqqaṛen: Caɛul! A Caɛul! Acuɣeṛ i yi-

tettqehhiṛeḍ? 

5 Yenna-yas: Anwa-k a Sidi? Ṣṣut-nni yerra-yas-d: D nekk i d Ɛisa, win akken i 

tettqehhiṛeḍ! 

6 Kker fell-ak! Ṛuḥ ɣer temdint n Dimecq, dinna ara k-d-inin acu ara txedmeḍ. 

7 Irgazen i yeddan yid-s bedden, dehcen, ggugmen; slan i taɣect-nni lameɛna 

ur walan ula d yiwen. 

8 Caɛul ikker-d si lqaɛa, ɣas akken ldint wallen-is, ur ittwali ara. Ṭṭfen-as afus, 

wwin-t ɣer temdint n Dimecq. 

9 Yeqqim tlata wussan ur iwala, ur ičči, ur iswi. 

10 Illa yiwen unelmad di temdint n Dimecq, isem-is Ananyas; issawel-as-d 

Sidna Ɛisa deg uweḥḥi, irra-yas Ananyas: Aql-i a Sidi. 

11 Sidna Ɛisa yenna-yas: Kker tṛuḥeḍ ɣer webrid ittusemman usrid, ɣer 

wexxam n Yuda; steqsi dinna ɣef yiwen wergaz isem-is Caɛul n temdint n 
Ṭars. Atan ideɛɛu, 

12 ittwali deg uweḥḥi ikcem ɣur-s yiwen wergaz isem-is Ananyas, issers 

ifassen-is fell-as iwakken a t-id-yuɣal yeẓri. 

13 Ananyas irra-yas: A Sidi, aṭas i d-iḥkan ɣef wemdan-agi, acḥal n lbaṭel i 

yexdem deg imqedsen-ik di Yirucalim! 

14 Yusa-d ɣer dagi daɣen s ttesriḥ n lmuqedmin imeqranen iwakken ad irr ɣer 

lḥebs wid akk ineddhen s yisem-ik. 

15 Lameɛna Sidna Ɛisa yenna-yas: Ṛuḥ, axaṭer argaz-agi d nekk i t-ixtaṛen 

iwakken ad ibecceṛ isem-iw i wat Isṛail, i leǧnas nniḍen aked igelliden-nsen. 

16 Yerna a s-ssekneɣ acḥal ara yeɛteb ɣef ddemma n yisem-iw. 

17 Ananyas iṛuḥ; mi yewweḍ ɣer wexxam-nni, yessers ifassen-is ɣef Caɛul 

inna-yas: A Caɛul a gma, d Sidna Ɛisa-nni i k-d-iḍehṛen deg webrid ansi i d-
tusiḍ, i yi-d-iceggɛen iwakken ad ak-id-yuɣal yeẓri yerna ad teččaṛeḍ d Ṛṛuḥ 
iqedsen. 

18 Imiren kan ɣlin-d seg wallen-is am akken d iqecṛan, dɣa yuɣal-it-id yeẓri; 

ikker, ittwaɣḍes. 

19 Mi yečča, yuɣal-it-id lǧehd; isɛedda kra wussan ɣer inelmaden i yellan di 

temdint n Dimecq. 

20 Ur iɛeṭṭel ara, yebda yettbecciṛ di leǧwameɛ n wat Isṛail belli Sidna Ɛisa d 

Mmi-s n Yillu. 

21 Wid akk i s-isellen, wehmen qqaṛen: Ɛni mačči d win akken i yettqehhiṛen di 

temdint n Yirucalim wid ineddhen s yisem-agi n Ɛisa? Ɛni ur d-yusi ara ɣer 
dagi iwakken a ten-yawi ttwarzen ɣer lmuqedmin imeqranen? 

22 Lameɛna Caɛul simmal ittnerni di liman; isseɛweq at Isṛail izedɣen di 

temdint n Dimecq mi sen-d-ittbeggin belli d Ɛisa i d Lmasiḥ. 

23 Mi Ɛeddan kra wussan, at Isṛail mcawaṛen akken a t-nɣen; 

24 lameɛna Caɛul isla s txazabit i bɣan ad s xedmen, am yiḍ am ass ttɛassan 

ula d tiwwura n temdint iwakken a t-nɣen. 

25 Yiwen yiḍ, inelmaden gren-t zdaxel n uqecwal, ṣubben-t-id si ṣṣuṛ i d-izzin i 

temdint. 

26 Mi i d-yusa ɣer temdint n Yirucalim, Caɛul inuda ɣef yinelmaden, lameɛna 

kukran-t akk axaṭer ur uminen ara belli yuɣal d anelmad n Sidna Ɛisa. 

27 Dɣa Barnabas yewwi-t ɣer imceggɛen, iḥka-yasen amek i s-d-iban Sidna 

Ɛisa deg webrid, amek i s-d-ihdeṛ d wamek i ybecceṛ s yisem n Sidna Ɛisa 
ɛinani mbla akukru di temdint n Dimecq. 

28 Seg imiren ittṛuḥu yettuɣal yid-sen di temdint n Yirucalim, ittbecciṛ ɛinani s 

yisem n Sidna Ɛisa. 

29 Iheddeṛ daɣen netta d wat Isṛail i d-yusan si tmura i yettmeslayen tayunanit, 

ittemjadal yid-sen, meɛna ula d netni ttqelliben a t-nɣen. 

30 Mi slan watmaten s wannect-agi, srewlen-t ɣer temdint n Qiṣarya iwakken 

ad iṛuḥ syenna ɣer temdint n Ṭars. 

31 Tamezgida yellan di tmura n Yahuda d Jlili aked Samarya tella tethenna, 

tettimɣur di liman, tetteddu s tugdi n Sidi Ṛebbi, tettnerni s lemɛawna n Ṛṛuḥ 
iqedsen. 

32 Buṭrus i d-inudan akk timnaḍin, iṛuḥ daɣen ɣer watmaten izedɣen di temdint 

n Lud. 

33 Yufa dinna yiwen wergaz isem-is Inyas; argaz-agi tmanya iseggasen netta 

deg usu axaṭer ikref. 

34 Yenṭeq ɣur-s Buṭrus inna-yas: Ay Inyas! Ɛisa Lmasiḥ isseḥla-k! Kker fell-ak 

tekkseḍ usu-inek! Imiren kan ikker. 

35 Mi t-walan iḥla, imezdaɣ akk n temdint n Lud d wid n uzaɣaṛ n tmurt n Ṣarun 

beddlen tikli, umnen s Sidna Ɛisa. 

36 Tella yiwet n tmeṭṭut di temdint n Jafa, isem-is Tabita, s tyunanit Durka; 

tettṣeddiq, tettɛawan igellilen. 

37 Di lweqt-nni, yeɣli-d fell-as lehlak dɣa temmut. Ssarden-tt, ssersen-tt di 

tɣurfett. 

38 Mi slan inelmaden belli Buṭrus di temdint n Jafa i yella, yerna d tamdint ur 

nebɛid ara ɣef temdint n Lud, ceggɛen ɣur-s sin yergazen iwakken a t-ḥellelen 
ad d-yas ɣur-sen s lemɣawla. 

39 Buṭrus ikker idda yid-sen imiren kan. Mi yewweḍ, ssulin-t ɣer tɣurfett-nni. 

Tuǧǧal akk ttrunt, zzint-as-d i Buṭrus, sseknent-as-d tiqendyaṛ d ibeṛnyas i 
tzeṭṭ Tabita uqbel ad temmet. 

40 Buṭrus issufeɣ ɣer beṛṛa wid akk yellan dinna, yeqqim ɣef tgecrar, idɛa ɣer 

Sidi Ṛebbi; izzi ɣer lmegget-nni yenna-yas: Tabita, kker! Dɣa teldi-d allen-is, 
twala-d Buṭrus, imiren teqqim-d. 

41 Buṭrus iṭṭef-itt-id seg ufus issker-itt-id, dɣa issawel i yinelmaden-nni aked 

tuǧǧal, ufan-tt-id tedder. 

42 Imezdaɣ meṛṛa n temdint n Jafa slan s wayen iḍṛan, daymi aṭas i yumnen s 

Sidna Ɛisa. 

43 Buṭrus iqqim kra n wussan di temdint n Jafa, ɣer yiwen wergaz isem-is 

Semɛun, d axeddam deg uglim. 

Acts 10 

1 Di temdint n Qiṣarya, yella yiwen wergaz iwumi qqaṛen Kurnilyus, d lqebṭan 

n yiwet n terbaɛt iwumi qqaṛen Taṭelyanit. 

2 Am netta am wexxam-is ḍuɛen Illu; ittseddiq i yigellilen, yerna am yiḍ am ass 

izga ideɛɛu ɣer Yillu. 

3 Yiwen wass, leǧwahi n tlata n tmeddit, iwala deg uweḥḥi yiwen n lmelk n 

Yillu, ikcem-d ɣur-s inna-yas-d: A Kurnilyus! 

4 Kurnilyus irfed allen-is ɣur-s, tekcem-it tugdi, ittergigi, yerra-yas: D acu a 

Sidi? Lmelk inna-yas-d: Illu yeqbel taẓallit-ik aked lewɛadi i tettakeḍ i 
yimeɣban; 

5 Tura ceggeɛ irgazen ɣer temdint n Jafa, ɣer Semɛun, win iwumi qqaṛen 

Buṭrus, iwakken ad d-yas. 

6 A t-tafeḍ ɣer yiwen wergaz i yxeddmen deg uglim, ula d netta isem-is 

Semɛun; axxam-is yezga-d ɣef rrif n lebḥeṛ. 

7 Mi yṛuḥ lmelk-nni i s-d-ihedṛen, issawel Kurnilyus i sin seg iqeddacen-is aked 

yiwen uɛsekṛi n terbeɛt-is i yellan d argaz iḍuɛen Sidi Ṛebbi. 

8 iḥka-yasen-d ayen akk iḍṛan, dɣa iceggeɛ-iten ɣer temdint n Jafa. 

9 Azekka-nni, mi qrib ad awḍen wid i yceggeɛ Kurnilyus ɣer temdint n Jafa, 

Buṭrus yuɣ-it lḥal yuli ɣef ssḍeḥ iwakken ad idɛu ɣer Sidi Ṛebbi, ad tili d 
leǧwahi n tnac n wass, 

10 yeṭṭef-it laẓ yebɣa ad yečč. Llan ttheggin-as-d lqut, taswiɛt kan iweḥḥa-yas-d 

Sidi Ṛebbi; 

11 iwala igenni yeldi, yiwet lḥaǧa icuban ɣer tẓeṛbit tameqrant icudden si ṛebɛa 

tɣemmaṛ, tettṣubbu-d ɣer lqaɛa. 

12 Llan deg-s iɣersiwen at ṛebɛa iḍarren n mkul ṣṣifa, wid iteddun ɣef uɛebbuḍ, 

aked yefṛax n igenni n mkul ṣṣifa. 

13 Yesla i yiwen n ṣṣut inna-yas-d: A Buṭrus, kker! Ezlu teččeḍ! 

14 Lameɛna Buṭrus inna-yas: Ala a Sidi, di leɛmeṛ-iw ur ččiɣ ayen iḥeṛmen neɣ 

ayen ur neṣfi. 

15 Ṣṣut-nni inṭeq-d tikkelt tis snat inna-yas-d: Ayen iḥseb Yillu d leḥlal, ur k-id-

iṣaḥ ara a t-tḥesbeḍ d leḥṛam! 

16 Ayagi, iweḥḥa-yas-t-id Sidi Ṛebbi tlata n tikkal; imiren kan, lḥaǧa-nni 

tettwarfed ɣer igenni. 

17 Akken mazal Buṭrus yettxemmim ɣef lmeɛna n uweḥḥi-nni, wwḍen-d 

yergazen-nni i d-iceggeɛ Kurnilyus steqsayen ɣef wexxam n Semɛun. 

18 Mi d-wwḍen ɣer tewwurt, ssawlen, steqsan ma deg wexxam-nni i yettili 

Semɛun iwumi qqaṛen Buṭrus. 

19 Mazal Buṭrus ittxemmim ɣef uweḥḥi-nni, mi s-d-inna Ṛṛuḥ iqedsen: Atnaya 

tlata yergazen ttnadin fell-ak. 

20 Ur ttkukru ara, kker, ddu yid-sen axaṭer d nekk i ten-id-iceggɛen. 

21 Iṣubb-d Buṭrus ɣur-sen, inna-yasen: Aql-i! D nekk i d Buṭrus! D acu akka i 

ken-id-iwwin ɣur-i? 

22 Netni rran-as: D lqebṭan-nneɣ Kurnilyus, i ɣ-d-iceggɛen ɣur-k! D argaz 

ttcekkiṛen akk wat Isṛail yerna ḥemmlen-t axaṭer d amdan aḥeqqi iḍuɛen Illu. 
Ibedd-d ɣur-s lmelk n Sidi Ṛebbi yenna-yas-d ad d-iceggeɛ ɣur-k, ad d-taseḍ 
ɣer wexxam-is iwakken ad isel i wayen i tesɛiḍ a s-t-id-tiniḍ. 

23 Issekcem-iten Buṭrus ad nsen ɣur-s. Azekka-nni ikker yedda yid-sen netta d 

kra n watmaten n Jafa. 

24 Sellazekka-nni, wwḍen ɣer temdint n Qiṣarya. Kurnilyus yettṛaǧu-ten deg 

wexxam-is netta d leḥbab-is aked imawlan-is i d-iɛreḍ. 

25 Akken iteddu Buṭrus ad yekcem, immuger-it-id Kurnilyus ɣer tewwurt n 

wefrag, yeɣli ɣer iḍarren-is, yekna zdat-s iwakken ad isṭerḥeb yis s leqdeṛ 
ameqran. 

26 Meɛna Buṭrus issekker-it-id inna-yas: Kker fell-ak! D amdan am kečč i lliɣ. 

27 Leḥḥun, ttmeslayen armi kecmen ɣer wexxam, yufa dinna aṭas n yemdanen 

i yennejmaɛen. 

28 Buṭrus inna-yasen: Yak teẓram d leḥṛam i wemdan n wat Isṛail ad ixaleḍ 

abeṛṛani neɣ ad ikcem ɣer wexxam-is. Lameɛna yessefhem-iyi-d Yillu belli ur 
ilaq ara ad d-nini ɣef walbaɛḍ belli ur zeddig ara neɣ ur iṣfi ara; 

29 daymi i qebleɣ ad d-aseɣ mi yi-d-tessawlem. Init-iyi-d tura sebba ɣef wacu i 

d-tceggɛem ɣur-i. 

30 Kurnilyus yerra-yas: Ṛebɛa wussan aya, leǧwahi n tlata n tmeddit, lliɣ 

deɛɛuɣ ɣer Sidi Ṛebbi deg wexxam-iw; ataya ibedd-d zdat-i yiwen wergaz s 
llebsa yettfeǧǧiǧen, 

31 inna-yi-d: A Kurnilyus! Illu yeqbel taẓallit-ik aked lewɛadi i tettakeḍ i 

yigellilen. 

32 Ceggeɛ ɣer temdint n Jafa ɣer Semɛun ittusemman Buṭrus iwakken ad d-

yas; a t-tafeḍ ɣer yiwen i yxeddmen igelman, ula d netta isem-is Semɛun; 
axxam-is yezga-d ɣef rrif n lebḥeṛ. 

33 Imiren ceggɛeɣ-n ɣur-k; tanemmirt-ik imi d-tusiḍ. Tura ihi aql-aɣ akk dagi 

zdat n Yillu iwakken a nsel sɣur-k, ayen akk i k-d-yumeṛ Sidi Ṛebbi a ɣ-t-id-
tiniḍ. 

34 Buṭrus yebda ameslay inna: Armi d tura i fehmeɣ belli d tidett, Illu ur 

ixeddem ara lxilaf ger yemdanen, 

35 Lameɛna di mkul lǧens, yal amdan i t-ittḍuɛun, ixeddmen ayen yellan d lḥeq, 

iɛǧeb-as. 

36 Sidi Ṛebbi iceggeɛ-d awal-is i wat Isṛail, mi sen-ibecceṛ Lexbaṛ n Lxiṛ n 

talwit s Ɛisa Lmasiḥ, netta yellan d Ssid n yemdanen meṛṛa. 

37 Ahat teslam s wayen yeḍṛan di tmurt n Yahuda meṛṛa; yebda-d si tmurt n 

Jlili seg wasmi ittbecciṛ Yeḥya, aɣḍas n waman. 

38 Teslam s Ɛisa Anaṣari amek i t-iččuṛ Yillu s tezmert aked Ṛṛuḥ iqedsen, 

amek i yteddu seg umkan ɣer wayeḍ, ixeddem lxiṛ, amek isseḥlay wid akk i 
yemlek cciṭan, axaṭer Illu ittili yid-s. 

39 Aql-aɣ d inagan n wayen akk i yexdem di tmurt n wat Isṛail d temdint n 

Yirucalim anda i t-nɣan mi t-semmṛen ɣef umidag, 

40 meɛna ass wis tlata isseḥya-t-id Yillu si ger lmegtin; ifka-yas tazmert swayes 

i d-isbeggen iman-is, 

41 mačči i yemdanen meṛṛa meɛna i nekni i yextaṛ Yillu si tazwara a nili d 

inagan-is; nekni yeččan, yeswan yid-s mi d-iḥya si ger lmegtin. 

42 Iweṣṣa-yaɣ Sidna Ɛisa a nbecceṛ i yemdanen meṛṛa, belli d netta i yextaṛ 

Yillu iwakken ad iḥaseb wid yeddren aked wid yemmuten. 

43 Lenbeya akk cehden-d fell-as belli kra n win ara yamnen yis, a s-ttwiɛeffun 

ddnubat-is s yisem-is. 

44 Urɛad ifuk Buṭrus ameslay mi d-irs Ṛṛuḥ iqedsen ɣef wid akk yellan dinna, i 

yesmeḥsisen i wawal n Sidi Ṛebbi. 

45 Wid i yeddan d Buṭrus, yellan d at Isṛail yumnen s Lmasiḥ, dehcen, wehmen 

imi d-ittunefk Ṛṛuḥ iqedsen ula i wid ur nelli ara n wat Isṛail. 

46 Axaṭer sellen-asen heddṛen s tutlayin nniḍen, yerna ttḥemmiden Illu. Dɣa 

yenna Buṭrus: 

47 Ɛni nezmer a nḥeṛṛem seg weɣḍas deg waman wid iwumi i d-ittunefk Ṛṛuḥ 

iqedsen am nekni? 

48 Dɣa Yefka lameṛ ad ttwiɣeḍsen s yisem n Ɛisa Lmasiḥ; imiren ḥellelen-t ad 

yeqqim yid-sen kra n wussan. 

Acts 11 

1 Imceggɛen d watmaten yellan di tmurt n Yahuda slan belli ula d leǧnas ur 

nelli ara n wat Isṛail qeblen awal n Yillu. 

2 Mi yuɣal Buṭrus ɣer temdint n Yirucalim, at Isṛail yumnen s Ɛisa Lmasiḥ ur 

ten-iɛǧib ara lḥal; lummen fell-as, nnan-as: 

3 Amek armi tkecmeḍ ɣer wexxam n wid ur neḍhir ara yerna teččiḍ yid-sen? 

4 Dɣa Buṭrus yebda a sen-d-iḥekku ayen akk yeḍṛan, inna-yasen: 

5 Mi lliɣ di temdint n Jafa, lliɣ deɛɛuɣ ɣer Sidi Ṛebbi; taswiɛt kan, iṛuḥ leɛqel-iw, 

iweḥḥa-yi-d Sidi Ṛebbi yiwet n tẓeṛbit d tameqrant tcudd si ṛebɛa n tɣemmaṛ, 
tettṣubbu-d seg igenni, tewweḍ-d armi d ɣur-i. 

6 Reṣṣaɣ allen-iw fell-as, walaɣ deg-s mkul ṣṣifa n iɣeṛsiwen at ṛebɛa iḍarren d 

wid iteddun ɣef uɛebbuḍ aked yefṛax n igenni n mkul ṣṣenf. 

7 Dɣa sliɣ i yiwen n ṣṣut i yi-d-iqqaṛen: A Buṭrus! Kker, zlu teččeḍ! 

8 Lameɛna nniɣ-as: Ala a Sidi! Leɛmeṛ yekcim ɣer yimi-w wayen iḥeṛmen neɣ 

wayen ur neṣfi. 

9 Tikkelt tis snat, ṣṣut-nni i d-yusan seg igenni yenna-yi-d: Ayen iḥseb Yillu d 

leḥlal, ur k-id-iṣaḥ ara a t-tḥesbeḍ d leḥṛam! 

10 Ayagi yeḍṛa-d tlata n tikkal, dɣa kullec ittwarfed ɣer igenni. 

11 Imiren kan wwḍen-d tlata yergazen ɣer wexxam i deg lliɣ, ttwaceggɛen-d 

ɣur-i si temdint n Qiṣarya. 

12 Ṛṛuḥ iqedsen inna-yi-d: Ddu kan yid-sen ur ttagad ara. Wwiɣ yid-i setta 

watmaten-agi i tettwalim, dɣa nṛuḥ. 

13 Nekcem ɣer wexxam n Kurnilyus, yeḥka-yaɣ-d ayen i s inna lmelk n Sidi 

Ṛebbi i d-ibedden ɣur-s, mi s-inna: Ceggeɛ ɣer temdint n Jafa ad d-awin 
Semɛun ittusemman Buṭrus, 

14 ad ak-d-yini amek ara tettwiselkeḍ kečč d wat wexxam-ik. 

15 Mi bdiɣ ameslay, Ṛṛuḥ iqedsen yers-d fell-asen, akken i d-irs fell-aɣ ass 

amezwaru. 

16 Imiren mmektaɣ-d awal-nni i d-inna Sidna Ɛisa: Yeḥya isseɣḍas deg aman, 

lameɛna kenwi ad tettwiɣeḍsem di Ṛṛuḥ iqedsen. 

17 Ihi imi sen-d-yefka Yillu tikci am nekni yumnen s Sidna Ɛisa Lmasiḥ, d acu-

yi nekk iwakken ad xalfeɣ lebɣi n Yillu? 

18 Mi slan i wannect-nni, yethedden wul-nsen, ḥemden Illu nnan: A neḥmed 

Illu i yeldin abrid n ttuba ula i wat leǧnas ur nelli ara n wat Isṛail, iwakken ad 
sɛun tudert! 

19 Asmi yemmut Stifan, yekker uqehheṛ i yessemfaṛaqen inelmaden ɣer mkul 

amkan; ṛuḥen armi d tamurt n Finisya, armi d tigzirt n Qubṛus d temdint n 
Antyuc, ttbecciṛen awal n Ṛebbi i wat Isṛail kan; 

20 lameɛna llan gar-asen kra n yergazen n tegzirt n Qubṛus aked kra nniḍen n 

temdint n Qiṛwan, usan-d ɣer temdint n Antyuc, ttmeslayen i yyunaniyen, 
ttbecciṛen-asen Lexbaṛ n Lxiṛ n Sidna Ɛisa. 

21 Tazmert n Sidi Ṛebbi tettili yid-sen; aṭas n yemdanen i yumnen beddlen tikli, 

tebɛen abrid n Sidna Ɛisa. 

22 Tamezgida n Yirucalim tesla s lexbaṛ-agi, dɣa ceggɛen Barnabas armi d 

Antyuc. 

23 Mi yewweḍ, iwala ayen i texdem dinna ṛṛeḥma n Yillu dɣa yeččuṛ d lfeṛḥ. 

Yenha-ten akk iwakken ad ṭṭfen seg ul di Sidna Ɛisa. 

24 Axaṭer Barnabas d argaz ixeddmen lxiṛ, iččuṛ d Ṛṛuḥ iqedsen aked liman. S 

wakka, aṭas n yemdanen i d-irnan ɣer Sidna Ɛisa. 

25 Barnabas iṛuḥ ɣer temdint n Ṭars iwakken ad inadi ɣef Caɛul. 

26 Mi t-yufa, yewwi-t-id yid-s ɣer temdint n Antyuc. Sɛeddan aseggas kamel di 

tmezgida-nni, sselmaden aṭas n yemdanen. Di temdint n Antyuc i ttusemman 
inelmaden n Sidna Ɛisa i tikkelt tamezwarut: imasiḥiyen 

27 Deg ussan-nni, ṣubben-d kra n lenbeya si temdint n Yirucalim ɣer temdint n 

Antyuc. 

28 Yiwen seg-sen isem-is Agabus, ikker icar-d s Ṛṛuḥ iqedsen belli ad d-iɣli laẓ 

d ameqran di ddunit meṛṛa; d tidett, laẓ-agi yeɣli-d di zzman n ugellid 
ameqran: Kludyus 

29 Inelmaden n temdint n Antyuc, msefhamen belli mkul yiwen deg-sen ad d-

ifk ayen iwumi yezmer, iwakken ad ɛiwnen atmaten izedɣen di tmurt n 
Yahuda. 

30 D ayen i xedmen; ceggɛen Barnabas d Caɛul ad awin i yimṛayen n tejmuyaɛ 

n tmurt n Yahuda, ayen akk i d-jemɛen. 

Acts 12 

1 Di lweqt-nni, agellid Hirudus yebda ittqehhiṛ kra n inelmaden n tmezgida n 

Yirucalim. 

2 Yefka lameṛ, ad nɣen s usekkin Yeɛqub gma-s n Yuḥenna. 

3 Mi gwala d ayen isfeṛḥen at Isṛail, yerna daɣen isseḥbes Buṭrus, deg ussan n 

lɛid n leslak. 

4 Mi t-id-ṭṭfen, rran-t ɣer lḥebs, isbedd-as taɛessast n ṛebɛa trebbaɛ n lɛeskeṛ, 

mkul tarbaɛt deg-s ṛebɛa iɛsekṛiwen; yebɣa a t-icaṛeɛ zdat lɣaci meṛṛa, mi ara 
tɛeddi Tfaska n leslak. 

5 Buṭrus ihi yella di lḥebs; ma d tamezgida tezga di tẓallit, tdeɛɛu fell-as ɣer 

Yillu. 

6 Iḍ-nni uqbel a t-icaṛeɛ Hirudus, Buṭrus ittwarzen s snat snasel, yella iṭṭes ger 

sin iɛsekṛiwen, wiyaḍ ɛussen tawwurt n lḥebs. 

7 Taswiɛt kan, ataya lmelk n Sidi Ṛebbi iḍher-as-d; yiwet n tafat tameqrant 

tceɛceɛ-d di lḥebs-nni. Lmelk-nni yennul idis n Buṭrus, issendekwal-it-id inna-
yas: Ɣiwel kker! Imiren kan, qqersent snasel-nni ɣlint-d seg ifassen-is. 

8 Lmelk-nni yenna-yas: Els-d arkasen-ik tbeggseḍ ɣef yiman-ik! Buṭrus ixdem 

akken i s-d-inna, lmelk inna-yas-d daɣen: Sburr-d abeṛnus-ik tetebɛeḍ-iyi-d! 

9 Buṭrus ikker itbeɛ-it; ur ifaq ara belli lmelk-nni d tidett iḍher-as-d, inwa d 

aweḥḥi n Sidi Ṛebbi. 

10 Ɛeddan zdat tɛessast tamezwarut, rnan tis snat, wwḍen ɣer tewwurt n 

wuzzal yessufuɣen ɣer temdint, teldi weḥd-s; ffɣen ɛeddan deg yiwet n tezniqt, 
imiren lmelk yexfa ger wallen n Buṭrus. 

11 Mi d-yufa iman-is di beṛṛa, ifaq belli d tidett, Sidi Ṛebbi iceggeɛ-d lmelk-is, 

isellek-it-id seg-ufus n Hirudus aked lbaṭel i bɣan a s-t-xedmen wat Isṛail. 

12 Mi yefhem ayen iḍran, ikker iṛuḥ ɣer wexxam n Meryem yemma-s n 

Yuḥenna iwumi qqaṛen daɣen Marqus, nnejmaɛen dinna waṭas n watmaten, 
deɛɛun ɣer Sidi Ṛebbi. 

13 Mi yesṭebṭeb di tewwurt n beṛṛa, tusa-d yiwet n tqeddact isem-is Rudya, 

tqerreb ɣer tewwurt ad tesmeḥses; 

14 mi teɛqel taɣect n Buṭrus, di lfeṛḥ-nni i deg tella ur teldi ara tawwurt, tuzzel 

ad tessiweḍ lexbaṛ belli Buṭrus atan ibedd zdat tewwurt. 

15 Nnan-as: Waqila iffeɣ-ikem leɛqel! Lameɛna teṭṭef deg wayen i d-tenna. 

16 Nnan-as: Ahat d lexyal-is ihi! Llan ttmesteqsayen, ma d Buṭrus mazal-it 

isṭebṭub; mi ldin tawwurt wehmen mi t-walan. 

17 Buṭrus iwehha-yasen s ufus-is ad ssusmen, yeḥka-yasen amek i t-id-issufeɣ 

Sidi Ṛebbi si lḥebs, inna-yasen: Ṣṣiwḍet lexbaṛ-agi i Yeɛqub d watmaten. Dɣa 
iṛuḥ ibeddel amkan. 

18 Mi yuli wass, lɛeskeṛ i yɛussen Buṭrus tqelqen, ttmesteqsayen amek i yeffeɣ 

si lḥebs, anwa i t-issufɣen? 

19 Hirudus iceggeɛ a t-id-qellben, meɛna ur t-ufin ara. Yebḥet iɛessasen-nni, 

dɣa yefka lameṛ a ten-nɣen, imiren iṛuḥ si tmurt n Yahuda ɣer tmurt n Qiṣarya, 
anda yesɛedda kra n wussan. 

20 Hirudus yerfa ɣef imezdaɣ n temdinin n Ṣur aked Sidun; imezdaɣ n 

temdinin-agi msefhamen ad ṛuḥen a s-hedṛen. Qenɛen Blastus yellan d 
lewkil-is ad yili ɣer tama-nsen, imiren ṛuḥen ɣer ugellid a s-sutren lehna, 
axaṭer tamurt-nsen tettɛic seg wayen i d-itekken si tmurt n ugellid Hirudus. 

21 Yewweḍ-d wass i deg ara d-yini Hirudus lxeṭba i lɣaci. Mi d-iwweḍ wass n 

temlilit, Hirudus yelsa llebsa n ugellid, yuli ɣer wemkan n lxeṭba ad immeslay i 
lɣaci. 

22 Mi yebda ameslay, lɣaci meṛṛa qqaṛen: D aṛebbit i d-ittmeslayen, mačči d 

amdan! 

23 Imiren kan yewwet-it-id yiwen n lmelk n Ṛebbi, axaṭer ur ifki ara tamanegt i 

Yillu; ččant-tt twekkiwin dɣa yemmut. 

24 Ma d awal n Sidi Ṛebbi yettwabecceṛ, yewweḍ ɣer mkul amkan. 

25 Barnabas aked Caɛul mi fukken lxedma-nsen di temdint n Yirucalim uɣalen, 

wwin yid-sen Yuḥenna ittusemman Marqus. 

Acts 13 

1 Di tmezgida n Antyuc llan lenbeya d imusnawen n ṭawrat: Barnabas, Semɛun 

ittusemman Aberkan, Lusyus n temdint n Qiṛwan, Manahen i d-ittuṛebban d 
Hirudus Antibas, aked Caɛul. 

2 Yiwen wass atmaten nnejmaɛen iwakken ad uẓummen yerna ad ɛebden 

Ṛebbi. Ṛṛuḥ iqedsen inna-yasen-d: Swejdet-iyi-d Barnabas aked Caɛul i ccɣel-
nni iwumi i ten-heggaɣ. 

3 Mi ẓummen, ssersen ifassen-nsen fell-asen, rnan dɛan ɣer Sidi Ṛebbi, dɣa 

ǧǧan-ten ad ṛuḥen. 

4 Barnabas aked Caɛul i yceggeɛ Ṛṛuḥ iqedsen, ṣubben ɣer lmeṛsa n Slukya; 

syenna rekben di lbabuṛ ɣer tegzirt n Qubṛus. 

5 Mi wwḍen ɣer Salamin, beccṛen awal n Yillu di leǧwameɛ n wat Isṛail; 

Yuḥenna yella yid-sen, ittɛawan-iten. 

6 Mi zegren akk tigzirt-nni, wwḍen ɣer temdint n Bafus, mlalen-d d yiwen 

useḥḥar n wat Isṛail i yettaran iman-is d nnbi, isem-is Barɛisa. 

7 Ittili ɣer lḥakem Serjyus Bulus, yellan d argaz isɛan lefhama. Serjyus iceggeɛ 

ɣer Barnabas d Caɛul, axaṭer yebɣa ad isel i wawal n Yillu. 

8 Meɛna Ilimas aseḥḥar-nni, ( akkagi i yettwaṭerjem yisem-is s tyunanit ) 

yettxaṣam-iten, yettnadi ad isseɛreq liman i lḥakem-nni. 

9 Caɛul, ittusemman daɣen Bulus, yeččuṛen d Ṛṛuḥ iqedsen, issers allen-is 

fell-as, 

10 inna-yas: A mmi-s n cciṭan yeččuṛen d tiḥila d lexdeɛ! Ay aɛdaw n lḥeqq! Ar 

melmi ara tesseɛwajeḍ akka iberdan n ṣṣwab n Sidi Ṛebbi? 

11 Tura atan ufus n Sidi Ṛebbi fell-ak: Ad tedreɣleḍ, ad teqqimeḍ kra n lweqt ur 

tettwaliḍ ara tafat n yiṭij. Imiren kan, Ilimas idderɣel, yeɣli-d fell-as ṭṭlam; 
yeqqim isferfud, ittnadi anwa ara s-iṭṭfen afus. 

12 Lḥakem-nni mi ywala ayen yeḍṛan, itɛeǧǧeb deg wawal n Sidi Ṛebbi dɣa 

yumen. 

13 Bulus d yeṛfiqen-is zegren tigzirt n Qubṛus, wwḍen ɣer temdint n Bafus, 

syenna rekben di lbabuṛ iwakken ad zegren ɣer temdint n Barja yellan di tmurt 
n Bamfilya. 

14 Mi wwḍen ɣer dinna, iǧǧa-ten Yuḥenna, yuɣal ɣer temdint n Yirucalim; ma d 

netni kemmlen abrid-nsen si temdint n Barja, wwḍen ɣer temdint n Antyuc 
yellan di tmurt n Bisidya. Deg wass n westeɛfu, i deg ttnejmaɛen wat Isṛail di 
leǧwameɛ, kecmen ɣer lǧameɛ, qqimen. 

15 Mbeɛd leqraya n ṭawṛat aked d yedlisen n lenbeya, ceggɛen imeqranen n 

lǧameɛ-nni a sen-inin: Ay atmaten, ma yella tesɛam kra n wawal swayes ara 
tenhum lɣaci-agi, ɛeddit-d ad thedṛem! 

16 Ikker-d Bulus, iwehha-yasen s ufus-is, inna: Ay at Isṛail! Ad kenwi ittagaden 

Illu, ḥesset-iyi-d! 

17 Illu n wegdud-agi n Isṛail, yextaṛ lejdud-nneɣ, yessefti-ten mi llan di tmurt n 

Maṣer, yessufeɣ-iten-id s tezmert-is tameqrant. 

18 Iḥuder-iten azal n ṛebɛin iseggasen deg uneẓruf n Sinay. 

19 Issenger sebɛa leǧnas di tmurt n Kenɛan, iwakken ad ifk tamurt-nni i lejdud-

nneɣ. 

20 Ayagi meṛṛa yeḍṛa-d deg wazal n 450 iseggasen; imiren yefka-yasen-d 

lḥekkam armi d zzman n nnbi Camwil. 

21 Mbeɛd ssutren agellid, dɣa yefka-sen-d Yillu Caɛul, mmi-s n Qic n wedrum n 

Benyamin, i yḥekmen ṛebɛin iseggasen. 

22 Lameɛna Sidi Ṛebbi yekkes leḥkem i Caɛul, yerra Dawed d agellid deg 

umkan-is. Atan wayen i d-inna fell-as: Ufiɣ Dawed, mmi-s n Yassa, d argaz 
yellan akken i t-ibɣa wul-iw, ara ixedmen akk lebɣi-w. 

23 Tura, si dderya n Dawed i d-ifka Yillu amsellek i wat Isṛail akken i t-id-iwɛed; 

amsellek-agi d Ɛisa. 

24 Uqbel ad d-yas Sidna Ɛisa, Yeḥya ibecceṛ ttuba s weɣḍas n waman i 

wegdud n wat Isṛail. 

25 Uqbel ad ṭṭfen Yeḥya ɣer lḥebs iwakken a t-nɣen, yenna i lɣaci: Nekk ur lliɣ 

ara d win akken i tɣilem; lameɛna ad d-yas deffir-i yiwen, ur uklaleɣ ara ad fsiɣ 
ula d lexyuḍ n warkasen-is. 

26 Ay atmaten! Ay arraw n Ibṛahim d wid akk ittagaden Illu! I nekni iwumi i d-

ittuceggeɛ wawal-agi n leslak. 

27 Axaṭer imezdaɣ n temdint n Yirucalim d imeqranen-nsen, ur fhimen ara d 

acu-t Ɛisa-agi, ur fhimen ara daɣen imeslayen i d-qqaṛen di tektabt n lenbeya 
mkul ass n westeɛfu; lameɛna xedmen akken i yura di tira iqedsen, mi 
ḥekmen ɣef Sidna Ɛisa s lmut. 

28 Ɣas akken ur s-d-ufin ara sebba swayes ara ḥekmen fell-as s lmut, ssutren i 

Bilaṭus ad yefk lameṛ iwakken a t-nɣen. 

29 Mi yeḍṛa wayen akk ittwaketben fell-as, ssersen-t-id seg umidag, rran-t ɣer 

uẓekka. 

30 Lameɛna isseḥya-t-id Yillu si ger lmegtin. 

31 Acḥal wussan netta ittbeggin-d iman-is i widak-nni i d-iddan yid-s si tmurt n 

Jlili armi d tamdint n Yirucalim; tura d netni i d inagan-is zdat n yemdanen 
meṛṛa. 

32 Daymi, nekni tura newwi-yawen-d Lexbaṛ n Lxiṛ. Ayen akken i yewɛed Sidi 

Ṛebbi i lejdud-nneɣ, yeḍṛa-d tura gar-aneɣ, nekni yellan d dderya-nsen. 

33 Mi d-isseḥya Yillu Sidna Ɛisa, akken yura deg Uhellil wis sin: Kečč d mmi, d 

nekk i k-id-ifkan ass-a! 

34 Ihi isseḥya-t-id Sidi Ṛebbi si ger lmegtin iwakken ur irekku ara, akken i t-id-

inna di tira iqedsen: Si Dawed ara wen-d-fkeɣ lbaṛakat yeṣfan, lbaṛakat n tidett 
i wen-weɛdeɣ. 

35 Yura daɣen anda nniḍen: Ur tettaǧaḍ ara Imqeddes-ik ad irku deg uẓekka. 

36 Dawed di lweqt-is, ixdem lebɣi n Yillu; mi yemmut, ittwamḍel ger lejdud-is, 

tura lǧetta-s terka deg uẓekka. 

37 Lameɛna win i d-isseḥya Yillu, ur t-iǧǧi ara ad irku deg uẓekka. 

38 Ilaq ihi ad teẓrem ay atmaten, belli s yisem-is i wen-d-ittubecceṛ leɛfu n 

ddnubat. 

39 Kra n win yumnen yis, a s-ttwisemḥen ddnubat-is, ddnubat-nni i ɣef ur 

tezmirem ara ad tettwisemḥem s ṭawṛat n Musa. 

40 Ihi ɣurwat ad d-iḍru yid-wen wayen i d-nnan lenbeya: 

41 Ay imdanen iččuṛen d zzux, iḥeqqren wiyaḍ, dehcet, tenfum syagi! Axaṭer 

atan ad xedmeɣ di zzman-nwen yiwet lḥaǧa swayes ur tettamnem ara ma 
yella ḥkan-awen-tt-id. 

42 Mi kkren ad ffɣen si lǧameɛ, ḥellelen Bulus d Barnabas iwakken ad d-uɣalen 

ass n ssebt i d-iteddun ad rnun ad d-mmeslayen ɣef wannect-nni. 

43 Mi yefra unejmeɛ, ḍefṛen waṭas n at Isṛail aked wid i ykecmen ddin-nsen 

Bulus d Barnabas i ten-inehhun ad ṭṭfen di ṛṛeḥma n Yillu. 

44 Ass n westeɛfu nniḍen, qrib tamdint meṛṛa i d-innejmaɛen iwakken ad slen i 

wawal n Yillu. 

45 Mi walan annect-nni n lɣaci, at Isṛail usmen, sseɛwajen s rregmat ayen i d-

iqqaṛ Bulus. 

46 Lameɛna Bulus d Barnabas nnan-asen ɛinani: I kenwi d imezwura iwumi 

ilaq ad ittubecceṛ wawal n Yillu, meɛna imi ur t-teqbilem ara yerna ur teḥsibem 
iman-nwen belli tuklalem tudert n dayem, ihi a nezzi ɣer wid ur nelli ara n wat 
Isṛail. 

47 Axaṭer atah wayen i d-inna Sidi Ṛebbi: Sbeddeɣ-k ad tiliḍ d tafat i leǧnas, ad 

tessiwḍeḍ leslak alamma d ixfawen n ddunit. 

48 Leǧnas ur nelli ara n wat Isṛail feṛḥen mi slan s wannect-agi, ttḥemmiden 

awal n Ṛebbi; wid akk yettuheggan i tudert n dayem umnen. 

49 Awal n Sidi Ṛebbi yettubecceṛ di mkul amkan n tmurt. 

50 Lameɛna at Isṛail sḥeṛcen imeqranen n temdint aked d kra n tilawin 

timeṛkantiyin i yettabaɛen ddin n wat Isṛail; sekkren-d aqehheṛ ameqran ɣef 
Bulus d Barnabas, ssufɣen-ten si tmurt-nsen. 

51 Bulus d Barnabas zwin aɣebbaṛ n iḍaṛṛen-nsen, ṛuḥen ɣer temdint n 

Ikunyum. 

52 Ma d inelmaden ijdiden, ččuṛen d lfeṛḥ aked Ṛṛuḥ iqedsen. 

Acts 14 

1 Di temdint n Ikunyum, Bulus d Barnabas kecmen daɣen ɣer lǧameɛ n wat 

Isṛail, beccṛen-asen Lexbaṛ n Lxiṛ; aṭas n iyunaniyen aked wat Isṛail i yumnen. 

2 Lameɛna kra seg wat Isṛail i yugin ad amnen, ɛemṛen-asen aqerruy i wat n 

leǧnas nniḍen sḥeṛcen-ten iwakken ad xedmen lbaṭel i watmaten; 

3 ɣas akken, Bulus d Barnabas ɛeṭṭlen di temdint n Ikunyum, tteklen ɣef Sidi 

Ṛebbi, heddṛen s ttbut mbla akukru ɣef ṛṛeḥma-ines. Sidi Ṛebbi ittbeggin-d s 
lbeṛhanat d licaṛat belli ayen ttbecciṛen d tidett. 

4 Imezdaɣ n temdint mfaṛaqen: Kra deg-sen tebɛen at Isṛail, ma d wiyaḍ ddan 

d imceggɛen. 

5 At Isṛail d iyunaniyen aked imeqranen-nsen ɛewlen ad xedmen lbaṭel i 

yimceggɛen, bɣan a ten-nɣen s weṛjam. 

6 Bulus d Barnabas mi ten-iwweḍ lexbaṛ, beddlen amkan ṛuḥen ɣer tmurt n 

Likawnya, ɣer temdinin n Listra, d Derba aked tudrin i sent-d-zzin; 

7 ttbecciṛen dinna Lexbaṛ n Lxiṛ n Sidi Ṛebbi. 

8 Di temdint n Listra, yella yiwen wergaz ikerfen seg-wasmi i d-ilul, di leɛmeṛ-is 

ur yelḥi. 

9 Yesmeḥsis i wayen i d-iqqaṛ Bulus; Bulus iṛeṣṣa allen-is fell-as, iwala belli 

yesɛa liman iwakken ad yeḥlu, 

10 dɣa yenṭeq ɣur-s s ṣṣut ɛlayen inna-yas: Kker, bedd ɣef iḍarren-ik! Imiren 

kan ikker, ibda itteddu. 

11 Mi walan ayen ixdem Bulus, lɣaci n tmurt n Likawnya ttɛeggiḍen s tutlayt-

nsen: Iṛebbiten ṣubben-d ɣur-neɣ s ṣṣifa n yemdanen! 

12 Semman-as i Barnabas ẓus, ma d Bulus Hirmas axaṭer d netta i d-

ittmeslayen. 

13 Lmuqeddem n lǧameɛ n Zzus yellan zdat n temdint, yewwi-d izgaren aked 

ijeǧǧigen ɣer tewwura n temdint netta d lɣaci, yebɣa ad iqeddem asfel. 

14 Mi slan yemceggɛen s wannect-nni, cerrgen llebsa-nsen, uzzlen ɣer 

tlemmast n lɣaci, ttɛeggiḍen: 

15 Ay irgazen, acuɣeṛ i txeddmem akka? Nekni d imdanen kan i nella am 

kenwi! D Lexbaṛ n Lxiṛ i wen-d-newwi iwakken ad teṭṭixṛem i leɛbada n wayen 
ur nesɛi lmeɛna; ad tebɛem abrid n Yillu, Bab n tudert i d-ixelqen igenni d 
lqaɛa, lebḥeṛ d wayen akk yellan deg-sen. 

16 ɣas akken di zzmanat iɛeddan yeǧǧa imdanen n leǧnas meṛṛa ad tebɛen 

abrid i sen-ihwan, 

17 netta yettbeggin-d iman-is s lxiṛat i yxeddem: D netta i wen-d-ittaken ageffur 

( lehwa ), d netta i wen-d-ittaken lɣellat di lweqt-nsent, d netta daɣen i wen-d-
ittakken tamɛict-nwen, ula d ulawen-nwen d netta i ten-issefṛaḥen. 

18 ɣas akken imceggɛen nnan-asen imeslayen-agi, s lḥif ameqran i ḥebsen 

lɣaci-nni iwakken ur sen-zellun ara asfel. 

19 Dɣa usan-d kra seg wat Isṛail si temdinin n Antyuc aked Ikunyum, sekkren 

ccwal ger lɣaci, sḥeṛcen-ten ad ṛejmen Bulus iwakken a t-nɣen. Mi t-ṛejmen, 
zzuɣren-t ɣer beṛṛa n temdint, axaṭer ɣilen yemmut. 

20 Lameɛna nnejmaɛen-d ɣur-s inelmaden, ṭṭfen-as afus, yuɣal yekker yekcem 

ɣer temdint. Azekka-nni, netta d Barnabas ṛuḥen ɣer temdint n Derba. 

21 Mi beccṛen Lexbaṛ n Lxiṛ di temdint-nni n Derba, aṭas inelmaden i d-irnan; 

dɣa uɣalen ɣer temdinin n Listra, Ikunyum d Antyuc 

22 iwakken ad sǧehden ulawen n inelmaden. Nehhun-ten ad ṭṭfen di liman, 

qqaṛen-asen: S waṭas n leɛtab ara nekcem ɣer tgelda n Yillu. 

23 Sbedden-asen imṛayen di mkul tamezgida; mi ẓullen yerna uẓamen, rran-

ten ddaw n leɛnaya n Sidi Ṛebbi swayes umnen. 

24 Zegren si tmurt n Bisidya, wwḍen-d ɣer tmurt n Bamfilya, 

25 beccṛen awal n Ṛebbi di temdint n Barja, imiren ṣubben-d ɣer temdint n 

Aṭalya. 

26 Syenna rekben lbabuṛ, uɣalen ɣer temdint n Antyuc ansi i ten-wekklen i 

Ṛṛeḥma n Yillu ɣef ccɣel-nni xedmen. 

27 Mi wwḍen, snejmaɛen-d atmaten, ḥkan-asen ayen akk i yexdem yissen 

Yillu, d wamek i yeldi tiwwura n liman i leǧnas ur t-nessin ara. 

28 Sɛeddan aṭas n wussan aked inelmaden. 

Acts 15 

1 Kra n yemdanen i d-yusan si tmurt n Yahuda ɣer temdint n Antyuc, bɣan ad 

slemden atmaten, qqaṛen-asen: Ma yella ur teḍhirem ara am akken i tt-id-iǧǧa 
Musa, ur tettizmirem ara ad tettwiselkem. 

2 Bulus d Barnabas ur qbilen ara ayen i sselmaden yergazen-agi i d-yusan si 

tmurt n Yahuda dɣa yekker lxilaf ameqran gar-asen. Ceggɛen Bulus d 
Barnabas aked kra seg-sen, ad alin ɣer imceggɛen aked imṛayen yellan di 
temdint n Yirucalim iwakken ad msefhimen ɣef temsalt-agi n ṭṭhaṛa. 

3 Tamezgida-nni n Antyuc tɛawen-iten deg wayen ara ḥwiǧen deg webrid-

nsen; dɣa ṛuḥen, ɛeddan si tmura n Finisya aked Samarya, ḥekkun di mkul 
amkan amek umnen leǧnas ur nelli ara n wat Isṛail s Sidna Ɛisa. Mi slan i 
wannect-agi, feṛḥen aṭas watmaten. 

4 Mi wwḍen ɣer temdint n Yirucalim, tesṭerḥeb yissen tmezgida, imceggɛen 

aked imṛayen; netni ḥkan-asen lecɣal imeqranen i yexdem Yillu gar-asen. 

5 Kra si terbaɛt n ifariziyen i yumnen s Sidna Ɛisa kkren-d nnan: Ilaq ad 

tesḍehṛem i watmaten ur nelli ara n wat Isṛail yerna ad sen-tamṛem ad tebɛen 
ṭawṛat n Musa. 

6 Dɣa nnejmaɛen yemceggɛen aked yemṛayen iwakken ad frun taluft-agi. 

7 Mi kettṛen deg wawal, ikker-d Buṭrus inna-yasen: Ay atmaten, teẓram belli 

yextaṛ-iyi-d Yillu gar-awen seg wass amezwaru iwakken ad beccṛeɣ Lexbaṛ n 
Lxiṛ i leǧnas ur nelli ara n wat Isṛail, akken ad amnen. 

8 Illu yessnen ulawen, ibeggen-d belli iqbel-iten imi i sen-ifka Ṛṛuḥ iqedsen am 

akken i ɣ-t-id-ifka i nekni; 

9 ur yexdim ara lxilaf gar-aɣ d yid-sen, ula d netni yessazdeg ulawen-nsen imi 

umnen. 

10 Ihi tura acuɣeṛ i tettjeṛṛibem Illu, mi tebɣam ad tessersem ɣef tuyat n wid 

yumnen azaglu ur nerfid nekni, ur rfiden lejdud-nneɣ; 

11 lameɛna s ṛṛeḥma n Sidna Ɛisa swayes i numen, i nettusellek am akken 

ttuselken ula d netni. 

12 Akken ma llan di tejmaɛt ssusmen, dɣa smeḥsisen i Bulus d Barnabas i d-

iḥekkun licaṛat d leɛǧayeb i yexdem Yillu yissen ger leǧnas ur nelli ara n wat 
Isṛail. 

13 Mi kfan ameslay, inṭeq Yeɛqub inna: Ay atmaten, ḥesset-iyi-d: Tura 

14 Semɛun yeḥka-d amek i d-ixtaṛ Yillu si tazwara si ger leǧnas, lumma ara 

yeddun s yisem-is. 

15 S wakka, yeḍṛa-d wayen i d nnan lenbeya am akken yura di tektabt 

iqedsen: 

16 Deg ussan-nni, ad d-uɣaleɣ a s-ɛiwdeɣ lebni i wexxam n Dawed; axxam-nni 

yeɣlin, ad sbeddeɣ leḥyuḍ-is ihudden, 

17 iwakken ayen i d-iqqimen seg imdanen aked leǧnas meṛṛa i yeslan s yisem-

iw, ad nadin ɣef Sidi Ṛebbi. 

18 Akka i d-inna Sidi Ṛebbi i yxeddmen lecɣal-agi i d-ihegga si zik. 

19 Ihi a wen-d-iniɣ: Lemmer ufiɣ, ur nrennu ara aɣilif i wid ur nelli ara n wat 

Isṛail, i yumnen s Yillu. 

20 Lameɛna a sen-naru tabṛatt iwakken ad ṭṭixṛen ɣef učči n weksum immezlen 

i lmeṣnuɛat d ssadat. Ad ṭṭixṛen daɣen i yir tikli, i wučči n lmal immuṛeḍsen 
aked tissit n idammen, 

21 axaṭer si zzman aqdim llan yemdanen ittbecciṛen ṭawṛat n Musa di mkul 

tamdint, yerna mkul ass n westeɛfu qqaṛen taktabt-is di leǧwameɛ n wat Isṛail. 

22 Ihi imceggɛen, imṛayen aked tmezgida meṛṛa walan belli d ṛṛay yelhan ma 

yella xtaṛen-d kra n watmaten si gar-asen, iwakken a ten-ceggɛen ɣer temdint 
n Antyuc netni d Bulus aked Barnabas. Xtaṛen Yuda, ittusemman Barsaba 
aked Silas; d irgazen i ttqadaṛen watmaten. 

23 Fkan-asen tabṛatt i deg uran: Imceggɛen, imṛayen d watmaten, ttsellimen-d 

ɣef watmaten ur nelli ara n wat Isṛail, i yzedɣen di Antyuc, Surya aked Silisya. 

24 Nesla belli kra n watmaten-nneɣ ṛuḥen-n ɣur-wen mbla ma nefka-yasen 

lameṛ, rwin-kun s yimeslayen-nsen, skecmen-awen ccekk. 

25 Tura mi nemcawaṛ, neqsed s yiwen ṛṛay ad d-nextiṛ kra n watmaten, ara 

wen-nceggeɛ netni d watmaten-nneɣ ɛzizen Bulus d Barnabas; 

26 netni i ysebblen tudert-nsen ɣef yisem n Sid-nneɣ Ɛisa Lmasiḥ. 

27 Nceggeɛ-awen ihi Yuda aked Silas ara wen-d-iṣṣiwḍen s yiman-nsen 

imeslayen-agi: 

28 Ṛṛuḥ iqedsen aked nekni, nwala d ayen yelhan ma ur nḥettem ara fell-awen 

ayen nniḍen sennig wayen ilaqen, 

29 yeɛni ad tettixṛem i wučči n iseflawen yemmezlen i lmeṣnuɛat, i tissit n 

idammen, i lmal yemmureḍsen d zzna. D ayen yelhan ara txedmem ma 
tḥudrem iman-nwen ɣef wannect-agi. Qqimet di lehna. 

30 Inelmaden beqqan sslam i wid i xtaṛen, imiren ǧǧan-ten ad ṛuḥen ɣer 

temdint n Antyuc. Dinna jemɛen-d atmaten, fkan-asen tabṛatt-nni. 

31 Mi tt-id-ɣran, feṛḥen aṭas s lewṣayat yellan deg-s d yimeslayen i ten-

isǧehden. 

32 Yuda d Silas iwumi yettunefk ad d-ttxebbiṛen sɣur Sidi Ṛebbi, nhan 

atmaten-nni, sǧehden-ten s waṭas n yimeslayen. 

33 Mi sɛeddan dinna kra n wussan, serrḥen-asen watmaten ad uɣalen di lehna 

ɣer wid i ten-id-iceggɛen; 

34 ma d Silas iɛǧeb-as lḥal yebɣa ad yernu kra n wussan dinna. 

35 Bulus d Barnabas qqimen di temdint-agi n Antyuc, sselmaden, ttbecciṛen 

awal n Sidi Ṛebbi netni d waṭas n watmaten nniḍen. 

36 Mi ɛeddan kra n wussan, Bulus inna i Barnabas: Eyya a nuɣal a nesteqsi 

ɣef watmaten yellan di temdinin anda nbecceṛ awal n Sidi Ṛebbi, iwakken a 
nẓer amek i ttilin. 

37 Barnabas yebɣa ad yawi yid-sen Yuḥenna ittusemman Marqus, 

38 lameɛna Bulus ur yeqbil ara ad awin yid-sen win akken i ten-iǧǧan di tmurt n 

Bamfilya, yerna ur ten-iɛawen ara di ccɣel-nsen. 

39 Ikker yiwen lxilaf gar-asen armi mfaṛaqen. Barnabas yewwi yid-s Marqus, 

rekben di lbabuṛ ɣer tegzirt n Qubṛus, 

40 ma d Bulus yextaṛ Silas ad iddu yid-s. Wekklen-t watmaten n tejmaɛt i 

ṛṛeḥma n Sidi Ṛebbi, dɣa iṛuḥ. 

41 Yekka-d netta d Silas si tmura n Surya aked Silisya, isseǧhad timezgidiwin. 

Acts 16 

1 Bulus d Silas wwḍen ɣer temdinin n Derba d Listra; ufan dinna yiwen 

unelmad isem-is Timuti, baba-s d ayunani, ma d yemma-s n wat Isṛail, nettat 
daɣen tumen s Lmasiḥ. 

2 Atmaten yellan di temdint n Listra d temdint n Ikunyum ḥemmlen-t yerna 

ttcekkiṛen-t. 

3 Bulus yebɣa ad yawi yid-s Timuti, daymi i s-isseḍher ɣef ddemma n wat Isṛail 

yellan dinna, axaṭer ẓran akk belli baba-s d ayunani. 

4 Di yal tamdint i deg ɛeddan, ttxebbiṛen atmaten s lewṣayat yellan di tebṛatt i 

d-fkan imceggɛen d imṛayen n Yirucalim, nehhun-ten ad tebɛen lewṣayat-agi. 

5 Timezgidiwin ttiǧhident di liman, yerna leḥsab-nsent yettnerni yal ass. 

6 Ṛṛuḥ iqedsen ur ten-iǧǧi ara ad beccṛen awal n Sidi Ṛebbi di tmurt n Asya, 

dɣa zegren timura n Frijya d Galasya. 

7 Mi wwḍen ɣer tmurt n Misya, ɛerḍen ad ṛuḥen ɣer tmurt n Bitinya; lameɛna 

Ṛṛuḥ n Sidna Ɛisa ur sen-iserreḥ ara daɣen ad ṛuḥen ɣer dinna. 

8 Ɛeddan si tmurt n Misya, ṣubben ɣer temdint n Truwas. 

9 Deg iḍ, iweḥḥa-yas-d Ṛebbi i Bulus, iwala yiwen umezdaɣ n Masidunya 

ibedd-d ɣur-s, ittḥellil-it ad iɛeddi ɣur-sen ɣer tmurt n Masidunya a ten-iɛiwen. 

10 Mbeɛd ayen i s-d-iweḥḥa Sidi Ṛebbi i Bulus, nennuda amek ara nṛuḥ ɣer 

tmurt n Masidunya, axaṭer netḥeqqeq belli d Illu i ɣ-d-issawlen iwakken a 
nbecceṛ Lexbaṛ n Lxiṛ di tmurt-nni. 

11 Mi nerkeb di lbabuṛ si temdint n Truwas, nṛuḥ qbala ɣer tegzirt n Samutras. 

Azekka-nni nkemmel ɣer temdint n Nabulis. 

12 Syenna nṛuḥ ɣer temdint n Filibus, illan d tamdint tamezwarut n Masidunya i 

yesteɛmeṛ Ṛuman; nesɛedda kra n wussan dinna. 

13 Ass n westeɛfu, neffeɣ si temdint nṛuḥ ɣer rrif n wasif, nɣil a naf amkan anda 

ttnejmaɛen i tẓallit. Nufa dinna kra n tilawin nnejmaɛent, neqqim iwakken a 
nemmeslay yid-sent. 

14 Tella dinna yiwet n tmeṭṭut isem-is Lidya n temdint n Tyatir, teznuzu lkettan 

azeggaɣ ɣlayen; d tameṭṭut iḍuɛen Illu. M'akken i d-tesmeḥsis, Sidi Ṛebbi 
yeldi-yas ul-is iwakken ad terr ddehn-is ɣer wayen i d-iqqaṛ Bulus. 

15 Mi tettwaɣḍes deg waman nettat d wat wexxam-is, teɛreḍ-aɣ, tenna-d: Ma 

twalam umneɣ seg ul-iw s Sidi Ṛebbi, yyaw ad tesɛeddim kra n wussan deg 
wexxam-iw. Dɣa teḥreṣ-aɣ iwakken a nekcem. 

16 Yiwen wass mi nteddu ɣer wemkan-nni n tẓallit, temmuger-aɣ-d yiwet n 

tqeddact ittwamelken, d taderwict, tettawi-d aṭas n lfayda i yemɛellmen i ɣef 
txeddem. 

17 Tettabaɛ-aɣ-d nekk d Bulus, tettɛeggiḍ teqqaṛ: Imdanen-agi d iqeddacen n 

Yillu Ɛlayen, ttbecciṛen-awen abrid n leslak. 

18 Acḥal n wussan nettat tettabaɛ deg-neɣ, yuɣal Bulus yeɛya deg-s, yezzi ɣur-

s, inna i uṛuḥani i tt-imelken: Umṛeɣ-k s yisem n Ɛisa Lmasiḥ, ffeɣ si tmeṭṭut-
agi! Imiren kan, yeffeɣ-itt uṛuḥani-nni. 

19 Imɛellmen-is mi walan dayen ur sen-d-tettawi ara lfayda, ṭṭfen Bulus d Silas, 

zzuɣren-ten ɣer wezniq n temdint anda ttnejmaɛen lɣaci zdat lḥekkam. 

20 Wwin-ten ɣer lḥakem n tmurt n Ṛuman nnan: Imdanen-agi n wat Isṛail 

cewwlen tamdint-nneɣ. 

21 Sselmaden lɛaddat ur nezmir a neqbel neɣ a netbeɛ nekni yellan d 

iṛumaniyen. 

22 Lɣaci kkren-d ɣur-sen s leɛyaḍ, dɣa lḥekkam n Ṛuman umṛen a sen-cerrgen 

llebsa-nsen, a ten-wten s ujelkaḍ ( s ucelliṭ ). 

23 Mi sen-sseṛwan tiyitiwin, rran-ten ɣer lḥebs, umṛen i uɛessas n lḥebs a ten-

iɛas akken ilaq. 

24 Akken i t-iwweḍ lameṛ-agi, aɛessas-nni yerra-ten ɣer lḥebs yellan seddaw 

tmurt, yerna yurez-asen iḍarren s snasel. 

25 Di ttnaṣfa n yiḍ, Bulus d Silas deɛɛun ɣer Yillu, cennun, ttḥemmiden-t, 

imeḥbas nniḍen smeḥsisen-asen. 

26 Taswiɛt kan, tezlez tmurt armi yenhezz ula d lsas n lḥebs; imiren kan ldint 

tewwura n lḥebs, snasel icudden imeḥbas meṛṛa qelɛent-d. 

27 Aɛessas-nni ikker-d; mi ywala tiwwura n lḥebs ldint, ijbed-d asekkin-is 

iwakken ad ineɣ iman-is; yenwa rewlen imeḥbas-nni. 

28 Lameɛna Bulus iɛeggeḍ s lǧehd-is, inna-yas: Ḥbes! Ḥader ad tenɣeḍ iman-

ik! Aql-aɣ akk dagi. 

29 Dɣa aɛessas yumeṛ a s-d-ceɛlen tafat, yuzzel ɣer daxel n lḥebs; yeɣli ɣer 

iḍarren n Bulus d Silas, ittergigi. 

30 Yessufeɣ-iten-i d si lḥebs, inna-yasen: A ssidan, d acu i ylaqen a t-xedmeɣ 

iwakken ad ttuselkeɣ? 

31 Rran-as: Amen s Sidna Ɛisa, ad tettuselkeḍ s kečč s wat wexxam-ik. 

32 Dɣa beccṛen-as awal n Sidi Ṛebbi i netta d wat wexxam-is meṛṛa. 

33 Deg yiḍ-nni kan, aɛessas-nni yewwi-ten anda ara sen-issired lejruḥ-nsen; 

imiren-nni sɣeḍsen-t deg aman s netta s twacult-is. 

34 Yuɣal netta d Bulus d Silas ɣer wexxam-is, issers-asen-d ad ččen. Yefṛeḥ 

aṭas netta d wat wexxam-is imi umnen s Yillu. 

35 Akken yuli wass, lḥekkam n Ṛuman ceggɛen wid ara yinin i uɛessas n 

lḥebs: Serreḥ-asen i yimeḥbas-nni! 

36 Aɛessas ixebbeṛ Bulus inna-yas: Lḥekkam umṛen-iyi-d a wen-serrḥeɣ; tura 

tzemrem ad tefɣem, ṛuḥet di lehna! 

37 Lameɛna Bulus inna-yas: Amek! Wwten-aɣ zdat medden s ujelkaḍ ( s 

ucelliḍ ) mbla ma nɛedda di ccṛeɛ nekni yellan d iṛumaniyen yerna skecmen-
aɣ ɣer lḥebs tura bɣan a ɣ-ssufɣen s tuffra? Awah! Ad d-asen netni s yiman-
nsen a ɣ-serrḥen. 

38 Wid-nni i d-ittuceggɛen ssawḍen imeslayen-nni i lḥekkam n Ṛuman. 

Lḥekkam ikcem-iten lxuf mi slan belli Bulus d Silas d iṛumaniyen i llan. Usan-d 
ḍelben deg-sen ssmaḥ, serrḥen-asen si lḥebs, 

39 ḥellelen-ten ad ffɣen si temdint. 

40 Mi ffɣen si lḥebs, Bulus d Silas ṛuḥen ɣer wexxam n Lidya, anda nnejmaɛen 

d watmaten, nhan-ten, imiren ṛuḥen. 

Acts 17 

1 Bulus d Silas ɛeddan si temdinin n Anfibulis aked Abulunis, wwḍen ɣer 

temdint n Tiṣalunik anda sɛan wat Isṛail lǧameɛ. 

2 Akken yennum Bulus, ikcem ɣer lǧameɛ; tlata smanat, yal ass n westeɛfu, 

ittmeslay yid-sen ɣef wawal n Ṛebbi. 

3 Issefham-asen, ittbeggin-asen-d di Tira belli leɛtab i yeɛteb Lmasiḥ d ḥeggu i 

d-iḥya si lmut, yewwi-d ad d-iḍru; iqqaṛ-asen: Ɛisa-yagi ɣef i wen-d-hedṛeɣ, d 
netta i d Lmasiḥ. 

4 Kra deg-sen umnen; aṭas n iyunaniyen iḍuɛen Illu d waṭas n tilawin isɛan 

ccan i yeddan daɣen d Bulus aked Silas. 

5 Lameɛna at Isṛail usmen, dɣa wwin yid-sen kra n yergazen n diri ittmenṭaṛen 

deg iberdan, sekkren ccwal ger lɣaci, cewwlen tamdint meṛṛa, ẓcedmen ɣer 
wexxam n Yazun, qellben ɣef Bulus d Silas iwakken a ten-caṛɛen zdat lɣaci. 

6 Imi ur ten-ufin ara, zuɣren Yazun d kra n watmaten ɣer lḥekkam n temdint, 

bdan ttɛeggiḍen: D irgazen-agi i yerwin ddunit, atan usan-d armi d ɣur-neɣ, 

7 isṭerḥeb yis-sen Yazun. Xulfen lumuṛ n Qayṣer, qqaṛen belli yella ugellid 

nniḍen ittusemman Ɛisa. 

8 Sḥeṛcen lɣaci aked lḥakem n temdint s imeslayen-agi, 

9 ugin ad serrḥen i Yazun d watmaten nniḍen armi xellṣen lexṭeyya. 

10 Mi d-iwweḍ yiḍ, srewlen watmaten Bulus d Silas ɣer temdint n Biri. Mi 

wwḍen, kecmen ɣer lǧameɛ n wat Isṛail. 

11 Stṛeḥben yis-sen lɣaci n dinna xiṛ n wid n temdint n Tiṣalunik, qeblen awal n 

Ṛebbi s wul yeṣfan. Kull ass ttnadin di Tira iwakken ad walin ma yella d tidett, 
yella di tira wayen i d-qqaṛen. 

12 Aṭas seg-sen i yumnen; ger iyunaniyen, aṭas n tilawin yesɛan ccan d 

yergazen nniḍen i yumnen daɣen. 

13 Lameɛna mi slan wat Isṛail n Tiṣalunik belli Bulus ittbecciṛ awal n Yillu di 

temdint n Biri, uzzlen-d ad rwin lɣaci, a ten-cewwlen. 

14 Dɣa srewlen watmaten imiren Bulus ɣer lǧiha n lebḥeṛ, ma d Silas d Timuti 

qqimen di temdint n Biri. 

15 Widak yewwin Bulus, ssawḍen-t armi d tamdint n Atina, syenna uɣalen-d 

ɣer temdint n Biri. Iweṣṣa-ten Bulus ad inin i Silas d Timuti, ur ttɛeṭṭilen ara a t-
leḥqen. 

16 Mi akken i yettṛaǧu Bulus Silas aked Timuti di Atina, iɣaḍ-it lḥal mi ywala 

tamdint-nni teččuṛ d lmeṣnuɛat i ttɛebbiden imezdaɣ-is. 

17 Di lǧameɛ, yebda ittmeslay d wat Isṛail aked iyunaniyen iḍuɛen Illu. 

Ittmeslay daɣen aked wid i d-ittemlili kull ass di tejmaɛt n temdint. 

18 Kra n imusnawen n ṭawrat yesfelsifen, yeɛni wid ittekkin di tejmaɛt n Ibikur 

aked Stuwis, bdan ttmeslayen yid-s. Kra qqaṛen: D acu i yebɣa ad yini bu 
lehduṛ-agi? Wiyaḍ qqaṛen: Waqila yettbecciṛ iṛebbiten ibeṛṛaniyen! Axaṭer 
Bulus yella ittbecciṛ-asen Lexbaṛ n Lxiṛ n Sidna Ɛisa aked ḥeggu n lmegtin. 

19 Dɣa wwin-t yid-sen ɣer yiwen wemkan n ccṛeɛ n temdint-nni iwumi qqaṛen 

Laryufaj, nnan-as: Nezmer a nẓer d acu-t uselmed-agi ajdid i ɣ-d-tewwiḍ? 

20 Axaṭer nesla-yak tettmeslayeḍ-d ɣef temsal yessewhamen. Nebɣa a nissin 

lmeɛna-nsent. 

21 Imezdaɣ n temdint n Atina aked ibeṛṛaniyen i yzedɣen dinna, ḥemmlen ad 

sɛeddin lweqt-nsen anagar deg umeslay d usmeḥses i lexbaṛat ijdiden i d-
itteffɣen. 

22 Ibedd Bulus di tlemmast n Laryufaj inna: Ay irgazen n temdint n Atina, ẓriɣ-

kun tẓewṛem deg wayen akk iɛnan ddin; 

23 axaṭer ḥewwseɣ akk tamdint-nwen, walaɣ lmeṣnuɛat akk i tɛebbdem; ufiɣ 

daɣen yiwen n udebder anda yura: I yiwen uṛebbit ur nettwassen ara. Win 
akken i tɛebbdem mbla ma tessnem-t, d netta i wen-ttbecciṛeɣ. 

24 Illu-nni i d-ixelqen ddunit d wayen illan deg-s, d Bab igenwan d lqaɛa, ur 

yezdiɣ ara deg ifakanen i bnan ifassen n yemdanen. 

25 Ur iḥwaǧ ara ad xedmen fell-as yemdanen am akken yella wayen i t-

ixuṣṣen, netta i d-ittaken i yemdanen meṛṛa tudert, ṛṛuḥ d wayen akk yellan. 

26 Seg yiwen wemdan i d-ixleq akk leǧnas, yeɛmeṛ yissen ddunit; yefka-yasen 

lewqat i tudert-nsen aked tilisa i tmura-nsen. 

27 Illu ixdem annect-agi meṛṛa iwakken ad nadin fell-as; ahat a t-afen s 

usferfed, netta ur nebɛid ara ɣef mkul yiwen deg-neɣ. 

28 Yis i nesɛa tudert, i nteddu, i nettili; d ayen i d-nnan daɣen kra seg 

imedyazen-nwen: Ula d nekni, d arraw-is! 

29 Ihi imi nella d arraw n Yillu, ur ilaq ara a nɣil belli Ṛebbi yettemcabi ɣer 

lmeṣnuɛ n ddheb, neɣ n lfeṭṭa, neɣ n weẓru yettwaneǧṛen s ufus d tmusni n 
wemdan. 

30 Illu isemmeḥ i yemdanen asmi akken ur t-ssinen ara; tura issawel-asen-d 

akk di mkul amkan iwakken ad beddlen tikli, ad d-uɣalen ɣur-s. 

31 Axaṭer yextaṛ ass i deg ara iḥaseb imdanen s lḥeq, s wemdan i yextaṛ yerna 

yefka-yaɣ-d akk ttbut mi t-id-isseḥya si ger lmegtin. 

32 Mi slan iheddeṛ-d ɣef ḥeggu n lmegtin, kra ttmesxiṛen, wiyaḍ qqaṛen-as: Ad 

k-nḥess ɣef wannect-agi tikkelt nniḍen... 

33 Imiren, Bulus iṛuḥ yeǧǧa-ten. 

34 ɣas akken aṭas i yettmesxiṛen, llan kra deg-sen umnen, ddan yid-s. Yella 

gar-asen Dunisus i yettekkin di tejmaɛt n Laryufaj, yiwet n tmeṭṭut isem-is 
Damaris aked wiyaḍ. 

Acts 18 

1 Bulus iṛuḥ si temdint n Atina ɣer temdint n Kurintus. 

2 Yufa dinna yiwen wergaz n wat Isṛail, isem-is Akilas, laṣel-is n tmurt n 

Tqenṭert; yewweḍ-d deg ussan-nni kan si tmurt n Ṭelyan netta d tmeṭṭut-is 
Brisila, axaṭer Qayṣer Kludyus yumeṛ i wat Isṛail meṛṛa ad ffɣen si temdint n 
Ṛuma. 

3 Imi Brisila d Akilas xeddmen iqiḍunen am Bulus, yeqqim ɣur-sen xeddmen s 

tdukli. 

4 Mkul ass n westeɛfu, Bulus ittmeslay di lǧameɛ, ittqenniɛ at Isṛail aked 

iyunaniyen. 

5 Mi d-usan Silas d Timuti si tmurt n Masidunya, Bulus yuɣal ittelhay kan d 

ubecceṛ n wawal n Ṛebbi, ittbeggin-d i wat Isṛail belli d Ɛisa i d Lmasiḥ. 

6 Imi t-xulfen yerna regmen-t, Bulus yezwi icuḍaḍ-is, inna-yasen: Ddnub i 

yirawen-nwen! Nekk ayen i d-iwwi a t-xedmeɣ xedmeɣ-t. Sya d asawen, ad 
ṛuḥeɣ ɣer leǧnas ur nessin ara Ṛebbi. 

7 Mi d-iffeɣ syenna, ikcem ɣer wexxam n Tit Justus, i yellan d amdan iḍuɛen 

Illu; axxam-is yezga-d tama n lǧameɛ n wat Isṛail. 

8 Krisbus, ameqran n lǧameɛ yumen s Ɛisa Lmasiḥ netta d wat wexxam-is 

meṛṛa; aṭas n wat kurintus daɣen i yumnen mi slan s wayen i d-inna Bulus, 
dɣa ttwaɣeḍsen deg waman. 

9 Yiwen n yiḍ, Sidi Ṛebbi iweḥḥa-yas-d di targit i Bulus inna-yas-d: Ur ttagad 

ara, kemmel hdeṛ ur ttsusum ara! 

10 Axaṭer aql-i yid-k! Yiwen ur izmir ad issers afus-is fell-ak iwakken ad ak-

ixdem cceṛ, axaṭer aṭas i yellan d ayla-w di temdint-agi. 

11 Bulus yeqqim aseggas d setta wagguren ger wat kurintus, isselmad-asen 

awal n Yillu. 

12 Di lweqt-nni i deg yella Galyun d lḥakem ɣef tmurt n Lakaya, at Isṛail 

msefhamen, dduklen ɣef Bulus, wwin-t ɣer wexxam n ccṛeɛ, nnan: 

13 Argaz-agi issamaṛ lɣaci ad ɛebden Illu s webrid ixulfen aṣaḍuf. 

14 Mi yekker Bulus ad ihdeṛ, inṭeq Galyun inna i wat Isṛail: Lemmer d lbaṭel neɣ 

d ayen n diri i yexdem, zemreɣ a wen-ḥesseɣ am akken yella di lqanun ay at 
Isṛail; 

15 meɛna imi d amjadel ɣef yimeslayen, ɣef yismawen aked uṣaḍuf, ayagi d 

ccɣel-nwen! Ur bɣiɣ ara ad ḥekmeɣ ɣef wannect-a. 

16 Imiren issufeɣ-iten-id syenna. 

17 Dɣa lɣaci mmɣen ɣef Sustin, ameqran n lǧameɛ n wat Isṛail, wten-t zdat 

wexxam n ccṛeɛ, Galyun ur s-tewqiɛ ara lmeɛna. 

18 Bulus yerna aṭas n wussan di temdint n Kurintus; syenna yeǧǧa atmaten di 

lehna, yerkeb lbabuṛ ɣer tmurt n Surya; Brisila d Akilas ddan yid-s. Uqbel ad 
iṛuḥ si lmeṛsa n temdint n Senkriya, iseṭṭel aqerruy-is axaṭer yefka lemɛahda i 
Sidi Ṛebbi. 

19 Mi wwḍen ɣer temdint n Ifasus, mfaṛaqen: Bulus yeǧǧa iṛfiqen-is Akilas d 

Brisila, ma d netta ikcem ɣer lǧameɛ n wat Isṛail, ittmeslay yid-sen. 

20 Ḥellelen-t ad yernu kra wussan yid-sen, lameɛna ur yeqbil ara. 

21 Yenna-yasen: Ad d-uɣaleɣ ɣur-wen ma yebɣa Yillu. 

22 Yerkeb di lbabuṛ si temdint n Ifasus ɣer temdint n Qiṣarya; syenna iṛuḥ ad d-

iẓer tamezgida yellan di Yirucalim; imiren iṣubb ɣer temdint n Antyuc. 

23 Mi yesɛedda kra n wussan di temdint n Antyuc, yuɣal yeṭṭef abrid ɣer tmura 

n Galasya d Frijya, di mkul amkan yesseǧhad inelmaden di Liman. 

24 Di lweqt-nni, yiwen wergaz n wat Isṛail yettusemman Abulus, ilulen di 

temdint n Skandriya yellan di tmurt n Maṣer, yusa-d ɣer temdint n Ifasus; 
yeẓweṛ deg wawal yerna yessen mliḥ Tira. 

25 Argaz-agi yelmed abrid n Sidi Ṛebbi, iǧhed di liman, ittbecciṛ, yesselmad s 

tteḥqiq ayen i d-qqaṛent tira iqedsen ɣef Ɛisa Lmasiḥ, ɣas akken d aɣḍas n 
Yeḥya kan i yessen. 

26 Yebda ittmeslay ɛinani di lǧameɛ n wat Isṛail. Akilas d Brisila mi s-slan wwin-

t yid-sen, sfehmen-as tidett n webrid n Yillu akken tella. 

27 Imi i yebɣa Abulus ad iɛeddi ɣer tmurt n Akaya, atmaten kksen-as akukru, 

uran tabṛatt i yinelmaden n temdint n Kurintus iwakken ad stṛeḥben yis. Mi 
yewweḍ ɣer dinna, s ṛṛeḥma n Yillu iɛawen aṭas widak yumnen; 

28 axaṭer yettṛuẓu ɛinani awal n lecyux n wat Isṛail zdat lɣaci meṛṛa; yerna 

ittbeggin-d s Tira belli d Ɛisa i d Lmasiḥ. 

Acts 19 

1 Mi yella Abulus di temdint n Kurintus, Bulus iɛedda-d ɣef tɣaltin n tmurt n 

Asya, yewweḍ ɣer temdint n Ifasus. Yemlal-d d kra inelmaden, inna-yasen: 

2 Yers-d fell-awen Ṛṛuḥ iqedsen asmi i tumnem? Rran-as: Leɛmeṛ nesli s 

Ṛṛuḥ-agi iqedsen. 

3 Inna-yasen: Anwa aɣḍas swayes tettwaɣeḍsem ihi? Rran-as: S weɣḍas n 

Yeḥya. 

4 Inna-yasen Bulus: Yeḥya yesseɣḍes s weɣḍas n ttuba, yeqqaṛ i wegdud ad 

amnen s win ara d-yasen deffir-s, yeɛni s Sidna Ɛisa. 

5 Mi slan i yimeslayen-agi, ttwaɣeḍsen s yisem n Sidna Ɛisa. 

6 Akken yessers Bulus ifassen-is fell-asen, yers-d fell-asen Ṛṛuḥ iqedsen, 

bdan heddṛen s tutlayin nniḍen, yerna ttcirin-d sɣur Ṛebbi. 

7 Imdanen-agi ad ilin di tnac yid-sen. 

8 Dɣa Bulus ikcem ɣer lǧameɛ n wat Isṛail. Azal n tlata wagguren ittmeslay yid-

sen, ittqenniɛ-iten iwakken ad amnen s wayen yeɛnan tagelda n Yillu. 

9 Lameɛna kra deg-sen yeqqur wul-nsen ugin ad amnen, rnan kkaten deg 

webrid n Sidna Ɛisa zdat lɣaci. Mi gwala annect-agi, Bulus iṭṭaxeṛ-asen, yewwi 
yid-s inelmaden, isselmad-iten kull ass deg wexxam n yiwen wergaz isem-is 
Tiranus. 

10 Yeqqim dinna sin iseggasen armi imezdaɣ meṛṛa n tmurt n Asya, ama d at 

Isṛail ama d iyunaniyen, slan i wawal n Sidi Ṛebbi. 

11 Illu ixeddem lbeṛhanat imeqranen s ifassen n Bulus; 

12 wwḍen lɣaci armi srusun ɣef yimuḍan ula d timucwaṛin neɣ iceṭṭiḍen 

yennulen Bulus, dɣa imuḍan ḥellun, wid akk yettumelken tteffɣen-ten leǧnun. 

13 Kra iseḥḥaren n wat Isṛail, ileḥḥun seg wemkan ɣer wayeḍ, ɛerḍen ad 

ssuffɣen leǧnun seg wid yettwamelken, qqaṛen-asen: S yisem n Sidna Ɛisa, 
win akken i yettbecciṛ Bulus, ffɣet seg-s! 

14 Widak ixeddmen annect-agi llan di sebɛa yid-sen, d arraw n Ciba yellan d 

yiwen si lmuqedmin imeqranen n at Isṛail. 

15 Lǧen-nni yerra-yasen-d: Ɛisa ssneɣ-t, ssneɣ daɣen anwa i d Bulus, ma d 

kenwi d acu-kun? 

16 Argaz-nni i yezdeɣ lǧen, iẓdem fell-asen yekkat-iten armi rewlen seg 

wexxam d iɛeryanen, yerna jerḥen. 

17 At Isṛail aked iyunaniyen meṛṛa izedɣen tamdint n Ifasus slan s wayagi, 

ikcem-iten meṛṛa lxuf, ḥemmden isem n Sidna Ɛisa. 

18 Aṭas seg wid i yumnen, usan-d ad qirren zdat wiyaḍ, ḥkan-d ayen xedmen. 

19 Aṭas seg wid yellan xeddmen ssḥur, wwin-d tiktabin-nsen swayes xeddmen 

ssḥur, sserɣen-tent zdat medden. Ufan belli azal n xemsin alef n twiztin i d 
ssuma-nsent. 

20 S wakka i yewweḍ wawal n Ṛebbi ɣer mkul amkan, ittnerni s tezmert n Sidi 

Ṛebbi. 

21 Mi gɛedda wayagi akk, Bulus yeqsed ad iṛuḥ ɣer temdint n Yirucalim, ad 

iɛeddi si tmura n Masidunya aked Akaya; ixemmem deg iman-is inna: Mi ara 
awḍeɣ ɣer dinna, ilaq-iyi daɣen ad ṛuḥeɣ ɣer temdint n Ṛuma. 

22 Iceggeɛ ɣer tmurt n Masidunya sin seg imɛiwnen-is, Timuti d Irastus; ma d 

netta yerna kra n wussan di tmurt n Asya. 

23 Di lweqt-nni, ɣef ddemma n webrid n Sidi Ṛebbi ikker ccwal d ameqran di 

temdint n Ifasus. 

24 Yella yiwen uḥeddad isem-is Dimitryus, iṣenneɛ-d s lfeṭṭa ifakanen imecṭaḥ i 

d-ittmettilen afakan n Artimis, swakka isserbeḥ aṭas iḥeddaden. 

25 Isnejmaɛ-iten netni d wid i yxeddmen lfeṭṭa am netta, inna-yasen: Ay 

atmaten! Teẓram belli rrbeḥ-nneɣ itekk-d si lxedma-agi; 

26 teẓram yerna teslam daɣen ɣef Bulus-agi yewwin aṭas n lɣaci deg webrid-is 

di temdint n Ifasus d waṭas n tmura n Asya. Yessamen-iten mi sen-iqqaṛ: 
Iṛebbiten-agi ittwaxedmen s ifassen n wemdan mačči d iṛebbiten n tidett; 

27 ur nuggad ara kan ad teɣli ṣṣenɛa-nneɣ, lameɛna nuggad ad sseɣlin lqima i 

ufakan n Artimis tameqrant, taṛebbitt-nneɣ, qrib a s-kksen lɛaḍima swayes 
tettwaɛbed di tmurt n Asya d ddunit meṛṛa. 

28 Mi slan i lehduṛ-agi, ikcem-iten wurrif, bdan ttɛeggiḍen: D tameqrant Artimis, 

taṛebbitt n at Ifasus! 

29 Tettucewwel akk temdint, lɣaci uzzlen ɣer wexxam n umezgun, seddan yid-

sen Gayus aked Aristark yellan d imasiduniyen, d iṛfiqen n Bulus, ittṣafaṛen 
yid-s. 

30 Bulus yebɣa ad ikcem di tlemmast n lɣaci-nni, lameɛna ugin-as inelmaden. 

31 Ula d kra n lḥekkam imeqranen n tmurt n Asya yellan d imeddukal-is, 

ceggɛen ɣur-s iwakken a t-ḥellelen ur ittṛuḥ ara ɣer wexxam n umezgun. 

32 Anejmaɛ-nni yexṛeb, kra ttɛeggiḍen akka, wiyaḍ akken nniḍen yerna aṭas 

deg-sen ur ẓrin ara acu i d sebba n unejmaɛ-nni. 

33 At Isṛail sbedden-d Alixandru ad immeslay i lɣaci. Iwehha-yasen ufus-is ad 

ssusmen, iwakken ad d-ihdeṛ, 

34 lameɛna mi t-ɛeqlen n wat Isṛail i yella, bdan ttɛeggiḍen meṛṛa ɣef tikkelt 

azal n snat sswayeɛ: D tameqrant Artimis n at Ifasus! 

35 Lameɛna lamin n temdint ihedden lɣaci, inna-yasen: Ay at Ifasus, anwa ur 

neẓri ara belli tamdint n Ifasus d taɛessast n ufakan n Artimis tameqrant aked 
lmeṣnuɛ-ines i d-iɣlin seg igenni? 

36 Imi ayagi yiwen ur yezmir a t-inkeṛ, ilaq ihi ad thennim iman-nwen, ur 

xeddmet acemma s tuffɣa n leɛqel! 

37 Axaṭer irgazen-agi i d-tewwim ur ukiren lǧameɛ, ur rgimen Artimis taṛebbitt-

nneɣ. 

38 Ihi ma yella Dimitryus d imeddukal-is sɛan sebba n uccetki ɣef yiwen, llan 

wussan n ccṛeɛ am akken llan lḥekkam ara ten-icaṛɛen, ad ṛuḥen ad ccetkin 
fell-asen. 

39 Ma yella wayen nniḍen i tessuturem deg-sen, ad ḥekmen fell-asen deg 

unejmaɛ zdat lḥekkam. 

40 Atan nuggad ad ccetkin fell-aɣ ɣef wayen yeḍṛan ass-agi imi ulac sebba ara 

nefk ɣef unejmaɛ-agi. Mi gfukk ameslay, iserreḥ i lɣaci, yefra unejmaɛ. 

Acts 20 

1 Mi tethedden lḥala ifuk ccwal, imiren Bulus isnejmaɛ-d inelmaden, yenha-ten, 

dɣa yeǧǧa-ten di lehna, yeṭṭef abrid ɣer tmurt n Masidunya. 

2 Mi yezger tamurt n Masidunya, inehhu inelmaden, isseǧhad-iten s waṭas 

imeslayen; syenna ikemmel abrid ɣer tmurt n iyunaniyen anda yeqqim tlata 
wagguren. 

3 Mi ytteddu ad yerkeb di lbabuṛ ɣer tmurt n Surya, yesla belli at Isṛail 

mcawaṛen iwakken a t-xedɛen; dɣa ibeddel ṛṛay, iṭṭef abrid ad yuɣal ɣer tmurt 
n Masidunya. 

4 Ddan yid-s: Subatir, mmi-s n Birus si temdint n Biri; Aristark aked Skundus n 

temdint n Tiṣalunik, Gayus n temdint n Derba; yedda daɣen Timuti, Tucik 
aked Trufim n tmurt n Asya. 

5 Wigi zwaren ɣer zdat, ṛǧan-aɣ di temdint n Truwas, 

6 ma d nekni mi gɛedda Lɛid n weɣrum mbla iɣes ( tamtunt ), nerkeb lbabuṛ si 

temdint n Filibus; xemsa wussan mbeɛd, nelḥeq-iten ɣer temdint n Truwas, 
anda nesɛedda sebɛa wussan. 

7 Ass amezwaru n dduṛt (nte: Ass n westeɛfu ibeddu ass n lǧemɛa tameddit, 

ittfaka ass n ssebt ɣef setta n tmeddit) nennejmaɛ a nebḍu aɣrum n usmekti n 
Lmasiḥ, Bulus ittmeslay netta d inelmaden. Imi ilaq ad iṛuḥ azekka-nni, 
ikemmel yid-sen awal armi i yneṣṣef yiḍ; 

8 taɣurfett anda i nennejmaɛ, ceɛlent deg-s aṭas n teftilin. 

9 Yiwen ilemẓi, isem-is Utikus, yella yeqqim ɣef yiri n ṭṭaq. Imi i yɛeṭṭel Bulus 

deg umeslay, Utikus yewwi-t nuddam; yeɣli-d si leɛli wis tlata armi d lqaɛa, mi 
t-id-refden, ufan-t immut. 

10 Irs-d Bulus, ikna ɣur-s, iddem-it ger iɣallen-is inna: Ur ttagadet ara, mazal 

deg-s taṛwiḥt, idder. 

11 Syenna yuɣal yuli ar tɣurfett, yebḍa aɣrum; mi ččan, ikemmel yid-sen 

ameslay armi d lefjer, dɣa iṛuḥ. 

12 Ilemẓi-nni, wwin-t yedder; dɣa yers-d lfeṛḥ deg ulawen-nsen. 

13 Nekni nerkeb lbabuṛ, nezwar Bulus ɣer temdint n Assus anda ara 

nemeymager yid-s axaṭer yebɣa ad iṛuḥ ɣef uḍaṛ. 

14 Mi i ɣ-d-ilḥeq di temdint n Assus, yerkeb yid-neɣ di lbabuṛ ɣer temdint n 

Mitilan; 

15 syenna nkemmel abrid di lebḥeṛ, newweḍ azekka-nni zdat temdint n Ciyu, 

sellazekka-nni newweḍ ɣer temdint n Samus; ass wis ṛebɛa newweḍ ɣer 
temdint n Mili. 

16 Bulus yebɣa ad iɛeddi rrif n temdint n Ifasus mbla ma yeḥbes, iwakken ur 

isṛuḥuy ara lweqt di tmurt n Asya. Ittɣawal iwakken ma yella wamek, ad yaweḍ 
ɣer temdint n Yirucalim ass n lɛid n wass wis xemsin. 

17 Si temdint n Mili, iceggeɛ Bulus ɣer imṛayen n tmezgida n Ifasus iwakken ad 

d-asen. 

18 Mi d-wwḍen ɣur-s, inna-yasen: Tesnem si zik tikli-inu yid-wen seg wass 

amezwaru mi d-kecmeɣ tamurt n Asya. 

19 Qedceɣ ɣef Sidi Ṛebbi s wannuz d imeṭṭawen ger iɣeblan d lemḥayen i yi-

sseṛwan wat Isṛail. 

20 Ttbecciṛeɣ-awen rniɣ slemdeɣ-kun ama zdat lɣaci ama deg ixxamen-nwen, 

mbla ma ffreɣ acemma seg wayen i ken-inefɛen. 

21 Ttbecciṛeɣ i wat Isṛail d iyunaniyen ad d-uɣalen ɣer webrid n Yillu yerna ad 

amnen s Sidna Ɛisa. 

22 Tura, Ṛṛuḥ iqedsen iḥṛes-iyi ad ṭṭfeɣ abrid ɣer temdint n Yirucalim, ur ẓriɣ 

ara d acu ara yeḍṛun yid-i. 

23 Si temdint ɣer tayeḍ, Ṛṛuḥ iqedsen ittxebbiṛ-iyi-d belli ttṛaǧun-iyi leḥbus d 

wussan n ddiq. 

24 Lameɛna tudert-iw ur s-fkiɣ ara lqima, ur tt-ḥsibeɣ ara ɛzizet fell-i; a wi yufan 

kan ad kemmleɣ tikli-inu aked Ṛebbi, ad xedmeɣ s lfeṛḥ ayen i yi-d-ifka Sidna 
Ɛisa, iwakken ad beccṛeɣ Lexbaṛ n Lxiṛ n ṛṛeḥma n Yillu. 

25 Tura ẓriɣ belli ur tettuɣalem ara ad teẓrem udem-iw, kenwi iwumi beccṛeɣ 

tagelda n Yillu. 

26 Daymi i wen-d-qqaṛeɣ ass-agi, ma yella yiwen yeffeɣ i webrid n Sidi Ṛebbi, 

ddnub i yiri-s, 

27 imi i wen-beccṛeɣ ayen akk yellan di leqsed n Yillu, ur ffireɣ ula d acemma 

fell-awen. 

28 Ɛasset ɣef yiman-nwen, ɛasset ɣef tqeḍɛit ɣef i ken-iwekkel Ṛṛuḥ iqedsen. 

Ilit d iɛessasen ɣef tamezgida n Yillu i d-iḥeṛṛ s idammen n Mmi-s. 

29 Ẓriɣ belli mi ara ṛuḥeɣ, ad d-kecmen gar-awen wuccanen iweɛṛen, wid ur 

nṛeḥḥem ara taqeḍɛit; 

30 ad d-kkren daɣen gar-awen yergazen ara islemden leḥwayeǧ iɛewjen 

iwakken ad jebden inelmaden ɣur-sen. 

31 ɣurwat ihi, ɛasset iman-nwen! Mmektit-d belli azal n tlata iseggasen, ur 

ḥbiseɣ am yiḍ am ass, nehhuɣ mkul yiwen seg-wen s imeṭṭawen. 

32 Tura ad ken-ǧǧeɣ ger ifassen n Yillu d ṛṛeḥma n wawal-is; d netta i yzemren 

ad ken-isseǧhed, a wen-d-ifk lweṛt i kenwi akk yellan d ayla-s. 

33 Ur ḍmiɛeɣ, la ddheb la idrimen neɣ leḥwayeǧ n yiwen deg-wen. 

34 Teẓram s yiman-nwen belli s ifassen-iw i xeddmeɣ iwakken ad ɛeyyceɣ 

iman-iw aked wid yellan yid-i. 

35 Di mkul lḥaǧa, ssekneɣ-awen amek ara txedmem iwakken ad tɛiwnem wid 

ur nezmir ara. Mmektit-d imeslayen n Sidna Ɛisa mi d-inna: Win ittseddiqen 
ittubarek kteṛ n win iteṭṭfen ssadaqa-ni. 

36 Mbeɛd imeslayen-agi, yuɣal ɣef tgecrar, yedɛa ɣer Sidi Ṛebbi yid-sen. 

37 Ṭṭerḍqen s imeṭṭawen, ṭṭfen-t ger iɣallen-nsen, selmen akk fell-as; 

38 ḥeznen aṭas imi i sen-d-inna: Ur tettuɣalem ara ad teẓrem udem-iw. Syenna 

ddan yid-s armi d lbabuṛ. 

Acts 21 

1 Mi nemfaṛaq yid-sen, nerkeb lbabuṛ nṛuḥ qbala ɣer temdint n Kus, azekka-

nni ɣer temdint n Ṛudus; syenna nkemmel abrid ɣer temdint n Batara. 

2 Mi nufa lbabuṛ ara izegren ɣer tmurt n Finisya, nerkeb deg-s nṛuḥ. 

3 Mi nqubel tigzirt n Qubṛus, neǧǧa-tt ɣer tama tazelmaṭ, nkemmel abrid-nneɣ 

ɣer tmurt n Surya, newweḍ ɣer temdint n Ṣur imi dinna ara yessers lbabuṛ 
sselɛa-s. 

4 Mi nufa dinna inelmaden, nesɛedda sebɛa wussan yid-sen; s Ṛṛuḥ iqedsen, 

inelmaden-nni nnan-as i Bulus: Ur ttali ara ɣer temdint n Yirucalim. 

5 Mi ɛeddan wussan-nni, nekker a nṛuḥ, ddan yid-neɣ armi neffeɣ i temdint, 

netni d tlawin-nsen d warraw-nsen. Mi newweḍ ɣer rrif n lebḥeṛ nuɣal ɣef 
tgecrar, nedɛa ɣer Sidi Ṛebbi. 

6 Mi nemsalam yid-sen, nerkeb di lbabuṛ nṛuḥ; netni uɣalen ɣer yexxamen-

nsen, 

7 nekni nkemmel abrid s lbabuṛ si temdint n Ṣur armi d tamdint n Bṭulimays, 

neẓra dinna atmaten, neqqim yid-sen yiwen wass. 

8 Azekka-nni nṛuḥ, newweḍ ɣer Qiṣarya; nekcem ɣer wexxam n Filbas, 

imbecceṛ Lexbaṛ n Lxiṛ, netta yellan d yiwen si sebɛa-nni ittwaxtaṛen di 
temdint n Yirucalim; neqqim ɣur-s. 

9 Filbas-nni, ɣur-s ṛebɛa yessi-s urɛad zwiǧent, ttxebbiṛent-d sɣur Sidi Ṛebbi. 

10 Ɛeddan kra n wussan, mi d-yewweḍ yiwen seg watmaten isem-is Agabus, 

ula d netta ittxebbiṛ-d sɣur Sidi Ṛebbi, iṣubb-d si tmurt n Yahuda, yusa-d ɣur-
neɣ. 

11 Iddem tabagust n Bulus, icudd iḍarren-is d ifassen-is, inna: Atan wayen i d-

iqqaṛ Ṛṛuḥ iqedsen: Akka ara cidden wat Isṛail di temdint n Yirucalim bab n 
tbagust-agi, a t-sellmen ger ifassen n ikafriwen. 

12 Mi nesla annect-agi, nekni d watmaten n Sizari nḥellel Bulus iwakken ur 

ittali ara ɣer temdint n Yirucalim. 

13 Dɣa Bulus yerra-yasen: Acu i ken-yuɣen mi tettrum akka armi tgezmem 

tasa-w? Nekk wejdeɣ mačči kan ad ttwirzeɣ, lameɛna ad mteɣ di Yirucalim ɣef 
ddemma n yisem n Sidna Ɛisa. 

14 Imi yugi ad yaɣ awal-nneɣ, ur nketteṛ ara fell-as lehduṛ nenna: A neǧǧ lebɣi 

n Sidi Ṛebbi ad yeḍṛu! 

15 Akken ɛeddan wussan-nni, nhegga iman-nneɣ a nali ɣer temdint n 

Yirucalim. 

16 Kra inelmaden n Qiṣarya ddan yid-neɣ, wwin-aɣ ɣer yiwen wergaz wuɣur 

ara nili, isem-is Mansun, n tegzirt n Qubṛus, d yiwen seg inelmaden imezwura. 

17 Mi newweḍ ɣer temdint n Yirucalim, sṭreḥben yisneɣ watmaten s lfeṛḥ. 

18 Azekka-nni, yedda yid-neɣ Bulus ɣer wexxam n Yeɛqub anda nnejmaɛen 

akk imṛayen n tmezgida. 

19 Mi gsellem fell-asen, Bulus yeḥka-yasen ayen akk ixdem yis Yillu ger leǧnas 

ur nelli ara n wat Isṛail. 

20 Mi slan ayagi, ḥemmden Illu nnan-as: Twalaḍ a gmat-neɣ acḥal n luluf n wat 

Isṛail i yumnen s Sidna Ɛisa yerna ṭṭfen akk di ṭawṛat n Musa. 

21 Atan slan wat Isṛail n temdint n Yirucalim belli tesselmadeḍ i wat Isṛail yellan 

ger leǧnas ad ǧǧen ṭawṛat n Musa; slan daɣen teqqaṛeḍ-asen: ur seḍhaṛet ara 
i warrac-nwen, ur ttabaɛet ara leɛwayed i ɣ-d-ǧǧan lejdud. 

22 Acu ara nexdem tura? Mebla ccekk ad slen belli tusiḍ-d; 

23 ihi xdem ayen ara k-d-nini: Llan gar-aneɣ ṛebɛa yergazen i yefkan lemɛahda 

i Sidi Ṛebbi, 

24 awi-ten yid-k, ssizdeg iman-ik yid-sen, seṛṛef fell-asen iwakken ad seṭṭlen 

iqerray-nsen; s wakkagi ad ẓren belli ayen akk slan fell-ak d lekdeb yerna ad 
walin mazal teṭṭfeḍ di ṭawṛat. 

25 Ma d at leǧnas i yumnen s Sidna Ɛisa, nura-yasen: Ad ṭṭixṛen i wučči n 

weksum ittunefken d asfel i lmeṣnuɛat d ssadat, i tissit n idammen, i lmal 
yemmureḍsen aked yir tikli. 

26 Azekka-nni, Bulus yewwi yid-s ṛebɛa yergazen-nni, issazdeg iman-is yid-

sen, ikcem ɣer ufakan iwakken ad ixebbeṛ lmuqeddem ɣef lweqt i deg ara 
fakken wussan n uzizdeg-nsen, ass i deg ara tettunefk lweɛda ɣef yal yiwen 
seg-sen. 

27 Mi qrib ad fakken sebɛa wussan-nni n usizdeg, at Isṛail n tmurt n Asya 

walan Bulus deg ufakan. Sekkren ccwal ger lɣaci dɣa ṭṭfen-t. 

28 Bdan ttɛeggiḍen: Ay at Isṛail, ɛiwnet-aɣ! Atah wergaz-nni i yesselmaden di 

mkul amkan, i yemdanen meṛṛa, isselmad mgal n wegdud-nneɣ, mgal n 
ufakan-agi d mgal n ṭawṛat, yessaweḍ armi d-iwwi iyunaniyen ɣer ufakan 
yerna issenǧes amkan-agi iqedsen! 

29 Nnan-d ayagi axaṭer walan yid-s Trufim di temdint, ɣilen issekcem-it ɣer 

daxel n ufakan. 

30 Ikker ccwal di temdint meṛṛa; uzzlen-d yemdanen si mkul tama. Ṭṭfen Bulus, 

zzuɣren-t beṛṛa n ufakan, sekkṛen-d tiwwura. 

31 Mi tteddun lɣaci a t-nɣen, yewweḍ lexbaṛ ɣer lqebṭan n lɛeskeṛ n Ṛuman 

tamdint n Yirucalim meṛṛa tenhewwal. 

32 Imiren kan issawel i yifesyanen d lɛeskeṛ-nsen, uzzlen ɣer lɣaci. Mi walan 

lqebṭan aked lɛeskeṛ-is, ṭaxṛen-as i Bulus. 

33 Dɣa lqebṭan iqerreb ɣer Bulus, yefka lameṛ a t-ṭṭfen, a t-cudden s snat 

snasel; dɣa isteqsa anwa-t, d acu i yexdem. 

34 Meɛna lɣaci-nni, kra ttɛeggiḍen akka, wiyaḍ akken nniḍen. Imi ur ifhim ara 

wayen i s-d-nnan si leɛyaḍ-nni, yumeṛ a t-awin ɣer lbeṛj. 

35 Mi yewweḍ Bulus ɣer tseddaṛin, refden-t lɛeskeṛ iwakken a t-sellken si ger 

ifassen n lɣaci. 

36 Axaṭer lɣaci-nni ttabaɛen-t ttɛeggiḍen: Enɣ-it! Enɣ-it!... 

37 Mi qrib a t-skecmen ɣer zdaxel n lbeṛj, Bulus inna-yas i lqebṭan: Semmeḥ-

iyi, zemreɣ ad ak-d-iniɣ yiwen n wawal? Yerra-yas: Tessneḍ ad thedṛeḍ 
tayunanit? 

38 Mačči d kečč i d Amaṣri-nni i ysekkren ccwal ussan-agi iɛeddan, i yessufɣen 

yid-s ṛebɛa alaf n iqettalen ɣer lxali? 

39 Bulus inna-yas: Xaṭi! Nekk n wat Isṛail, luleɣ di temdint n Ṭars yellan di tmurt 

n Silisya; d amezdaɣ n temdint mechuṛen. Di leɛnaya-k serreḥ-iyi ad hedṛeɣ i 
lɣaci-yagi. 

40 Lqebṭan iɛemmed-as, dɣa Bulus ibedd ɣef tseddaṛin, iwehha i lɣaci s ufus-

is, dɣa ssusmen. Yenṭeq s tɛibṛanit, inna-yasen: 

Acts 22 

1 Ay atmaten akken ma tellam dagi meẓẓi meqqer, semḥesset-d tura a wen-d-

iniɣ ayen swayes ara dafɛeɣ ɣef yiman-iw! 

2 Mi slan iheddeṛ-asen-d s tɛibṛanit, ssusmen meṛṛa iwakken a s-slen. Dɣa 

inna: 

3 Nekk n wat Isṛail, d tidett luleɣ di temdint n Ṭars n tmurt n Silisya, lameɛna 

ttuṛebbaɣ di temdint-agi n Yirucalim. Lliɣ d anelmad n ccix Gamalyel s yiman-
is; yesselmed-iyi akken ilaq amek ara tebɛeɣ aṣaḍuf n lejdud-nneɣ. Ttabaɛeɣ 
seg ul-iw abrid n Yillu, am kenwi ass-agi. 

4 Qehṛeɣ armi d lmut wid ittabaɛen abrid n Sidna Ɛisa, am yergazen am tlawin, 

ttawiɣ-ten-id ɣer leḥbus ttwarzen. 

5 Lmuqeddem ameqran d tejmaɛt n imṛayen meṛṛa atnan d inagan ma bɣan ad 

d-cehden; d netni s yiman-nsen i yi-d-ifkan tibṛatin i watmaten n Dimecq, 
iwakken ad d-awiɣ syenna wid akk yumnen s webrid-agi ttwarzen ɣer temdint 
n Yirucalim, iwakken a ten-ɛaqben. 

6 Lliɣ tedduɣ deg webrid, qrib ad awḍeɣ ɣer temdint n Dimecq. Ad tili d ttnaṣfa 

n wass, taswiɛt kan, yiwet n tafat tameqrant tewwet-d seg igenni, tettfeǧǧiǧ, 
tezzi-yi-d. 

7 ɣliɣ ɣer lqaɛa, sliɣ i yiwen n ṣṣut i yi-d-iqqaṛen: Caɛul, a Caɛul, acuɣeṛ i yi-

tettqehhiṛeḍ? 

8 Nniɣ-as: Anwa-k a Sidi? Inna-yi-d: Nekk d Ɛisa Anaṣari, win akken i 

tettqehhiṛeḍ. 

9 Wid yellan yid-i walan tafat-nni, lameɛna ur slin ara i ṣṣut i yi-d-iheddṛen, dɣa 

nniɣ: Acu i tebɣiḍ a t-xedmeɣ a Sidi? 

10 Sidna Ɛisa yenna-yi-d: Kker, ṛuḥ ɣer Dimecq, dinna ara k-d-inin ayen akk 

ilaqen a t-txedmeḍ. 

11 Imi i yi-tesderɣel tafat-nni s ufeǧǧeǧ-ines, d imeddukal-iw i yi-ṭṭfen afus armi 

wwḍeɣ ɣer Dimecq. 

12 Yella dinna yiwen wergaz isem-is Ananyas, d argaz iḍuɛen Ṛebbi akken i d-

inna uṣaḍuf; at Isṛail meṛṛa izedɣen di temdint n Dimecq ttcehhiden fell-as s 
lxiṛ. 

13 Yusa-d ɣur-i yenna-yi-d: A Caɛul a gma, Sidi Ṛebbi yerra-yak-d iẓri! Di 

teswiɛt-nni, yuɣal-iyi-d yeẓri, dɣa walaɣ-t. 

14 Inna-yi-d: Illu n lejdud-nneɣ yextaṛ-ik ad tissineḍ lebɣi-s, ad twaliḍ s wallen-

ik win yellan d Aḥeqqi, ad tesleḍ imeslayen seg yimi-s. 

15 axaṭer ad tuɣaleḍ d anagi-ines zdat yemdanen meṛṛa ɣef wayen akk i teẓriḍ 

d wayen iwumi tesliḍ. 

16 Tura d acu i tettṛaǧuḍ? Kker ad tettwiɣeḍseḍ, ad tizdigeḍ si ddnubat-ik mi 

ara tedɛuḍ s yisem-is. 

17 Asmi uɣaleɣ ɣer temdint n Yirucalim, yiwen n wass lliɣ ttẓallaɣ deg ufakan, 

iweḥḥa-yi-d Sidi Ṛebbi, 

18 walaɣ Sidna Ɛisa inna-yi-d: Ffeɣ s lemɣawla si temdint n Yirucalim, axaṭer ur 

qebblen ara ayen swayes ara tcehdeḍ fell-i. 

19 Nniɣ: A Sidi, ssnen-iyi! Ẓran s yiman-nsen belli ttabaɛeɣ wid yumnen yis-k si 

lǧameɛ ɣer wayeḍ iwakken a ten-rreɣ ɣer lḥebs ad ttewten. 

20 Ula d Stifan anagi-inek, mi ssuzlen idammen-is lliɣ dinna, qebleɣ a t-nɣen 

yerna ɛusseɣ icettiḍen n wid i t-inɣan. 

21 Dɣa Sidna Ɛisa yenna-yi-d: Ṛuḥ ad ak-ceggɛeɣ ɣer lebɛid ɣer leǧnas ur nelli 

ara n wat Isṛail. 

22 Smeḥsisen-as armi d awal-agi imiren ɛeggḍen nnan: Kkset si ddunit argaz 

am wagi! Ur t-ttaǧat ara ad yidir! 

23 Ttɛeggiḍen, ṭeggiṛen icettiḍen-nsen, ssafagen aɣebbaṛ ɣer igenni. 

24 Lqebṭan n Ṛuman yumeṛ ad skecmen Bulus ɣer lbeṛj, a t-wten s ujelkaḍ ( s 

ucelliṭ ) iwakken ad issinen sebba ɣef wacu ttɛeggiḍen fell-as. 

25 Mi t-urzen s tɣeggaḍin, Bulus inna i lqebṭan yellan dinna: Ɛni iserreḥ-awen 

lqanun ad twtem aṛumani s ujelkaḍ uqbel ad iɛeddi di ccṛeɛ? 

26 Ɣef imeslayen-agi, lqebṭan-nni iṛuḥ ɣer umḍebbeṛ ameqran inna-yas: Ḥader 

ad tewteḍ argaz-agi! D aṛumani! 

27 Amḍebbeṛ ameqran mi d-yusa ɣer Bulus, inna-yas: D tidett kečč d aṛumani? 

Ih, d aṛumani i lliɣ! 

28 Amḍebbeṛ ameqran inna: Nekk aṭas n yedrimen i fkiɣ iwakken ad uɣaleɣ d 

aṛumani. Bulus yerra-yas: Nekk, seg wasmi i d-luleɣ i rseɣ di lekwaɣeḍ d 
aṛumani. 

29 Imiren widak i d-ikkren a t-wten, ṭṭaxṛen-as. Lqebṭan ameqran s yiman-is 

yuggad mi yeẓra Bulus d aṛumani yerna netta yurez-it. 

30 Azekka-nni, imi i yebɣa ad yissin wemḍebbeṛ ameqran ɣef wacu i d-ccetkan 

fell-as wat Isṛail, iserreḥ i Bulus, yumeṛ i lmuqedmin imeqranen aked usqamu 
n ccṛeɛ ad nnejmiɛen. Dɣa yewwi-d Bulus isbedd-it-id zdat-sen. 

Acts 23 

1 Bulus ireṣṣa allen-is ɣef usqamu n ccṛeɛ, inna: -- Ay atmaten! Ddiɣ zdat n 

Yillu s wul yeṣfan armi d ass-agi. 

2 Lmuqeddem ameqran Ananyas yumeṛ i wid yellan zdat-s, a t-wten ɣer yimi. 

3 Dɣa Bulus inna: Ad k-id-iwwet Ṛebbi a lḥiḍ ijeggren! Teqqimeḍ ad tḥekmeḍ 

fell-i s uṣaḍuf, lameɛna txulfeḍ aṣaḍuf mi tefkiḍ lameṛ a yi-wten! 

4 Widak yellan zdat-s nnan-as: Tregmeḍ lmuqeddem ameqran n Yillu! 

5 Bulus inna-yasen: Ur ẓriɣ ara ay atmaten belli d netta i d lmuqeddem 

ameqran, axaṭer yura: Ur ttekkes ara leqdeṛ ɣef lḥakem n wegdud-ik. 

6 Bulus, mi ywala deg unejmaɛ-nni azgen deg-sen d isaduqiyen, azgen nniḍen 

d ifariziyen, iɛeggeḍ gar-asen, inna: Ay atmaten, nekk d afarizi, d mmi-s n 
ufarizi; ɣef ddemma n usirem i nesɛa di ḥeggu n lmegtin i d-beddeɣ ɣer ccṛeɛ 
ass-agi! 

7 Mi d-inna ayagi, ikker umennuɣ ger ifariziyen d isaduqiyen; dɣa yebḍa 

unejmaɛ-nni. 

8 Axaṭer isaduqiyen qqaṛen ulac ḥeggu, ulac lmalayek, ulac leṛwaḥ; ma d 

ifariziyen, netni umnen s wannect-agi. 

9 Ikker umennuɣ gar-asen; kra n imusnawen n ṭawrat n tejmaɛt n ifariziyen 

kkren iwakken ad ḥudden Bulus, nnan: Ur nufi ara ayen n diri deg wemdan-
agi. Yezmer lḥal ihdeṛ-as-d Ṛebbi neɣ lmelk! 

10 Imi ittimɣur umenɣi, lqebṭan ameqran yuggad ad gezren Bulus d iftaten. 

Yumeṛ i lɛeskeṛ ad ṛuḥen a t-id-kksen si tlemmast-nsen, a t-awin ɣer lbeṛj. 

11 Azekka-nni deg iḍ, Sidna Ɛisa iḍher-as-d i Bulus inna-yas: Ur ttagad ara, 

axaṭer am akken tcehdeḍ fell-i di temdint n Yirucalim, ilaq daɣen ad tcehdeḍ 
fell-i di temdint n Ṛuma. 

12 Mi yuli wass, at Isṛail xedmen tiḥilett, msefhamen, gullen ur ččin ur swin 

alamma nɣan Bulus. 

13 Wid akk i s-ixedmen taxazabit-agi, llan ugar n ṛebɛin yid-sen. 

14 Ṛuḥen ad ẓren lmuqedmin imeqranen aked imṛayen nnan-asen: Neggul s 

limin ameqran, ur nečči acemma alamma nenɣa Bulus. 

15 Tura ihi, init-as i lqebṭan ameqran a t-id-yawi ɣer unejmaɛ n ccṛeɛ zdat-wen, 

amzun tebɣam a s-tɛiwdem abeḥḥet; ma d nekni, a nheggi iman-nneɣ a t-
nenɣ uqbel ad d-yaweḍ ɣer dagi. 

16 Lameɛna mmi-s n weltma-s n Bulus imi yesla s tḥilett-nni i s heggan, iṛuḥ 

ɣer lbeṛj anda yettwaḥbes Bulus, a s-issiweḍ lexbaṛ. 

17 Bulus yessawel-d i yiwen seg ifesyanen, inna-yas: Awi aqcic-agi ɣer lqebṭan 

ameqran, axaṭer yesɛa awal ara s-yini. 

18 Afesyan yewwi yid-s aqcic-nni ɣer lqebṭan ameqran, inna-yas: Bulus 

ameḥbus-nni yessawel-iyi-d iḥellel-iyi iwakken ad ak-d-awiɣ aqcic-agi, yesɛa 
awal ara k-d-yini. 

19 Lqebṭan ameqran iddem aqcic-nni seg ufus, ɛezlen iman-nsen ɣer ṭṭeṛf; 

inna-yas: D acu i tebɣiḍ a yi-t-id-tiniḍ? 

20 Yerra-yas: At Isṛail msefhamen ad ak-d-ḍelben ad tawiḍ Bulus azekka ɣer 

zdat unejmaɛ n ccṛeɛ, ufan-d sebba a s-ɛiwden abeḥḥet ɣef temsalt-is. 

21 Ur ttaɣ ara awal-nsen, axaṭer akteṛ n ṛebɛin deg-sen ḥeyylen-as, gullen s 

limin ameqran ur tetten ur tessen alamma nɣan-t. Tura heggan iman-nsen, 
ttṛaǧun anagar ttesriḥ-ik. 

22 Amḍebbeṛ ameqran iserreḥ-as i weqcic-nni ad iṛuḥ, inna-yas: Ur qqaṛ i 

yiwen belli tessawḍed-iyi-d lexbaṛ-agi. 

23 Yuɣal issawel i sin ifesyanen, inna-yasen: Heggit mitin iɛsekṛiwen, sebɛin 

yemnayen aked mitin iɛsekṛiwen i yteddun s imeẓragen, ad ṛuḥen ɣef tesɛa n 
yiḍ ɣer Qiṣarya. 

24 Heggit daɣen iɛewdiwen iwakken ad ssiwḍen Bulus di laman ɣer lḥakem 

Filiks. 

25 Yura tabṛatt-agi i lḥakem Filiks: 

26 Nekk Kludyus Lizyas i lḥakem ameqran Filiks, sslam fell-ak! 

27 At Isṛail ṭṭfen argaz-agi teddun a t-nɣen, mi wwḍeɣ nekk d lɛeskeṛ-iw, 

sellkeɣ-t-id si ger ifassen-nsen. Imi sliɣ laṣel-is d aṛumani, 

28 bɣiɣ ad ẓreɣ sebba ɣef wacu ccetkan fell-as; wwiɣ-t ɣer zdat unejmaɛ-nsen. 

29 Ufiɣ belli sebba ɣef wacu i ccetkan fell-as, d ayen yeɛnan aṣaḍuf-nsen, 

lameɛna ur ixdim acemma yuklalen lmut neɣ lḥebs. 

30 Mi sliɣ ḥeyylen-as wat Isṛail, ceggɛeɣ-t-in ɣur-k. Ma d ixṣimen-is nniɣ-asen a 

n-ṛuḥen ɣur-k ad ccetkin fell-as. 

31 Akken i ten-id-iwweḍ lameṛ, iɛsekṛiwen wwin Bulus deg yiḍ ɣer temdint n 

Antibatris. 

32 Azekka-nni uɣalen ɣer lbeṛj, ǧǧan imnayen ad kemmlen abrid yid-s. 

33 Mi wwḍen ɣer temdint n Qiṣarya, wwin Bulus ɣer lḥakem Filiks, rnan fkan-as 

tabṛatt-nni. 

34 Lḥakem yeɣra tabṛatt-nni, isteqsa anta i d tamurt n Bulus. Mi yesla si tmurt n 

Silisya i yella, 

35 inna-yas: Mi ara d-awḍen yexṣimen iccetkan fell-ak, ad ak-sleɣ. Dɣa yumeṛ 

a t-ɛassen di lbeṛj n Hirudus. 

Acts 24 

1 Mi ɛeddan xemsa wussan, lmuqeddem ameqran Ananyas iṣubb-d ɣer 

Qiṣarya netta d kra n imṛayen n wat Isṛail aked yiwen ubugaṭu isem-is 
Tertulus; usan-d ɣer lḥakem ad ccetkin ɣef Bulus. 

2 Mi d-ssawlen i Bulus, Tertulus yebda accetki fell-as s yimeslayen-agi: 

3 A lḥakem ameqran! S uḍebbeṛ-ik yelhan i d-irs lxiṛ d lehna ɣef tmurt-agi! Ɣef 

wayagi, a Filiks ameqran, ncekkeṛ-ik meṛṛa di mkul amkan; 

4 lameɛna iwakken ur k-nettɛeṭṭil ara aṭas, di leɛnaya-k semḥess-d i kra n 

yimeslayen-agi ara k-d-nini: 

5 Argaz-agi d tterka, issker ccwal ger wat Isṛail n ddunit meṛṛa, d netta i d 

ameqran n tejmaɛt n inaṣariyen. 

6 Yeɛṛed ad issenǧes ula d afakan. Mi t-neṭṭef, nebɣa a neḥkem fell-as ɣef 

leḥsab n uṣaḍuf-nneɣ, 

7 lameɛna yewweḍ-d lqebṭan ameqran Lizyas, ikkes-aɣ-t s yiɣil si ger ifassen-

nneɣ, 

8 yerna yumeṛ i wid iccetkan fell-as ad d-asen ad ccetkin ɣur-k. Tura tzemreḍ s 

yiman-ik a t-tbeḥteḍ, iwakken ad tesleḍ seg yimi-s wayen akk i ɣef neccetka 
fell-as. 

9 At Isṛail yellan dinna, cehden akk belli akka i yella lḥal. 

10 Mi i s-iwehha lḥakem i Bulus iwakken ad d-ihdeṛ, Bulus inna: Ẓriɣ aṭas 

iseggasen aya i telliḍ d lḥakem ɣef wegdud-agi; ihi s laman ara d-qeddmeɣ 
tamsalt-iw zdat-k. 

11 Ur wwiḍen ara tnac wussan segmi uliɣ ɣer temdint n Yirucalim iwakken ad 

ɛebdeɣ Ṛebbi, tzemreḍ ad testeqsiḍ s yiman-ik. 

12 Ulac win i yi-d-yufan deg ufakan ttemjadaleɣ nekk d walbaɛḍ, ulac daɣen 

win i yi-d-yufan di leǧwameɛ n wat Isṛail neɣ di temdint sekkreɣ ccwal ger 
lɣaci. 

13 Ur zmiren ara ad d-awin ttbut n wayen akka i ɣef d-ccetkan fell-i. 

14 Zemreɣ ad d-iniɣ zdat-k a lḥakem Filiks: Illu i ɛebbdeɣ, d win akken ɛebden 

lejdud-iw; s tidett umneɣ s webrid-agi ajdid i ɣef d-qqaṛen: ixulef abrid-nsen; 
lameɛna umneɣ s wayen akk yuran di ṭawṛat aked idlisen n lenbeya. 

15 Sɛiɣ asirem ɣer Yillu-- am akken i t-sɛan ula d netni -- belli ad d-ḥyun 

yemdanen meṛṛa ama d iḥeqqiyen ama d wid ixedmen cceṛ. 

16 Daymi ttɛassaɣ iman-iw kull ass, iwakken ad sɛuɣ ul yeṣfan zdat n Yillu 

aked yemdanen. 

17 Mbeɛd acḥal n iseggasen, usiɣ-d iwakken ad d-awiɣ kra n ssadaqat i 

wegdud-iw aked lweɛdat i Sidi Ṛebbi. 

18 Atan wamek i yi-d-ufan: Ufan-iyi-d akken kan i ssazedgeɣ iman-iw deg 

ufakan; ur yi-d-zzin yemdanen ur yelli ccwal 

19 yerna d at Isṛail n tmurt n Asya i yellan dinna, d netni i ylaq ad bedden zdat-

k ma sɛan kra ɣef wacu ara ccetkin fell-i. 

20 Neɣ m'ulac wid yellan dagi, ad d-inin d acu ufan deg-i n diri mi beddeɣ zdat 

useqqamu n ccṛeɛ; 

21 anagar ma yella ɣef wawal-nni i d-nniɣ s leɛyaḍ gar-asen: imi umneɣ s 

ḥeggu n lmegtin, i d-beddeɣ ass-agi ɣer ccṛeɛ zdat-wen! 

22 Filiks yesnen akken ilaq abrid n Lmasiḥ, inna-yasen: Uɣalet-d mi ara d-

yaweḍ lqebṭan Lizyas, imiren ad ẓreɣ tamsalt-nwen. 

23 Yefka lameṛ i yiwen n ufesyan ad iɛass Bulus, lameɛna a s-iǧǧ kra n ttesriḥ, 

yerna ad iǧǧ imeddukal-is ad d-rezzun ɣur-s. 

24 Mi ɛeddan kra wussan, yusa-d Filiks aked tmeṭṭut-is Drusila, nettat yellan n 

wat Isṛail, iceggeɛ ad d-awin Bulus, iwakken a sen-d-ihdeṛ ɣef wayen yeɛnan 
liman di Ɛisa Lmasiḥ. 

25 Mi yebda Bulus iheddeṛ ɣef lḥeq, ɣef wamek ilaq ad iḥkem wemdan deg 

iman-is, ɣef wass n lḥisab i d-iteddun, Filiks ikcem-it lxuf, inna-yas: Dayen, 
tzemreḍ ad tṛuḥeḍ tura. Mi ara d-stifeɣ, ad ak-d-ssiwleɣ. 

26 Imi i yeḍmeɛ di Bulus a s-ifk idrimen, si teswiɛt ɣer tayeḍ issawal-as-d 

iwakken ad ihdeṛ yid-s. 

27 Ɛeddan sin n iseggasen; dɣa Bursyus Fistus yuɣal d lḥakem deg wemkan n 

Filiks. Filiks-nni imi i yebɣa ad iɛǧeb i wat Isṛail, yeǧǧa Bulus di lḥebs. 

Acts 25 

1 Mi ɛeddan tlata wussan segmi yuɣal d lḥakem, Fistus yuli si temdint n 

Qiṣarya ɣer temdint n Yirucalim. 

2 Dɣa lmuqedmin imeqranen aked imeqranen n wat Isṛail, ccetkan ɣur-s ɣef 

Bulus. 

3 Ssutren i Fistus a sen-ixdem lemzeyya, a sen-d-yawi Bulus ɣer temdint n 

Yirucalim, netni heggan-as-d taxazabit iwakken a t-nɣen deg webrid. 

4 Lameɛna Fistus yerra-yasen: Bulus ittwaḥbes di Qiṣarya, nekk s yiman-iw 

qrib ad uɣaleɣ ɣer dinna. 

5 Xtiṛet-d si gar-awen wid ara yeddun yid-i; ma yella kra n wayen n diri i 

yexdem wergaz-agi, ad ccetkin fell-as. 

6 Fistus isɛedda azal n tmanya neɣ ɛecṛa wussan gar-asen, taggara yuɣal ɣer 

Qiṣarya. Azekka-nni, iṭṭef amkan ɣef ukersi n ccṛeɛ, iceggeɛ ad d-awin Bulus. 

7 Mi d-iwweḍ Bulus, at Isṛail i d-yusan si temdint n Yirucalim zzin-as, gren-d 

fell-as lbaṭel, lameɛna ur zmiren ara ad d-tebbten ayen i d qqaṛen. 

8 Bulus iḥudd iman-is inna: Ur ḍlimeɣ deg wacemma, la mgal n uṣaḍuf n at 

Isṛail, la mgal n ufakan, la mgal n Qayṣer. 

9 Imi yebɣa ad issefṛeḥ at Isṛail, Fistus inna i Bulus: Tebɣiḍ ad taliḍ ɣer temdint 

n Yirucalim iwakken ad tɛeddiḍ di ccṛeɛ dinna zdat-i? 

10 Lameɛna Bulus inna: Ɣer ccṛeɛ n Qayṣer i beddeɣ, ɣur-s ara ttucaṛɛeɣ. Ur 

xdimeɣ ula d acemma i yḍuṛṛen at Isṛail, akken teẓriḍ kečč s yiman-ik. 

11 Ma yella xedmeɣ lbaṭel neɣ ayen yuklalen lmut, ur ttagadeɣ ara ad mmteɣ. 

Lameɛna ma yella lecɣal-agi ɣef i d-ccetkan fell-i ur ṣeḥḥan ara, yiwen ur izmir 
a yi-isellem ger ifassen-nsen. Ad rẓeɣ ccṛeɛ ɣer Qayṣer! 

12 Mi yemcawaṛ Fistus netta d tejmaɛt-nni n ccṛeɛ, inna i Bulus: Tessutreḍ-d 

ccṛeɛ n Qayṣer, ad tettucarɛeḍ zdat Qayṣer! 

13 Mi ɛeddan kra wussan, agellid Agribbas aked weltma-s Birinis, usan-d ɣer 

Qiṣarya ad sellmen ɣef lḥakem Fistus. 

14 Imi qqimen dinna kra wussan, Fistus iḥka-yas i ugellid-nni taqsiṭ n Bulus, 

inna-yas: Yella yiwen wergaz i yeǧǧa Filiks dagi d ameḥbus. 

15 Mi lliɣ di temdint n Yirucalim, ccetkan fell-as lmuqedmin imeqranen d 

imeqranen n wat Isṛail; ssutren-iyi-d ad ḥekmeɣ fell-as. 

16 Nniɣ-asen mačči di lɛadda n iṛumaniyen ad ḥekmen ɣef wemdan uqbel a t-

semqabalen netta d wid i d-iccetkan fell-as, iwakken ad yaf abrid amek ara 
idafeɛ ɣef yiman-is. 

17 Ihi usan-d ɣer dagi. Ur ɛeṭṭleɣ ara, azekka-nni fkiɣ lameṛ ad d-awin argaz-nni 

iwakken a t-sɛeddiɣ di ccṛeɛ; 

18 wid iccetkan fell-as ur d-nnin acemma seg wayen ttrajuɣ a t-id-inin. 

19 Ttemjadalen anagar ɣef ddin aked yiwen ittusemman Ɛisa. Ɛisa-agi 

yemmut, meɛna Bulus yeqqaṛ-d yedder. 

20 Imi ur ẓriɣ ara acu ara xedmeɣ di temsalt-agi, nniɣ-as i Bulus ma yebɣa ad 

iṛuḥ ɣer temdint n Yirucalim iwakken ad ittucaṛeɛ dinna, 

21 lameɛna yerẓa ccṛeɛ iwakken ad ittucaṛeɛ zdat Qayṣer; dɣa fkiɣ lameṛ a t-

ɛassen alamma d ass i deg ara t-ceggɛeɣ ɣer Qayṣer. 

22 Agellid Agribbas inna i Fistus: Bɣiɣ ula d nekk ad sleɣ i wergaz-agi. Fistus 

inna-yas: Azekka a s-tesleḍ! 

23 Azekka-nni agellid Agribbas d weltma-s Birinis usan-d, cebbḥen-d iman-

nsen, ṭṭfen amkan deg wexxam n ccṛeɛ netni d lqebṭanat aked imeqranen n 
temdint; lḥakem Fistus yefka lameṛ ad d-skecmen Bulus, 

24 dɣa yenna: Ay agellid Agribbas aked kenwi i yḥedṛen dagi! Argaz-agi, d win 

akken i ɣef d-ccetkan wat Isṛail ama di temdint n Yirucalim ama dagi; 
ttɛeggiḍen qqaṛen: ilaq ad immet! 

25 Ma d nekk, iḍher-iyi-d lḥal ur ixdim ula d acemma yuklalen lmut; imi netta s 

yiman-is yerẓa ccṛeɛ ɣer Qayṣer, qebleɣ a s-t-ceggɛeɣ. 

26 Ur ufiɣ ula d yiwet n sebba iṣeḥḥan i ɣef ara aruɣ fell-as i Qayṣer; daymi i t-

id-sbeddeɣ zdat-wen, ula zdat-k ay agellid Agribbas, iwakken mi ara t-beḥten 
ad yili wayen ara aruɣ fell-as. 

27 Axaṭer walaɣ mačči d ṣṣwab ma ceggɛeɣ yiwen umeḥbus ɣer temdint n 

Ṛuma mbla ma fkiɣ-asen sebba swayes i d-ccetkan fell-as. 

Acts 26 

1 Agribbas inna i Bulus: Atan ɣur-k wawal, tzemreḍ ad tdafɛeḍ ɣef yiman-ik. 

Bulus yerfed afus-is iwakken ad idafeɛ ɣef yiman-is, yenna: 

2 Feṛḥeɣ aṭas ay agellid Agribbas imi zdat-k ara ɛeddiɣ di ccṛeɛ ass-agi ɣef 

wayen akk i ccetkan fell-i wat Isṛail, 

3 axaṭer tesneḍ akken ilaq leɛwayed aked imeslayen-nsen; di leɛnaya-k ihi 

semḥess-iyi-d s leɛqel. 

4 At Isṛail ssnen tikli-inu si temẓi-w, axaṭer ttuṛebbaɣ di temdint n Yirucalim ger 

warraw n tmurt-iw. 

5 Ssnen-iyi si zik ma bɣan ad cehden fell-i. Lliɣ d afarizi, tebɛeɣ leqwanen 

iweɛṛen yeɛnan ddin-nneɣ di tejmaɛt n ifariziyen. 

6 Beddeɣ ass-agi di ccṛeɛ axaṭer ssarmeɣ ad tettwikmel lemɛahda-nni i yefka 

Yillu i lejdud-nneɣ. 

7 Tnac n iderman-nneɣ i yɛebden Illu am yiḍ am ass, ttṛaǧun ad d-taweḍ 

lemɛahda-agi i ssaramen. ɣef usirem-agi i ccetkan wat Isṛail fell-i. 

8 Ay agellid Agribbas, acuɣeṛ i tɣilem d lmuḥal ad d-isseḥyu Yillu lmegtin? 

9 Nekk s yiman-iw, lliɣ ttxemmimeɣ belli yewwi-d ad xaṣmeɣ s ttawilat akk 

yellan, isem-agi n Ɛisa Anaṣari; 

10 d ayen i xedmeɣ di temdint n Yirucalim, rriɣ aṭas n imasiḥiyen ɣer lḥebs, 

yerna d lmuqedmin imeqranen i yi-d-ifkan ttesriḥ-agi. Mi ara ḥekkmen fell-
asen s lmut, nekkini qebbleɣ; 

11 qehṛeɣ-ten acḥal d abrid si lǧameɛ ɣer wayeḍ, ḥeṛseɣ-ten ad ṭṭixṛen i 

webrid-agi n Ɛisa; deg urrif-iw ameqran, ttṛuḥeɣ armi d timdinin tibeṛṛaniyin 
iwakken a ten-qehhṛeɣ. 

12 Ɣef wannect-nni i yi-wekklen lmuqedmin imeqranen, fkan-iyi-d ttesriḥ 

swayes i ṛuḥeɣ ɣer temdint n Dimecq. 

13 Taswiɛt kan di ttnaṣfa wass ay agellid, walaɣ deg webrid yiwet n tafat i d-

ikkan seg igenni, tettfeǧǧiǧ akteṛ n yiṭij, tezzi-yi-d i nekk aked wid yellan yid-i, 

14 neɣli akk ɣer lqaɛa. Sliɣ i ṣṣut i d-iqqaṛen s tmeslayt taɛibṛanit: A Caɛul, a 

Caɛul! Acuɣeṛ i yi-tettqehhiṛeḍ? Yewɛeṛ fell-ak ad tɛaṣiḍ inezlan. 

15 Rriɣ-as: Anwa-k a Sidi? Yenna-yi-d: Nekkini d Ɛisa-nni i tettqehhiṛeḍ; 

16 kker fell-ak, bedd ɣef yiḍarren-ik, ḍehṛeɣ-ak-d iwakken ad ak-rreɣ d 

aqeddac-iw, d anagi ɣef wayen twalaḍ ass-agi d wayen ara k-d-sekneɣ sya d 
asawen. 

17 Xtaṛeɣ-k-id si ger wat Isṛail aked leǧnas nniḍen uɣur ara k-ceggɛeɣ. A sen-

teldiḍ allen 

18 iwakken ad d-ffɣen si ṭṭlam ɣer tafat, si tezmert n cciṭan ɣer tezmert n Yillu, 

ad amnen yis-i, iwakken a sen-neɛfuɣ ddnubat-nsen, ad sɛun amkan ger wid i 
yextaṛ Sidi Ṛebbi. 

19 Daymi, ay agellid Agribbas, ur ɛuṣaɣ ara aweḥḥi i yi-d-yusan seg igenni. 

20 Bdiɣ abecceṛ di Dimecq aked Yirucalim, beccṛeɣ daɣen di tmurt n Yahuda 

meṛṛa, di taggara, beccṛeɣ i wat leǧnas ur nelli ara seg wat Isṛail, nhiɣ-ten ad 
tuben, ad d-uɣalen ɣer webrid n Yillu, ad xedmen lecɣal i d-ittbegginen belli 
tuben s wul-nsen. 

21 ɣef wannect-agi i yi-ṭṭfen wat Isṛail deg ufakan, ɛerḍen a yi-nɣen. 

22 Lameɛna s lemɛawna n Yillu, ddreɣ armi d ass-a, ttbecciṛeɣ i yemdanen 

meṛṛa, ama d ameɣbun ama d ameṛkanti; yerna ayen i d-qqaṛeɣ, d ayen 
akken i ɣef d-caren lenbeya aked Musa: 

23 yeɛni Lmasiḥ ad iɛteb, d netta i d amezwaru ara d-iḥyun si ger lmegtin, ad 

ibecceṛ tafat i wegdud n wat Isṛail aked leǧnas nniḍen. 

24 Akken yella Bulus yettdafaɛ ɣef yiman-is, Fistus yenṭeq-d s leɛyaḍ, inna: 

Iffeɣ-ik leɛqel a Bulus! Lketṛa n tmusni-inek tessufeɣ-ak leɛqel! 

25 Bulus yerra-yas: Ur yi-iffiɣ ara leɛqel a Fistus ameqran! Ayen akka i d-

qqaṛeɣ d imeslayen n tidett yesɛan ṣṣwab. 

26 Ula d agellid Agribbas, yeɛlem s wayagi; daymi i d-mmeslayeɣ zdat-s ɛinani, 

imi mačči s tuffra i yeḍṛa wannect-a. 

27 Ay agellid, tumneḍ s wayen i d-nnan lenbeya? Ẓriɣ tumneḍ yissen! 

28 Agribbas inna i Bulus: Lemmer ad ternuḍ kra, a yi-tqenɛeḍ ad uɣaleɣ d 

amasiḥi! 

29 Bulus inna-yas: A wi yufan a Ṛebbi, mačči d keččini kan, lameɛna ula d wid 

akk i yi-d-ismeḥsisen ass-agi, ad tuɣalem am nekk tura neɣ deg ussan i d-
iteddun, ḥaca snasel-agi i yi-cudden! 

30 Dɣa agellid Agribbas, lḥakem Fistus, Birinis d wid akk yeqqimen yid-sen, 

kkren-d. 

31 Mi kkren ad ṛuḥen, nnan waygar-asen: Argaz-agi ur ixdim ula d acemma 

yuklalen lmut neɣ lḥebs. 

32 Agribbas inna i Fistus: Argaz-agi izmer ad ittuserreḥ lemmer ur yerẓi ara 

ccṛeɛ ɣer Qayṣer. 

Acts 27 

1 Mi fkan lameṛ a nerkeb lbabuṛ ɣer tmurt n Ṭelyan, ǧǧan Bulus aked kra n 

imeḥbas nniḍen i yiwen ufesyan n terbaɛt n Qayṣer, isem-is Xulyus. 

2 Nerkeb deg yiwen lbabuṛ n temdint n Adramit, ara iṛuḥen rrif n tmura n Asya; 

nṛuḥ, yedda yid-neɣ Aristark yellan d amasiduni n temdint n Tiṣalunik. 

3 Azekka-nni, newweḍ ɣer temdint n Sidun, Xulyus yettqadaṛen Bulus, ixdem-

as lemzeyya, iserreḥ-as ad iṛuḥ ɣer imeddukal-is iwakken a s-d-fken ayen 
yeḥwaǧ. 

4 Mi neqleɛ syenna, nɛedda rrif rrif n tegzirt n Qubṛus axaṭer iṣbeḥ-aɣ-d waḍu 

iǧehden si zdat. 

5 Nezger lebḥeṛ n Silisya aked Bamfilya, newweḍ ɣer lmeṛsa n Mira yellan di 

tmurt n Lizya. 

6 Afesyan-nni yufa dinna lbabuṛ n Skandriya ara iṛuḥen ɣer tmurt n Ṭelyan, 

isserkeb-aɣ deg-s. 

7 Lbabuṛ-nni yewwi-yaɣ kra n wussan s ttawil; armi neṛwa leɛtab i newweḍ ɣer 

tama n temdint n Knidus, imi ur ɣ-iǧǧi ara waḍu a nqerreb, nɛedda rrif n tegzirt 
n Kritus, ɣer tama n Salmuni. 

8 Nkemmel rrif rrif s leɛtab, armi newweḍ ɣer yiwen wemkan isem-is Isugan 

icebḥen, zdat temdint n Lazaya. 

9 Nesṛuḥ aṭas n lweqt, lweqt n yinig di lebḥeṛ yuɣal yewɛeṛ aṭas, imi ass i deg 

ttuẓummen wat Isṛail di taggara n lexṛif iɛedda. 

10 Daymi i sen-iɛeggen Bulus inna-yasen: Ay atmaten, ẓriɣ belli tikkelt-agi ma 

nkemmel inig-nneɣ, ad d-tili lexsaṛa mačči kan i lbabuṛ d sselɛa yellan deg-s, 
lameɛna tezmer ad teglu ula yisneɣ. 

11 Afesyan-nni aṛumani yuɣ awal i bab n lbabuṛ aked win i t-inehṛen wala ad 

yaɣ awal i Bulus. 

12 Imi asagen-nni (lmeṛsa) ur ilhi ara iwakken ad sɛeddin deg-s ccetwa, azgen 

ameqran n ibeḥṛiyen bɣan ad ṛuḥen, iwakken ma yella wamek, ad awḍen ɣer 
usagen ( lmeṛsa) n Finikus yellan di tegzirt n Kritus; asagen-agi iqubel amalu, 
bɣan ad sɛeddin deg-s ccetwa. 

13 Akken i d-ikker yiwen ubeḥri xfifen, ɣilen ad awḍen ɣer leqsed-nsen. Refden 

amextaf n lbabuṛ, ṛuḥen rrif rrif n tegzirt n Kritus. 

14 Lameɛna ur tɛeṭṭel ara tekker-d yiwet n tbuciḍant iwumi qqaṛen Urakilun i d-

ikkan seg idurar n tegzirt-nni. 

15 Imi lbabuṛ ur s-izmir ara i tbuciḍant-nni, neǧǧa-t a t-yawi waḍu ɣer wanda i 

s-ihwa, 

16 nɛedda seddaw yiwet n tegzirt tamecṭuḥt yeddurin ɣef waḍu, isem-is Kluda. 

Mi ɣ-teɣli teflukt-nni n leslak, s leɛtab ameqran i tt-id-nessuli ɣer lbabuṛ. 

17 Imi nuggad a ɣ-yawi waḍu ɣer leryuf iweɛṛen n tmurt n Libya, ncudd lbabuṛ s 

imurar; nerna nserreḥ i uzeqqur yettifliwen( nte: Ittɛawan lbabuṛ akken ad 
yeqqim di lewhi n waḍu), imiren neǧǧa aḍu a ɣ-iwelleh. 

18 Azekka-nni, imi mazal lebḥeṛ yenhewwal, nessenqes kra n sselɛa yellan 

deg-s nḍeggeṛ-itt ɣer lebḥeṛ. 

19 Ass wis tlata, ixeddamen n lbabuṛ rnan ḍeggren sselɛa-nni i d-iqqimen. 

20 Acḥal n wussan ur d-iban yiṭij ur d-banen yitran, lebḥeṛ mazal-it yerwi, ur 

numin ara a nettwisellek. 

21 Aṭas wussan i neqqim mbla lmakla; dɣa Bulus ibedd-d gar-asen inna: Ay 

irgazen, lemmer i yi-tuɣem awal mi akken i wen-d-nniɣ: A neqqim axiṛ di 
lmeṛsa n Kritus, tili ur d-tḍeṛṛu ara lexsaṛa aked lxuf-agi! 

22 Tura ur ttagadet ara, sǧehdet iman-nwen axaṭer ula d yiwen deg-wen ur 

ittmettat; ur d-tettili lexsaṛa anagar lbabuṛ-agi ara iɣerqen. 

23 Iḍ iɛeddan, yiwen n lmelk n Yillu yellan d bab-iw, win ɛebbdeɣ ibedd-d ɣur-i 

24 inna-yi-d: A Bulus, ur ttagad ara! Ilaq ad tbeddeḍ zdat Qayṣer, atan ad ken-

isellek Yillu s kečč s wid yellan yid-k. 

25 Ẓewṛet ihi ay atmaten! Ttekleɣ ɣef Yillu ad iḍru am akken i d-inna; 

26 mbla ccekk ihi a ɣ-ḍeggrent lemwaji ɣer yiwet n tegzirt. 

27 Iḍ wis ṛbeɛṭac, mazal aḍu yetthuccu-yaɣ ittawi-yaɣ akkin akka ɣef lebḥeṛ 

Agrakal; di ttnaṣfa n yiḍ, ibeḥṛiyen ḥussen belli ur bɛiden ara ɣef lberr. 

28 Ktalen lqaɛ n lebḥeṛ s wemrar, ufan llant 37 n lmitrat. Rnan ddan cwiṭ ɣer 

zdat; ktalen daɣen, ufan 28 n lmitrat. 

29 Imi uggaden lbabuṛ a t-id-iḥaz kra seddaw-as, ḍeggren ṛebɛa imextafen ɣer 

deffir n lbabuṛ, tqelqen melmi ara yali wass. 

30 Lameɛna ixeddamen n lbabuṛ ttqelliben ad rewlen; ṣubben taflukt n leslak 

ɣer lebḥeṛ, steɛmilen am akken d amextaf ara ḍeggren ɣer zdat lbabuṛ. 

31 Dɣa Bulus inna i lqebṭan d lɛeskeṛ-is: Ma ur qqimen ara yergazen-agi di 

lbabuṛ, ur tettizmirem ara ad tmenɛem! 

32 Imiren lɛeskeṛ gezmen imurar n teflukt, ǧǧan-tt ad teɣli ɣer lebḥeṛ. 

33 Weqbel ad yali wass, Bulus inha-ten akk ad ččen cwiṭ n lqut, inna: Ass-agi d 

ass wis ṛbeɛṭac kenwi d araju teqqimem i laẓ ur teɛriḍem lqut. 

34 Tura ad ken-nhuɣ ihi ad teččem iwakken ad tettuselkem, ula d yiwen deg-

wen ur s-ittṛuḥ wenẓad seg uqerruy. 

35 Mi d-inna ayagi, iddem-d aɣrum, iḥmed Illu zdat-sen meṛṛa, yebḍa-t, yebda 

itett. 

36 Yekkes-asen akk lxuf dɣa ččan. 

37 Nella di 276 yid-neɣ di lbabuṛ. 

38 Mi ččan armi ṛwan, ḍeggren ɣer lebḥeṛ ticekkaṛin n yirden, iwakken ad 

yifsus lbabuṛ. 

39 Mi yuli wass, ur ɛqilen ara maḍi tamurt-nni anda wwḍen. Lameɛna walan 

yiwen wemkan iqerben, iban-d deg-s ṛṛmel, bɣan ad rren lbabuṛ ɣer dinna ma 
yella wamek. 

40 Fsin imurar i yimextafen bran-asen ɣer lebḥeṛ, fsin daɣen imurar i 

yimeqdafen s wacu nehṛen lbabuṛ; dɣa ssulin yiwen ubeḥnuq yellan ɣer zdat n 
lbabuṛ iwakken a ten-yawi waḍu ɣer rrif n lebḥeṛ. 

41 Lameɛna wwḍen ɣer yiwen wemkan n ṛṛmel iwumi d-izzi lebḥeṛ; rran ɣer 

dinna lbabuṛ-nni, tama n zdat teḥṣel di ṛṛmel teḥbes ma d tama n deffir tebda 
tettṛuẓu si lqewwa n lemwaji. 

42 Lɛeskeṛ bɣan ad nɣen imeḥbas-nni axaṭer uggaden a sen-rewlen s lɛum. 

43 Lqebṭan-nni i yebɣan ad isellek Bulus, ur ten-iǧǧi ara ad xedmen lebɣi-nsen. 

Yefka lameṛ i wid yessnen ad ɛummen, ad ḍeggren iman-nsen d imezwura 
ɣer waman iwakken ad awḍen ɣer rrif. 

44 Ma d wiyaḍ a ten-tebɛen, ad ṭṭfen di telwiḥin neɣ deg iceqfan n lbabuṛ. S 

wakka, wwḍen meṛṛa ɣer rrif n lebḥeṛ di laman. 

Acts 28 

1 Mi d-nemneɛ si lebḥeṛ, nesla belli tigzirt-nni isem-is Malṭa. 

2 Imezdaɣ-is setṛeḥben yisneɣ, xedmen-aɣ lxiṛ d ameqran; ceɛlen times axaṭer 

yekkat ugeffur ( lehwa ), yerna d asemmiḍ. 

3 Bulus ijmeɛ-d kra n yesɣaṛen a ten-iger ɣer tmes, si leḥmu-nni n tmes yeffeɣ-

d yiwen n wezrem yenṭeḍ deg ufus-is. 

4 Lɣaci mi walan azrem-nni yeckenṭeḍ deg ufus-is, qqaṛen waygar-asen: 

Argaz-agi iban d bu tmegṛaḍ, axaṭer ɣas akken yemneɛ-d si lebḥeṛ, Sidi Ṛebbi 
yellan d Bab n lḥeqq ur t-ittaǧa ara ad yidir. 

5 Lameɛna Bulus yezwi azrem-nni ɣer tmes, ur t-yuɣ ula d acemma; 

6 lɣaci-nni ttṛaǧun a t-walin ibzeg neɣ ad yemmet imiren kan. Ɛussen-t, mi 

walan ur t-yuɣ wacemma, beddlen ṛṛay, ḥesben-t d yiwen seg iṛebbiten 
swayes ttamnen. 

7 Di leǧwahi-nni i yezdeɣ Bubliyus lḥakem ameqran n tegzirt-nni; yesɛa aṭas n 

wakal, yesṭerḥeb yisneɣ, yerna yessens-aɣ ɣur-s tlata wussan. 

8 Deg ussan-nni, baba-s n Bubliyus yella deg usu yehlek, tuɣ-it tawla yerna 

tuzzel tɛebbuṭ-is. Bulus iṛuḥ ɣur-s, issers ifassen-is fell-as, yedɛa ɣer Sidi 
Ṛebbi dɣa yeḥla. 

9 Mi slan yis imuḍan n tegzirt-nni usan-d ɣur-s isseḥla-ten ula d netni. 

10 ɣef wayagi, qudṛen-aɣ aṭas; mi nekker a nṛuḥ, fkan-aɣ-d ayen akk neḥwaǧ i 

webrid. 

11 Mi ɛeddan tlata wagguren, nerkeb yiwen lbabuṛ n temdint n Skandriya iwumi 

qqaṛen Dyuskuṛ, isɛeddan ccetwa di tegzirt-nni; 

12 newweḍ ɣer temdint n Sirakuz, anda neqqim tlata wussan. 

13 Syenna nkemmel rrif rrif n lebḥeṛ armi d tamdint n Ṛejyu, azekka-nni 

yekker-d yiwen n waḍu i d-ikkan seg usamer, sin wussan mbeɛd, newweḍ ɣer 
temdint n Buzul. 

14 Nufa dinna atmaten i ɣ-iḥellelen a neqqim yid-sen sebɛa wussan, syenna 

nkemmel abrid ɣer temdint n Ṛuma. 

15 Mi slan yisneɣ watmaten n temdint n Ṛuma, usan-d armi d ssuq n Abyus 

aked wemkan yettusemman Tlata ttbernat iwakken a ɣ-d-mmagren. Mi ten-
iwala Bulus, yefṛeḥ yeḥmed Illu yerna yuɣal-it-id lǧehd. 

16 Mi newweḍ ɣer temdint n Ṛuma, serrḥen-as i Bulus ad izdeɣ deg yiwen 

wexxam, netta d yiwen uɛsekṛi i t-ittɛassan. 

17 Mi ɛeddan tlata wussan, Bulus yessawel i yimeqranen n wat Isṛail. Mi d-

nnejmaɛen, Bulus inna-yasen: Ay atmaten, ɣas akken ur xdimeɣ acemma i 
yxulfen agdud d leɛwayed n lejdud-nneɣ, ṭṭfen-iyi ɣer lḥebs di temdint n 
Yirucalim, sellmen-iyi ger ifassen n lɛeskeṛ n Ṛuman. 

18 Mi yi-beḥten, bɣan a yi-serrḥen axaṭer ur ufin ara deg-i sebba swayes ara 

ḥekmen fell-i s lmut. 

19 Imi ur qbilen ara wat Isṛail a yi-d-serrḥen iṛumaniyen, iḥettem-iyi lḥal ad rẓeɣ 

ccṛeɛ ɣer Qayṣer; lameɛna mačči d acetki i bɣiɣ ad ccetkiɣ ɣef wegdud-iw. 

20 Daymi i bɣiɣ ad ken-ẓreɣ, ad mmeslayeɣ yid-wen axaṭer ɣef ddemma n 

usirem n wat Isṛail i ttwarzeɣ s snasel-agi. 

21 Imeqranen n wat Isṛail nnan-as: Ur d-neṭṭif ula d yiwet n tebṛatt si tmurt n 

Yahuda ɣef wayen yeɛnan tamsalt-ik, ula d yiwen seg watmaten ur d-yusi ad 
iccetki neɣ a ɣ-d-yini ayen n diri fell-ak. 

22 Lameɛna nebɣa a nsel sɣur-k ayen akka s wacu i tumneḍ, ma d ayen 

yeɛnan tajmaɛt-agi seg i d-tekkiḍ, neẓra belli di yal amkan tettmagar-d uguren. 

23 Dɣa msefhamen ɣef wass nniḍen i deg ara mlilen. Mi d yewweḍ wass-nni, 

usan-d deg waṭas yid-sen ɣer wexxam n Bulus. Si ṣṣbeḥ armi d tameddit, 
Bulus yettbecciṛ-asen ɣef tgelda n Yillu s ṭawṛat n Musa d yedlisen n lenbeya, 
yettqellib a ten-iqenneɛ iwakken ad amnen s Sidna Ɛisa. 

24 Kra umnen s wayen i d-inna, ma d wiyaḍ ugin ad amnen. 

25 Mi tteddun ad ṛuḥen mazal lxilaf gar-asen, dɣa Bulus yerna-yasen 

imeslayen-agi: D tidett ayen i d-inna Ṛṛuḥ iqedsen i lejdud-nwen s yimi n nnbi 
Iceɛya 

26 mi d-inna: Ṛuḥ ɣer wegdud-agi tiniḍ-asen: ɣas ad teslem s imeẓẓuɣen-nwen 

ur tfehmem ara; ad temmuqlem s wallen-nwen ur tettwalim ara, 

27 imi ul n wegdud-agi yuɣal d aẓru; qeflen imeẓẓuɣen-nsen, qemcen allen-

nsen; ur bɣin ara ad walin s wallen-nsen, ad slen s imeẓẓuɣen-nsen, ad 
fehmen s wul-nsen, iwakken ad d-uɣalen ɣur-i, akken a ten-sseḥluɣ! 

28 Atan ihi tura leslak n Yillu ad ittunefk i leǧnas nniḍen ur nelli ara n wat Isṛail 

axaṭer netni a s-semḥessen yerna a t-qeblen. 

29 Mi d-inna Bulus ayagi, ffɣen-d imeqranen n wat Isṛail, leḥḥun ttemjadalen 

waygar-asen. 

30 Bulus yeqqim sin iseggasen deg wexxam-nni i yekra. Isṭerḥib s kra n win i 

d-ittasen a t-iẓer. 

31 Yettbecciṛ tagelda n Yillu s tlelli, isselmad-asen ayen akk yeɛnan Sidna Ɛisa 

Lmasiḥ, ulac win i t-iḥebsen. 

Romans 

Romans 1 

1 Nekk Bulus, illan d aqeddac n Ɛisa Lmasiḥ, ttwaxtaṛeɣ ad iliɣ d amceggeɛ, 

iwakken ad beccṛeɣ Lexbaṛ n Lxiṛ n Yillu. 

2 Lexbaṛ-agi n Lxiṛ i d-iwɛed Yillu si zik s yimi n lenbeya di Tira iqedsen, 

3 d ayen iɛnan Mmi-s, Ɛisa Lmasiḥ Ssid-nneɣ i d-ilulen s ṣṣifa n wemdan seg 

wedrum n Dawed, 

4 iban-d s tezmert d Mmi-s n Yillu i yella, s Ṛṛuḥ iqedsen, s ḥeggu-ines si ger 

lmegtin: Ɛisa Lmasiḥ ssid-nneɣ. 

5 Yis i ɣ-ixdem Sidi Ṛebbi lemzeyya a nili d imcegɛen, iwakken ad d-nawi s 

yisem-is imdanen n leǧnas meṛṛa ɣer ṭṭaɛa d liman, 

6 deg wacu tellam ula d kenwi iwumi d-issawel Ɛisa Lmasiḥ. 

7 I wid akk illan di temdint n Ṛuma, i yḥemmel Illu, iwumi i d-issawel ad ilin d 

ayla-s: Ṛṛeḥma d talwit a wen-d-ttunefkent sɣur n Yillu, babat-nneɣ aked Ssid-
nneɣ Ɛisa Lmasiḥ. 

8 Di tazwara, ad ḥemdeɣ Illu-yiw fell-awen meṛṛa s yisem n Ɛisa Lmasiḥ, 

axaṭer iffeɣ lexbaṛ di ddunit meṛṛa belli tumnem s Lmasiḥ. 

9 Illu i ɛebbdeɣ seg ul-iw, i ɣef qeddceɣ imi ttbecciṛeɣ Lexbaṛ n Lxiṛ iɛnan Mmi-

s, iẓra belli ttadreɣ-ken-id dima mi ara deɛɛuɣ ɣur-s. 

10 Ssutureɣ mkul ass i Yillu iwakken ma yebɣa, ad afeɣ abrid amek ara n-aseɣ 

ɣur-wen. 

11 Acḥal i bɣiɣ ad ken-ẓreɣ, akken a wen-fkeɣ kra n tukci n Ṛṛuḥ iqedsen 

iwakken ad tǧehdem, 

12 neɣ iwakken a nemseǧhid waygar-aneɣ ɣur-wen, s liman i ɣ-icerken, liman-

nwen d liman-inu. 

13 Ay atmaten, bɣiɣ ad teẓrem belli acḥal n tikkal i ɛerḍeɣ a n-aseɣ ɣur-wen, 

iwakken lxedma-inu a wen-d-teglu s kra n lfayda, am akken i d-tewwi lfayda i 
leǧnas nniḍen; meɛna ar tura mazal ttmagareɣ-d uguren. 

14 Ilaq-iyi ad ṛuḥeɣ ɣer yemdanen n ddunit meṛṛa, ɣer leǧnas itqeddmen aked 

wid ur netqeddem ara, ɣer wid iɣran d wid ur neɣri ara. 

15 Daymi i bɣiɣ ad beccṛeɣ daɣen Lexbaṛ-agi n Lxiṛ, i kenwi yellan di temdint n 

Ṛuma. 

16 Ur ssetḥaɣ ara s Lexbaṛ-agi n Lxiṛ axaṭer d tazmert n Yillu i leslak n kra win 

yumnen yis; di tazwara i wat Isṛail, ad d-ḍefṛen leǧnas nniḍen. 

17 Lexbaṛ-agi n Lxiṛ ibeggen-d amek i yettarra Yillu imdanen d iḥeqqiyen s 

liman, axaṭer s liman kan i nezmer a nuɣal d iḥeqqiyen si tazwara alamma d 
taggara. Akken yura di tira iqedsen: Aḥeqqi ad yidir s liman. 

18 Illu ittbeggin-d urrif-is seg igenni ɣef ddnub d cceṛ n yemdanen i 

yettɣummun lḥeq s lbaṭel; 

19 axaṭer ayen akk i ylaqen a t-issinen ɣef Yillu, ẓran-t; d Illu i sen-t-id-

isbeggnen. 

20 Seg wasmi i d-ixleq ddunit, ayen akk iffren ɣef wallen, nettwali-t di lecɣal-is; 

nezmer a neɛqel belli d netta kan i d Illu yesɛan tazmert ur nfennu; daymi wigi 
ulac fell-asen ssmaḥ. 

21 ɣas akken ẓran illa Yillu, ur setɛeṛfen ara yis; ur t-ḥmiden, ur t-ckiṛen, 

lameɛna ttkemmilen deg yir ixemmimen-nsen armi iɣumm ṭṭlam ulawen-nsen. 

22 Ḥesben iman-nsen d lɛuqal armi uɣalen d imehbal. 

23 Beddlen tamanegt n Yillu yeddren s lmeṣnuɛat isɛan ṣṣifa n wemdan 

ifennun, ṣṣifa n leḍyur, n iɣersiwen at ṛebɛa iḍarren, d wayen akk ileḥḥun ɣef 
uɛebbuḍ; 

24 daymi i ten-iǧǧa Yillu tebɛen lebɣi n wulawen-nsen, xeddmen ticmatin, 

ssawḍen armi kksen lḥeṛma ɣef yiman-nsen. 

25 Beddlen tidett n Yillu s lekdeb, ɛebbden ayen ittwaxelqen, ǧǧan win i d-

ixelqen kullec, netta i yettubarken i dayem; Amin! 

26 D tagi i d sebba ɣef i ten-iǧǧa Yillu di lɛaṛ n ccehwat-nsen; tilawin ttbeddilent 

irgazen s tlawin. 

27 Ula d irgazen ttaǧan tilawin, ittenkkar uḥaṛuq waygar-asen, ttemyexdamen 

lɛaṛ; d wagi i d lexlaṣ i yuklalen ɣef tidderɣelt-nsen. 

28 Imi ugin ad issinen Illu, yeǧǧa-ten Yillu di lɛeqliya-nsen iɛewjen iwakken ad 

xedmen ayen ur nlaq ara. 

29 Ččuṛen d lbaṭel aked wayen n diri: D ṭṭmeɛ, d cceṛ, d tismin; d at tmegṛaḍ, d 

at ccwal, d at tḥila, d at tiḥeṛci, d iqerraḍen. 

30 Wa yekkat deg wa, d iɛdawen n Ṛebbi, ur ttneḥcamen ara, d imzuxiyen, d 

ikeddaben; snulfuyen-d cceṛ, ttɛaṣin lwaldin-nsen. 

31 Ur sɛin lefhama, ur sɛin laman, ulac deg ulawen-nsen ṛṛeḥma neɣ leḥnana. 

32 Ɣas akken ẓran lḥisab n Yillu yettṛaǧu wid ixeddmen annect-agi yerna 

uklalen lmut, ttkemmilen di tikli-nsen yerna feṛṛḥen s wid ixeddmen am netni. 

Romans 2 

1 Ulac fell-ak ssmaḥ a win ittḥasaben wiyaḍ, axaṭer akken tebɣuḍ tiliḍ, mi 

tettḥasabeḍ wiyaḍ, d iman-ik i tḥusbeḍ, imi kečč i ten-ittḥasaben txeddmeḍ am 
netni. 

2 Neẓra belli Illu iḥekkem s lḥeq ɣef wid ixeddmen lecɣal-agi. 

3 I kečč i yettḥasaben wid ixeddmen lecɣal-agi, ma txeddmeḍ am netni, tɣileḍ 

ad tmenɛeḍ i lḥisab n Yillu? 

4 Ɛni tḥeqṛeḍ leḥnana d ṣṣbeṛ i yesɛa Yillu mbla ceḥḥa? Ur teẓriḍ ara belli 

iṣebbeṛ-ak s leḥnana-s iwakken ad tbeddleḍ tikli? 

5 Lameɛna kečč yesɣaṛayen ul-ik tugiḍ ad tbeddleḍ tikli, tettheggiḍ i yiman-ik 

lɛiqab ameqran i wass n lḥisab, ass i deg ara d-ibin wurrif aked lḥeq n Yillu 

6 ara yerren i mkul yiwen ayen ixdem. 

7 Ad ifk tudert n dayem i wid ixeddmen lxiṛ s ṣṣbeṛ, ittnadin ɣef lɛezz d lḥeṛma 

aked tudert n dayem. 

8 Ma d wid yellan d imcumen, ikeṛhen tidett, ixeddmen lbaṭel, ad d-isseɣli fell-

asen urrif d twaɣit; 

9 ad d-isseɣli daɣen cedda d twaɣit ɣef yal amdan ixeddmen cceṛ, di tazwara 

ɣef wat Isṛail, ad d-ḍefṛen leǧnas nniḍen. 

10 Meɛna ad d-ittunefk lɛezz d lḥeṛma aked lehna i kra n win ixeddmen lxiṛ, i 

wat Isṛail uqbel, ad d-ḍefṛen leǧnas nniḍen. 

11 ɣer Yillu ulac lxilaf ger yemdanen. 

12 Wid ara idenben mbla ma snen ṭawrat, asmi ara mmten ur tḥekkem ara fell-

asen; ma d win ara idenben yili yessen ṭawrat, d ṭawrat ara t-iḥasben. 

13 Axaṭer mačči d wid ismeḥsisen i uṣaḍuf i yettwaḥesben d iḥeqqiyen ɣer 

Yillu, meɛna d wid i yxeddmen ayen i d-inna. 

14 Leǧnas ur nessin ara aṣaḍuf, i yxeddmen s nneya-nsen ayen i d-inna, 

uɣalen d aṣaḍuf i yiman-nsen ɣas akken ur t-sɛin ara. 

15 Beggnen-d s tikli-nsen belli ayen i d-inna uṣaḍuf, deg ulawen-nsen i yura. D 

ulawen-nsen i d-ittbegginen annect-a axaṭer axemmem-nsen tikwal ittḥasab-
iten, tikwal ittḥuddu fell-asen. 

16 D annect-agi ara d-ibanen asmi ara iḥaseb Yillu s Ɛisa Lmasiḥ, ayen akk 

xeddmen yemdanen s tuffra am akken yella di Lexbaṛ n Lxiṛ i ttbecciṛeɣ. 

17 Kečč iḥesben iman-ik si dderya n wat Isṛail, tettekleḍ ɣef uṣaḍuf, tettzuxxuḍ 

s Yillu; 

18 kečč yessnen lebɣi n Sidi Ṛebbi, teẓriḍ d acu i yelhan imi tesneḍ aṣaḍuf; 

19 kečč i yɣilen tzemreḍ ad teṭṭfeḍ afus i yiderɣalen, ad tiliḍ d tafat n wid yellan 

di ṭṭlam; 

20 kečč iḥesben iman-ik tzemreḍ ad tesfehmeḍ wid ur nessin, neɣ ad tiliḍ d 

ccix n warrac axaṭer tufiḍ di ṭawrat tamusni aked tidett! 

21 Tesselmadeḍ wiyaḍ, meɛna ur tesselmadeḍ ara iman-ik; 

22 tnehhuḍ wiyaḍ ur ttakren ara, kečč s yiman-ik tettakreḍ; tnehhuḍ wiyaḍ ur 

zennun ara, kečč s yiman-ik tzennuḍ! Tkeṛheḍ ssadatt kečč tettakreḍ 
lemqamat-nsen! 

23 Tettzuxxuḍ s ṭawrat, meɛna tesseɣlayeḍ lqima n yisem n Yillu imi ur 

txeddmeḍ ara ayen i d-teqqar! 

24 Axaṭer akken yura di tira iqedsen: ɣef ddemma-nwen i yettwargem yisem n 

Yillu ger leǧnas. 

25 D tidett, ṭṭhaṛa tenfeɛ ma yella tettabaɛeḍ aṣaḍuf, meɛna ma yella ur 

txeddmeḍ ara ayen i d-inna uṣaḍuf, am akken ur teḍhiṛeḍ ara. 

26 Win ur neḍhiṛ ara, itebɛen aṣaḍuf, ɛni ur ittwaḥsab ara ɣer Sidi Ṛebbi am 

akken iḍheṛ? 

27 Netta ur neḍhiṛ ara di tfekka-s, ixeddmen ayen i d-inna uṣaḍuf, izmer ad ak-

iḥaseb kečč iḍehṛen, yesnen aṣaḍuf meɛna ur txeddmeḍ ara ayen i d-iqqar. 

28 Win illan s tidett n wat Isṛail, mačči s uqemmuc kan, neɣ s ṭṭhaṛa i d-ittbanen 

deg weglim-ines; 

29 meɛna mmi-s n wat Isṛail n tidett, d win i t-illan deg ul-ines; ṭṭhaṛa n ṣṣeḥ, d 

tin n wul ɣef leḥsab n Ṛṛuḥ iqedsen, mačči ɣef leḥsab n uṣaḍuf. Asṛayli n 
tidett, d Illu i t-ittɛuzzun mačči d imdanen. 

Romans 3 

1 Ihi d acu i sɛan n wat Isṛail sennig wiyaḍ? D acu n nnfeɛ illan di ṭṭhaṛa? 

2 Lfayda tella yerna d tameqrant di mkul tama, axaṭer d netni iwumi d-ifka Yillu 

awal-is d imezwura. 

3 Ma yella ihi kra deg-sen ɛuṣan awal-is, ɛni a ten-inkeṛ Yillu meṛṛa i lmend-

nsen? 

4 D lmuḥal! Illu d aḥeqqi, d imdanen kan i yeskiddiben; am akken yura di 

tektabt n Ihellilen: Iwakken ad d-tbaneḍ d aḥeqqi deg awal-ik, yerna ad 
trebḥeḍ di ccṛeɛ-inek. 

5 Ma yella lbaṭel i nxeddem isban-d lḥeq n Yillu, d acu ara d-nini? Ɛni ur isɛi 

ara lḥeq Yillu mi ara ɣ-iɛaqeb? ( Nniɣ-d ayagi s lɛeqliya n wemdan ). 

6 D tidett isɛa lḥeq! Neɣ mulac amek ara iḥaseb Yillu ddunit? 

7 Ma yella lekdeb-iw ittbeggin-d tidett n Yillu yerna isnernay di lɛaḍima-s, 

acuɣer ihi mazal-iyi ttwaḥesbeɣ d amednub? 

8 Llan kra n yemdanen heddṛen fell-aɣ s ẓẓur, qqaren belli nenna-d: Acuɣer ur 

nxeddem ara cceṛ iwakken ad d-iffeɣ lxiṛ? Imdanen am wigi uklalen lɛiqab n 
Sidi Ṛebbi. 

9 Amek ihi? Ɛni Nekni s wat Isṛail axiṛ n wiyaḍ? Xaṭi! Nniɣ-d yakan belli am wat 

Isṛail am leǧnas nniḍen, d aklan n ddnub meṛṛa. 

10 Akken yura di tektabt iqedsen: Ulac amdan aḥeqqi, ulac ula d yiwen, 

11 Yiwen ur ifhim, yiwen ur ittqellib ɣef Yillu, ffɣen akk i webrid, uɣalen d 

imejhal; 

12 ulac win ixeddmen lxiṛ, ulac ula d yiwen. 

13 Imawen-nsen ldin am iẓekwan, Ilsawen-nsen d ixeddaɛen. Ččuṛen d ssem 

am izerman. 

14 Imawen-nsen ččuṛen d ddeɛwat n cceṛ d teṛzeg. 

15 Iḍaṛṛen-nsen ttɣawalen iwakken ad ssizlen idammen; 

16 ansi ɛeddan ad ǧǧen axeṣṣar d nnger di lateṛ-nsen. 

17 Ur ssinen ara abrid n lehna; 

18 ur sɛin ara deg ul-nsen tugdi n Yillu. 

19 Neẓra belli ayen akk i d-iqqar uṣaḍuf, inna-t-id i wid illan seddaw leḥkem n 

uṣaḍuf iwakken imdanen meṛṛa ad zemmemen yimawen-nsen, ad ẓren belli d 
imednuben i llan zdat n Yillu. 

20 Ur izmir yiwen ad yili d aḥeqqi ɣer Sidi Ṛebbi imi i yexdem ayen i d-iqqar 

uṣaḍuf; axaṭer aṣaḍuf ittbeggin-d kan i wemdan belli d amednub i yella. 

21 Tura isbeggen-aɣ-d Yillu amek ara nuɣal d iḥeqqiyen zdat-s mbla ṭawrat. 

Ayagi yella di ṭawrat aked yedlisen n lenbeya. 

22 Illu iḥseb-aɣ d iḥeqqiyen imi numen s Ɛisa Lmasiḥ, 

23 axaṭer ulac lxilaf ger yemdanen imi denben meṛṛa, ttwaḥeṛmen si lɛaḍima n 

Yillu. 

24 Lameɛna s ṛṛeḥma-ines, irra-ten d iḥeqqiyen mbla lexlaṣ, s Ɛisa Lmasiḥ i 

ten-id-icufeɛ. 

25 D netta i d-ifka Yillu d asfel fell-aɣ iwakken s idammen-is yuzzlen, ad d-yawi 

leɛfu n ddnub i yemdanen meṛṛa ara yamnen yis. Akka i d-ibeggen Sidi Ṛebbi 
lḥeq-ines; axaṭer zik-nni, asmi akken i sen-iṣbeṛ, ur iɛuqeb ara imdanen ɣef 
ddnubat-nsen; 

26 ma d tura isken-d amek i ten-irra d iḥeqqiyen zdat-s, axaṭer ibɣa ad d-

ibeggen belli netta d aḥeqqi yerna ad irr d iḥeqqiyen wid akk ara yamnen s 
Ɛisa. 

27 Anda-tt sebba n zzux? Ulac! Axaṭer mačči s uṣaḍuf n lefɛayel ara nzux 

meɛna s uṣaḍuf n liman. 

28 Nekni neẓra amdan ad yuɣal d aḥeqqi zdat Ṛebbi s liman-ines mačči s 

lefɛayel n uṣaḍuf. 

29 Ɛni Illu, d Illu n wat Isṛail kan? Ur illi ara d Illu n leǧnas nniḍen? Ula d netni d 

Illu-nsen 

30 imi yiwen n Yillu i yellan; ad irr wid akk yumnen d iḥeqqiyen zdat-s, am wid 

iḍehṛen am wid ur neḍhiṛ. 

31 Ma nenna-d akka, mačči d lqima n uṣaḍuf i nebɣa a nesseɣli, meɛna d 

lqima-ines n ṣṣeḥ i s-nefka. 

Romans 4 

1 D acu ara d-nini ihi ɣef Ibṛahim, jeddit-neɣ? Amek i teḍra yid-s? 

2 Lemmer ittwaḥseb d aḥeqqi s lxiṛ yexdem, tili yesɛa sebba swayes ara izuxx, 

meɛna ur izmir ara ad izuxx zdat n Yillu. 

3 Akken yura di tira iqedsen: Ibṛahim yumen s Yillu, daymi i yettwaḥseb d 

aḥeqqi. 

4 Axeddam yuklal lexlaṣ-is, lexlaṣ-ines ur s-ittwiḥsib ara d lemzeyya meɛna d 

lḥeq-is. 

5 Akken daɣen win ur nettkil ara ɣef lxiṛ i yxeddem, meɛna yettkel ɣef Ṛebbi i 

yettarran amednub d aḥeqqi, ad ittwiḥseb d aḥeqqi ɣef ddemma n liman-is. 

6 Akka i yessefra Dawed ɣef wemdan i yḥetteb Yillu d aḥeqqi mbla ma 

yemmuqel ɣer lefɛayel-is: 

7 D iseɛdiyen wid iwumi ttwasemḥent seyyat-nsen, iwumi ttwamḥan ddnubat-

nsen! 

8 D aseɛdi wemdan iwumi ur iḥsib ara Sidi Ṛebbi ddnub-is! 

9 Lfeṛḥ-agi, yella i wid iḍehṛen kan neɣ illa daɣen i wid ur neḍhiṛ-ara? Nenna-d 

belli: Ṛebbi iḥseb Ibṛahim d aḥeqqi ɣef ddemma n liman-ines. 

10 Melmi ittwaḥseb Ibṛahim d aḥeqqi, uqbel ad yeḍheṛ neɣ armi yeḍheṛ? Mačči 

armi yeḍheṛ meɛna uqbel! 

11 Ṭṭhaṛa tusa-yas-d d ttbut, d ccama i d-isbeggnen belli Sidi Ṛebbi yerra-t d 

aḥeqqi ɣef ddemma n liman-ines uqbel ad iḍheṛ. S wakka Ibṛahim yuɣal d jedd 

n wid akk yumnen, i yettwaḥesben d iḥeqqiyen ɣer Sidi Ṛebbi ɣas ur ḍhiṛen 
ara. 

12 Yella daɣen d jedd n wid iḍehṛen, ur neqqim ara kan ɣer ṭṭhaṛa-nsen, meɛna 

tebɛen lateṛ n liman i yesɛa Ibṛahim uqbel ad iḍheṛ. 

13 Ayen i yewɛed Sidi Ṛebbi d lweṛt di ddunit i Ibṛahim aked dderya n dderya-s, 

ur s-t-iwɛid ara imi i yetbeɛ aṣaḍuf, meɛna Sidi Ṛebbi iḥseb-it d aḥeqqi ilmend 
n liman-ines. 

14 Lemmer d wid ittabaɛen aṣaḍuf ara iweṛten, ihi liman ur yesɛi ara lmeɛna, 

lweɛd n Sidi Ṛebbi yebṭel. 

15 Axaṭer d aṣaḍuf i d-ittawin urrif n Ṛebbi, lemmer ulac aṣaḍuf ur d-tettili ara 

tṛuẓi n uṣaḍuf. 

16 Lweɛd i d-ifka Sidi Ṛebbi i Ibṛahim, ibna ɣef liman iwakken ad yili d 

lemzeyya, lweɛd-agi ad ttekkin deg-s dderya n dderya-s mačči kan d wid 
iḍuɛen aṣaḍuf, lameɛna wid isɛan liman n Ibṛahim, netta yellan d jeddit-neɣ 
meṛṛa. 

17 Am akken yura: Sbeddeɣ-k iwakken ad tiliḍ d jedd n waṭas n leǧnas. Yuɣal 

d jeddit-neɣ zdat n Yillu swayes i yumen, Win i d-iḥeggun lmegtin, i d-ixelqen 
ayen ur nelli ara. 

18 Ɣas akken ur d-iqqim usirem, Ibṛahim yuṛǧa s lettkal d ameqran armi yuɣal d 

jedd n waṭas n yegduden akken i s-inna Sidi Ṛebbi: Akka ara tili dderya n 
dderya-k. 

19 Ur yefcil ara di liman mi ywala tafekka-s tulwa, imi i yessaweḍ qṛib meyya n 

iseggasen yerna qquṛen waskiwen n Saṛa. 

20 Ur t-ikcim ara ccekk si lqella n liman ɣef wayen i s-iwɛed Yillu, lameɛna 

isseǧhed-it liman dɣa yefka tamanegt i Yillu. 

21 Yettkel belli Illu yezmer a s-d-ifk ayen i s-iwɛed. 

22 Ɣef wannect-agi i t-iḥseb Sidi Ṛebbi d aḥeqqi. 

23 Mačči fell-as kan i yura di tira iqedsen: Yettwaḥseb d aḥeqqi, 

24 lameɛna fell-aɣ ula d nekni, imi numen s win i d-isseḥyan Ɛisa Ssid-nneɣ si 

ger lmegtin. 

25 Ittunefk ad immet ɣef ddemma n ddnubat-nneɣ, isseḥya-t-id Sidi Ṛebbi si 

ger lmegtin iwakken a nuɣal d iḥeqqiyen. 

Romans 5 

1 Tura imi nuɣal d iḥeqqiyen s liman, ters-d lehna gar-aɣ d Yillu s Ssid-nneɣ 

Ɛisa Lmasiḥ. 

2 Yis daɣen i nufa abrid s liman ɣer ṛṛeḥma-agi deg i nella tura. Lfeṛḥ-nneɣ, d 

asirem nesɛa belli a nttekki di lɛaḍima n Yillu. 

3 Ula di lmeḥnat, nettili di lfeṛḥ axaṭer neẓra lmeḥna tettawi-d ṣṣbeṛ, 

4 ṣṣbeṛ isseǧhad deg ujeṛṛeb, lǧehd deg ujeṛṛeb ittawi-d asirem. 

5 Asirem-agi ulac deg-s lexdeɛ, axaṭer leḥmala n Yillu teẓẓa deg ulawen-nneɣ 

s Ṛṛuḥ iqedsen i ɣ-d-ittunefken; 

6 asmi akken i ɣ-iɣleb ddnub ur s-nezmir ara, Lmasiḥ immut ɣef ddemma n 

imednuben di lweqt ilaqen. 

7 Iwɛeṛ i wemdan ad iqbel ad immet ɣef ddemma n uḥeqqi; ahat ad yili win ara 

iqeblen ad immet ɣef ddemma n wemdan yelhan; 

8 ma d Lmasiḥ, netta yemmut fell-aɣ mi akken nella d imednuben; s wakka i ɣ-

d-ibeggen Yillu leḥmala-ines. 

9 Imi nuɣal tura d iḥeqqiyen ɣer Sidi Ṛebbi s idammen n Lmasiḥ yuzzlen fell-

aɣ, yis daɣen ara nettusellek seg urrif n Sidi Ṛebbi. 

10 Asmi akken nella d iɛdawen-is, ifka-d Mmi-s iwakken s lmut-is a ɣ-

issemṣaleḥ yid-s. Tura imi nemṣalaḥ d Yillu, a nettusellek daɣen s tudert n 
Mmi-s. 

11 Mačči d ayagi kan, lameɛna tura lfeṛḥ-nneɣ atan deg Illu, s Ssid-nneɣ Ɛisa 

Lmasiḥ i ɣ-issemṣalaḥen tura yid-s. 

12 S wakka ihi, ddnub ikcem-d ɣer ddunit s yiwen wemdan, amdan-agi d 

Adem; ddnub-agi yewwi-d lmut, lmut tḥuza akk imdanen, axaṭer imdanen 
meṛṛa denben. 

13 Uqbel ad d-ifk Sidi Ṛebbi ṭawrat i Musa, ddnub illa yakan di ddunit; meɛna 

anida ulac aṣaḍuf, ulac lḥisab ɣef ddnub. 

14 Ɣas akka, si zzman n Adem armi d zzman n Musa lmut teḥkem ula ɣef 

yemdanen ur nɛuṣa ara Ṛebbi am akken i t-iɛuṣa Adem, netta yellan d lemtel 
n win ara d-yasen. 

15 Ur nezmir ara a nmetel ddnub n Adem ɣer lemzeyya d ṛṛeḥma n Yillu; Adem 

iɛuṣa Sidi Ṛebbi yiwet n tikkelt iwwi-d lmut i yemdanen meṛṛa, acḥal ihi 
meqqṛet akteṛ ṛṛeḥma n Sidi Ṛebbi i d-ittunefken i yemdanen s Ɛisa Lmasiḥ. 

16 Ṛṛeḥma-agi n Sidi Ṛebbi mačči am ddnub n yiwen wemdan. Axaṭer yiwen n 

ddnub iwwi-d lḥisab d lɛiqab, ma d ṛṛeḥma n Sidi Ṛebbi, tettekkes lḥisab d 
lɛiqab ɣef waṭas n ddnubat. 

17 Ma yella lmut teḥkem ɣef yemdanen meṛṛa s ddnub n yiwen wemdan, ihi 

wid iwumi d-tettunefk ṛṛeḥma d lḥeq, ad ḥekmen yerna ad idiren s Ɛisa 
Lmasiḥ. 

18 S wakka, ddnub n yiwen wemdan isseɣli-d lɛiqab ɣef yemdanen meṛṛa, 

akken daɣen lḥeq i yexdem yiwen wemdan, iwwi-d leslak i yessidiren imdanen 
meṛṛa. 

19 Ihi am akken aɛaṣi n yiwen wemdan, yerra aṭas n yemdanen d imednuben, 

akken daɣen ṭṭaɛa n yiwen wemdan terra aṭas n yemdanen d iḥeqqiyen. 

20 Aṣaḍuf iger-d iman-is iwakken ad d-ibeggen acḥal meqqer ddnub, lameɛna 

anda yekteṛ ddnub, ṛṛeḥma n Sidi Ṛebbi meqret akteṛ. 

21 S wakka ddnub iḥkem s lmut, ma d ṛṛeḥma n Sidi Ṛebbi teḥkem s lḥeq, 

tettawi ɣer tudert n dayem s Ɛisa Lmasiḥ Ssid-nneɣ. 

Romans 6 

1 Acu ara d-nini ihi? A nkemmel a nettɛici di ddnub iwakken ṛṛeḥma n Sidi 

Ṛebbi ad timɣur? 

2 Ala! Nekni i yemmuten deg wayen yeɛnan ddnub, amek ara nkemmel a 

nettɛici deg-s? 

3 Neɣ ur teẓrim ara belli nekni akk i yettwaɣeḍsen iwakken a neddukel d Ɛisa 

Lmasiḥ, nettwaɣḍes yid-s di lmut-is? 

4 S weɣḍas, nettwamḍel yid-s iwakken, nekni daɣen ad d-neḥyu akken i d-iḥya 

Lmasiḥ si ger lmegtin s tezmert n Ṛebbi, a nekcem di tudert tajdiṭ. 

5 Axaṭer ma necrek yid-s di lmut-is, a necrek daɣen yid-s di ḥeggu-ines. 

6 Ilaq-aɣ a nẓer belli amdan-nni i nella zik, immut, ittwasemmeṛ aked Lmasiḥ 

iwakken ad temmet tfekka yeččuṛen d ddnub, ur nettili ara d aklan n ddnub. 

7 Axaṭer win immuten islek si ddnub, 

8 imi nemmut aked Lmasiḥ, numen daɣen belli a nidir yid-s. 

9 Neẓra belli Lmasiḥ seg wasmi i d-iḥya si ger lmegtin, ur ittuɣal ara ad immet, 

lmut ur tezmir ara ad teḥkem fell-as. 

10 Axaṭer taluft n ddnub ifra-tt ɣef yiwet n tikkelt i dayem s lmut-is. Tura atan d 

lḥey, idder i Yillu. 

11 Ula d kenwi ḥesbet iman-nwen am akken temmutem ɣef wayen iɛnan 

ddnub, meɛna teddrem i Yillu di tdukkli aked Ɛisa Lmasiḥ. 

12 Tura ur ttaǧat ara ddnub ad iḥkem fell-awen, ur xeddmet ara ccehwat n 

tnefsit-nwen am zik. 

13 Ur ttaǧat ara iselqam n tfekkiwin-nwen ad ɣlin di ddnub, iwakken ad ixdem 

yis-sen cceṛ; lameɛna qeddmet iman-nwen i Yillu am wid i d-iḥyan si lmut 
iwakken ad tqeddcem fell-as ad txeddmem anagar lxiṛ. 

14 Ddnub ur ittuɣal ara ad iḥkem fell-awen axaṭer ur tellim ara seddaw n 

uṣaḍuf lameɛna seddaw n ṛṛeḥma n Sidi Ṛebbi. 

15 Acu ara d-nini ihi? A neǧǧ ddnub ad iḍebbeṛ fell-aɣ tura imi nella seddaw n 

ṛṛeḥma n Sidi Ṛebbi mačči seddaw n uṣaḍuf? A ɣ-imneɛ Ṛebbi seg wannect-
agi! 

16 Ur teẓrim ara belli ma tuɣalem d aklan n yiwen iwakken ad iḍebbeṛ fell-

awen, ilaq a s-taɣem awal ama d ddnub ittawin ɣer lmut ama d ṭṭaɛa n Ṛebbi 
yettawin ɣer tudert taḥeqqit. 

17 Lameɛna a neḥmed Illu imi zik tellam d aklan n ddnub, ma tura tḍuɛem s 

wulawen-nwen awal i tlemdem. 

18 Tettusellkem-d si ddnub tuɣalem d aklan n lḥeq. 

19 Tura a wen-d-hedṛeɣ s lɛeqliya-nwen iwakken ad tfehmem axaṭer annect-

agi yewɛeṛ i lefhama. Am akken tsellmem iman-nwen zik d aklan i lɛaṛ 
iwakken ad txedmem lɛaṛ, tura sellmet iman-nwen d aklan i lḥeq d ṣṣwab 
iwakken ad teṣfu tudert-nwen. 

20 Asmi tellam d aklan n ddnub texḍam i lḥeq. 

21 Acu i trebḥem s lecɣal-nni swayes i tessetḥam tura, lecɣal-nni i yettawin ɣer 

lmut. 

22 Tura tettwaselkem si ddnub, tuɣalem d iqeddacen n Yillu, lfayda-nwen d tikli 

deg webrid yeṣfan aked tudert n dayem. 

23 Axaṭer lexlaṣ n ddnub d lmut, meɛna tukci n Yillu, d tudert n dayem di Ɛisa 

Lmasiḥ Ssid-nneɣ. 

Romans 7 

1 Ay atmaten ur teẓrim ara belli aṣaḍuf iḥkem ɣef wemdan skud mazal-it 

idder? Heddṛeɣ-d akka i wid yessnen aṣaḍuf. 

2 A wen-d-fkeɣ yiwen n lemtel: Tameṭṭut tettwarez ɣer wergaz-is s uṣaḍuf skud 

mazal-it idder, meɛna ma yemmut wergaz-is iserreḥ-as uṣaḍuf ma tebɣa ad 
tɛiwed zzwaǧ; 

3 ma tuɣ wayeḍ skud mazal argaz-is idder, ittusemma tezna; meɛna ma 

yemmut wergaz-is iserreḥ-as uṣaḍuf ad tɛiwed zzwaǧ, ayagi ur ittusemma ara 
d leḥṛam. 

4 Ula d kenwi ay atmaten, temmutem ɣef wayen iɛnan aṣaḍuf s lmut n Lmasiḥ, 

akken ad teṭṭfem deg win i d-iḥyan si ger lmegtin iwakken ad txedmem ayen i 
yɛeǧben i Yillu. 

5 Axaṭer d aṣaḍuf i d-isbeggnen amek i ntteddu s lebɣi n tnefsit-nneɣ d 

ccehwat-nneɣ n diri; d netta daɣen i d-isbeggnen amek ixdem ddnub-agi deg-
neɣ, armi i ɣ-iṣṣaweḍ ɣer lmut. 

6 Lameɛna tura nettusellek seg uṣaḍuf imi nettusemma nemmut ɣef wayen 

iɛnan aṣaḍuf-nni i ɣ-yurzen, s wakka i nezmer tura a nḍuɛ Sidi Ṛebbi s lɛeqliya 
tajdiṭ n Ṛṛuḥ iqedsen, mačči am zik s lɛeqliya-nni taqdimt mi nella seddaw n 
uṣaḍuf. 

7 Acu ara d-nini ihi, ɛni aṣaḍuf deg-s ddnub? Xaṭi! Lameɛna lemmer ulac 

aṣaḍuf tili ur ttissineɣ ara d acu i d ddnub. Axaṭer lemmer ur d-inni ara uṣaḍuf: 
ur ṭṭamaɛ ara, tili ur ẓriɣ ara belli ṭṭmeɛ d leḥṛam? 

8 Ddnub ifuṛes tagnitt s lameṛ n uṣaḍuf; isnulfa-d deg-i mkul ṣṣenf n ṭṭmeɛ n 

diri; axaṭer mbla aṣaḍuf ur d-ittban ara d acu i d ddnub. 

9 Zik, asmi ulac aṣaḍuf lliɣ ttɛiciɣ s nneya, mi d-iffeɣ lameṛ n uṣaḍuf, ddnub 

yuki-d deg-i, yeṣṣaweḍ-iyi ɣer lmut. 

10 S wakka, lameṛ i ylaqen a yi-ssiweḍ ɣer tudert, iwwi-yi ɣer lmut 

11 axaṭer ddnub yufa abrid iɣuṛṛ-iyi s lameṛ, yewwi-yi yis ɣer lmut. 

12 Ihi, aṣaḍuf deg iman-is iṣfa, lumuṛat illan deg-s ṣfan, lhan yerna d lḥeq. 

13 Ɛni yuɣal-iyi wayen ilhan d sebba n lmut? Xaṭi! D ddnub i yi-ṣṣawḍen ɣer 

lmut s wayen ilhan, iwakken s lameṛ, ad d-tban acḥal meqqṛet tezmert n 
ddnub. 

14 Neẓra belli aṣaḍuf ittunefk-d s Ṛṛuḥ n Sidi Ṛebbi. Ma d nekk, d amdan kan i 

lliɣ yerna imlek-iyi ddnub. 

15 Ur ẓriɣ ara acu i xeddmeɣ, ayen bɣiɣ a t-xedmeɣ ur t-xeddmeɣ ara lameɛna 

d ayen akken keṛheɣ i xeddmeɣ. 

16 Ma yella ayen i xeddmeɣ d ayen akken ur bɣiɣ ara a t-xedmeɣ, tḥeqqeqeɣ 

belli aṣaḍuf ilha. 

17 Tura ihi mačči d nekk i yxeddmen ayagi, meɛna d ddnub izedɣen deg-i. 

18 Axaṭer ẓriɣ belli ayen ilhan ur izdiɣ ara deg-i nekk illan d amdan. ɣas akken 

ibɣa wul-iw ad ixdem lxiṛ, nekk ur zmireɣ ara a t-xedmeɣ, 

19 axaṭer ur ssawḍeɣ ad xedmeɣ lxiṛ i bɣiɣ, meɛna d cceṛ ur bɣiɣ ara i 

xeddmeɣ; 

20 ma yella xeddmeɣ ayen ur bɣiɣ ara ihi mačči d nekk i t-ixeddmen meɛna d 

ddnub-nni izedɣen deg-i. 

21 Ihi atan wayen fehmeɣ deg iman-iw: Mkul mi ara bɣuɣ ad xedmeɣ lxiṛ ad 

afeɣ d cceṛ kan iwumi zemreɣ. 

22 Deg ul-iw ḥemmleɣ aṣaḍuf n Yillu, 

23 meɛna ttafeɣ deg iman-iw yiwen n uṣaḍuf nniḍen ittnaɣen d uṣaḍuf wukud 

temtafaq lefhama-yinu, yerra-yi d ameḥbus n uṣaḍuf n ddnub illan deg-i. 

24 A nekk yellan d ameɣbun! Anwa ara yi-d-issuksen si tfekka-agi i yettawin 

ɣer lmut? 

25 A neḥmed Illu, s Ɛisa Lmasiḥ Ssid-nneɣ! S wakka ihi, s lefhama-inu ḍuɛeɣ 

aṣaḍuf n Yillu, meɛna s ṭṭbiɛa n wemdan ḍuɛeɣ aṣaḍuf n ddnub. 

Romans 8 

1 Ihi ass n lḥisab ulac lɛiqab ɣef wid yumnen s Ɛisa Lmasiḥ. 

2 Axaṭer aṣaḍuf n Ṛṛuḥ n tudert di Ɛisa Lmasiḥ isellek-iyi seg uṣaḍuf n ddnub 

aked lmut. 

3 Ṭawrat n Musa ur tezmir ara ad teɣleb ddnub axaṭer ṭṭbiɛa-nneɣ tekkes-as 

tazmert. Ayen akken ur tezmir ara ṭawrat n Musa a t-texdem, d ayen i yexdem 
Yillu mi d-iceggeɛ Mmi-s s ṣṣifa n wemdan, i d-yusan s tfekka am tin n 
yemdanen illan meṛṛa d imednuben, iwakken ad ifk iman-is d asfel swayes ara 
yeḥkem ɣef ddnub i ten-izedɣen. 

4 S wakka ihi ara yettwikkemmel deg-neɣ wayen i d-tenna ṭawrat n Musa, 

nekni yettɛicin s tezmert n Ṛṛuḥ iqedsen mačči s ṭṭbiɛa-nneɣ. 

5 Wid ittɛicin s ṭṭbiɛa n wemdan ttqelliben kan ɣef wayen iɛnan lebɣi n wemdan, 

ma d wid ittɛicin s Ṛṛuḥ iqedsen ttqelliben ɣef wayen iɛnan lebɣi n Ṛṛuḥ 
iqedsen. 

6 Wid ittɛicin s ṭṭbiɛa n wemdan tteddun ɣer lmut, ma d wid ittɛicin s lebɣi n 

Ṛṛuḥ iqedsen tteddun ɣer tudert d lehna. 

7 Axaṭer wid ittabaɛen lebɣi n wemdan uɣalen d iɛdawen n Yillu, imi ur ḍuɛen 

ara aṣaḍuf-ines, axaṭer ṭṭbiɛa n wemdan ur tezmir ara ad tḍuɛ aṣaḍuf n Yillu. 

8 Wid temlek ṭṭbiɛa-nsen ulamek ara ɛeǧben i Yillu. 

9 Ma d kenwi mačči s ṭṭbiɛa n wemdan i tetteddum lameɛna tetteddum s lebɣi 

n Ṛṛuḥ iqedsen axaṭer Ṛṛuḥ n Yillu izdeɣ deg-wen. Win deg ur izdiɣ ara Ṛṛuḥ 
n Lmasiḥ ur illi ara d ayla-s. 

10 Ma yella Lmasiḥ deg-wen, ɣas ad temmet tfekka ɣef sebba n ddnub, ṛṛuḥ-

nwen ad yidir ɣef ddemma n lḥeq. 

11 Ma yezdeɣ deg-wen Ṛṛuḥ n Sidi Ṛebbi i d-isseḥyan Sidna Ɛisa si ger 

lmegtin, win i d-isseḥyan Sidna Ɛisa si ger lmegtin, izmer daɣen s Ṛṛuḥ-is 
izedɣen deg-wen, ad d-irr tudert i tfekka-nwen ara yemten. 

12 S wakka ihi ay atmaten lebɣi n ṭṭbiɛa-nneɣ ur iṭebbiṛ ara fell-aɣ tura iwakken 

a nexdem lebɣi-ines. 

13 Ma yella tettɛicim s lebɣi n tfekka-nwen atan ad temtem, lameɛna ma 

tɣelbem lebɣi n ṭṭbiɛa-nwen s Ṛṛuḥ iqedsen, ad tidirem. 

14 Axaṭer wid itteddun s Ṛṛuḥ n Yillu, d arraw n Yillu. 

15 Ṛṛuḥ i wen-d-ittunefken mačči d Ṛṛuḥ ara ken-irren d aklan iwakken ad 

tɛicem di tugdi, meɛna d Ṛṛuḥ iqedsen i ken-irran d arraw n Ṛebbi, yis i 
nezmer a nessiwel i Sidi Ṛebbi: A babat-nneɣ! 

16 D Ṛṛuḥ n Sidi Ṛebbi s yiman-is i d-iwekkden i ṛṛuḥ-nneɣ belli nekni d arraw n 

Yillu. 

17 Ihi ma yella d arraw-is i nella, d nekni daɣen i d iwṛiten: D iwṛiten n Yillu, d 

iwṛiten aked Lmasiḥ, meɛna ma nenɛettab yid-s, iwakken a nili daɣen yid-s di 
tmanegt-is. 

18 Ihi leɛtab i nesɛedday tura, ur nezmir ara a t-nmettel ɣer tmanegt ara d-

ibeggen Sidi Ṛebbi deg-neɣ. 

19 Taxelqit meṛṛa tḥar melmi ara d-banen warraw n Yillu. 

20 Axaṭer taxelqit teɣli seddaw leḥkem n lbaṭel, mačči s lebɣi-ines, lameɛna s 

lebɣi n win i tt-isseɣlin. 

21 Meɛna taxelqit-agi tessaram ad tettwisellek si twaɣit i tt-isfesden, iwakken 

ad tekki di lɛaḍima n tlelli n warraw n Yillu. 

22 Neẓra tura belli taxelqit meṛṛa tenɛettab, tettnazaɛ am tmeṭṭut iṭṭfen addud. 

23 Mačči d taxelqit kan, meɛna ula d nekni yesɛan Ṛṛuḥ iqedsen, yellan d amur 

amezwaru n tikciwin i ɣ-iwɛed Sidi Ṛebbi, nettnazaɛ deg iman-nneɣ di leɛḍil a 
ɣ-yerr Yillu d arraw-is, feddu n tfekka-nneɣ. 

24 Axaṭer leslak-nneɣ d ayen i nessaram; ma yella nesɛa ayen i nessaram, 

ayagi mačči d asirem: Anwa ara yessirmen ayen isɛa? 

25 Meɛna ma nessaram ayen ur nesɛi, nettṛaǧu-t s ṣṣbeṛ. 

26 Akken daɣen Ṛṛuḥ iqedsen ittas-d ad ɣ iɛiwen nekni ixuṣṣen di tezmert, 

axaṭer ur nessin ara a neẓẓal akken ilaq; lameɛna Ṛṛuḥ iqedsen s yiman-is 
ideɛɛu ɣer Ṛebbi ɣef ddemma-nneɣ, s nnehtat ur izmir yimi a tent-d-yini s 
imeslayen; 

27 imiren Illu yessnen ulawen, iẓra d acu i yessutur Ṛṛuḥ iqedsen, imi s lebɣi n 

Yillu i ydeɛɛu ɣef wid ixtaṛ. 

28 Neẓra belli Illu issufuɣ kullec ɣer lxiṛ i wid i t-iḥemmlen, wid ixtaṛ s lebɣi-ines. 

29 Axaṭer wid akk i yextaṛ Sidi Ṛebbi si zik, iqsed si tazwara a ten-irr am Mmi-s 

iwakken Mmi-s-agi ad yili d amenzu n waṭas n watmaten. 

30 Wid i yextaṛ Sidi Ṛebbi si zik, d wid iwumi i d-issawel; wid-nni iwumi 

yessawel irra-ten d iḥeqqiyen zdat-s, wid irra d iḥeqqiyen ifka-yasen amkan di 
tmanegt-is. 

31 Acu ara d-nernu ihi? Ma yella Illu yid-neɣ, anwa ara yilin mgal-nneɣ? 

32 Netta iqeblen ad isebbel Mmi-s ɛzizen, ifka-t d asfel fell-aɣ meṛṛa, amek ur 

ɣ-d-ittak ara daɣen kullec yid-s? 

33 Anwa ara iccetkin ɣef wid ixtaṛ Yillu? D Illu i ten-ittaran d iḥeqqiyen! 

34 Anwa i yzemren ad iḥkem fell-asen? Ɛisa Lmasiḥ d win immuten yerna iḥya-

d si ger lmegtin, yuli ɣer tama tayeffust n Yillu iwakken ad icafeɛ fell-aɣ! 

35 Anwa i yzemren a ɣ-ifṛeq ɣef leḥmala n Lmasiḥ? Ɛni d ddiq neɣ d cedda, d 

leqheṛ neɣ d laẓ, d leɛra neɣ d ayen issaggaden neɣ d ajenwi? 

36 Am akken yura di tektabt n Ihellilen: ɣef ddemma-inek a Sidi Ṛebbi i 

nettqabal lmut yal ass, ḥesben-aɣ am ulli i ttawin ɣer tmezliwt. 

37 Meɛna deg wannect-agi meṛṛa d nekni i yɣelben s Lmasiḥ i ɣ-iḥemmlen. 

38 Axaṭer ttekleɣ belli ulac ayen i yzemren a ɣ-ifṛeq ɣef leḥmala n Yillu, di Ɛisa 

Lmasiḥ Ssid-nneɣ: Ama d lmut neɣ d tudert, ama d lmalayek, ama d 
tigeldiwin, ama d leḥwayeǧ n tura neɣ d tid ara d-yasen, ama d ayen ɛlayen, 
ama d ayen lqayen, ama d tizemmar n igenwan neɣ d tid n lqaɛa neɣ ayen 
akk yellan di txelqit. 

Romans 9 

1 A wen-d-iniɣ tidett, nekk iteddun deg ubrid n Lmasiḥ, ur skiddibeɣ ara; lxaṭer-

iw icehhed-d ɣef wayagi s Ṛṛuḥ iqedsen i yi-sedduyen: 

2 leḥzen d uɣilif zgan deg ul-iw. 

3 Zemreɣ ad qebleɣ ad ttuneɛleɣ neɣ ad ttuḥeṛṛmeɣ ɣef Lmasiḥ ɣef ddemma n 

watmaten-iw aked lumma-inu; 

4 netni at Isṛail i yextaṛ Sidi Ṛebbi d agdud-is ifka-yasen-d lɛaḍima, yexdem 

yid-sen leɛqud, ifka-yasen-d ṭawrat d weɛbad yerna-yasen-d lemɛahdat. 

5 Seg-sen i d-ffɣen lejdud-nneɣ i yellan d iqeddacen imezwura n Sidi Ṛebbi, 

ula d Lmasiḥ seg-sen i d-iffeɣ mi d-ilul s ṣṣifa n wemdan, netta i yellan sennig 
kra wayen yellan, d Illu yettwaḥemden i dayem. Amin! 

6 Acu ara d-nini? Illu yendem deg wawal-is? Xaṭi! Meɛna mačči d wid meṛṛa i 

d-ilulen seg jeddit-neɣ Isṛail i yellan n wat Isṛail i yextaṛ Sidi Ṛebbi. 

7 Daɣen mačči d wid meṛṛa i d-iǧǧa Ibṛahim i yellan d arraw-is n tidett, axaṭer 

Sidi Ṛebbi inna-yas-d: Seg Isḥaq ara d-teffeɣ dderya i k-weɛdeɣ. 

8 S wakka ihi nezmer ad d-nini mačči d dderya i d-ilulen s lebɣi n wemdan i 

yellan d arraw n Yillu, meɛna d wid i d-ilulen s wakken illa lweɛd n Yillu ara 
yettwiḥesben d ccetla. 

9 Axaṭer atnan imeslayen swayes i yɛuhed Sidi Ṛebbi: Ad d-uɣaleɣ aseggas i 

d-iteddun di lweqt-agi, Saṛa ad d-tesɛu aqcic. 

10 Mačči d ayagi kan: Arraw n Rbiḥa daɣen i yellan d akniwen, sɛan yiwen n 

babat-sen i yellan d jeddit-neɣ Isḥaq. 

11 Meɛna imi Illu ittextiṛi imdanen mačči ɣef ddemma n lecɣal-nsen meɛna 

akken illa lebɣi-s d usiwel-ines; mazal urɛad i d-lulen warraw n Rbiḥa, ur 
xdimen cceṛ, ur xdimen lxiṛ, mi s-d-inna Sidi Ṛebbi: Amenzu deg warraw-im 
ad yuɣal d aqeddac ɣef umecṭuḥ. 

13 Akken i yura daɣen deg umkan nniḍen n tira iqedsen: Ḥemmleɣ Yeɛqub, 

keṛheɣ Icaw. 

14 D acu ara d-nini deg wannect-a? Ɛni Illu ixeddem lbaṭel? D lmuḥal! 

15 Axaṭer inna-yas i Musa: Ad d-sserseɣ ṛṛeḥma-inu ɣef win i bɣiɣ, ad ḥunneɣ 

daɣen ɣef win i bɣiɣ. 

16 Lbaṛaka n Sidi Ṛebbi ur d-tettas ara s lefɛayel n wemdan ama yuzzel ama 

yeqqim meɛna kullec ittas-d sɣur Illu i d-ittaken ṛṛeḥma-ines akken ibɣa. 

17 Anda nniḍen di tira iqedsen Sidi Ṛebbi yenna i Ferɛun agellid n Maṣer: 

Sbeddeɣ-k d agellid ameqran iwakken ad d-sbeggneɣ tazmert-iw deg-k, s 
wakka di ddunit meṛṛa ad issinen belli d nekk i d Illu. 

18 Akka ihi, Sidi Ṛebbi yesrusu-d ṛṛeḥma-s ɣef win ibɣa, isɣaṛay daɣen ul n win 

ibɣa. 

19 Ahat ad yili win ara d-yinin: Imi akka i yella lḥal, acu i mazal ittlummu deg-

neɣ? Anwa i yzemren a t-iɛaṣi? 

20 D anwa-k ihi ay amdan, iwakken ad tnamreḍ Illu? Ɛni tezmer tecmuxt 

ittwameslen ad tini i win i tt-imeslen acuɣer i yi-tmesleḍ s ṣṣifa-yagi? 

21 Ɛni amessal ur yelli ara d bab n talaxt, iwakken ad d-issufeɣ s yiwet n teqṛist 

tacmuxt i wayen ifazen tayeḍ i wayen icemten? 

22 Ɛni ur izmir ara Yillu ad d-ibeggen urrif-is aked tezmert-is? Iɣaḍ-ik lḥal ma 

yella yeṣbeṛ s ṣṣbeṛ ameqran i wid yuklalen urrif-is yerna teddun ɣer nnger? 

23 Deg wannect-agi, Sidi Ṛebbi yebɣa ad d-isbeggen acḥal meqret tmanegt-is i 

nekni i ɣef iḥunn, i yhegga si zik iwakken a nili yid-s di tmanegt-is; 

24 nekni iwumi i d-issawel Sidi Ṛebbi mačči seg wat Isṛail kan, meɛna ula si 

ger leǧnas nniḍen; 

25 akken i t-d-inna Sidi Ṛebbi di tektabt n nnbi Huceɛ: Lǧens-nni ur nelli ara d 

agdud-iw, a s-semmiɣ agdud-iw, win akken ur nettwaḥemmel ara, a s-semmiɣ 
win ɛzizen fell-i. 

26 Anda akken i sen-qqaren: Ur tellim ara d agdud n Sidi Ṛebbi, dinna ara 

ttusemmin d arraw n Yillu yeddren. 

27 Si lǧiha-s, nnbi Iceɛya icar-d ɣef wayen iɛnan agdud n wat Isṛail: ɣas ad 

ketṛen wat Isṛail am ṛṛmel ɣef yiri n lebḥeṛ, kra deg-sen kan ara yettuselken. 

28 Axaṭer Sidi Ṛebbi ur ittɛeṭṭil ara ad ixdem di ddunit ayen akken i d-inna deg 

wawal-is. 

29 Yura di tira iqedsen: Lemmer Sidi Ṛebbi n tzemmal ur ɣ-d-iǧǧi ara kra seg 

wegdud-nneɣ, tili nuɣal am temdint n Sudum, ad teḍru yid-neɣ am temdint n 
Gumuṛ inegren. Ayagi yenna-t-id nnbi Iceɛya uqbel ad d-iḍru. 

30 D acu ara d-nini ihi? Igduden nniḍen ur nettnadi ara ɣef lḥeq uɣalen d 

iḥeqqiyen zdat Sidi Ṛebbi, uɣalen d iḥeqqiyen imi umnen yis. 

31 Ma d at Isṛail yettnadin ad uɣalen d iḥeqqiyen s uṣaḍuf, ur wwiḍen ara ɣer 

lmeqsud-nsen s uṣaḍuf. 

32 Acuɣer? Axaṭer ur qellben ara ad ɛeǧben i Sidi Ṛebbi s liman, meɛna netni 

ɣilen ad uɣalen d iḥeqqiyen s lefɛayel-nsen. Mmugren-d adɣaɣ i sen-illan d 
ugur, isseɣli-ten. 

33 Am akken yura di tektabt iqedsen: Atan ad sserseɣ ɣef wedrar n Siyun 

adɣaɣ, d adɣaɣ i ɣef ikkat wugur, d aẓru yesseɣlayen, meɛna win yumnen yis 
werǧin ad inneḥcim. 

Romans 10 

1 Ay atmaten, ayen i ttmenniɣ deg ul-iw, d leslak n wat Isṛail meṛṛa, acḥal i 

ssutreɣ deg Illu ɣef ddemma-nsen iwakken ad ttuselken. 

2 Axaṭer zemreɣ ad cehdeɣ fell-asen belli ẓewṛen, bɣan ad ɛeǧben i Yillu 

meɛna txuṣṣ-iten tmusni. 

3 Imi ur ḥsiben ara lḥeq i d-ittasen sɣur Yillu yerna ttnadin ad sbedden lḥeq-

nsen iman-nsen, ur ḍuɛen ara lḥeq i d-ittasen sɣur Yillu; 

4 axaṭer lmeqsud n ṭawrat d Lmasiḥ, iwakken kra n win yumnen ad yuɣal d 

aḥeqqi. 

5 Atah wayen yura Musa ɣef lḥeq i d-ittekken si ṭawrat: Amdan ara ixedmen 

ayen i d-tenna ṭawrat, ad yidir yis. 

6 Lameɛna atah wamek ittmeslay lḥeq i d-ittasen si liman: Ur qqar ara deg ul-

inek anwa ara yalin ɣer igenni; amakken tebɣiḍ ad d-tesserseḍ Lmasiḥ 
syenna. 

7 Neɣ anwa ara iṣubben ɣer laxeṛt? Amakken ur d-iḥyi ara Lmasiḥ si ger 

lmegtin. 

8 Acu i d-teqqar ihi? Awal n tudert atan ɣur-k, deg imi-k d ul-ik. Awal-agi d awal 

n liman, d awal i nettbecciṛ. 

9 Ma tcehdeḍ s yimi-k belli Ɛisa d Ssid, ma tumneḍ deg ul-ik belli isseḥya-t-id 

Yillu si ger lmegtin, atan ad tettuselkeḍ. 

10 Axaṭer ma yella tumneḍ seg ul, Sidi Ṛebbi ad ak-iḥseb d aḥeqqi; ma 

tcehdeḍ s yimi-k ad tettuselkeḍ. 

11 Akken i t-d-nnant tira iqedsen: Kra n win yumnen yis werǧin ad inneḥcim. 

12 Ihi ulac lxilaf ger wat Isṛail aked wid ur nelli ara n wat Isṛail; yiwen n Ṛebbi 

akk i sɛan, netta i d-ittaken mbla ceḥḥa i wid akk ineddhen ɣur-s. 

13 Axaṭer yura: Kra n win ara yedɛun s yisem n Sidi Ṛebbi ad ittusellek. 

14 Amek ara dɛun ɣur-s ma yella ur uminen ara yis? Amek ara amnen ma yella 

ur slin ara yis? Amek daɣen ara slen yis ma ulac win i sen-ihedṛen fell-as? 

15 Amek ara yilin wid ara d-ihedṛen fell-as ma yella ur ttuceggɛen ara? Akken 

yura di tira iqedsen: Acḥal ilha mi ara nwali teddun-d ɣur-neɣ wid ittbecciṛen 
Lexbaṛ n Lxiṛ. 

16 Lameɛna ur qbilen ara meṛṛa Lexbaṛ-agi n Lxiṛ. Nnbi Iceɛya yenna daɣen: A 

Sidi Ṛebbi, anwa i yumnen s wayen i nberreḥ? 

17 S wakka liman ittas-d seg wayen i nsell iɛnan awal n Lmasiḥ. 

18 Lameɛna ad d-iniɣ: Ɛni ur slin ara? Xaṭi slan! Ṣṣut-nsen inuda ddunit meṛṛa, 

lehduṛ-nsen wwḍen ɣer yixfawen n ddunit. 

19 Meɛna ad d-iniɣ: Ɛni ur ẓrin ara wat Isṛail? Lameɛna d Musa i d-ixebbṛen d 

amezwaru sɣur Sidi Ṛebbi mi d-inna: A wen-d-ssekkreɣ tismin ɣef win ur nelli 
ara d agdud; ad kun-id-yas wurrif ɣef wegdud ur nesɛi lefhama. 

20 Nnbi Iceɛya yessaweḍ armi yenna: Ufan-iyi wid ur nennuda ara fell-i, 

sbeggneɣ-d iman-iw i wid ur nqelleb ara a yi-issinen. 

21 Meɛna ɣef wat Isṛail inna: Ḍelqeɣ ifassen-iw ṭul n wass ɣer wegdud i yi-

ixulfen, i yi-iɛuṣan. 

Romans 11 

1 Ad iniɣ: Ɛni Illu inkeṛ agdud-is? Xaṭi! Imi nekk s yiman-iw n wat Isṛail, si 

dderya n Ibṛahim, seg wedrum n Benyamin. 

2 Illu ur inkiṛ ara agdud-is i yextaṛ si zik. Ur teẓrim ara d acu i d-qqarent tira 

iqedsen, asmi i yeccetka nnbi Ilyas i Yillu ɣef wat Isṛail? Yenna: 

3 A Sidi Ṛebbi! Nɣan lenbeya i d-tceggɛeḍ, hudden idebdaren anda i k-d-

ttqeddimen lɣaci iseflawen, anagar nekk i d-iqqimen yerna ttnadin a yi-nɣen! 

4 Lameɛna atah wamek i s-d-irra Sidi Ṛebbi: Xtaṛ-aɣ-d i yiman-iw sebɛa alaf n 

yergazen ur nseǧǧed ara zdat lmeṣnuɛ Baɛl. 

5 Akka daɣen, di lweqt-agi i deg nella tura, llan kra seg wat Isṛail i yeṭṭfen deg-

s, d wid i yextaṛ Sidi Ṛebbi, s ṛṛeḥma-ines. 

6 Mačči ɣef ddemma n lefɛayel-nsen i ten-ixtaṛ meɛna s ṛṛeḥma-ines. Neɣ 

mulac ma yella s lefɛayel i yettextiṛi Sidi Ṛebbi, ṛṛeḥma-ines ur tettusemma 
ara d ṛṛeḥma. 

7 Amek ihi? Ayen i nudan wat Isṛail ur t-wwiḍen ara, anagar wid i yextaṛ Sidi 

Ṛebbi i t-iwwḍen; ma d wiyaḍ qquṛen wulawen-nsen. 

8 Akken yura di tektabt iqedsen: Iqfel Yillu lɛeqliya-nsen, allen-nsen ur ttwalint 

ara, imeẓẓuɣen-nsen ur sellen ara, ar ass-agi. 

9 Ula d Dawed inna: Imensi n tmeɣṛiwin-nsen a sen-yuɣal d tasraft anda ara 

ɣlin, d acebbak ara d-isseɣlin fell-asen lɛiqab uklalen. 

10 Ad d-iɣli ṭṭlam ɣef wallen-nsen iwakken ur ttwalin ara, lqedd-nsen ad iknu i 

dayem! 

11 Acu ara d-iniɣ ihi? Ɛni at Isṛail ɣlin iwakken ur ttuɣalen ara ad d-kkren? Xaṭi! 

Lameɛna s tuccḍa-nsen i wwḍen leǧnas nniḍen ɣer leslak. D annect-agi i d-
issekkren tismin i wat Isṛail. 

12 Ma yella tuccḍa-nsen tesserbeḥ at ddunit, teṣṣaweḍ-iten ɣer leslak, ma 

yella lexṣara-nsen tewwi-d rrbeḥ i yegduden nniḍen, ihi acḥal meqret lbaṛaka 
ara d-iffɣen seg-sen mi ara d-uɣalen ɣer webrid n Sidi Ṛebbi, iwakken ad 
ttuselken. 

13 A wen-iniɣ i kenwi, a leǧnas: Nekk illan d amceggeɛ i leǧnas, fkiɣ ccan i 

leqdic-iw, 

14 iwakken ma yella wamek, ad d-ssekkreɣ tismin i watmaten-iw n wat Isṛail, 

ahat ad ttuselken kra deg-sen. 

15 Axaṭer ma yella aɛzal n wat Isṛail isemṣalaḥ leǧnas nniḍen aked Sidi Ṛebbi, 

acu ara yeḍrun ihi mi ara d-uɣalen netni ɣer webrid n Sidi Ṛebbi? Ad yili am 
akken d ḥeggu i d-ḥyan si ger lmegtin! 

16 Ma yella awren i tettqeddimem i Sidi Ṛebbi yeṣfa, ula d arukti yeṣfa; ma 

yella iẓuran n ttejṛa ṣeḥḥan, ifurkawen daɣen ad ilin ṣeḥḥan. 

17 Akka i teḍra d wat Isṛail: Kra n tseḍwa ttwagezment si tzemmurt, kečč a win 

ur nelli ara n wat Isṛail, illan d aḥeccad, tettwaleqmeḍ deg umkan-nsent; ma 
yella tettekkiḍ deg iẓuran n tzemmurt d zzit-is, 

18 ur ilaq ara ad tḥeqṛeḍ tiseḍwa-nni yettwagezmen. Ḥader iman-ik ɣef zzux, 

axaṭer mačči d kečč i yeṭṭfen aẓar meɛna d aẓar i k-iṭṭfen. 

19 Ad d-tiniḍ ihi: ttwagezment kra n tseḍwa iwakken ad ttuleqmeɣ nekkini. 

20 Ayagi d tidett; netni ttwagezmen axaṭer ur uminen ara, ma d kečč teṭṭfeḍ 

amkan-nsen imi tumneḍ. Ur seɛɛu ara zzux, meɛna sɛu tugdi! 

21 Axaṭer akken ur iqal ara Yillu tiseḍwa n laṣel, ur k-ittqil ara ula d kečč. 

22 Meyyez ihi acḥal ḥnin Yillu, d wacḥal daɣen iwɛeṛ: Lewɛaṛa ɣer wid iɣlin, ma 

d leḥnana ɣer ɣur-k ma teṭṭfeḍ di leḥnana-agi, neɣ mulac ula d kečč ad 
tettwigezmeḍ. 

23 Ula d at Isṛail ma ur kemmlen ara di leǧhel-nsen, zemren ad ttuleqmen, 

axaṭer Illu d anezmar iwakken a sen-iɛiwed aleqqem. 

24 Ma yella kečč i d-ittwagezmen seg uḥeccad, tettuleqmeḍ ɣef tzemmurt n 

lɛali ɣas akken d aḥeccad i telliḍ, acḥal ihi i sen-ishel i netni yellan d tiseḍwa n 
tzemmurt iwakken ad uɣalen ad ttuleqmen ɣef tzemmurt-nsen. 

25 Ur bɣiɣ ara ay atmaten ad tettwiffer fell-awen lbaḍna-agi, iwakken ur 

tḥettbem ara iman-nwen d wid issnen. Kra seg wat Isṛail, sseɣṛen ulawen-
nsen ɣef wawal n Sidi Ṛebbi yerna akka ara kemmlen di taɣaṛt-nsen alamma 
yewweḍ leslak i leǧnas meṛṛa. 

26 Imiren ad ttuselken wat Isṛail irkul asmi ara d-iḍru wayen i d-nnant tira 

iqedsen: Ad d-iffeɣ umsellek si Siyun, a sen-ikkes i warraw n Yeɛqub lekfeṛ-
nsen; 

27 d tagi i d tamsisit ara xedmeɣ yid-sen mi ara sen-kkseɣ ddnubat-nsen. 

28 Ɣef wayen iɛnan Lexbaṛ n Lxiṛ, at Isṛail uɣalen d iɛdawen n Ṛebbi, ma d 

kenwi tesfaydim-d deg wayagi. Meɛna ma nemmuqel ɣer lxetyaṛ n Sidi Ṛebbi, 
iḥemmel-iten ɣef ddemma n lejdud-nsen. 

29 Axaṭer Illu ur ineddem ara ɣef wid ixtaṛ neɣ deg wayen i d-ittak. 

30 Zik-nni tellam tɛuṣam Illu, lameɛna tettunefk-awen-d ṛṛeḥma-ines i kenwi imi 

i t-ɛuṣan wat Isṛail, 

31 akken daɣen ara sen-d-tettunefk ula i netni i t-iɛuṣan tura, ṛṛeḥma i wen-d-

ittunefken i kenwi. 

32 Axaṭer Illu yeǧǧa imdanen meṛṛa a t-ɛaṣin iwakken a sen-d-ifk daɣen meṛṛa 

ṛṛeḥma-ines. 

33 Acḥal lqayet tneflit, tekyes d tmusni n Yillu! Acḥal weɛṛit izarafen-is i 

wemḥaṣ, d iberdan-is i lefhama. 

34 Akken yura di tira iqedsen: Anwa i yessnen ixemmimen n Sidi Ṛebbi neɣ 

anwa i yellan d amciweṛ-is? 



298 

 

© Association Chrétienne d’Expression Berbère - ACEB. 
 

 
 

 

35 Anwa i s-ifkan kra d amezwaru iwakken ad iṛǧu a s-t-id-irr? 

36 Kullec ikka-d sɣur-s, kullec illa-d yis, kullec d ayla-s. I netta tamanegt si lǧil 

ɣer lǧil, amin! 

Romans 12 

1 Ad ken-nhuɣ ihi ay atmaten ilmend n ṛṛeḥma n Yillu iwakken ad tqeddmem 

tifekkiwin-nwen am wesfel iddren, iṣfan ara iɛeǧben i Yillu; d wagi i d aɛbad-
nwen s ṛṛuḥ. 

2 Ur ttɛanadet ara lǧil-agi n tura, meɛna ǧǧet Illu ad ibeddel ixemmimen-nwen 

d lɛeqliya-nwen iwakken ad tissinem lebɣi-ines: Ayen ilhan, ayen iṣfan ur 
nesɛi lɛib, d wayen akk i t-iɛeǧben. 

3 S ṛṛeḥma i yi-d-ittunefken, ad d-iniɣ i mkul yiwen deg-wen: Ur ssimɣuret ara 

iman-nwen, sqenɛet s wakken tellam, ddut s neyya ɣef leḥsab n liman i wen-
d-ifka Yillu. 

4 Am akken nesɛa aṭas n iselqam di tfekka-nneɣ, meɛna mkul yiwen seg 

iselqam-nni s lxedma-ines, 

5 akken daɣen nekni, ɣas deg waṭas yid-neɣ i nella, s tdukli-nneɣ nettili d yiwet 

n tfekka di Lmasiḥ, aql-aɣ meṛṛa d iselqam waygar-aneɣ, wa yeḥwaǧ wayeḍ. 

6 Lameɛna di ṛṛeḥma-ines, Sidi Ṛebbi yefka-yaɣ-d tukciwin imxalafen: Ilaq yal 

yiwen ad ixdem ayen i s-d-ifka Sidi Ṛebbi, akken ilaq, s wul d liman: 

7 ama d axebbeṛ sɣur Sidi Ṛebbi s Ṛṛuḥ iqedsen, ama d leqdic, 

8 ama d aselmed, neɣ d nehhu. Ilaq daɣen win ittseddiqen, ad iseddeq mbla 

ṭṭmeɛ, win iṭebbiṛen ad iḍebbeṛ s ṣṣwab, win ittḥunnun ɣef yimeɣban ilaq ad 
iḥunn fell-asen s wul-is. 

9 Ilaq ad tili leḥmala-nwen teṣfa; keṛhet cceṛ, ṭṭfet deg wayen ilhan. 

10 Sɛut daymen leqdeṛ waygar-awen; sɛut leḥnana, myeḥmalet s leḥmala n 

tegmatt. 

11 Qedcet ɣef Sidi Ṛebbi s wulawen-nwen d wayen illan di tezmert-nwen, 

ẓewṛet, ur ttilit ara d imeɛdazen. 

12 Feṛḥet ɣef ddemma n usirem i tesɛam, sɛut ṣṣbeṛ di tegnitt n cedda, deɛɛut 

dayem ɣer Sidi Ṛebbi, ur ḥebbset ara. 

13 Ɛiwnet atmaten-nwen di liman deg wayen uḥwaǧen, steṛḥbet s lfeṛḥ s wid i 

d-ittasen ɣur-wen. 

14 Dɛut s lxiṛ i wid i ken-ittqehhiṛen, deɛɛut s lxiṛ, ur deɛɛut ara s cceṛ; 

15 feṛḥet d wid ifeṛḥen, ttrut d win ittrun. 



299 

 

© Association Chrétienne d’Expression Berbère - ACEB. 
 

 
 

 

16 Ur xeddmet ara lxilaf waygar-awen, ur ssimɣuret ara iman-nwen meɛna 

ddut s wannuz, ur ḥettbet ara iman-nwen d wid isnen. 

17 Ur ttarrat ara ttaṛ seg wid i ken-iḍuṛṛen, nadit ɣef wayen ilhan zdat 

yemdanen meṛṛa. 

18 Ma yella wamek ara d-tekk sɣur-wen lehna, ilit di lehna aked yemdanen 

meṛṛa. 

19 Ur ttarrat ara ttaṛ ay imeɛzuzen, lameɛna ǧǧet kullec ger ifassen n Sidi 

Ṛebbi, d netta ara ixedmen ccɣel-is. Atah wayen yuran di tira iqedsen: D nekk 
ara yerren ttaṛ, ara yerren i yal yiwen ayen yuklal, i d-inna Sidi Ṛebbi. 

20 Yura daɣen: Ma yelluẓ weɛdaw-ik efk-as ad ičč, ma yeffud efk-as ad isew, 

axaṭer ma txedmeḍ akka, am akken d tirgin iṛeqqen ara tesserseḍ ɣef 
uqerruy-is. 

21 Ur ttaǧa ara cceṛ ad ak-iɣleb, lameɛna ɣleb cceṛ s lxiṛ. 

Romans 13 

1 Yal amdan, ilaq ad iqadeṛ iduba ɛlayen, axaṭer ulac adabu ur d-nekki ara 

sɣur Yillu, yerna iduba yellan, d Illu i ten-isbedden. 

2 S wakka ihi, win ara ixalfen adabu, iɛuṣa lameṛ n Yillu, yerna imɛuṣṣa ad d-

sseɣlin lɛiqab ɣef yiman-nsen. 

3 Inesduba ur ttwaggaden ara mi ara nexdem ayen yelhan meɛna mi ara 

nexdem ayen n diri. Ma ur tebɣiḍ ara ad taggaḍeḍ adabu, xdem ayen ilhan 
dɣa ad ak-cekkṛen, 

4 axaṭer iqeddec ɣef Yillu i nnfeɛ-inek. Meɛna ma txeddmeḍ cceṛ, ɣas aggad 

axaṭer ur iṭṭif ara ajenwi baṭel, imi ɣef Yillu i yqeddec iwakken ad d-isbeggen 
urrif-is ɣer win ixeddmen cceṛ. 

5 Ɣef wayagi yewwi-d a t-nḍuɛ, mačči kan ɣef tugdi n lɛiqab meɛna i lmend n 

lxaṭer-nneɣ. 

6 Daymi i tettxelliṣem tabzert, axaṭer wid iṭebbiṛen deg wannect-agi, xeddmen 

ccɣel-nsen akken i t-d-inna Yillu. 

7 Rret i mkul yiwen lḥeq-is: Tabzert i win i wen-ittalasen tabzert, lemkes i win i 

wen-ittalasen lemkes, tugdi i win ittalasen tugdi, leqdeṛ i win i wen-ittalasen 
leqdeṛ. 

8 Ɣurwat a wen-ittalas yiwen lḥaǧa anagar leḥmala n waygar-awen, axaṭer win 

iḥemmlen wiyaḍ, atan ixdem ayen akk i d-tenna ṭawrat. 

9 Axaṭer lumuṛat i d-iqqaren: Ur txeddmeḍ ara lɛaṛ, ur tneqqeḍ ara, ur tettakreḍ 

ara, ur teṭṭamaɛeḍ ara, aked lumuṛat nniḍen meṛṛa nnejmaɛen deg wawal-agi: 
ad tḥemleḍ lɣir-ik am yiman-ik. 

10 Win isɛan leḥmala deg ul-is ur ittḍuṛṛu ara wiyaḍ, ihi win iḥemmlen wiyaḍ, 

ixdem ayen akk i d-tenna ṭawrat. 

11 Imi teẓram d acu n lweqt i deg nella, tura yewweḍ-d lawan i deg ara d-akim 

seg iḍes axaṭer ass n leslak iqeṛṛeb-d ɣur-neɣ akteṛ n wass amezwaru i deg 
numen. 

12 Qṛib ad ikfu yiḍ, itteddu ad yali wass, a nḍegger akkin ɣef yiman-nneɣ 

lexdayem n ṭṭlam, a nels leslaḥ n tafat. 

13 A nelḥu ɛinani s tezdeg aked ṣṣfa di tafat n wass; xḍut i ssikṛan d ccehwat, i 

leɛdez d lexdayem icemten, i čaqlalat d tismin. 

14 Meɛna lset tudert tajdiṭ yellan di Sidna Ɛisa Lmasiḥ, ur ttaǧat ara iman-nwen 

ad ken-yawi ṭṭmeɛ n lebɣi n tnefsit-nwen. 

Romans 14 

1 Qeblet gar-awen win ur neǧhid ara di liman, ur kkatet ara deg-s ma ixuṣṣ di 

lefhama. 

2 Axaṭer yiwen yumen belli yezmer ad ičč kullec, wayeḍ ixuṣṣen di liman 

ittkukru, itett kan lxeḍra. 

3 Win itetten kullec ur ilaq ara ad iḥqer win ur ntett ara, win ur ntett ara ur ilaq 

ara daɣen ad iḥaseb win itetten, axaṭer iqbel-it Yillu akken illa. 

4 D acu-k kečč iwakken ad tḥasbeḍ aqeddac n wayeḍ? Ma yella ixdem ccɣel-

is neɣ iqqim, ayagi d ccɣel n umɛellem-is! Meɛna ad ibedd ɣer ccɣel-is, axaṭer 
Sidi Ṛebbi yesɛa tazmert iwakken a t-iṭṭef ur iɣelli ara. 

5 Ḥed iqqar llan wussan yesɛan azal kteṛ n wiyaḍ, wayeḍ iqqar ussan akk 

ɛedlen ur mxalafen ara. Mkul yiwen ilaq ad itḥeqqeq deg wayen ittxemmim. 

6 Win ittaken azal i wussan akteṛ n wiyaḍ, ixeddem ayagi i Sidi Ṛebbi, win 

itetten kullec, itett s wul yeṣfan axaṭer ittḥemmid Illu ɣef wayen itett; win ur 
ntett ara kullec, ixdem ayagi s wul yeṣfan imi ula d netta ittḥemmid Illu ɣef 
wayen itett. 

7 Ihi ulac win ittɛicin i yiman-is, ulac daɣen win immuten i yiman-is. 

8 Axaṭer ma nedder, nedder i Ṛebbi, ma nemmut, nemmut i Ṛebbi. Ihi ama 

nedder ama nemmut, nekni d ayla n Sidi Ṛebbi. 

9 Axaṭer Lmasiḥ immut, yerna yeḥya-d iwakken ad yili d Ssid n wid immuten 

aked wid iddren. 

10 Ma d kečč acuɣer i tettḥasabeḍ gma-k? Acuɣer i t-tḥeqṛeḍ? Ɛni ur nettɛeddi 

ara akk zdat n ccṛeɛ n Yillu? 



301 

 

© Association Chrétienne d’Expression Berbère - ACEB. 
 

 
 

 

11 Axaṭer yura di tektabt iqedsen: Nekk, d Win yeddren, i yenna Ṛebbi, yal 

tagecrirt ad teknu zdat-i, yal iles ad iḥmed Illu. 

12 Axaṭer yal yiwen deg-neɣ ad ittuḥaseb zdat Yillu ɣef wayen ixdem. 

13 Ur ttemḥasabet ara ihi waygar-awen, meɛna ḥadret iman-nwen iwakken ur 

txeddmem ara ayen ara yesseɣlin atmaten-nwen di ddnub. 

14 Ẓriɣ yerna tḥeqqeqeɣ di Sidna Ɛisa, belli ulac ayen ineǧsen di timmad-is; 

meɛna win iḥesben kra inǧes, ayenni yenǧes i netta. 

15 Ma yella tesḥezneḍ gma-k ɣef ddemma n wayen i tettetteḍ ur tesɛiḍ ara 

lmaḥibba. Ḥader ihi ad tiliḍ s lmakla-inek, d sebba n uɣelluy i gma-k i ɣef 
immut Lmasiḥ. 

16 Ayen tḥesbem kenwi d ayen ilhan, ur ilaq ara ad yili d sebba swayes ara 

wten deg-wen wiyaḍ. 

17 Axaṭer tagelda n Yillu mačči d lmakla neɣ d tissit meɛna d lḥeq, d lehna 

aked lfeṛḥ s Ṛṛuḥ iqedsen. 

18 Win iteddun akka deg webrid n Lmasiḥ, ad iɛǧeb i Yillu, yerna ad yiɛziz ɣer 

yemdanen. 

19 S wakka ihi, a nennadit ɣef wayen ara ɣ-d-yawin lehna, d wayen ara ɣ-

isnernin di liman. 

20 Ur ssexṛab ara ccɣel n Yillu deg ul n gma-k ɣef ddemma n lmakla. S tidett, 

ayen akk ittmaččan d leḥlal, lameɛna d leḥṛam fell-ak ma telliḍ d sebba n 
uɣelluy n gma-k ɣef ddemma n wayen i tettetteḍ. 

21 Iwakken ur tettiliḍ ara d sebba n uɣelluy n gma-k, xḍu i lmakla n weksum 

immezlen i ssadatt neɣ tissit n ccṛab, d wayen akk izemren ad isseɣli gma-k di 
ddnub. 

22 Ayen swayes tumneḍ keččini, ǧǧ-it i yiman-ik gar-ak d Yillu. D aseɛdi win ur 

nesseḍlam ara iman-is deg wayen i yxeddem. 

23 Meɛna win ittcukkun deg wayen itett, d leḥṛam fell-as, axaṭer ur itett ara s 

nneya. Kra n wayen ur nettwaxdam ara s liman d nneya, d leḥṛam. 

Romans 15 

1 Nekni s wid iǧehden di liman, ilaq a neṣbeṛ i wid ur neǧhid ara, ur nettnadi 

ara ɣef wayen kan i ɣ-iɛeǧben i nekni. 

2 Ilaq yal yiwen deg-neɣ ad inadi ɣef nnfeɛ n wiyaḍ iwakken ad nnernin di 

liman. 

3 Axaṭer Lmasiḥ ur inuda ara ɣef wayen i t-iɛeǧǧben, akken yura di tektabt n 

Ihellilen: Rregmat n wid i k-ikeṛhen ɣlint-d fell-i. 

4 Ayen akk yuran si zik, yura iwakken a nelmed amek ara nesɛu asirem s 

ṣṣbeṛ aked tmeṛǧiwt i d-ttakent Tira. 

5 Illu i d-ittakken lǧehd d ṣṣbeṛ, a wen-d-ifk ad tesɛum yiwen uxemmem 

waygar-awen akken i t-d-isselmed Ɛisa Lmasiḥ, 

6 iwakken s yiwen n ṛṛay, s yiwet n taɣect ad tḥemdem Illu, baba-s n Ssid-nneɣ 

Ɛisa Lmasiḥ. 

7 Ttemyeqbalet waygar-awen akken i ken-iqbel Lmasiḥ i lɛaḍima n Yillu. 

8 Nniɣ-d belli Ɛisa Lmasiḥ yusa-d d aqeddac n wat Isṛail iwakken ad ixdem 

ayen akken i yewɛed Yillu i lejdud-nsen, yerna ad d-isban s wakka belli ur 
ittuɣal ara Yillu deg wawal-is. 

9 Yusa-d daɣen iwakken leǧnas nniḍen ad ḥemden Illu ɣef ṛṛeḥma-s akken 

yura di tektabt n Ihellilen: Daymi ara k-ḥemdeɣ ger leǧnas, yerna ad cnuɣ i 
lmend n yisem-ik. 

10 Yenna daɣen: A leǧnas feṛḥet aked wegdud n Sidi Ṛebbi! 

11 Yura daɣen di tektabt n Ihellilen: Ḥemmdet Sidi Ṛebbi a leǧnas meṛṛa 

igduden akk a t-ḥemden! 

12 Nnbi Iceɛya yenna: Ad d-iffeɣ yiwen uxalaf seg uẓaṛ n Yassa, ad d-ikker 

iwakken ad iḥkem ɣef yegduden; leǧnas meṛṛa ad ssirmen deg-s. 

13 Illu, Bab n usirem ad d-issers fell-awen lfeṛḥ d lehna s liman i tesɛam deg-s, 

iwakken ul-nwen ad iččaṛ d asirem s tezmert n Ṛṛuḥ iqedsen. 

14 Ɣef wayen i ken-iɛnan ay atmaten, tḥeqqeqeɣ belli teččuṛem d leḥnana aked 

lefhama yerna tzemrem ad temyenhum waygar-awen. 

15 Ɛemdeɣ ɣef yimeslayen-agi i wen-n-uriɣ di tebṛatt-agi iwakken a wen-d-

smektiɣ ayen akk i tlemdem, s ṛṛeḥma n Yillu i yi-d-ittunefken, 

16 i lliɣ d aqeddac n Ɛisa Lmasiḥ ɣef leǧnas nniḍen. Tura ccɣel-iw, d abecceṛ n 

Lexbaṛ n Lxiṛ n Yillu i leǧnas ur nelli ara n wat Isṛail, iwakken igduden meṛṛa 
ad uɣalen d lweɛda yeṣfan s Ṛṛuḥ iqedsen, d lweɛda ara iɛeǧben i Sidi Ṛebbi. 

17 S wakka, di tikli-inu aked Ɛisa Lmasiḥ, zemreɣ ad d-iniɣ: Feṛḥeɣ s lxedma i 

yi-d-ifka Yillu. 

18 Axaṭer ma yella wayen i ɣef ara d-ḥkuɣ, ad d-ḥkuɣ kan ɣef wayen i yexdem 

Sidna Ɛisa yis-i, ama s imeslayen ama s lecɣal iwakken igduden ur nelli ara n 
wat Isṛail ad ḍuɛen Sidi Ṛebbi. 

19 S licaṛat d lbeṛhanat i d-iḍerrun s tezmert n Ṛṛuḥ iqedsen, i beccṛeɣ Lexbaṛ 

n Lxiṛ n Lmasiḥ si temdint n Yirucalim armi d tamurt n Illirya di mkul amkan. 

20 Xedmeɣ lmeǧhud-iw iwakken ad beccṛeɣ Lexbaṛ n Lxiṛ anagar anda ur 

ittwassen ara Lmasiḥ iwakken ur bennuɣ ara ɣef lsas sbedden wiyaḍ, xedmeɣ 
am akken yura di tektabt n nnbi Iceɛya: 

21 Wid iwumi ur ittwabecceṛ ara, ad walin; wid ur nesli ara yis, ad fehmen. 

22 D annect-a i yi-ṭṭfen acḥal d abrid ur n-usiɣ ara ɣur-wen. 

23 Tura imi kfiɣ lxedma-w di tmura-agi, yerna acḥal iseggasen aya i ttmenniɣ 

ad ken-ẓreɣ, ssarmeɣ a n-ɛeddiɣ ɣur-wen mi ara ṛuḥeɣ ɣer tmurt n Sbenyul. Ur 
ttṛuḥuɣ ara alamma sɛeddaɣ kra wussan yid-wen iwakken a nemyussan; 
yerna ma yella wamek, a yi-tɛiwnem ad kemleɣ abrid-iw. 

25 Ma d tura ad ṛuḥeɣ ɣer temdint n Yirucalim, ad awiɣ ayen ara iɛiwnen 

iqeddacen n Sidi Ṛebbi yellan dinna. 

26 Axaṭer atmaten-nneɣ n Masidunya aked wid n Akaya jemɛen-d ayen ara 

fken i watmaten-nneɣ imasiḥiyen n temdint n Yirucalim, i yellan d igellilen. 

27 D tidett ayagi xedmen-t s lebɣi-nsen, lameɛna imasiḥiyen n temdint n 

Yirucalim uklalen lemɛawna-yagi. Axaṭer akken i weṛten yid-sen lbaṛakat i 
sen-d-ifka Ṛṛuḥ iqedsen, akken daɣen netni tura yewwi-d lḥal fell-asen a ten-
ɛiwnen di tegnitt n lexṣaṣ. 

28 Mi ara sen-fkeɣ ayen akk i sen-d-jemɛen, ad ikfu ccɣel-agi, imiren ad ṛuḥeɣ 

ɣer tmurt n Sbenyul, a n-ɛeddiɣ ɣur-wen. 

29 Ẓriɣ belli mi ara n-ṛuḥeɣ ɣur-wen, s lbaṛaka tameqrant n Lmasiḥ ara n-aseɣ. 

30 Di leɛnaya-nwen ay atmaten, s yisem n Ɛisa Lmasiḥ Ssid-nneɣ d leḥmala i 

d-ittak Ṛṛuḥ iqedsen, a wen-ssutreɣ a yi-tɛiwnem ad tdeɛɛum ɣer Yillu fell-i 

31 iwakken a yi-ssemneɛ seg ifassen n wid yugin ad amnen di tmurt n Yahuda; 

yerna ayen akka ara yawiɣ i watmaten n temdint n Yirucalim a ten-yaweḍ di 
laman iwakken ad feṛḥen yis. 

32 S wakka ma yebɣa Yillu, a n-awḍeɣ s lfeṛḥ, ad steɛfuɣ dinna ɣur-wen. 

33 Illu, Bab n lehna ad yili yid-wen meṛṛa! Amin! 

Romans 16 

1 Ad kun-weṣṣiɣ ɣef weltmat-neɣ Fibi, nettat illan d taqeddact di tmezgida n 

Senkriya. 

2 Sṭerḥbet yis s leqdeṛ, s yisem n Sidna Ɛisa, akken i ylaq ad tesṭeṛḥebem s 

watmaten. Ɛiwnet-tt deg wayen akk i teḥwaǧ, axaṭer aṭas n watmaten i 
tɛawen; ula d nekk tɛawen-iyi. 

3 Ṣṣiwḍet sslam i gmat-neɣ Akilas aked Briska, wid akken iqeddcen yid-i ɣef 

Ɛisa Lmasiḥ, 

4 wid akken i yqeblen ad sebblen tudert-nsen fell-i; mačči d nekkini kan i ten-

icekkṛen meɛna ula d timezgidiwin meṛṛa n leǧnas nniḍen. 

5 Ttsellimet daɣen ɣef wid ittnejmaɛen deg wexxam-nsen, ttsellimet ɣef gmat-

neɣ Ibantus aḥbib ɛzizen fell-i, i yellan d amenzu yumnen s Lmasiḥ di tmurt n 
Asya. 

6 Ttsellimet ɣef Meryem i yenneɛtaben aṭas fell-awen. 

7 Ttsellimet ɣef Andrunikus aked Yunya i yi-ittilin yerna llan yid-i di lḥebs, wid 

ɛzizen ger imcegɛen, netni yumnen s Sidna Ɛisa uqbel ad amneɣ nekkini. 

8 Ttsellimet ɣef Ambliyatus gmat-neɣ, win ɛzizen fell-i di Ssid-nneɣ. 

9 Ttsellimet ɣef gmat-neɣ Urban, win iqeddcen yid-neɣ ɣef Lmasiḥ; ttsellimet 

daɣen ɣef Stakyis aḥbib-iw. 

10 Ttsellimet ɣef Abalis, win i nwala amek i yeṭṭef di Lmasiḥ. Ttsellimet ɣef wat 

wexxam n gmat-neɣ Aristubul. 

11 Ttsellimet ɣef Hiṛudiɛun win i yi-ittilin, ttsellimet ɣef wat wexxam n Narsisus, 

wid yumnen s Ssid-nneɣ. 

12 Ttsellimet ɣef tyessetmatin Trifina aked Trifusa i yenneɛtaben ilmend n Sidi 

Ṛebbi. Ttsellimet ɣef Bersidya ɛzizen, tin yenneɛtaben aṭas ilmend n Sidi 
Ṛebbi. 

13 Ttsellimet ɣef Rufus win ixtaṛ Sidi Ṛebbi aked yemma-s i yi-iḥesben am 

mmi-s. 

14 Ttsellimet ɣef Asinkritus, Fligun, Hermis, Batrubas, Hermas aked watmaten 

nniḍen yellan yid-sen. 

15 Ttsellimet ɣef Filulugus aked Julya, Niryus aked weltma-s, Ulimbas aked 

wid yumnen s Lmasiḥ yellan yid-sen. 

16 Msalamet waygar-awen s sslam iṣfan. Timezgidiwin akk n Lmasiḥ 

ttselliment-d fell-awen. 

17 Ad ken-weṣṣiɣ ay atmaten: Ḥadret iman-nwen ɣef wid i d-ittawin beṭṭu yerna 

skarayen ccwal, bɣan a wen-sɛeṛqen ayen i tlemdem, sbeɛdet iman-nwen fell-
asen. 

18 Axaṭer imdanen am wigi ur qeddcen ara ɣef Lmasiḥ Ssid-nneɣ meɛna ɣef 

yiɛebbaḍ-nsen kan i qeddcen; s ukellex aked imeslayen ẓiden, ttseḥḥiren 
ulawen n wid isɛan neyya. 

19 Ma d kenwi, medden meṛṛa ẓran tḍuɛem Sidi Ṛebbi, d ayen i yi-sfeṛḥen. 

Ttmenniɣ ad txedmem ayen ilhan s ṣṣwab, ur s-ttaǧat ara abrid i cceṛ. 

20 Illu n talwit, ur ittɛeṭṭil ara ad imḥeq cciṭan ddaw iḍarren-nwen. Ṛṛeḥma n 

Ssid-nneɣ Ɛisa, ad tili yid-wen! 

21 Gmat-neɣ Timuti win iqeddcen yid-i aked Lusyus, Yazun, Susibatrus i yi-

ittilin ttsellimen-d fell-awen. 

22 Nekk Tertyus i yuran tabṛatt-agi sɣur Bulus, ad d-rnuɣ sslam-iw fell-awen di 

Ssid-nneɣ. 

23 Yettsellim-d fell-awen Gayus win i ɣer ttiliɣ anda ttnejmaɛen daɣen 

watmaten meṛṛa. Erastus, win iṭṭfen asenduq n yedrimen n temdint aked 
gmat-neɣ Kartus ttsellimen-d fell-awen. 

24 Ṛṛeḥma n Ssid-nneɣ Ɛisa Lmasiḥ ad tili yid-wen meṛṛa! Amin! 

25 Ittubarek Sidi Ṛebbi yesɛan tazmert a ɣ-isseǧhed di liman, akken i t-

ttbecciṛeɣ di Lexbaṛ n Lxiṛ i d-iwwi Ɛisa Lmasiḥ, iwakken ad d-isban lbaḍna n 
Sidi Ṛebbi yettwaffren seg wasmi tebda ddunit, 

26 meɛna sḍehṛent-tt-id lenbeya s wayen uran akken i sen-t-id-yumeṛ Illu n 

dayem. Tura leǧnas meṛṛa slan i Lexbaṛ-agi n Lxiṛ iwakken a ten-id-yawi ɣer 
ṭṭaɛa-ines s liman. 

27 Tamanegt i Yillu, ukyis awḥid, s Ɛisa Lmasiḥ si lǧil ɣer lǧil! Amin! 

1 Corinthians 

1 Corinthians 1  

1 Sɣur Bulus, iwumi i d-issawel Yillu s lebɣi-ines iwakken ad iliɣ d amceggeɛ n 

Ɛisa Lmasiḥ, sɣur daɣen gmat-neɣ Sustin, 

2 i tmezgida n Yillu i yellan di Kurintus, i wid i d-ixtaṛ Sidi Ṛebbi s Ɛisa Lmasiḥ 

ad ilin d imqedsen, d wid akk illan di mkul amkan ineddhen s yisem n Ɛisa 
Lmasiḥ, i yellan d Ssid-nsen d Ssid-nneɣ: 

3 ṛṛeḥma d talwit a wen-d-ttunefkent sɣur Yillu Babat-neɣ aked Sidna Ɛisa 

Lmasiḥ. 

4 Zgiɣ ttḥemmideɣ Illu fell-awen ɣef ṛṛeḥma i wen-d-ifka Yillu, s Ɛisa Lmasiḥ, 

5 axaṭer yis i kun-id-iṛzeq s mkul lxiṛ, ama s wawal-is ama s tmusni-ines, 

6 imi cchada ɣef Lmasiḥ tṛeṣṣa nezzeh deg-wen. 

7 Daymi ur kun-txuṣṣ ula d yiwet n tukci, kenwi yettṛaǧun ass i deg ara d-yuɣal 

Ssid-nneɣ Ɛisa Lmasiḥ. 

8 Ad kun-isseǧhed alamma d taggara iwakken ad d-tbanem mbla lɛib ass n 

tuɣalin n Ssid-nneɣ, Ɛisa Lmasiḥ. 

9 Illu d amekdi; d netta i wen-d-issawlen iwakken ad tɛicem s tdukli aked Mmi-

s, Ɛisa Lmasiḥ Ssid-nneɣ. 

10 Ay atmaten, ad kun-nhuɣ s yisem n Ssid-nneɣ Ɛisa Lmasiḥ: Msefhimet 

waygar-awen, ur ilaq ara ad d-yili beṭṭu gar-awen, ddukklet, sɛut yiwen 
uxemmem d yiwen n ṛṛay. 

11 Axaṭer ay atmaten, irgazen n wexxam n Kluwi ṣṣawḍen-iyi-d lexbaṛ belli 

ittili-d umennuɣ gar-awen. 

12 Ayen bɣiɣ ad d-iniɣ: Sliɣ belli llan gar-awen wid iqqaren: Nekk ddiɣ d Bulus, 

ma d wayeḍ iqqar: nekk ttekkiɣ d Abulus, wayeḍ daɣen: nekk ddiɣ d Buṭrus, 
llan daɣen wid iqqaren: nekk ttekkiɣ di Lmasiḥ. 

13 Amek akka, tɣilem Lmasiḥ ibḍa? Ɛni d Bulus i yettwasemmṛen fell-awen neɣ 

s yisem n Bulus i tettwaɣeḍsem? 

14 Ad ḥemdeɣ Ṛebbi imi ur sɣeḍseɣ ula d yiwen deg-wen anagar Krisbus d 

Gayus. 

15 Akka, yiwen deg-wen ur izmir ad d-yini belli ittwaɣḍes s yisem-iw. 

16 Tella daɣen twacult n Stifanas, d nekk i tt-isɣeḍsen meɛna ur ḥṣiɣ ara 

sɣeḍseɣ yiwen nniḍen dinna. 

17 Lmasiḥ ur yi-d-iceggeɛ ara iwakken ad sɣeḍseɣ meɛna iwakken ad beccṛeɣ 

Lexbaṛ n Lxiṛ, ayagi mačči s yimeslayen i d-ikkan si lefhama n wemdan, 
iwakken ur ittṛuḥ ara wazal i lmut n Lmasiḥ ɣef umidag. 

18 D tidett, abecceṛ n lmut n Lmasiḥ ɣef umidag d tidderwect i wid iḍaɛen; 

meɛna ɣur-neɣ nekni yellan deg webrid n leslak, d tazmert n Yillu. 

19 Atan wayen i d-nnant tira iqedsen: Ad snegreɣ tamusni n imusnawen, ad 

rreɣ d ulac c lefhama n wid ifehmen. 

20 Anda-t uɛeqli? Anda-t umusnaw? Anda-t wuḥṛic ara d-isfehmen ayen 

iḍerrun di lǧil-agi? Ur d-isbeggen ara Yillu belli tamusni n ddunit-agi d lehbala? 

21 Imi at ddunit s lefhama-nsen ur ɛqilen ara tamusni n Yillu, Illu yebɣa ad 

isellek wid yumnen yis s Lexbaṛ-agi n Lxiṛ i ḥesben wiyaḍ d lehbala. 

22 At Isṛail ssuturen lbeṛhanat, iyunaniyen ttnadin tamusni; 

23 ma d nekni nettbecciṛ Lmasiḥ, win akken ittusemmṛen ɣef umidag, illan d 

ttbehdila i wat Isṛail, d lehbala ɣer iyunaniyen. 

24 Meɛna wid iwumi i d-issawel Sidi Ṛebbi, ama d at Isṛail ama d iyunaniyen, 

umnen belli d netta i d Lmasiḥ, i d tazmert n Yillu, i d tamusni n Yillu. 

25 Axaṭer ayen akken ḥesben yemdanen d lehbala n Yillu, d tamusni iṣeḥḥan 

akteṛ n tmusni n yemdanen, ayen ḥesben daɣen d facal n Yillu, iɣleb lǧehd n 
yemdanen. 

26 Walit ay atmaten, kenwi iwumi d-issawel Sidi Ṛebbi: Ur llin gar-awen aṭas n 

wid isɛan tamusni n ddunit, ur llin aṭas n wid isɛan imukan ɛlayen, ur llin daɣen 
aṭas inaṣliyen isɛan lqima tameqrant; 

27 meɛna Illu ixtaṛ ayen illan d lehbala ɣer wemdan iwakken ad isneḥcim 

imusnawen, ixtaṛ ayen ur nesɛi tazmert di ddunit iwakken ad isneḥcim wid 
iǧehden. 

28 Illu ixtaṛ ayen ur nesɛi azal, ittwaḥeqṛen di ddunit aked wayen ittwaḥesben d 

ulac, iwakken ad isseɣli lqima n wayen isɛan azal ɣer yemdanen. 

29 Akka, yiwen ur izmir ad izuxx zdat n Yillu. 

30 Imi d Illu i kun-isdukklen d Ɛisa Lmasiḥ, d netta i ɣ-yuɣalen d lefhama i d-

ikkan sɣur Sidi Ṛebbi. Yis i ɣ-irra Sidi Ṛebbi d iḥeqqiyen, iṣeffa tikli-nneɣ, ifda-
yaɣ-d si ddnub. 

31 Am akken yura di tira iqedsen: Win ibɣan ad izuxx, ad izuxx s lecɣal n 

Ṛebbi. 

1 Corinthians 2 

1 Daymi ay atmaten mi n-ṛuḥeɣ ɣur-wen iwakken a wen-mmeslayeɣ ɣef lbaḍna 

n Yillu, ur a wen-mmeslayeɣ ara s yimeslayen yeččuṛen d zzux neɣ s tmusni 
yessewhamen. 

2 Axaṭer ur nudaɣ ara ad d-mmeslayeɣ gar-awen ɣef wayen nniḍen anagar ɣef 

Ɛisa Lmasiḥ; Ɛisa Lmasiḥ i yettwasemmṛen ɣef umidag. 

3 Ula d nekk asmi lliɣ ɣur-wen, lliɣ fecleɣ, kukraɣ yerna tekcem-iyi tugdi. 

4 Ayen i wen-slemdeɣ d wayen i wen-beccṛeɣ ur ibni ara ɣef tmusni n 

wemdan, lameɛna d ayen yebnan ɣef tezmert n Ṛṛuḥ iqedsen. 

5 Akka, liman-nwen ur ittrus ara ɣef tmusni n yemdanen, meɛna ɣef tezmert n 

Yillu. 

6 Nesselmad tamusni-agi i wid yesɛan liman iǧehden; tamusni-agi, mačči d 

tamusni n ddunit-agi neɣ d tin n tzemmar n igelliden n ddunit-agi iteddun ɣer 
nnger. 

7 Nettbecciṛ tamusni n Yillu yellan d lbaḍna yeffren ɣef yemdanen, i yhegga si 

zik i lɛezz-nneɣ. 

8 Ula d yiwen deg igelliden n zzman-agi ur tt-issin, lemmer ssnen-tt tili ur 

semmṛen ara Bab n tmanegt ɣef umidag. 

9 Am akken i t-d-nnant tira iqedsen: Ayen ur twala tiṭ, ayen ur isli umeẓẓuɣ, 

ayen ɣef ur ixemmem ara wemdan, d ayen i yhegga Yillu i wid i t-iḥemmlen. 

10 Ibeggen-aɣ-t-id Yillu i nekni s Ṛṛuḥ iqedsen. Axaṭer Ṛṛuḥ iqedsen izmer ad 

iẓer ulamma d lecɣal yeffren n Yillu. 

11 Anwa i yeẓran ayen yellan deg wul n wemdan? Anagar ṛṛuḥ-ines i yeẓran 

ayen yellan deg wul-is. Yiwen ur issin daɣen ixemmimen n Yillu anagar Ṛṛuḥ n 
Yillu. 

12 Nekni mačči d ṛṛuḥ n ddunit i neqbel, meɛna d Ṛṛuḥ i d-ikkan sɣur Yillu, 

iwakken a nissin ayen akk i ɣ-d-ifka s ṛṛeḥma-ines. 

13 Nekni ur nettmeslay ara s yimeslayen i tesselmad tmusni n wemdan, meɛna 

nettmeslay s yimeslayen i ɣ-isselmad Ṛṛuḥ n Sidi Ṛebbi. Akka i nessefham 
tidett n Ṛṛuḥ iqedsen i wid yesɛan Ṛṛuḥ-agi. 

14 Amdan itteddun s lɛeqliya n ddunit ur iqebbel ara ayen i d-ittasen sɣur Ṛṛuḥ 

n Yillu, imi ɣur-s ayagi d lehbala; ur izmir ara a t-yissin axaṭer s Ṛṛuḥ n Sidi 
Ṛebbi i nezmer a t-nefhem. 

15 Amdan yesɛan Ṛṛuḥ iqedsen izmer ad iḥaseb kullec, ma d netta, yiwen ur 

izmir a t-iḥaseb. 

16 Akken yura di tira: Anwa i yessnen ixemmimen n Sidi Ṛebbi, anwa i 

yzemren a t-inhu? Ma d nekni, nesɛa axemmem n Lmasiḥ. 

1 Corinthians 3 

1 Ay atmaten, ur ufiɣ ara amek ara wen-mmeslayeɣ am akken ttmeslayeɣ i 

yemdanen yesɛan Ṛṛuḥ iqedsen, meɛna mmeslayeɣ-awen am yemdanen n 
ddunit, am wid yellan d arrac deg ubrid n Lmasiḥ. 

2 Fkiɣ-awen ayefki mačči d aɣrum axaṭer aɣrum ur s-tezmirem ara, yerna ar 

tura ur s-tezmirem ara, mazal-ikkun tettɛicim s lebɣi n tnefsit-nwen. 

3 Imi mazal gar-awen tismin d umceččew, tbeggnem-d belli mazal-ikkun 

tettɛicim s lɛeqliya-nwen yerna tleḥḥum am yemdanen n ddunit. 

4 Mi ara yini yiwen deg-wen: nekk ddiɣ d Bulus, wayeḍ ad yini: Nekk ttekkiɣ d 

Abulus; ɛni ayagi mačči d lɛeqliya n ddunit? 

5 D acu-t Abulus, d acu-t Bulus? D iqeddacen kan i kun-id-iwwin ad tamnem s 

Lmasiḥ! Yal yiwen deg-neɣ ixeddem ayen i s-d-ifka Sidi Ṛebbi a t-ixdem. 

6 Nekk ẓẓiɣ imɣi, Abulus issew-it, meɛna d Illu i t-issegman. 

7 Ihi mačči d win itteẓẓun neɣ d win yesswayen i yesɛan azal meɛna d Illu 

yessegmuyen. 

8 Win itteẓẓun d win yesswayen ɛedlen; mkul yiwen a s-irr Sidi Ṛebbi s wakken 

yuklal di lxedma-s. 

9 Axaṭer aql-aɣ neddukkel d iqeddacen ɣef lecɣal n Yillu. Kenwi d iger i 

yxeddem Yillu, d axxam i ybennu. 

10 S ṛṛeḥma i yi-d-ifka Yillu, am umusnaw n lebni, nekk sserseɣ lsas, wayeḍ 

ibna fell-as; meɛna yal yiwen ad iḥader amek ara yebnu. 

11 Yiwen ur izmir ad issers lsas nniḍen deg wemkan n win yersen yakan: Yeɛni 

Ɛisa Lmasiḥ. 

12 Win yebnan ɣef lsas-agi ama s ddheb, ama s lfeṭṭa, ama s yeẓra ɣlayen, 

ama s wesɣaṛ neɣ s usaɣur d walim, 

13 mkul yiwen ad d-iban ccɣel-is ass n lḥisab, axaṭer mkul ccɣel ad iɛeddi di 

tmes; d times ara d-ibeggnen lecɣal n yal yiwen ma ṣeḥḥan neɣ ur ṣeḥḥan 
ara. 

14 Win yebnan ɣef lsas, ur tečči ara tmes ayen akken ibna, a t-d-yaweḍ lxiṛ 

ameqran; 

15 ma d win iwumi tečča tmes ayen yexdem, a s-iṛuḥ lxiṛ-is; ma d netta ad 

ittusellek, am win izegren times imneɛ. 

16 Ur teẓrim ara belli kenwi d afakan n Yillu i tellam? Ur teẓrim ara belli Ṛṛuḥ n 

Yillu izdeɣ deg-wen? 

17 Ihi win yesseɣlin afakan n Yillu, Illu a t-isseɣli axaṭer afakan n Illu d 

imqeddes, d kenwi i d afakan-is. 



310 

 

© Association Chrétienne d’Expression Berbère - ACEB. 
 

 
 

 

18 Ḥadret ad yili win ara iɣuṛṛen iman-is! Ma yella gar-awen win iḥesben iman-

is d aɛeqli di ddunit-a, ilaq ad yuɣal d amehbul iwakken ad yili d aɛeqli. 

19 Axaṭer tamusni n ddunit-agi, ɣer Yillu d timmuhbelt. Daɣen yura: Sidi Ṛebbi 

itteṭṭef imusnawen di tḥila-nsen. 

20 Yura daɣen: Sidi Ṛebbi yessen ixemmimen n imusnawen, iẓra belli d 

ixemmimen ur nesɛi azal. 

21 Ḥadret ad yili win ara izuxxen s yemdanen, axaṭer kullec d ayla-nwen; 

22 Bulus, Abulus neɣ Buṭrus, ddunit, tudert, lmut, lweqt-a d lweqt i d-iteddun, 

kullec d ayla-nwen; 

23 kenwi d ayla n Lmasiḥ, Lmasiḥ d ayla n Yillu. 

1 Corinthians 4 

1 Ilaq a ɣ-ḥesben yemdanen belli d iqeddacen kan n Lmasiḥ i nella, d wid i 

ywekkel Yillu i usefhem n lbaḍna-ines. 

2 Acu i nettṛaǧu deg win i nwekkel ɣef lḥaǧa? Nettṛaǧu a nettkel fell-as! 

3 Nekk, ur yi-d-tewqiɛ ara ma yella tesḍelmem-iyi kenwi neɣ ma isseḍlem-iyi 

ccṛeɛ n yemdanen; nekk daɣen ur sḍelmeɣ ara iman-iw, 

4 ɣas akken ur yi-sseḍlem ara wul-iw, mačči d ayagi ara d-isbeggnen belli d 

aḥeqqi i lliɣ, axaṭer d Sidi Ṛebbi ara yi-ḥasben. 

5 Daymi ur ttḥasabet ara uqbel lweqt, uqbel tisin n Ssid-nneɣ; d netta ara d-

isbeggnen s tafat-is ayen iffren di ṭṭlam, ara d-ibeggnen daɣen ayen iffren deg 
wulawen. Imiren yal yiwen ad isɛu ccan yuklal ɣer Yillu. 

6 Ay atmaten, ayen akka i d-nniɣ fell-i aked Abulus nniɣ-t-id iwakken ad 

tfehmem lmeɛna n lemtel-agi: Ur ttɛeddit ara akkin i tilas n wayen yuran; ilaq 
yiwen ur ixeddem lxilaf ger yemdanen, iwakken ad izuxx s yiwen deg-sen. 

7 Ihi anwa i k-issulin ccan sennig wiyaḍ? Acu ur k-d-nekki ara sɣur Ṛebbi deg 

wayen akk tesɛiḍ? Imi d netta i k-d-ifkan, acuɣer i tettcekkiṛeḍ iman-ik am 
akken mačči sɣur-s i k-d-ikka? 

8 Atan teṛwam yakan, tuɣalem d imeṛkantiyen! Tuɣalem d imḍebbren mbla 

nekni, acḥal bɣiɣ ad yili s tidett tzemrem i yiman-nwen iwakken a nḍebbeṛ s 
tdukli! 

9 Axaṭer akken ttwaliɣ, nekni s imcegɛen iweddef-aɣ Yillu ɣer wemkan 

aneggaru; aql-aɣ am wid ibuṣan, imi nuɣal d tafeṛǧiwt i ddunit, i lmalayek d 
yemdanen. 

10 Nekni d imehbal ɣef ddemma n Lmasiḥ, ma d kenwi d iɛeqliyen di tikli-nwen 

aked Lmasiḥ! Nekni nefcel, kenwi tesɛam tazmert; nekni nettwaḥqeṛ ma d 
kenwi tesɛam ccan! 

11 Ar tura, aql-aɣ neqqim i laẓ d ffad, neɛra, nettwet, nettmenṭar si tama ɣer 

tayeḍ; 

12 nettɛettib iman-nneɣ a nexdem iwakken ad d-nawi aɣrum-nneɣ s ifassen-

nneɣ. Mi ara ɣ-reggmen nekni nettbarak-iten, mi ara ɣ-ttqehhiṛen nekni 
nettawi-yasen, 

13 mi ara d-inin ayen n diri fell-aɣ nenehhu-ten. Ar tura ḥesben-aɣ am 

iḍumman n ddunit, am ineggura n yemdanen. 

14 Ur wen-d-uriɣ ara ayagi iwakken ad kun-ḥeccmeɣ, meɛna iwakken ad kun-

nhuɣ am arraw-iw i ḥemmleɣ. 

15 ɣas ma llan ɛecṛa alaf yemdanen i kun-isselmaden deg webrid n Lmasiḥ, 

yiwen n babat-wen kan i tesɛam di Lmasiḥ, imi d nekk i kun-id-iwwin ɣer 
webrid n Lmasiḥ s Lexbaṛ n Lxiṛ. 

16 Ad kun-weṣṣiɣ ihi ad teddum am akken ddiɣ nekkini. 

17 ɣef wayagi i wen-ceggɛeɣ Timuti, mmi ɛzizen, amekdi deg Sidi Ṛebbi, 

iwakken a wen-d-ismekti amek i leḥḥuɣ deg webrid n Lmasiḥ, akken i t-
sselmadeɣ di tmezgidiwin meṛṛa. 

18 Kra deg-wen ikcem-iten zzux, ɣilen ur n-ttṛuḥuɣ ara ad kun-ẓreɣ. 

19 Meɛna ma yebɣa Sidi Ṛebbi, qṛib a n-aseɣ ɣur-wen. Ad ẓreɣ widak-agi 

yettzuxxun, mačči d imeslayen-nsen kan iwumi ara ḥesseɣ meɛna ad waliɣ 
ayen iwumi izemren. 

20 Axaṭer tagelda n Yillu mačči s wawal kan, meɛna s tezmert. 

21 D acu i tebɣam? A n-aseɣ ɣur-wen s uɛekkaz, neɣ s wul iččuṛen d leḥmala 

aked leḥnana? 

1 Corinthians 5 

1 Slan di yal amkan s tecmatin iḍran gar-awen, d ayen ur nettaf ara ula ɣer 

leǧnas ur numin ara, tessawḍem armi yiwen deg-wen ittɛacaṛ tameṭṭut n baba-
s! 

2 Yerna mazal-ikkun tettzuxxum! Ilaq-awen ad tilim di leḥzen, argaz i 

yxeddmen annect-agi ilaq a t-tessufɣem si gar-awen; 

3 ma d nekk, ɣas beɛdeɣ fell-awen leɛqel-iw illa yid-wen; atan sḍelmeɣ win 

ixedmen lɛaṛ-agi am akken lliɣ yid-wen. 

4 S yisem n Sidna Ɛisa, s tezmert-is nnejmiɛet, aql-i yid-wen: 

5 ssufɣet akkin argaz am wagi, sellmet-tt i tezmert n cciṭan ad issenger 

tafekka-s iwakken ṛṛuḥ-is ad ittwisellek ass n tuɣalin n Ssid-nneɣ Ɛisa. 

6 A wen-d-iniɣ: Zzux-agi-nwen ur imɛin ara! Ɛni ur tessinem ara lemtel i d-

iqqaren belli cwiṭ n yiɣes (n temtunt) issalay arukti meṛṛa? 

7 Ssizdeget iman-nwen seg iɣes n temtunt aqdim iwakken ad tilim d arekti 

ajdid, imi aql-ikkun mbla iɣes n temtunt; axaṭer Lmasiḥ yellan d Tafaska-nneɣ 
n leslak, ittunefk d asfel ɣef ddemma-nneɣ. 

8 Tura ihi a nkemmel lɛid n weɣṛum mbla tamtunt ( iɣes ), mačči s temtunt-nni 

ixesṛen illan d ddnub aked cceṛ, meɛna s weɣṛum ur nesɛi tamtunt ( iɣes ) illan 
d ṣṣfa aked tidett. 

9 Di tebṛatt-nni i wen-n-uriɣ, nniɣ-awen-d ur tteddut ara d wid ittɛicin di leḥṛam. 

10 Ur wen-d-nniɣ ara annect-agi ɣef wat ddunit ittɛicin di leḥṛam, iččuṛen d 

ṭṭmeɛ, d lexdeɛ d tukerḍa, ittɛebbiden lmeṣnuɛat, neɣ mulac ilaq-awen ad 
teffɣem si ddunit-agi. 

11 Meɛna nniɣ-awen-d: Ur ttemxalaḍet ara d win ittarran iman-is d amasiḥi yili 

netta ittɛici di leḥṛam, iččuṛ d ṭṭmeɛ, d lexdeɛ, iheddeṛ ɣef wiyaḍ, iɛebbed 
lmeṣnuɛat, d asekṛan, d amakar. Ur ttɣimit ara d wergaz am-agi ula ɣer lqut. 

12 Acu ara ɣ-yawin a nḥaseb wid n beṛṛa? Ɛni mačči d wid illan gar-awen i ylaq 

ad tḥasbem? 

13 Wid n beṛṛa d Illu ara ten-iḥasben. Meɛna akken yura di tira iqedsen: |i 

Stixṛet amcum si gar-awen. 

1 Corinthians 6 

1 Ma yella yiwen deg-wen ibɣa ad iccetki ɣef gma-s, amek ara iṛuḥ a t-icaṛeɛ 

zdat n wid ur numin ara, wala zdat wid yumnen am netta? 

2 Ɛni ur teẓrim ara d wid yumnen s Lmasiḥ ara iḥasben at ddunit? Ma yella ihi 

d kenwi ara iḥasben at ddunit, amek ur tettizmirem ara ad tefrum timsalin 
timecṭuḥin? 

3 Ur teẓrim ara belli a nḥaseb lmalayek? Anda ara d-banent temsalin n ddunit-

agi! 

4 Ma d kenwi mi ara tesɛum lxilaf yeɛnan timsal n ddunit-agi, d wid ur nesɛi ara 

amkan di tmezgida i tesbeddayem akken ad frun gar-awen! 

5 Ur tettneḥcamem ara! Ɛni ulac ula d yiwen n wergaz ifehmen gar-awen, i 

yzemren ad ifru timsalin ger watmaten? 

6 Meɛna kenwi atan wa ittcetki ɣef wa, yerna ɣer wid ur numin ara s Lmasiḥ! 

7 Ihi amennuɣ i d-ittilin gar-awen, ittbeggin-d lɛib-nwen. Acuɣer ur tṣebbṛem 

ara axiṛ ad iɛeddi fell-awen lbaṭel, acuɣer ur tettaǧam ara iman-nwen ad 
tettuɛerrim? 

8 Meɛna d kenwi i d imesbaṭliyen, tettɛerrim wiyaḍ ɣas akken d atmaten-nwen! 

9 Ɛni ur teẓrim ara belli wid ixeddmen lbaṭel ur keččmen ara ɣer tgelda n Yillu? 

Ur ttɣuṛṛut ara iman-nwen axaṭer kra n win ittɛicin di leḥṛam neɣ wid iɛebbden 
lmeṣnuɛat, wid ixeddmen zzna, at leɛṛuṛ, 

10 wid ittakren, wid itetten ayla n medden, wid ireggmen, ixeddaɛen aked 

isekṛanen, ur keččmen ara tagelda n Yillu. 

11 Akka i llan yakan kra deg-wen uqbel ad amnen. Meɛna turadem, 

tettwaqedsem, tuɣalem d iḥeqqiyen s yisem n Sidna Ɛisa Lmasiḥ aked Ṛṛuḥ n 
Yillu-nneɣ. 

12 Kra deg-wen qqaren: kullec iḥlel-iyi, meɛna ur infiɛ ara kullec; zemreɣ ad d-

iniɣ: Kullec iḥlel-iyi, meɛna ur ttaǧaɣ acemma a yi-mlek. 

13 Lqut illa-d i wɛebbuḍ, aɛebbuḍ illa-d i lqut; d tidett meɛna a ten-issenger 

Yillu i sin. Tafekka mačči i tecmatin meɛna i Sidi Ṛebbi, Sidi Ṛebbi i tfekka. 

14 Illu i d-isseḥyan Ssid-nneɣ si ger lmegtin, a ɣ-d-isseḥyu ula d nekni s 

tezmert-is. 

15 Ur teẓrim ara belli tifekkiwin-nwen d iselqam n Lmasiḥ? Ɛni zemreɣ ad d-

ddmeɣ iselqam n Lmasiḥ iwakken a ten-rreɣ d iselqam n tmeṭṭut tucmitt? 
Ḥaca! 

16 Ur teẓrim ara belli win ara yezdin aked tmeṭṭut tucmitt ad yili yid-s d yiwen? 

Axaṭer yura: Di sin ad uɣalen d yiwet n tfekka. 

17 Akka daɣen win ara yezdin d Sidi Ṛebbi, ad yili yid-s d yiwen n ṛṛuḥ. 

18 Xḍut i tecmatin! Kra n ddnub i yezmer a t-ixdem wemdan ittɣimi beṛṛa n 

tfekka-s, ma d win ara ixedmen zzna yessewsex tafekka-s. 

19 Ur teẓrim ara belli tafekka-nwen d afakan n Ṛṛuḥ iqedsen illan deg-wen, i 

wen-d-ittunefken sɣur Yillu, yerna kenwi mačči n yiman-nwen? 

20 Axaṭer illa win i kun-id-ifdan s wazal d ameqran, ɣlayen. Ɛuzzet ihi Illu di 

tfekkiwin-nwen. 

1 Corinthians 7 

1 A nɛeddit tura ɣer isteqsiyen i yi-d-tefkam di tebṛatt-nwen: D ayen ilhan i 

wergaz ma ur izwiǧ ara. 

2 Meɛna iwakken ur d-ittili ara zzna, axiṛ-as i wergaz ad isɛu tameṭṭut-is, axiṛ-

as i tmeṭṭut ad tesɛu argaz-is. 

3 Argaz ilaq ad ixdem lebɣi i tmeṭṭut-is, tameṭṭut daɣen ilaq ad texdem lebɣi i 

wergaz-is. 

4 Tameṭṭut ur tezmir ara ad texdem ayen tebɣa s tfekka-s, axaṭer tafekka-s d 

ayla n wergaz-is; argaz daɣen ur izmir ara ad ixdem ayen i yebɣa s tfekka-s, 
axaṭer tafekka-s d ayla n tmeṭṭut-is. 

5 Ur ttemyagit ara gar-awen anagar ma yella temsefhamem iwakken ad 

teǧǧem kra n wussan i tẓallit; imiren dduklet daɣen, mulac lemmer ur 
tettizmirem ad teṭṭfem iman-nwen, a wen-yaf cciṭan abrid ad kun-iɣuṛṛ. 

6 Ayagi mačči d lameṛ i wen-fkiɣ, meɛna d aweṣṣi kan i kun-weṣṣaɣ. 

7 Lemmer ufiɣ, medden akk ad ilin am nekk; meɛna mkul yiwen d acu i s-d-ifka 

Yillu, wa ifka-yas-d aya, wayeḍ ifka-yas-d ayen nniḍen. 

8 Ad iniɣ i tuǧǧal aked wid ur nezwiǧ ara: Ilha-yasen ma qqimen am nekk. 

9 Meɛna ma ur zmiren ara ad ṭṭfen iman-nsen, ad zewǧen axiṛ. Axiṛ-asen ad 

zewǧen wala ad ṛɣen. 

10 Ad d-fkeɣ lameṛ i wid izewǧen; lameṛ-agi mačči sɣur-i i d-ikka meɛna sɣur 

Sidi Ṛebbi: Tameṭṭut izewǧen ur ilaq ara ad teǧǧ argaz-is: 

11 ma yella teǧǧa-t, ur s-ilaq ara ad tɛiwed zzwaǧ. Neɣ ma tebɣa, tezmer ad 

temṣalaḥ yid-s ad tuɣal ɣur-s. Argaz daɣen ur s-ilaq ara ad ibru i tmeṭṭut-is. 

12 Ɣef wayen iɛnan wiyaḍ atan wayen zemreɣ ad d-iniɣ ( ayagi sɣur-i mačči 

sɣur Sidi Ṛebbi ): Ma yella yiwen seg watmaten isɛa tameṭṭut ur numin ara s 
Lmasiḥ yili teqbel ad teqqim yid-s, ur ilaq ara a s-ibru; 

13 akken daɣen, tameṭṭut isɛan argaz ur numin ara s Lmasiḥ yili yeqbel ad iɛic 

yid-s, ur ilaq ara ad temsefṛaq yid-s. 

14 Axaṭer argaz ur numin ara s Lmasiḥ illa seddaw leɛnaya n Sidi Ṛebbi s 

tmeṭṭut-is yumnen; daɣen tameṭṭut ur numin ara s Lmasiḥ, tella seddaw 
leɛnaya n Sidi Ṛebbi s wergaz-is yumnen; neɣ mulac dderya-nsen ad 
ttwiḥesben d dderya ineǧsen netni yellan zeddiget. 

15 Ma yella win ur numin ara s Lmasiḥ ibɣa ad ibru, ad ibru; di liḥala-agi, 

argaz-nni neɣ tameṭṭut-nni yumnen ur d-igri wayen i ten-iṭṭfen, axaṭer issawel-
aɣ-d Yillu a nɛic di talwit. 

16 Yerna amek i teẓriḍ kemm a tameṭṭut tamasiḥit belli tzemreḍ ad tselkeḍ 

argaz-im? Neɣ amek i teẓriḍ kečč ay argaz amasiḥi belli tzemreḍ ad tselkeḍ 
tameṭṭut-ik? 

17 Ilaq yal yiwen ad ilḥu s wayen i s-d-ifka Sidi Ṛebbi, yerna ad iqqim di lḥala i 

deg illa asmi i s-d-issawel Yillu. D wagi i d lameṛ-inu i tmezgidiwin meṛṛa. 

18 Ma yella walbaɛḍ yuɣ-it lḥal ixten mi s-d-issawel Sidi Ṛebbi, ur ilaq ara ad 

iffer (note: Deg weḍris amezwaru a naf: " ur ilaq ara ad ikkes licaṛa n 

lextana-yines ".) lextana-yines; ma yella walbaɛḍ ur ixtin ara asmi i s-d-issawel 
Sidi Ṛebbi, ur ilaq ara ad ixten. 

19 Ixten walbaɛḍ neɣ ur ixtin ara ulac deg-s; ayen isɛan azal d ṭṭaɛa n lumuṛat n 

Yillu. 

20 Ilaq yal yiwen ad iqqim akken i t-d-yufa lḥal asmi i s-d-issawel Sidi Ṛebbi. 

21 D akli i telliḍ asmi i k-d-issawel Sidi Ṛebbi? Ur ttxemmim ara, meɛna ma 

tusa-yak-d teswiɛt i deg tzemreḍ ad tesɛuḍ tilelli, faṛes-itt. 

22 Axaṭer akli iwumi d-issawel Sidi Ṛebbi yuɣal d win isɛan tilelli ɣer Sidi Ṛebbi; 

daɣen amdan aḥuṛṛi iwumi d-issawel Sidi Ṛebbi yuɣal d akli n Lmasiḥ. 

23 Illa win ixelṣen fell-awen iwakken ad tilim d iḥuṛṛiyen, ihi ur ttuɣalet ara d 

aklan n yemdanen. 

24 Ihi ay atmaten, ilaq yal yiwen ad iqqim zdat n Yillu di lḥala i deg illa asmi s-

d-issawel. 

25 Ɣef wayen iɛnan iɛezriyen, ur yi-d-ittunefk ara lameṛ sɣur Sidi Ṛebbi. Meɛna 

ad d-fkeɣ ṛṛay-iw, nekk irra Sidi Ṛebbi s ṛṛeḥma-ines tameqrant d argaz 
yuklalen laman. 

26 Ɣur-i d ayen ilhan i wergaz ma yeqqim akken illa ɣef ddemma n lweqt-agi 

iweɛṛen. 

27 Ma txeḍbeḍ tameṭṭut, ur ttnadi ara a tt-teǧǧeḍ; ma ur tezwiǧeḍ ara, ur ttnadi 

ara ad tzewǧeḍ. 

28 Tura ma yella ilemẓi neɣ tilemẓit zewǧen, ur wwin ara ddnub; meɛna wid ara 

izewǧen ad ṛwun lḥif di tudert-nsen; nekk mačči d ayen i wen-mennaɣ. 

29 Atan wayen ara d-iniɣ ay atmaten: Lweqt ittazzal, drus i d-iqqimen, wid 

izewǧen ilaq ad ilin am akken ur zwiǧen ara, 

30 wid ittrun ad ilin am akken ur ttrun ara, wid ifeṛḥen am akken ur fṛiḥen ara, 

wid ittaɣen am akken ur sɛin ara. 

31 Wid isɛan nnfeɛ di ddunit-agi am akken ur t-sɛin ara axaṭer ddunit-agi ur 

tettdum ara. 

32 Ur bɣiɣ ara ad tesɛum iɣeblan. Win ur nezwiǧ ara ittxemmim i lecɣal n Sidi 

Ṛebbi, ittnadi kan ad iɛǧeb Sidi Ṛebbi; 

33 meɛna win izewǧen ittxemmim ɣef lecɣal n ddunit, ittnadi ad iɛǧeb i tmeṭṭut-

is; ul-is ibḍa ɣef sin. 

34 Akken daɣen am tmeṭṭut ur nezwiǧ ara am tɛezrit, ttḥebbiṛent ɣef lecɣal n 

Sidi Ṛebbi iwakken ad ilint ṣfant di tfekka-nsent d ṛṛuḥ-nsent; meɛna tin 
izewǧen tettḥebbir ɣef lecɣal n ddunit, amek ara teɛǧeb i wergaz-is. 

35 Ur wen-d-nniɣ ara ayagi iwakken ad kun-kellxeɣ meɛna nniɣ-awen-t-id i 

nnfeɛ-nwen axaṭer bɣiɣ ad teddum s tikli yelhan, iṣfan iwakken ad teṭṭfem di 
Sidi Ṛebbi, mačči deg wayen nniḍen. 

36 Ma yella yiwen deg-wen ixḍeb tilemẓit, iḥar ur izmir ara ad iṛǧu ibɣa ad 

izweǧ, ur yednib ara, ilaq ad zewǧen. 

37 Ma d win iqesden s lebɣi-ines ur izeggej ara, ma yella yeẓra iman-is izmer 

ad iṣbeṛ, d ayen ilhan i yexdem ma ur izwiǧ ara. 

38 Ihi win izewǧen d ayen ilhan i yexdem, win ur nezwiǧ ara d ayen ilhan 

nezzeh. 

39 Tameṭṭut izewǧen ur tezmir ara ad teǧǧ argaz-is skud mazal-it idder, ma 

yella yemmut, tezmer ad tɛiwed zzwaǧ d win tebɣa, acu kan ilaq ad yili d win 
yumnen s Lmasiḥ am nettat. 

40 Meɛna ɣef wakken walaɣ ma teqqim akken tella axiṛ-as, akken ara tili kteṛ di 

rrezg. Wagi d ṛṛay-iw nekk; yerna akken walaɣ, ula d nekk sɛiɣ Ṛṛuḥ n Yillu. 

1 Corinthians 8 

1 Ɣef wayen iɛnan aksum n iseflawen i ttaken i ssadatt, neẓra belli nesɛa akk 

tamusni, d acu kan tamusni tettawi-d zzux, ma d leḥmala tesseǧhad. 

2 Win i yɣilen issen kra, urɛad issin akken i ylaq ad yissin. 

3 Meɛna win iḥemmlen Illu, Illu yessen-it. 

4 ɣef wayen iɛnan učči n weksum n iseflawen immezlen i lmeṣnuɛat, neẓra 

belli lmeṣnuɛat-agi d tikellax di ddunit axaṭer anagar yiwen n Yillu i yellan. 

5 Ɣas qqaren aṭas n iṛebbiten i yellan ama deg igenni ama di lqaɛa, ( axaṭer d 

tidett! Ɣur-sen aṭas n iṛebbiten aked ssadatt i yellan) 

6 meɛna ɣur-neɣ nekni yiwen n Yillu kan i yellan, d babat-neɣ Ṛebbi i d-ixelqen 

kullec, ula d nekni d ayla-s. Anagar yiwen n Ssid i yellan: D Ɛisa Lmasiḥ, yis i 
d-illa kullec, yis daɣen i nedder ula d nekni. 

7 Aṭas ur nessin ara tidett-agi. Kra deg-sen i yuɣen tannumi tetten asfel n 

ssadatt, tura mi ara tetten aksum-nni mazal ḥesben-t belli d tidett d asfel i 
ssadatt, neyya-nsen tenquqel, ḥussen am akken denben. 

8 Mačči d ayen ittmaččan ara ɣ-isqeṛben ɣer Yillu. Ma nečča ur nerbiḥ 

acemma, ma ur nečči ara, ur ɣ-iṛuḥ wacemma. 

9 Ihi, ɛasset iman-nwen, ɣurwat tilelli-agi i tesɛam ad tili d ugur n uɣelluy i wid 

ur neǧhid ara di liman. 

10 Axaṭer ma yella kečč yesɛan tamusni iwala-k-id walebaɛḍ ur neǧhid ara di 

liman teqqimeḍ ad teččeḍ di lemqam, amek tebɣiḍ ur ittṛuḥu ara ula d netta ad 
ičč seg iseflawen-agi yemmezlen i ssadatt? 

11 S wakka ihi, gma-k-agi ur neǧhid ara di liman, i ɣef immut Lmasiḥ, ɣef 

ddemma n tmusni-nni-inek i yeɣli. 

12 Imi tettawim ddnub ɣef watmaten-nwen, tessexṛabem neyya-nsen, tdenbem 

ɣer Lmasiḥ. 

13 Ihi ma yella ayen ara ččeɣ izmer ad isseɣli gma di ddnub, ur ttuɣaleɣ ara 

maḍi ad ččeɣ lmakla-nni iwakken ur iɣelli ara. 

1 Corinthians 9 

1 Ɛni ur zmireɣ ara ad xedmeɣ akken bɣiɣ? Mačči d amceggeɛ n Lmasiḥ i lliɣ? 

Ur ẓriɣ ara Sidna Ɛisa s wallen-iw? Ɛni ur tellim ara d lfakya n lxedma-w di 
leqdic-iw ɣef Sidi Ṛebbi? 

2 ɣas wiyaḍ ur yi-ḥsiben ara d amceggeɛ n Lmasiḥ, kenwi ur tezmirem ara a 

yi-tnekkṛem axaṭer d kenwi i d ttbut belli d Sidi Ṛebbi i yi-ceggɛen. 

3 Atan wamek ttaraɣ i wid i yi-sseḍlamen: 

4 Ɛni ur ɣ-d-iṣaḥ ara a nečč, a nsew nekni s imcegɛen n Lmasiḥ? 

5 Ur sɛiɣ ara lḥeq ad aɣeɣ tameṭṭut yumnen ad tetteddu yid-i am akken 

xeddmen imcegɛen nniḍen n Lmasiḥ d watmaten n Ssid-nneɣ aked Buṭrus? 

6 Neɣ d nekk kan aked Barnabas i ylaqen a nexdem iwakken ad d-nawi 

aɣrum-nneɣ? 

7 Illa wass i deg teslam belli aɛsekṛi ilaq ad ixelleṣ mi ara d-isɛeddi lɛeskeṛ? 

Anwa ara yeẓẓun tara ur itett ara si tẓuṛin-is? Ulac ameksa ara yeksen 
taqeḍɛit n lmal ur itess ara seg uyefki-ines! 

8 Tɣilem ayen akka i d-nniɣ d lɛaddat kan n yemdanen? Ula d ṭawrat n Musa 

tenna-t-id! 

9 Axaṭer yura deg-s: Ur ttarat ara takmamt i wezger isserwaten nneɛma. Ɛni 

ɣef yezgaren i yḥebbeṛ Yillu? 

10 Mačči ɣef ddemma-nneɣ i d-inna akka? D tidett, d nekni iwumi i d-inna 

imeslayen-agi! Ilaq win ikerrzen aked win isserwaten ad ssirmen ad sɛun 
amur di lɣella-nsen. 

11 Ma yella nezreɛ gar-awen lbaṛakat n Sidi Ṛebbi, d acu yellan ma nemger-d 

sɣur-wen tamɛict-nneɣ? 

12 Ma yella sɛan wiyaḍ lḥeq ad megren, ɛni mačči d nekni i yezwaren? Meɛna 

nekni ur d-newwi acemma sɣur-wen, neṣbeṛ i kullec iwakken ur d-ittili ara 
wugur i Lexbaṛ n Lxiṛ n Lmasiḥ. 

13 Ur teẓrim ara belli wid iqeddcen deg ufakan, tamɛict-nsen seg ufakan? Ur 

teẓrim ara daɣen lmuqeddem i yzellun i Ṛebbi iseflawen i d-ttawin medden, 
ittawi amur-is seg-sen? 

14 Akka daɣen i d-inna Sidi Ṛebbi ɣef wid ittbecciṛen Lexbaṛ n Lxiṛ: Di Lexbaṛ n 

Lxiṛ ara afen tamɛict-nsen. 

15 Nekk ur d-wwiɣ acemma sɣur-wen, yerna ur d-uriɣ ara tabṛatt-agi iwakken 

ad d-ssutreɣ lḥeq-iw. Axiṛ-iyi lmut wala a yi-tettwikkes sebba-agi swayes 
zemreɣ ad zuxxeɣ! 

16 Ur ttzuxxuɣ ara s yiman-iw imi ttbecciṛeɣ Lexbaṛ n Lxiṛ, axaṭer ttwaḥeṛseɣ 

ad beccṛeɣ. A nnger-iw ma yella ur beccṛeɣ ara Lexbaṛ-agi n Lxiṛ. 

17 Lemmer xedmeɣ ayagi s lebɣi-w sɛiɣ lḥeq ad ssutreɣ lexlaṣ, meɛna d Ṛebbi 

i yḥettmen fell-i ccɣel-agi. 

18 Ihi, d acu i d lexlaṣ-iw? D lfeṛḥ i seɛɛuɣ mi ara ttbecciṛeɣ Lexbaṛ n Lxiṛ mbla 

lexlaṣ, mbla ma ssutreɣ lḥeq-iw. 

19 ɣas akken ur yi-ittalas yiwen kra; rriɣ iman-iw d aqeddac n mkul yiwen 

iwakken ad d-rebḥeɣ aṭas n yemdanen ɣer webrid n Lmasiḥ. 

20 ɣer wat Isṛail rriɣ iman-iw am netni iwakken a ten-id-rebḥeɣ; ɣer wid 

ittabaɛen aṣaḍuf tebɛeɣ-t am netni iwakken a ten-id-rebḥeɣ, ɣas akken nekk 
ur lliɣ ara seddaw leḥkem n uṣaḍuf. 

21 Akka daɣen, mi ara iliɣ d wid ur nesɛi ara aṣaḍuf, ttaraɣ iman-iw am akken 

ur sɛiɣ ara aṣaḍuf iwakken a ten-id-rebḥeɣ, ɣas akken nekk sɛiɣ aṣaḍuf n Yillu 
imi d Lmasiḥ i d aṣaḍuf-inu. 

22 Aked wid ur neǧhid ara deg webrid n Ṛebbi, uɣaleɣ am netni, iwakken a ten-

id-rebḥeɣ. Ddiɣ di lebɣi i mkul yiwen iwakken ad d-sellkeɣ ulamma d kra deg-
sen. 

23 Ayagi akk xedmeɣ-t ɣef ddemma n Lexbaṛ n Lxiṛ iwakken ad sɛuɣ yid-sen 

amur. 

24 Di temzizla, teẓram belli ger wid akk ittazzalen deg wannar, yiwen kan ara 

irebḥen. Azzlet ihi amek ara trebḥem. 

25 Yal anaddal ittḥeggif iman-is deg waṭas n leḥwayeǧ; netni iwakken ad d-

rebḥen cciɛa ur nettdum ara, lameɛna nekni, iwakken a nerbeḥ cciɛa ara 
idumen. 

26 Nekk ur ttazzaleɣ ara am win ur nesɛi ara lmeqsud, ur kkateɣ ara deg ubeḥri 

mi ara ttnaɣeɣ; 

27 meɛna ttɛettibeɣ tafekka-inu, ttɛassaɣ ɣef yiman-iw, axaṭer uggadeɣ nekk i 

ybeccṛen i wiyaḍ ad ɣliɣ, ad uɣaleɣ ɣer deffir. 

1 Corinthians 10 

1 Ay atmaten, bɣiɣ a wen-d-smektiɣ ayen iḍran i lejdud-nneɣ mi d-ffɣen si tmurt 

n Maṣer; tagut tetteddu yid-sen, tettwellih-iten, zegren meṛṛa lebḥeṛ azeggaɣ 
ɣef wuḍar. 

2 Ttwaɣeḍsen meṛṛa di tagut-nni aked lebḥeṛ mi ddan d Musa, 

3 ččan meṛṛa seg yiwen n lqut n Sidi Ṛebbi, 

4 swan meṛṛa si lɛinseṛ n Sidi Ṛebbi i d-iteffɣen seg weẓru iteddun yid-sen; 

aẓru-agi, d Lmasiḥ. 

5 ɣas akken, aṭas seg-sen ur neɛǧib ara i Yillu; daymi i ten-tesseɣli lmut yiwen 

yiwen mi teddun deg uneẓruf. 

6 Ayen akken iḍran yid-sen iqqim-d d lemtel i nekni, iwakken ur neṭṭamaɛ ara 

ayen n diri am akken i t-ṭṭamaɛen netni. 

7 Ur ttilit ara am wid iɛebbden ssadatt akken xeddmen kra seg-sen, axaṭer am 

akken yura: Iqqim wegdud ad ičč ad isew, mi yfukk ikker ad izhu, ad icḍeḥ. 

8 Ur ilaq ara daɣen a nxeddem leɛṛuṛ akken xeddmen kra seg-sen; daymi deg 

yiwen n wass, lmut tečča tlata uɛecrin alef deg-sen. 

9 Ur ilaq ara a njeṛṛeb Sidi Ṛebbi akken i xedmen kra seg-sen, dɣa qqsen-ten 

izerman mmuten. 

10 Ur ilaq ara daɣen ad tesmermugem ɣef wiyaḍ akken i smermugen kra deg-

sen armi i ten-issenger lmelk n lmut. 

11 Timsalin-agi akk i sen-iḍran, qqiment-d d lemtel, uran-tent di tektabin, 

iwakken a nelmed nekni ittɛicin di taggara n lweqt. 

12 Ihi win iḥesben iman-is ibedd, ad iɛass iman-is ur iɣelli ara! 

13 Ayen akk swayes i tettwajeṛbem, d ayen iwumi yezmer wemdan. Illu d 

amekdi, ur ittɛemmid ara ad tettwijeṛbem sennig n tezmert-nwen; lameɛna deg 
ujeṛṛeb, a wen-d-ifk daɣen tazmert swayes ara tṣebṛem d wamek ara teffɣem 
si tegnitt n leɛtab. 

14 A wid ɛzizen fell-i, xḍut i weɛbad n ssadatt. 

15 Ttmeslayeɣ-awen-d am akken ttmeslayen i wid ifehmen; meyyzet kenwi s 

yiman-nwen ɣef wayen i d-qqareɣ. 

16 Ɛni taqbuct n lbaṛaka ɣef i nettḥemmid Sidi Ṛebbi, ur ɣ-tecrik ara d idammen 

n Lmasiḥ? Neɣ aɣrum i nbeṭṭu, ur ɣ-icrik ara d tfekka n Lmasiḥ? 

17 Imi yiwen n weɣṛum kan i yellan, ula d nekni nuɣal d yiwet n tfekka ɣas 

akken deg waṭas yid-neɣ i nella, axaṭer ntett meṛṛa seg yiwen n weɣṛum. 

18 Walit at Isṛail iṭṭafaren ccehwat n tfekka: Wid itetten aksum n iseflawen, ɛni 

ur criken ara aked udebder? 

19 Ɛni bɣiɣ ad d-iniɣ belli asfel-nni ittunefken i ssadatt isɛa azal, neɣ ssadatt-nni 

i ttɛebbiden sɛan azal? Xaṭi! 

20 Meɛna ayen akka i zellun leǧnas ur numin ara, zellun-t i leǧnun mačči i Yillu; 

nekk ur bɣiɣ ara ad tcerkem aked leǧnun. 

21 Ur tezmirem ara ad teswem si teqbuct n Ssid-nneɣ ma yella tettessem si 

teqbuct n leǧnun; ur tezmirem ara ad tekkim di tiremt n Ssid-nneɣ ma yella 
tettekkam di tiremt n leǧnun. 

22 Ɛni nebɣa ad d-neskker tismin i Sidi Ṛebbi? Ɛni neǧhed ugar-is? 

23 Llan wid i d-iqqaren: Kullec iḥlel; d tidett lameɛna ur infiɛ ara kullec. Kullec 

iḥlel meɛna ur isnerniy ara kullec. 

24 Ur ttnadit ara ɣef nnfeɛ-nwen kenwi, meɛna nadit ɣef nnfeɛ n wiyaḍ. 

25 Tzemrem ad teččem kra n wayen i yettnuzun di ssuq mbla asteqsi iwakken 

ur tettenququl ara neyya-nwen, 

26 axaṭer ddunit d wayen akk illan deg-s d ayla n Sidi Ṛebbi. 

27 Ma yeɛṛeḍ-ikkun walebaɛḍ ur numin ara s Lmasiḥ, ma tṛuḥem, ččet seg 

wayen akk ara wen-d-issers s neyya mbla asteqsi. 

28 Lameɛna ma yella win i wen-d-innan: Ayagi yettunefk d asfel i ssadatt, ur 

tettet ara imi i kun-id-ixebbeṛ iwakken ad ithedden wul-nwen. 

29 Mačči ɣef neyya-nwen i d-nniɣ akka, lameɛna ɣef neyya n win i kun-iɛerḍen. 

Ihi, acimi ara ǧǧeɣ wayeḍ ad iḍebbeṛ deg ixemmimen-iw? 

30 Ma yella ḥemdeɣ Sidi Ṛebbi ɣef wayen i tetteɣ, acimi ara ǧǧeɣ iman-iw ad 

wwten deg-i ɣef lqut i ɣef ḥemdeɣ Sidi Ṛebbi? 

31 Ama teččam ama teswam, neɣ kra n wayen ara txedmem, xedmet-tt i 

tmanegt n Yillu. 

32 Ur ttilit ara d sebba n uɣelluy ama i wat Isṛail, ama i wat Yunan, ama i 

tmezgida n Yillu, 

33 am akken xeddmeɣ nekk, ttnadiɣ a wen-ɛeǧbeɣ meṛṛa di kullec, ur ttqellibeɣ 

ara ɣef nnfeɛ-inu, meɛna ttqellibeɣ ɣef nnfeɛ n weḥric ameqran iwakken ad 
ttwiselken. 

1 Corinthians 11 

1 Ɛandet-iyi am akken ttɛanadeɣ Lmasiḥ. 

2 Ad kun-ibarek Ṛebbi imi i yi-d-tettmektayem di yal taswiɛt yerna teṭṭafaṛem 

lewṣayat-iw akken i wen-tent-slemdeɣ. 

3 Meɛna, tura bɣiɣ ad tissinem ayagi: Lmasiḥ d aqerruy ɣef yemdanen meṛṛa, 

argaz d aqerruy ɣef tmeṭṭut-is, Illu d aqerruy ɣef Lmasiḥ. 

4 Ihi argaz ara yesburren ɣef uqerruy-is mi ara ideɛɛu ɣer Sidi Ṛebbi neɣ mi 

ara d-ittxebbiṛ ayen i s-d-yusan sɣur Sidi Ṛebbi, ikkes lḥeṛma ɣef Ssid-is. 

5 Lameɛna tameṭṭut ara ideɛɛun ɣer Sidi Ṛebbi neɣ ara yettxebbiṛen s wayen i 

s-d-ittasen sɣur Ṛebbi aqerruy-is ɛeryan, tekkes lḥeṛma ɣef wergaz-is, am 
akken d aqerruy-is i tseṭṭel. 

6 Axaṭer ma yella tameṭṭut ur tesburr ara, ad tegzem kan ihi acebbub-is; 

lameɛna ma yella d lɛib i tmeṭṭut ad tegzem neɣ ad tseṭṭel acebbub-is, ilaq ihi 
ad tɣumm aqerruy-is. 

7 Argaz ur ilaq ara ad isburr i wuqerruy-is axaṭer d netta i ymetlen tamanegt n 

Yillu; ma d tameṭṭut d tamanegt n wergaz. 

8 Axaṭer mačči d argaz i d-ittwaxelqen si tmeṭṭut meɛna d tameṭṭut i d-

ittwaxelqen seg wergaz. 

9 Daɣen argaz ur d-ittwaxleq ara i tmeṭṭut, lameɛna d tameṭṭut i d-ittwaxelqen i 

wergaz. 

10 Daymi i ylaq i tmeṭṭut ad tesɛu aḥkim ɣef uqerruy-is i lmend n lmalayek. 

11 Ɣer Sidi Ṛebbi, ur tettili tmeṭṭut mbla argaz, ur ittili wergaz mbla tameṭṭut. 

12 Axaṭer akken i d-tettwaxleq tmeṭṭut seg wergaz, akken daɣen i d-ittlal 

wergaz si tmeṭṭut, ayagi akk sɣur Yillu i d-ikka. 

13 Meyzet kenwi s yiman-nwen: Ɛni yelha-yas i tmeṭṭut ad tdeɛɛu ɣer Yillu mbla 

ma tesburr ɣef uqerruy-is? 

14 Ula d lɛadda n yemdanen tesselmed-awen belli d lɛib i wergaz ma iṛebba 

acebbub-is. 

15 Lameɛna d ccan ameqran i tmeṭṭut ma tṛebba acebbub-is axaṭer ittunefk-as-

d iwakken a s-yili d asburru. 

16 Ma yella win ibɣan ad iɣanen ɣef wannect-agi, ilaq ad iẓer belli nekni ur 

nesɛi ara tanumi-agi, ur telli ara daɣen di tmezgidiwin n Yillu. 

17 A nɛeddi tura ɣer wayen nniḍen. Ɣef wayen iɛnan tijmuyaɛ-nwen ur kun-

ttcekkiṛeɣ ara, axaṭer ayen i deg ilaq ad teddum ɣer zdat, kenwi tettuɣalem ɣer 
deffir. 

18 Sliɣ belli mi ara tettnejmaɛem di tmezgida, ittili lxilaf gar-awen yerna umneɣ 

belli tella kra n tidett deg wayagi. 

19 Ilaq ad d-yili lxilaf-agi gar-awen iwakken ad d-banen wid iṭṭfen di liman seg 

wul. 

20 Mi ara tedduklem ɣer imensi n usmekti, ur txeddmem ara akken ibɣa Sidi 

Ṛebbi! 

21 Axaṭer wa yettḥiri ad ičč lqut-is, wa mazal-it illuẓ wayeḍ iṛwa, isskeṛ. 

22 Amek! Ur tesɛim ara ixxamen-nwen iwakken ad teččem ad teswem? Neɣ 

tḥeqṛem tamezgida n Yillu, yerna tebɣam ad tesneḥcimem wid ur nesɛi 
acemma? D acu ara wen-d-iniɣ, ad kun-cekkṛeɣ? Ur kun-ttcekkiṛeɣ ara ɣef 
wayagi! 

23 D ayen i yi-d-ittunefken sɣur Sidi Ṛebbi i wen-slemdeɣ nekkini. Deg iḍ-nni i 

deg ittuzenz Sidna Ɛisa, iddem-d aɣrum, 

24 iḥmed Sidi Ṛebbi yebḍa-t yenna: Wagi d tafekka-w ittunefken fell-awen, 

xeddmet ayagi iwakken a yi-d-ttmektayem. 

25 Daɣen, mi fukken učči, iddem-d taqbuct yenna:Taqbuct-agi d lemɛahda 

tajdiṭ s idammen-iw; mkul tikkelt deg ara teswem seg-s, xeddmet-tt iwakken a 
yi-d-tettmektayem. 

26 Axaṭer kra n tikkelt i deg ara teččem seg weɣṛum-agi, i deg ara teswem si 

teqbuct-agi, tettxebbiṛem s lmut n Ssid-nneɣ, alamma d ass i deg ara d-yas. 

27 Daymi win ara yeččen seg weɣṛum-agi, ara yeswen si teqbuct-agi n usmekti 

n Ssid-nneɣ, ma ur sen-ifki ara lqima, iwwi ddnub ɣer yiri-s ɣef ddemma n 
tfekka aked idammen n Ssid-nneɣ. 

28 Ihi mkul yiwen ad ixemmem deg yiman-is uqbel ad ičč seg weɣṛum-nni neɣ 

ad isew si teqbuct-nni. 

29 Axaṭer ma yella yiwen deg-wen ičča neɣ iswa si tiremt n usmekti n Lmasiḥ, 

mbla ma yefka lqima i tfekka n Ssid-nneɣ, iwwi-d lɛiqab i yiman-is. 

30 Ɣef wayagi i llan gar-awen aṭas n wid ihelken aked ineɛyuba, yerna aṭas 

deg-sen i yemmuten. 

31 Lemmer nettḥadar ɣef yiman-nneɣ, tili ur d-nettawi ara lɛiqab n Sidi Ṛebbi 

fell-aɣ. 

32 S wakka mi ara ɣ-iɛaqeb Sidi Ṛebbi, ittṛebbi-yaɣ iwakken ur ɣ-ittḥasab ara d 

wat n ddunit. 

33 Ihi ay atmaten, asmi ara tennejmiɛem iwakken ad teččem, myeṛǧut waygar-

awen. 

34 Ma llan wid illuẓen, ad ččen uqbel deg wexxam-nsen iwakken ur d-

tesseɣlayem ara lɛiqab n Sidi Ṛebbi fell-awen mi ara tennejmaɛem. Timsalin 
nniḍen a tent-fruɣ mi ara n-aseɣ. 

1 Corinthians 12 

1 Ay atmaten, ur bɣiɣ ara ad teqqimem mbla tamusni ɣef wayen iɛnan ayen i d-

ittak Ṛṛuḥ iqedsen. 

2 Teẓram belli asmi akken ur tuminem ara, ttawwin-kkun wiyaḍ tɛebbdem 

lmeṣnuɛat ur neneṭṭeq ara. 

3 Tura ilaq ad teẓrem belli yiwen ur izmir ad d-yini: ad ittwinɛel Ɛisa ma yella s 

Ṛṛuḥ n Yillu i yettmeslay. Daɣen yiwen ur izmir ad iched belli Ɛisa d Ssid, ma 
yella mačči s Ṛṛuḥ iqedsen. 

4 Llan aṭas n leṣnaf n tukciwin n Ṛebbi, lameɛna yiwen n Ṛṛuḥ kan i yellan; 

5 aṭas n leṣnaf n leqdic i yellan meɛna yiwen n Ṛebbi i nesɛa; 

6 aṭas n leṣnaf n lecɣal i yellan, meɛna Illu d yiwen, d netta i ten-isedduyen akk 

deg-neɣ meṛṛa. 

7 Yal yiwen tettunefk-as-d tukci n Ṛṛuḥ iqedsen i nnfeɛ-nneɣ meṛṛa. 

8 Ihi Ṛṛuḥ iqedsen ifka-d i yiwen ad immeslay s ṣṣwab d lefhama, ifka-d i 

wayeḍ ad immeslay s tmusni. 

9 Ṛṛuḥ-agi yefka daɣen i wayeḍ liman iǧehden, i wayeḍ tazmert swayes ara 

yesseḥlu imuḍan; 

10 ifka daɣen i wayeḍ tazmert ad ixdem lbeṛhanat, ma d wayeḍ ad ittxebbiṛ s 

wayen i s-d-ittassen sɣur Sidi Ṛebbi; wayeḍ daɣen ifka-yas-d tazmert swayes 
ara yeɛqel ayen i d-ittasen sɣur Ṛṛuḥ n Sidi Ṛebbi d wayen i d-ittasen sɣur 
leṛwaḥ n diri; wayeḍ ittunefk-as-d ad immeslay timeslayin ur nettwassen ara; 
wayeḍ daɣen ittunefk-as-d ad d-issefhem timeslayin-agi ur nettwassen ara. 

11 Ayagi akk itekk-d seg yiwen n Ṛṛuḥ. Ṛṛuḥ iqedsen ittak-d ayagi meṛṛa akken 

ibɣa, i yal yiwen deg-neɣ. 

12 Tafekka n wemdan d yiwet, ɣas akken tesɛa aṭas n iselqam. Iselqam-agi 

ɣas deg waṭas yid-sen, d yiwet n tfekka i llan; akken daɣen i yella Lmasiḥ. 

13 Axaṭer s yiwen n Ṛṛuḥ kan i nettwaɣḍes meṛṛa iwakken a nili d yiwet n 

tfekka; ama d at Isṛail neɣ d iyunaniyen, ama d aklan neɣ d iḥeṛṛiyen, seg 
yiwen n Ṛṛuḥ i neswa meṛṛa. 

14 Tafekka ur tebni ara ɣef yiwen n uselqim, lameɛna tebna ɣef waṭas n 

iselqam. 

15 Ma yenna-d uḍar: Imi ur lliɣ ara d afus, ur ttekkiɣ ara di tfekka, ɛni d annect-

nni ara t-irren ur ittekki ara di tfekka? 

16 Ma yella yenna-d umeẓẓuɣ: Imi mačči d tiṭ i lliɣ ur ttekkiɣ ara di tfekka, ɛni d 

annect-nni ara t-irren ur ittekki ara di tfekka? 



324 

 

© Association Chrétienne d’Expression Berbère - ACEB. 
 

 
 

 

17 Ma yella tafekka meṛṛa d tiṭ, amek ara tili tmesliwt? Neɣ ma yella d ameẓẓuɣ 

kan i tella, amek ara yili wesriḥi? 

18 Illu, ibna mkul aselqim di tfekka akken i s-ihwa. 

19 Ma yella tafekka meṛṛa d yiwen n uselqim, anda-tt ihi tafekka? 

20 S wakka ihi aṭas n iselqam i yellan, meɛna tafekka yiwet. 

21 Tiṭ ur tezmir ara ad tini i ufus: Ur k-uḥwaǧeɣ ara! Aqerruy ur izmir ara ad yini 

i uḍar: Ur k-uḥwaǧeɣ ara. 

22 Iselqam-nni n tfekka i d-ittbanen d imecṭaḥ, nefɛen aṭas. 

23 Iselqam n tfekka iwumi ur nefki ara lqima, d netni i nettḥadar akteṛ n wiyaḍ; 

ihi d iselqam ur nezmir ara ad d-nebder i nettḥadar aṭas, 

24 ma d wid isɛan lqima, ur uḥwaǧen ara lemḥadra. Illu, ibna tafekka akken ara 

izegged lqima i yiselqam ixuṣṣen, 

25 iwakken ur d-ittili ara lxilaf ger iselqam, meɛna ad ttemḥadaren waygar-

asen. 

26 Ma yella yiwen n uselqim ittwaqṛeḥ, wiyaḍ meṛṛa ad ttwiqeṛḥen yid-s; ma 

yella ittunefk-as ccan i wayeḍ, wiyaḍ akk ad feṛḥen yid-s. 

27 Kenwi meṛṛa d tafekka n Lmasiḥ, yal yiwen deg-wen d aselqim di tfekka-s, 

mkul yiwen deg umkan-is. 

28 Isbedd Yillu di tmezgida, tazwara imcegɛen, deffir-nsen wid i d-ittxebbiṛen 

sɣur Sidi Ṛebbi, rnan-d wid isselmaden, rnan-d daɣen wid isɛan tazmert ad 
xedmen lbeṛhanat, wid isɛan tazmert ad sseḥlun imuḍan, wid ara iɛiwnen 
wiyaḍ, wid ara yilin d imḍebbren aked wid ara yemmeslayen timeslayin ur 
nettwassen ara. 

29 Ɛni ttuceggɛen-d meṛṛa d imcegɛen? Neɣ ttxebbiṛen-d akk sɣur Sidi Ṛebbi? 

Sselmaden meṛṛa? Xeddmen meṛṛa lbeṛhanat? 

30 Ɛni sɛan meṛṛa tazmert ad sseḥlun imuḍan, neɣ ad mmeslayen meṛṛa 

timeslayin ur nettwassen ara? Neɣ zemren akk ad d-sfehmen timeslayin-agi? 

31 Ihi a wen-d-iniɣ: Nadit axiṛ ɣef tikciwin-nni inefɛen aṭas. A wen-d-mleɣ tura 

abrid yifen akk iberdan. 

1 Corinthians 13 

1 Ɣas zemreɣ ad mmeslayeɣ timeslayin n ddunit meṛṛa, ad rnuɣ tid n lmalayek, 

ma ur sɛiɣ ara leḥmala, ad iliɣ am ṭṭbel iddendunen neɣ nnaqus iṭṭenṭunen. 

2 Ɣas ma yettunefk-iyi-d ad ttxebbiṛeɣ sɣur Ṛebbi, ad fehmeɣ kra yellan d 

lbaḍna, ad sɛuɣ akk tamusni, ɣas ad sɛuɣ liman swayes i zemreɣ ad iniɣ i 

wedrar qleɛ iman-ik syagi tṛuḥeḍ ɣer wemkan ihina, ma ur sɛiɣ ara leḥmala, 
nekk d ulac. 

3 Ɣas daɣen ad feṛqeɣ ayen akk sɛiɣ i wid illuẓen, ɣas ad fkeɣ tafekka-w 

iwakken ad terɣ, ma ur sɛiɣ ara leḥmala, ayagi ur yi-infiɛ ara. 

4 Leḥmala tettawi-d ṣṣbeṛ, leḥmala tettɛawan, leḥmala ur tesɛi ara leḥsed, ur 

tesɛi ara zzux, win isɛan leḥmala ur issalay ara iman-is, 

5 win isɛan leḥmala ur ittnadi ara ad ixdem cceṛ, ur ittnadi ara ɣef nnfeɛ-ines, 

ur izeɛɛef ur ittaṭṭaf cceḥnat; 

6 Win isɛan leḥmala ur ifeṛṛeḥ ara s lbaṭel meɛna ifeṛṛeḥ s lḥeq; 

7 leḥmala tettsamaḥ kullec, tettamen, tessaram tsebbeṛ i kullec. 

8 Axebbeṛ n wayen i d-ittasen sɣur Ṛebbi ad ifak, timeslayin ur nettwassen ara 

ad ḥebsent, tamusni ad tefnu, ma d leḥmala werǧin ad tfak; 

9 axaṭer tamusni-nneɣ txuṣṣ, ayen nettbecciṛ sɣur Sidi Ṛebbi ur innekmal ara, 

10 meɛna mi ara d-yaweḍ wayen innekmalen, ayen ixuṣṣen meṛṛa ad imḥu. 

11 Asmi lliɣ d aqcic, ttmeslayeɣ am weqcic, ttxemmimeɣ, ttmeyyizeɣ s lɛeqliya 

n weqcic; asmi uɣaleɣ d argaz, ǧǧiɣ lɛeqliya n weqcic. 

12 Ass-agi, nettwali di lemri (nte: Zik, lemriyat ttwaxedmen s lḥelya, ur ṣfin ara) 

mbla afṛaz, meɛna imiren a nuɣal a nwali akken ilaq; ass-agi tamusni-inu 
txuṣṣ, lameɛna imiren ad issineɣ akken i yi-issen Sidi Ṛebbi. 

13 Tura ihi tlata n leḥwayeǧ-agi i yettdumun: Liman, asirem d leḥmala; lameɛna 

di tlata-agi, d leḥmala i d tameqrant. 

1 Corinthians 14 

1 Qbel kullec nadit ad tesɛum leḥmala. Nadit daɣen ɣef tukciwin n Ṛṛuḥ 

iqedsen, abeɛda tukci n uxebbeṛ sɣur Sidi Ṛebbi. 

2 Win ittmeslayen tutlayin ur nettwassen ara, mačči i yemdanen i yettmeslay 

lameɛna i Yillu, imi yiwen ur ifehhem acu i d-iqqar; axaṭer s tezmert n Ṛṛuḥ 
iqedsen i d-iqqar ayen ur nezmir a t-nefhem. 

3 Ma d win i d-ittxebbiṛen sɣur Sidi Ṛebbi, ittmeslay-d i yemdanen, isnernay 

liman-nsen, inehhu-ten, ittṣebbiṛ-iten. 

4 Win ittmeslayen tutlayin ur nettwassen ara, isseǧhad iman-is di liman, ma d 

win i d-ittxebbiṛen s wayen i d-ittasen sɣur Sidi Ṛebbi, isseǧhad tamezgida. 

5 Bɣiɣ ad temmesliyem meṛṛa s tutlayin ur nettwassen ara, lameɛna bɣiɣ axiṛ 

ma tettxebbiṛem sɣur Sidi Ṛebbi. Win ittxebbiṛen sɣur Sidi Ṛebbi infeɛ akteṛ n 
win ittmeslayen tutlayin-agi, anagar ma yella izmer ad d-issefhem ayen i d-
inna, iwakken tajmaɛt meṛṛa ad tesfaydi. 

6 Tura ay atmaten, lemmer a n-aseɣ ɣur-wen a wen-d-mmeslayeɣ s tutlayt ur 

nettwassen ara, deg wacu ara kun-nefɛeɣ? Ad kun-nefɛeɣ ma wwiɣ-awen-d 
awal n uweḥḥi, n tmusni, n uxebbeṛ sɣur Ṛebbi neɣ n uselmed! 

7 Ad d-nefk lemtel n dduzan n lmusiqa am tjewwaqt d snitra: Ma yella ur 

imxalaf ara ṣṣut-nsent, amek ara neɛqel ṣṣut n tjewaqt neɣ win n snitra? 

8 Neɣ daɣen ma ur neɛqil ara mliḥ ṣṣut n lbuq swayes i ttheggin imnayen 

iman-nsen ɣer imenɣi, anwa ara iheggin iman-is ɣer umenɣi? 

9 Kenwi daɣen, ma yella tneṭqem-d s tutlayt ur nettwassen ara, amek ara 

nefhem d acu i d-teqqarem? Am akken tettmeslayem i waḍu! 

10 Llant aṭas n tutlayin imxalafen di ddunit, lameɛna sɛant akk lmeɛna. 

11 Ma yella ur fhimeɣ ara tameslayt n walebaɛḍ, ad iliɣ d abeṛṛani ar ɣur-s, 

netta daɣen ad yili ɣur-i d abeṛṛani. 

12 Kenwi daɣen, imi tettnadim ad tesɛum tukciwin n Ṛṛuḥ iqedsen, nadit a ten-

tesɛum s tugett, meɛna i nnfeɛ n tmezgida. 

13 Daymi, win ittmeslayen tutlayt ur netwassen ara ilaq ad issuter i Ṛebbi a s-

d-ifk ad issefhem ayen i d-iqqar. 

14 Axaṭer ma yella deɛɛuɣ s tutlayt ur nettwassen ara, d ṛṛuḥ-iw i ydeɛɛun ɣer 

Sidi Ṛebbi mačči d lefhama-inu. 

15 D acu ara xedmeɣ ihi? Ad dɛuɣ s ṛṛuḥ, lameɛna ad dɛuɣ daɣen s lefhama-

inu; ad cnuɣ s ṛṛuḥ, ad cnuɣ daɣen s lefhama-inu. 

16 Axaṭer ma yella tettḥemideḍ Ṛebbi s ṛṛuḥ, amek ara d-yini menwala 

yeqqimen ger lɣaci "amin" i leḥmadi-inek, ma ur ifhim ara ayen i d-teqqareḍ? 

17 Ɣas imeslayen-ik swayes i tḥemdeḍ Ṛebbi gerrzen aṭas, ur nfiɛen ara win ur 

nefhim ara d acu i d-teqqareḍ. 

18 Ad ḥemdeɣ Illu imi ttmeslayeɣ tutlayin ur nettwassen ara akteṛ-nwen meṛṛa. 

19 Meɛna di tejmaɛt, axiṛ-iyi ad d-iniɣ xemsa yimeslayen ittwafehmen iwakken 

ad lemden wiyaḍ, wala ɛecṛa alaf imeslayen s tutlayt ur nettwassen ara. 

20 Ay atmaten, ur ttilit ara d arrac deg wayen iɛnan ameyyez, meɛna ɣef wayen 

iɛnan cceṛ ilit d arrac, ma deg wayen iɛnan ameyyez ilit d imeqranen. 

21 Atan wayen yuran deg uṣaḍuf: Ad d-mmeslayeɣ i wegdud-agi seg imawen 

ibeṛṛaniyen s tutlayin nniḍen, meɛna ula akken ur yi-d-smeḥsisen ara, i d-
yenna Sidi Ṛebbi. 

22 Ihi tutlayin-agi ur nettwassen ara, d licaṛa i wid ur numin ara mačči i wid 

yumnen; ma d win i d-ittxebbiṛen sɣur Ṛebbi, d licaṛa i wid yumnen mačči i wid 
ur numin ara. 

23 Ma yella tamezgida meṛṛa tennejmaɛ deg yiwen wemkan, bdan ttḥemmiden 

akk Sidi Ṛebbi s tutlayin ur nettwassen ara, ma kecmen-d yemdanen ur 
nessin ara ayagi neɣ wid ur numin ara s Lmasiḥ, ɛni ur d-qqaren ara 
tedrewcem? 

24 Meɛna ma yella ttxebbiṛen-d akk sɣur Sidi Ṛebbi, ma ikcem-d win ur numin 

ara neɣ win ur nessin ara, ad d-yawi s lexbaṛ belli d amednub i yella ɣef 
ddemma n wayen isla, ad iḥuss deg iman-is belli ad ittuḥaseb; 

25 ayen iffren deg ul-is ad d-iban, dɣa ad iɣli ɣer lqaɛa ɣef wudem, ad iɛbed Illu 

ad yini: s d tidett Illu gar-awen i yella! 

26 D acu ihi i ylaqen ay atmaten? Mi ara tennejmaɛem akken tellam: Wa ad d-

yawi ccna, wayeḍ d aselmed, wayeḍ d aweḥḥi, wayeḍ d timeslayin ur 
nettwassen ara, wayeḍ d assefhem; kullec ad ittwixdem i wesnerni n tejmaɛt. 

27 Ma llan wid ittmeslayen timeslayin ur nettwassen ara, sin neɣ tlata ad d-

mmeslayen meɛna yal yiwen s nnuba-s, yerna ilaq ad yili win ara d-isfehmen 
ayen i d-qqaren. 

28 Ma ulac win ara d-isfehmen, ad ssusmen axiṛ di tejmaɛt, ad mmeslayen deg 

iman-nsen kan aked Yillu. 

29 Ma d wid i d-ittxebbiṛen sɣur Sidi Ṛebbi, sin neɣ tlata ad d-mmeslayen, ma d 

wiyaḍ ad meyzen ayen i d-qqaren. 

30 Ma yella gar-awen win iwumi i d-iweḥḥa Sidi Ṛebbi kra, ilaq ad issusem win 

akken illan ittmeslay. 

31 Tzemrem akk ad d-tettxebbiṛem sɣur Sidi Ṛebbi s nnuba, iwakken ad 

lemden meṛṛa yerna ad ǧehden meṛṛa. 

32 Win i d-ittxebbiṛen sɣur Sidi Ṛebbi yeḥkem deg wayen i d-iqqar, 

33 axaṭer Illu mačči d Illu n ussexṛeb, meɛna d win iḥemmlen lehna. Am akken 

xeddmen di tmezgidiwin akk n imqedsen, 

34 ilaq tilawin ad ssusment di tmezgida, ur ilaq ara ad hedṛent; meɛna ad sɛunt 

annuz, ad aɣent awal akken i t-d-inna uṣaḍuf. 

35 Ma yella bɣant ad steqsint ɣef wayen ur fhiment ara, ad steqsint irgazen-

nsent deg wexxam; axaṭer ur issefk ara i tmeṭṭut ad tehdeṛ di tmezgida. 

36 Ɛni sɣur-wen i d-ikka wawal n Yillu? Neɣ ɣur-wen kan i d-yewweḍ? 

37 Ma yella yiwen deg-wen iwala iman-is ittweḥḥi-yas-d Sidi Ṛebbi neɣ 

ittxebbiṛ-d sɣur-s, ilaq ad iɛqel belli ayen akka i wen-d-uriɣ d lameṛ n Sidi 
Ṛebbi; 

38 meɛna ma yella inkeṛ-it, iban belli ur ittwaqbel ara ɣer Yillu. 



328 

 

© Association Chrétienne d’Expression Berbère - ACEB. 
 

 
 

 

39 Akka ihi ay atmaten, ssirmet ad d-tettxebbiṛem sɣur Ṛebbi. Ur qeṭṭɛet ara i 

win ibɣan ad immeslay s tutlayin ur nettwassen ara, 

40 acu kan ilaq kullec ad ittwixdem s ṣṣwab d lewqam. 

1 Corinthians 15 

1 A wen-d-smektiɣ ay atmaten Lexbaṛ n Lxiṛ i wen-d-beccṛeɣ, win akken i 

tqeblem yerna tḥerzem-t; 

2 s Lexbaṛ-agi n Lxiṛ i tettwasellkem ma yella tettebɛem-t akken i wen-t-id-nniɣ, 

neɣ mulac liman-nwen am akken d aḍu. 

3 Slemdeɣ-awen di tazwara ayen i lemdeɣ nekkini: Lmasiḥ immut ɣef ddnubat-

nneɣ akken yella di Tira; 

4 ittwamḍel, yuɣal-d ɣer tudert ass wis tlata, akken i t-d-nnant Tira. 

5 Iban-d i Buṭrus, mbeɛd i tnac n imcegɛen. 

6 Rnan walan-t daɣen kteṛ n xems meyya n watmaten deg yiwet n teswiɛt; aṭas 

deg-sen mazal-iten ddren ar tura, ma d kra deg-sen mmuten. 

7 Yerna iwala-t Yeɛqub aked imcegɛen meṛṛa. 

8 Mi t-walan akk, walaɣ-t iḍher-iyi-d daɣen i nekkini yellan d ulac. 

9 Nekk, illan d aneggaru akk deg imcegɛen, ur uklaleɣ ara ad ttusemmiɣ d 

amceggeɛ axaṭer lliɣ ttqehhiṛeɣ tamezgida n Yillu. 

10 S ṛṛeḥma n Yillu i wwḍeɣ ɣer wayen akka i lliɣ tura; ṛṛeḥma i yi-d-ifka ur tṛuḥ 

ara deg ulac, lameɛna uɣaleɣ xedmeɣ akteṛ-nsen meṛṛa, mačči s yiman-iw, 
meɛna s ṛṛeḥma n Yillu yellan yid-i. 

11 S wakka ihi, ama d nekk ama d netni, atah wayen i nettbecciṛ yerna d ayen 

swayes i tumnem. 

12 Ma neqqar belli Lmasiḥ iḥya-d si ger lmegtin, amek ihi kra deg-wen qqaren 

ulac ḥeggu n lmegtin? 

13 Ma yella ulac ḥeggu n lmegtin, ihi Lmasiḥ daɣen ur d-iḥyi ara. 

14 Ma yella ihi Lmasiḥ ur d-iḥyi ara, ayen i nettbecciṛ d aḍu, ayen swayes 

tumnem daɣen d aḍu. 

15 Lemmer d tidett lmegtin ur d-ḥeggun ara, neskaddeb ɣef Yillu nekni i d-

icehden belli isseḥya-d Lmasiḥ si ger lmegtin. Lemmer ur t-d-isseḥyi ara, ihi 
lmegtin ur d-ḥeggun ara; 

16 axaṭer ma yella lmegtin ur d-ḥeggun ara, Lmasiḥ daɣen ur d-iḥyi ara. 

17 Ma yella Lmasiḥ ur d-iḥyi ara, ihi liman-nwen am akken d aḍu, mazal-ikkun 

di ddnub-nwen, 

18 daɣen ula d wid immuten d imasiḥiyen ḍaɛen. 

19 Ma yella asirem-nneɣ di Lmasiḥ di ddunit-agi kan i yella, d nekni i yettɣiḍen 

akteṛ n yemdanen n ddunit meṛṛa. 

20 Meɛna Lmasiḥ iḥya-d si ger lmegtin, d taṣenṭit n ḥeggu i wid immuten; 

21 axaṭer, am akken i d-tekcem lmut ɣer ddunit s yiwen n wemdan, s yiwen n 

wemdan daɣen i d-yusa ḥeggu n lmegtin. 

22 Akken ara mten akk di Adem, ara d-ḥyun akk di Lmasiḥ; 

23 lameɛna yal yiwen s wemkan-is: Lmasiḥ d taṣenṭit n ḥeggu, mbeɛd wid illan 

n Lmasiḥ, ass n tuɣalin-is. 

24 Imiren ad d-taweḍ taggara, ad issenger Lmasiḥ yal leḥkem, yal adabu, d yal 

tazmert, ad irr tagelda i win yellan d Illu, d Ababat. 

25 Axaṭer ilaq Lmasiḥ ad iḥkem alamma yerra iɛdawen-is seddaw iḍarren-is. 

26 Aɛdaw aneggaru ara yessenger, d lmut. 

27 Axaṭer am akken yura: Illu, yerra kullec seddaw yiḍarren-is. Meɛna mi ara 

yini: "kullec yuɣal seddaw yiḍarren-iw", iban belli ur d-iseddi ara Win irran 
kullec seddaw yiḍarren-is. 

28 Mi ara yuɣal kullec seddaw n iḍarren-is, imiren amemmit s yiman-is, ad 

yuɣal seddaw n leḥkem n Win i s-irran kullec seddaw n iḍarren-is, iwakken ad 
yili Yillu d kullec di yal yiwen. 

29 Wama amek ara xedmen wid iɣeṭṭsen ɣef ddemma n wid immuten? Lemmer 

d tidett ur d-ḥeggun ara lmegtin, acuɣer ihi i ttnadin ad ttwiɣeḍsen deg umkan-
nsen? 

30 I nekni, acimi i nettqabal lmut kul ass? 

31 Ay atmaten, a wen-wekkdeɣ belli akken i yi-tellam d sebba n zzux di Ɛisa 

Lmasiḥ Ssid-nneɣ, i ttqabaleɣ lmut yal ass. 

32 Ma yella s tmuɣli n wemdan i nnuɣeɣ aked lewḥuc di Ifasus, acu n lfayda i 

sɛiɣ? Ma ur d-ḥeggun ara lmegtin: A nečč, a nsew axaṭer azekka a nemmet. 
(nte: Walit Iceɛya 22:13). 

33 Ḥadret ad tettwikellxem, axaṭer tikli d yemcumen tessufuɣ i webrid. 

34 Uɣalet-d ɣer ṣṣwab, ur dennbet ara; axaṭer kra deg-wen ur ssinen ara Illu; 

ayagi nniɣ-t-id iwakken ad tenneḥcimem. 

35 Meɛna alebɛaḍ ad d-yini: amek ara d-ḥyun lmegtin? Amek ara tili tfekka 

swayes ara d-uɣalen? 

36 Ay ungif! Ayen ara tzerɛeḍ ur d-iḥeggu ara ma ur immut ara. 



330 

 

© Association Chrétienne d’Expression Berbère - ACEB. 
 

 
 

 

37 Ayen akken i tzerɛeḍ mačči d ayen i d-imɣin meɛna d aɛeqqa kan n yired 

neɣ n zerriɛa nniḍen. 

38 Imiren a s-ifk Yillu tafekka akken ibɣa, yal zzerriɛa a s-ifk ṣṣifa i s-ilaqen. 

39 Seg wayen akk ittidiren ur sɛin ara irkul yiwet n tfekka; tafekka n wemdan 

weḥdes, tafekka n lmal weḥdes, tin n yefṛax weḥdes, tin n iselman daɣen 
weḥdes. 

40 Llant daɣen ṣṣifat deg igenwan aked ṣṣifat di ddunit, yal yiwet s ufeǧǧeǧ-is; 

41 afeǧǧeǧ n yiṭij weḥdes, afeǧǧeǧ n waggur weḥdes, afeǧǧeǧ n yitran daɣen 

weḥdes; ula seg itri ɣer wayeḍ imxalaf ufeǧǧeǧ-nsen. 

42 Akka ula d ḥeggu n lmegtin. Lǧetta mi ara tekcem akal, trekku; meɛna mi 

ara d-teḥyu ur tettuɣal ara ad terku. 

43 Ad tekcem ɣer wakal mbla azal, ad d-teḥyu di tmanegt. Ad tekcem ɣer 

wakal tulwa, ad d-teḥyu teččuṛ d tazmert. 

44 Ad tekcem ɣer wakal s tfekka n ddunit, ad d-teḥyu s tfekka n ṛṛuḥ; ma tella 

tfekka n wemdan, tella daɣen tfekka n Ṛṛuḥ. 

45 Daymi i d-nnant tira: Adem yellan d amdan amezwaru yuɣal d amdan 

yeddren, meɛna Adam aneggaru, d Ṛṛuḥ i d-ittaken tudert. 

46 Mačči d amdan n ṛṛuḥ i d-yusan d amezwaru, meɛna d amdan n ddunit, 

amdan n ṛṛuḥ yusa-d deffir-s. 

47 Amdan amezwaru ikka-d seg wakal, d amdan n ddunit; amdan wis sin yusa-

d seg igenni. 

48 Akken illa wemdan n ddunit, ara yilin yemdanen n ddunit; daɣen akken illa 

wemdan n igenwan ara yilin yemdanen n igenwan. 

49 Akken i ncuba ɣer wemdan n ddunit ara ncabi ɣer wemdan n igenwan. 

50 Ay atmaten, atan wayen bɣiɣ ad d-iniɣ: Tafekka n weksum d idammen ur 

tweṛṛet ara tagelda n Yillu. Ayen ara yemten ur izmir ara ad iwṛet ayen ur 
nettmettat ara. 

51 A wen-d-iniɣ yiwet n lbaḍna: Ur nettɛeddiy ara akk si lmut meɛna tifekkiwin-

nneɣ ad nbeddilent. 

52 Deg yiwet n teswiɛt, qqen tiṭ-ik teldiḍ-tt, mi ara d-inṭeq lbuq aneggaru, axaṭer 

lbuq ad d-inṭeq, lmegtin ad d-ḥyun ur ttuɣalen ara ad mmten, ma d nekni a 
nenbeddil. 

53 Ilaq tafekka-yagi irekkun ad tels ayen ur nrekku ara, tafekka ara yemten ad 

tels ayen ur nettmettat ara. 

54 Asmi ara tels tfekka-agi irekkun ayen ur nrekku, asmi ara tels tfekka-agi ara 

yemten ayen ur nettmettat, ad iḍru wawal-nni yuran: Tazmert n Sidi Ṛebbi 
teɣleb lmut, tessebleɛ-itt. 

55 A lmut, anida-tt tezmert-im? A lmut, anda-tt tsiqest-im? 

56 Tisiqest n lmut, d ddnub; ma d ddnub, d aṣaḍuf i d-isbeggnen tazmert-is. 

57 A neḥmed Illu, i ɣ-d-ittaken tarennawt s Ssid-nneɣ Ɛisa Lmasiḥ! 

58 S wakka ay atmaten ɛzizen, ǧehdet ur ɣellit ara. Ttnernit kul ass di lecɣal n 

Sidi Ṛebbi, ẓret belli leɛtab-nwen ɣef ddemma n Sidi Ṛebbi ur illi ara mbla 
lfayda. 

1 Corinthians 16 

1 Ɣef wayen yeɛnan ajmaɛ n yedrimen i watmaten n temdint n Yirucalim yellan 

di lexṣaṣ, xedmet akken i weṣṣaɣ ad xedmen di tmezgidiwin n Galasya. 

2 Mkul ass amezwaru n dduṛt, ilaq yal yiwen deg-wen ad irr di rrif ayen iwumi 

yezmer n yedrimen, ur ttṛaǧut ara a n-awḍeɣ d wamek ara ten-id-tjemɛem. 

3 Mi ara n-awḍeɣ, ad ceggɛeɣ wid ara d-textiṛem, a sen-fkeɣ tibṛatin, ad ṛuḥen 

ad awin ayen akken i d-tjemɛem ɣer temdint n Yirucalim. 

4 Ma yella twalam ilaq ad ṛuḥeɣ nekk s yiman-iw, ad ddun yid-i. 

5 Ad zegreɣ qbel tamurt n Masidunya d wamek ara n-aseɣ ɣur-wen, axaṭer 

ilaq-iyi a n-ɛeddiɣ syenna. 

6 Ad qqimeɣ kra n wussan, neɣ ahat ad sɛeddiɣ ccetwa ɣur-wen, s wakka ad 

tizmirem a yi-tɛiwnem ad kemleɣ abrid-iw. 

7 Tikkelt-agi, ur bɣiɣ ara a n-ɛeddiɣ d abrid kan, meɛna ssarameɣ ad qqimeɣ 

kra n lweqt ɣur-wen, ma yebɣa Sidi Ṛebbi. 

8 Tura, aql-i ad qqimeɣ dagi di temdint n Ifasus, alamma d ass n lɛid n wass 

wis xemsin. 

9 Axaṭer ldint-iyi-d tewwura iwakken ad xedmeɣ yiwen n ccɣel d ameqran, ɣas 

akken aṭas n iɛdawen i yellan. 

10 Mi ara n-iɛeddi ɣur-wen Timuti, lhit-d yid-s a s-ikkes ukukru gar-awen, 

axaṭer d aqeddac n Sidi Ṛebbi am nekk. 

11 Ḥadret ad yili win ara t-iḥeqṛen. Ɛiwnet-tt ad ikemmel abrid-is iwakken ad d-

yaweḍ ɣur-i di lehna; aql-aɣ nettṛaǧu-t nekk d watmaten. 

12 Ma d gmat-neɣ Abulus, nhiɣ-t aṭas iwakken a n-iddu d watmaten nniḍen ara 

n-yuɣalen ɣur-wen, meɛna ur ibɣi ara a n-iṛuḥ tura; a n-yas mi ara s-iserreḥ 
lḥal. 

13 Ɛasset, ṭṭfet di liman, ilit d irgazen, ǧehdet. 

14 Xedmet kullec s leḥmala. 

15 Tessnem Stifanas d twacult-is, teẓram belli di tmurt n Akaya d netni i 

yumnen d imezwura, yerna uɣalen d iqeddacen ɣef wegdud n Sidi Ṛebbi. Ad 
ssutreɣ deg-wen ay atmaten, 

16 ad taɣem awal i yergazen am wigi, ad tqadṛem wid akk yettekkin di leqdic 

yid-sen. 

17 Aql-i feṛḥeɣ s tisin n Stifanas, Furtunatus aked Axaykus; d netni i yufiɣ di 

lɣiba-nwen, 

18 axaṭer heddnen lxaṭer-iw d lxaṭer-nwen. Issinet ihi ad tefkem azal i yergazen 

am wigi. 

19 Timezgidiwin n Asya ttselliment-d fell-awen. Akilas d Brisila aked tmezgida 

yellan deg wexxam-nsen ttsellimen-d fell-awen s yisem n Sidi Ṛebbi. 

20 Atmaten akk yellan dagi ttsellimen-d fell-awen. Msalamet waygar-awen s 

sslam n tegmatt. 

21 Nekk Bulus, s ufus-iw i d-uriɣ imeslayen-agi n sslam. 

22 Win ur nḥemmel ara Sidna Ɛisa Lmasiḥ, ad ittwinɛel! Marana-ta: A Ssid-

nneɣ, as-d. 

23 Ṛṛeḥma n Sidna Ɛisa ad tili fell-awen! 

24 Ḥemmleɣ-kkun meṛṛa di Ɛisa Lmasiḥ. 

2 Corinthians 

2 Corinthians 1 

1 Sɣur Bulus yuɣalen s lebɣi n Yillu d amceggeɛ n Ɛisa Lmasiḥ, daɣen sɣur n 

gmat-neɣ Timuti, i watmaten n tejmaɛt n Yillu yellan di temdint n Kurintus aked 
wid meṛṛa i yextaṛ Sidi Ṛebbi di mkul amkan n tmurt n Akaya. 

2 Ṛṛeḥma d talwit a wen-d-ttunefkent sɣur Yillu, Babat-neɣ aked Sidna Ɛisa 

Lmasiḥ. 

3 Ad ittubarek Yillu, Baba-s n Ssid-nneɣ Ɛisa Lmasiḥ yellan d Ababat aḥnin, d 

Illu n yal aṣebber. 

4 Ittṣebbiṛ-aɣ di lmeḥnat-nneɣ akk, iwakken s ṣṣbeṛ i ɣ-d-ittunefken sɣur Yillu, 

a nizmir ula d nekni a nṣebbeṛ wid yellan di lmeḥnat. 

5 Axaṭer am akken i d-ɣellint fell-aɣ lmeḥnat ɣef ddemma n Lmasiḥ, akken 

daɣen i ɣ-d-ittas ṣṣbeṛ sɣur-s. 

6 Nekni ma nenɛettab di lmeḥnat, nttenɛettab iwakken ad tettuṣebbṛem yerna 

ad tettuselkem. Ma nettuṣebbeṛ nekni, ad tettuṣebbṛem ula d kenwi iwakken 
ad tesɛum ṣṣbeṛ di lmeḥnat i deg tettɛeddiyem am nekni. 

7 Ihi asirem-nneɣ fell-awen iṛeṣṣa, axaṭer neẓra akken i tettekkam di lmeḥnat-

nneɣ, i tettekkam daɣen deg usebbeṛ-nneɣ. 

8 Nebɣa ad teẓrem ay atmaten lmeḥna i nesɛedda di tmurt n Asya; ɣlint-d fell-

aɣ lemḥayen iwumi ur nezmir, neɛteb armi nɣil a nemmet. 

9 Nettwali deg iman-nneɣ belli ḥekmen fell-aɣ s lmut, iwakken ur nettkal ara 

ɣef yiman-nneɣ lameɛna a nettkel ɣef Yillu i d-iḥeggun lmegtin. 

10 D netta i ɣ-d-issukksen yernu a ɣ-d-issukkes si lmut am tagi; s tidett nesɛa 

asirem belli mazal a ɣ-d-issukkes. 

11 Ula d kenwi tettɛawanem-aɣ mi ara tdeɛɛum ɣer Sidi Ṛebbi fell-aɣ. S wakka, 

ɣef ddemma n tẓallit n waṭas n watmaten, a ɣ-d-tettunefk ṛṛeḥma sɣur Sidi 
Ṛebbi; imiren aṭas ara iḥemden Sidi Ṛebbi ɣef ddemma-nneɣ. 

12 Attah sebba swayes i nefṛeḥ s yiman-nneɣ yerna ulawen-nneɣ thennan: 

Nelḥa d yemdanen meṛṛa s wul yeṣfan d neyya, abeɛda yid-wen kenwi. Ayagi 
yusa-yaɣ-d sɣur Yillu, axaṭer mačči s lɛeqliya n yemdanen i ntteddu meɛna d 
ṛṛeḥma n Yillu i ɣ-ittwellihen. 

13 Ayen i wen-nura di tebṛatin-nneɣ, nenna-t-id s wul yeṣfan d neyya, ulac deg-

sent lmeɛna nniḍen anagar ayen i teɣṛam d wayen i tfehmem deg-sent. 
Ssarameɣ ad tfehmem ayagi akken ilaq am akken i tebdam tfehmem-t, yeɛni 
ass n tuɣalin n Ssid-nneɣ Ɛisa Lmasiḥ a nili d sebba n lfeṛḥ-nwen, kenwi ad 
tilim d sebba n lfeṛḥ-nneɣ. 

15 Imi tḥeqqeqeɣ belli akka i yella lḥal, ssarmeɣ a n-ɛeddiɣ di tazwara ɣur-wen 

iwakken ad tfeṛḥem snat n tikkal. 

16 Qesdeɣ ad ɛeddiɣ fell-awen mi ara ṛuḥeɣ ɣer tmurt n Masidunya, syenna ad 

d-uɣaleɣ ɣur-wen iwakken a yi-tɛiwnem ad kemmleɣ abrid-iw ɣer tmurt n 
Yahuda. 

17 Mi qesdeɣ ad xedmeɣ annect-agi, ɛni ur xemmemeɣ ara? Neɣ mi ara 

qesdeɣ ad xedmeɣ kra, ma nniɣ-d anɛam neɣ ala uɣaleɣ beddleɣ ṛṛay, ɛni d 
lebɣi-inu i ttnadiɣ? 

18 Illu yeẓra belli ayen i wen-d-neqqar mačči d anɛam aked ala ɣef yiwet n 

tikkelt; 

19 axaṭer Ɛisa Lmasiḥ Mmi-s n Yillu i nbecceṛ gar-awen nekk d watmaten 

Silwan aked Timuti, ur d-yusi ara iwakken ad yili d anɛam aked ala, meɛna 
anagar anɛam i yellan deg-s. 

20 Axaṭer yis i d-iqqar Yillu anɛam i wayen meṛṛa i yewɛed. Ihi s yisem n Ɛisa 

Lmasiḥ i d-neqqar daɣen amin i Yillu iwakken a t-neḥmed a t-ncekkeṛ. 

21 D Illu i ɣ-isǧehden yid-wen di tikli-nneɣ aked Lmasiḥ, d netta i ɣ-ixtaṛen. 

22 Issers fell-aɣ ṭṭabeɛ-ines yerna ifka-yaɣ-d deg ulawen-nneɣ Ṛṛuḥ-is iqedsen 

yellan d aɛeṛbun n lbaṛakat i ɣ-iwɛed. 

23 Atan Illu iẓra belli d tidett i d-qqareɣ: Mi qesdeɣ ur ttuɣaleɣ ara ɣer temdint n 

Kurintus, d aḥader i bɣiɣ ad kun-ḥadreɣ. 

24 Ur nettnadi ara a wen-nḥettem ayen swayes ara tamnem axaṭer neẓra 

tǧehdem di liman, lameɛna nebɣa a nexdem yid-wen iwakken a ndukkel di 
lfeṛḥ. 

2 Corinthians 2 

1 Ihi qesdeɣ ur n-ttuɣaleɣ ara ɣur-wen, imi ur bɣiɣ ara ad kun-sḥezneɣ daɣen. 

2 Axaṭer ma sḥezneɣ-kkun, anwa ara yi-isfeṛḥen ma yella mačči d win akken i 

sḥezneɣ? 

3 Uggadeɣ a yi-isḥeznen kra seg wid i ylaq a yi-isfeṛḥen, daymi i wen-d-

zzewreɣ tabṛatt-nni, axaṭer ẓriɣ ma yella feṛḥeɣ ad tfeṛḥem ula d kenwi. 

4 Uriɣ-awen tabṛatt-nni s imeṭṭawen d leḥzen ameqran aked wul yetqelqen, 

mačči iwakken ad tḥeznem lameɛna iwakken ad teẓrem acḥal i kun-ḥemmleɣ. 

5 Ma yella gar-awen win yellan d sebba n leḥzen, mačči d nekk i yesseḥzen 

lameɛna d kenwi meṛṛa i yesseḥzen neɣ xerṣum amur ameqran deg-wen. 

6 Amdan-agi ma yella tlumm-it meṛṛa tejmaɛt, beṛka-t! 

7 Tura, ilaq-awen kan a s-tsamḥem yerna a t-tesǧehdem, neɣ mulac ad d-iɣli 

fell-as leḥzen d ameqran ara t-isfeclen. 

8 Ihi ad kun-nhuɣ a s-d-beggnem belli tḥemmlem-t. 

9 Uriɣ-awen ayagi iwakken ad ẓreɣ ma tettaɣem awal di kullec. 

10 Win iwumi ara tsamḥem, a s-samḥeɣ ula d nekk; ma yella wayen i ɣef ara 

samḥeɣ i yiwen, ɣef ddemma-nwen i s-sumḥeɣ zdat n Lmasiḥ; 

11 s wakka ur nettaǧa ara cciṭan a ɣ-iɣleb, axaṭer nessen lmeqsud-is. 

12 Mi wwḍeɣ ɣer temdint n Truwas iwakken ad beccṛeɣ Lexbaṛ n Lxiṛ n 

Lmasiḥ, Sidi Ṛebbi yeldi-yi-d tiwwura iwakken ad beccṛeɣ. 

13 Lameɛna ur ithenna ara wul-iw imi ur ufiɣ ara dinna gmat-neɣ Tit; daymi 

ǧǧiɣ atmaten n temdint n Truwas, imiren ṛuḥeɣ ɣer tmurt n Masidunya. 

14 Tanemirt i Yillu, i ɣ-ittawin dayem di trennawt-is di Lmasiḥ, i yzerrɛen yisneɣ 

rriḥa n tmusni-ines di yal amkan! 

15 Ɣer Yillu, d nekni i d rriḥa taẓidant n Lmasiḥ ger wid ittwasellken d wid 

iḍaɛen. 

16 I wid iḍaɛen, d rriḥa n lmut i d-ittaken lmut; i wid yellan deg webrid n leslak, 

d rriḥa n tudert i d-ittaken tudert. Anwa ihi i yzemren ad ixdem ccɣel am wagi? 

17 Nekni ur nettḥerrif ara awal n Yillu iwakken a netjaṛ yis am akken xeddmen 

waṭas n yemdanen, lameɛna zdat Yillu, d tidett i d-neqqar mi nettbecciṛ Lexbaṛ 
n Lxiṛ n Lmasiḥ i ɣ-d-ikkan sɣur Yillu. 

2 Corinthians 3 

1 D acekkeṛ i nebɣa ad d-ncekkeṛ iman-nneɣ mi d-nenna imeslayen-agi? Ɛni 

neḥwaǧ ula d nekni a wen-nawi tibṛatin n lewṣaya neɣ a tent-d-nawi sɣur-wen 
am akken xeddmen kra n yemdanen? 

2 Tabṛatt-nneɣ, d kenwi s yiman-nwen; d tabṛatt yuran deg ulawen-nneɣ, 

tettwassen yerna ɣṛan-tt akk yemdanen. 

3 Iban belli tabṛatt-agi yura-tt Lmasiḥ s yiman-is mi wen-d-nbecceṛ Lexbaṛ n 

Lxiṛ; mačči s lmidad i tt-yura lameɛna s Ṛṛuḥ n Yillu yeddren, mačči ɣef 
teblaḍin n weẓru i tt-ijerred lameɛna deg ulawen n yemdanen. 

4 D tagi i d ṭṭmana i nesɛa s Lmasiḥ zdat Yillu. 

5 Ur nezmir ara ad d-nini belli d nekni i yxeddmen ccɣel-agi s tezmert-nneɣ 

lameɛna d Illu i ɣ-d-ittaken tazmert deg wayen akk i nxeddem. 

6 D netta i ɣ-d-ifkan tazmert swayes i nuɣal d iqeddacen n temsisit tajdiṭ. 

Timsisit-agi ur d-tekki ara seg wayen yuran deg uṣaḍuf lameɛna sɣur Ṛṛuḥ 
iqedsen. Axaṭer aṣaḍuf yettawi ɣer lmut, ma d Ṛṛuḥ iqedsen ittak tudert. 

7 Ma yella leqdic n uṣaḍuf ittawin ɣer lmut, ittujerden ɣef teblaḍin iččuṛ d 

tamanegt alammi ur zmiren ara wat Isṛail ad muqlen deg udem n Musa imi 
ittfeǧǧiǧ, ɣas akken afeǧǧeǧ-nni ur ittdumu ara, 

8 acḥal ihi ara tili temɣer n tmanegt n leqdic n Ṛṛuḥ iqedsen. 

9 Ma yella leqdic n usbaṣṣi iččuṛ d tamanegt, acḥal i t-yugar di tmanegt leqdic 

n teɣdemt. 

10 Nezmer ad d-nini belli tamanegt-nni ifeǧǧeǧen zik tuɣal d ulac zdat n 

tmanegt-agi ur nesɛi lemtel! 

11 Ma yella ayen ur nettdum ara yesɛa ccan, acḥal ihi i t-yugar di ccan wayen 

yettdumun. 

12 Ɣef ddemma n usirem-agi, i nesɛa lettkal d ameqran; 

13 nekni ur nelli ara am Musa yettɣummun udem-is iwakken ur ttwalin ara wat 

Isṛail taggara n ufeǧǧeǧ-nni ur nettdum ara. 

14 Ar ass-a qquṛen iqerray-nsen, gguman ad fehmen; imi leḥjab-nni ur ikkis ara 

mi ara d-ɣṛen di tira iqedsen n leɛqed aqdim, axaṭer leḥdjab-agi itekkes 
anagar s Ɛisa Lmasiḥ. 

15 Ar ass-a, mi ara qqaren ṭawrat n Musa, leḥjab-agi ittɣummu ulawen-nsen; 

16 meɛna mi ara nezzi ɣer Sidi Ṛebbi, leḥjab-nni itekkes; 

17 axaṭer Sidi Ṛebbi, d netta i d Ṛṛuḥ, anda yella Ṛṛuḥ n Sidi Ṛebbi, tella tlelli. 

18 Nekni akk, s wudem ikecfen, tettban-d deg-neɣ tamanegt n Sidi Ṛebbi am 

lemri, nettenbeddal si tmanegt ɣer tmanegt akken a nuɣal am tteṣwiṛa-nni s 
yiman-is, s Sidi Ṛebbi yellan d Ṛṛuḥ. 

2 Corinthians 4 

1 Ihi, ur ilaq ara a nefcel imi s Ṛṛeḥma n Sidi Ṛebbi i ɣ-d-ittunefk leqdic-agi ɣef 

Lmasiḥ. 

2 Ur neqbil ara ayen yellan d lɛib d wayen yettwaxedmen s tuffra, ur nteddu s 

tḥila, ur nettḥerrif awal n Yillu. Meɛna nettbeggin-d awal n Yillu s tidett, 
iwakken imdanen meṛṛa ad slen i wawal n Yillu, a t-fehmen akken yella. 

3 Ma mazal Lexbaṛ n Lxiṛ i wen-nbecceṛ ur ittwafhem ara, lmeɛna-ines 

tettwaffer kan ɣef wid iḍaɛen, 

4 wid ur numin ara s Ṛebbi, iwumi yesderɣel uṛebbit n ddunit-agi ixemmimen 

iwakken ur ttwalin ara tafat yellan di Lexbaṛ n Lxiṛ yeɛnan tamanegt n Lmasiḥ, 
netta yellan d ṣṣifa n Yillu. 

5 Axaṭer mačči ɣef yiman-nneɣ i nettbecciṛ, lameɛna nettbecciṛ ɣef Ɛisa 

Lmasiḥ Ssid-nneɣ; ma d nekni, nuɣal d iqeddacen-nwen ɣef ddemma n Sidna 
Ɛisa. 

6 Illu i d-innan: |i Tafat ad tecceɛceɛ di ṭṭlam, d netta daɣen i d-ifkan tafat 

tfeǧǧeǧ deg ulawen-nneɣ iwakken a ɣ-d-ibeggen tamanegt n Yillu ittfeǧǧiǧen 
ɣef wudem n Lmasiḥ. 

7 Nekni yettawin deg iman-nneɣ agerruj-agi, necba ticmuxin n talaxt, iwakken 

tazmert-agi tameqrant ad d-tban belli tusa-d sɣur Yillu mačči sɣur-neɣ. 

8 Nettwaḥṛes si mkul tama meɛna ur nefcil ara; nella di teswiɛt n ṭṭiq meɛna ur 

neɣli ara; 

9 nettwaqheṛ meɛna Sidi Ṛebbi ur ɣ-iǧǧi ara; nettwarkeḍ meɛna ur ɣ-nɣin ara. 

10 Nettawi daymen di tfekkiwin-nneɣ lmut n Sidna Ɛisa iwakken ad d-tban 

daɣen deg-neɣ tudert-is. 

11 Nekni yeddren, nettqabal daymen lmut ɣef ddemma n Sidna Ɛisa, iwakken 

ad d-tban tudert n Sidna Ɛisa di tfekkiwin-nneɣ ifennun. 

12 S wakka lmut txeddem deg-neɣ, ma d tudert txeddem deg-wen. 

13 Am akken yura di tira iqedsen: umneɣ, daymi i d-hedṛeɣ! Nekni daɣen nesɛa 

liman-agi, daymi i d-nheddeṛ. 

14 Axaṭer neẓra belli Win akken i d-isseḥyan Sidna Ɛisa si ger lmegtin, a ɣ-d-

isseḥyu ula d nekni aked Sidna Ɛisa, iwakken ad ɣ-issemlil yid-wen mi ara 
nuɣal ɣur-s. 

15 Ayen akk iḍerrun yid-neɣ, iḍerru ɣef ddemma-nwen, iwakken mi ara tuget 

ṛṛeḥma ɣef yemdanen ad gtent leḥmadi i tmanegt n Yillu. 

16 Daymi ur ilaq ara a nefcel; axaṭer ɣas akken tafekka-nneɣ tfennu seg wass 

ɣer wayeḍ, ṛṛuḥ yellan deg-neɣ ittnerni seg wass ɣer wayeḍ. 

17 Leɛtab-agi i nesɛedday tura xfif yerna ur ittdum ara; ittheggi-yaɣ-d tamanegt 

tameqrant ur nfennu. 

18 Axaṭer nekni ur nettnadi ara ɣef wayen ttwalint wallen, lameɛna nettnadi ɣef 

leḥwayeǧ ur ttwalint ara; axaṭer leḥwayeǧ i ttwalint wallen fennunt, ma d ayen 
ur ttwalint ara, ittdumu i dayem. 

2 Corinthians 5 

1 Tifekkiwin i nesɛa di ddunit-agi am iqiḍunen ara yefnun, meɛna neẓra belli 

ihegga-yaɣ Yillu deg igenwan tinezduɣin n dayem, mačči d ayen yexdem ufus 
n wemdan, meɛna d ayen yexdem netta s yiman-is. 

2 Aql-aɣ nenneɛetab zdaxel uqiḍun-agi, nettṛaǧu s lḥir melmi ara naweḍ ɣer 

tnezduɣin n dayem yellan deg igenwan; 

3 lameɛna ilaq a nili nhegga iman-nneɣ di ddunit-agi, mačči alamma tusa-d 

lmut a ɣ-tawi. 

4 Skud mazal-aɣ deg uqiḍun n ddunit-agi, yeɛni tifekkiwin-nneɣ, nettnazaɛ am 

akken nbubb taɛkumt ẓẓayen; mačči d lmut i nebɣa a nemmet, lameɛna 
nessaram a nels tafekka n igenwan iwakken ad ittwikkes seg-neɣ wayen 
ifennun. 

5 D Illu i ɣ-iheggan ɣer tudert-agi, ifka-yaɣ-d Ṛṛuḥ iqedsen d aɛeṛbun n lbaṛakat 

ara ɣ-d-ittunefken. 

6 S wakka nesɛa daymen lettkal deg wulawen-nneɣ. Neẓra belli skud mazal-aɣ 

di tfekka-agi, aql-aɣ mazal nebɛed ɣef Sidi Ṛebbi; 

7 axaṭer ntteddu s liman, mačči s wayen nettwali. 

8 Nesɛa lettkal, yerna nesmenyif a neffeɣ si tfekka-agi, iwakken a nili ɣer tama 

n Sidi Ṛebbi. 

9 Ama nella di ddunit-agi ama neffeɣ seg-s, nettnadi kan a neɛǧeb i Sidi Ṛebbi. 

10 Axaṭer a nɛeddi meṛṛa di ccṛeɛ n Lmasiḥ, iwakken mkul yiwen ad ittuḥaseb 

ɣef lxiṛ neɣ cceṛ i yexdem asmi yella di ddunit. 

11 Neẓra d acu i d lmeɛna n tugdi n Sidi Ṛebbi, daymi i nettnadi ad d-nehdu 

wiyaḍ. Illu issen ulawen-nneɣ akken ilaq, ssarameɣ ula d kenwi tessnem-aɣ, 
teẓram ayen yellan deg ulawen-nneɣ. 

12 Mačči d zzux i nebɣa a nzux s yiman-nneɣ ɣur-wen, nebɣa kan a nili d 

sebba n lfeṛḥ-nwen. S wakka ad tissinem amek ara terrem awal i wid ixedmen 
ccan i wayen i d-ittbanen s ufella kan, mačči i wayen yellan deg wulawen. 

13 Ma yella llant teswiɛin i deg nɛedda tilas deg uselmed-nneɣ, nɛedda tilas 

iwakken ad d-tban tmanegt n Yillu; mi ara netɛeqqel, i nnfeɛ-nwen i netɛeqqel. 

14 Nettwaḥṛes s leḥmala n Lmasiḥ yeččuṛen ulawen-nneɣ, axaṭer neẓra imi 

yemmut yiwen wemdan ɣef yemdanen meṛṛa, ihi mmuten meṛṛa. 

15 Immut ɣef medden meṛṛa, iwakken wid yeddren ur ttɛicin ara i yiman-nsen, 

lameɛna ad ɛicen i win yemmuten yerna iḥya-d ɣef ddemma-nsen. 

16 Swakka sya d asawen ur nettwali yiwen s lɛeqliya n yemdanen; ɣas akken 

zik-nni uqbel a namen nella nettwali Lmasiḥ s lɛeqliya n yemdanen, tura mačči 
akken i t-nettwali. 

17 Ihi win iteddun deg webrid n Lmasiḥ, yuɣal d amdan ajdid: Ayen yellan d 

aqdim iɛedda, kullec yuɣal d ajdid. 

18 Ayagi meṛṛa ikka-d sɣur Yillu i yessemṣalaḥen imdanen yid-s s Lmasiḥ, 

yerna iweṣṣa-yaɣ-d a nbecceṛ amṣaleḥ-agi i yemdanen meṛṛa n ddunit, 

19 axaṭer s Lmasiḥ i yessemṣaleḥ Yillu imdanen yid-s mbla ma imuqel ɣer 

ddnubat-nsen yerna iweṣṣa-yaɣ a nbecceṛ amṣaleḥ-agi. 

20 Ihi nekni d imcegɛen n Lmasiḥ, am akken d Illu s yiman-is i wen-d-issawalen 

yis-nneɣ: Nettḥellil-ikkun s yisem n Lmasiḥ ad temṣalaḥem aked Yillu. 

21 Win akken yellan d azedgan leɛmeṛ yednib, Sidi Ṛebbi yeḥkem fell-as deg 

umkan-nneɣ am akken d amednub i yella iwakken s tikli-nneɣ aked Lmasiḥ, a 
nili d iḥeqqiyen zdat n Yillu. 

2 Corinthians 6 

1 Imi d iqeddacen n Yillu i nella, nebɣa ad kun-nenhu ur tettḍeggiɛem ara 

ṛṛeḥma i wen-d-ittunefken sɣur-s. 

2 Axaṭer Sidi Ṛebbi yenna-d: Di lweqt ilaqen, qebleɣ-d taẓallit-ik, di lweqt n 

leslak, sellkeɣ-k. Ihi tura, atan iwweḍ-d lweqt ilaqen, iwweḍ-d wass n leslak. 

3 Di yal lḥaǧa, ur nebɣi ara a nili d ugur ula i yiwen deg-wen iwakken ur d-

tettekksem ara kra n diri di lxedma-nneɣ, 

4 meɛna nettbeggin-d belli d iqeddacen n Yillu i nella deg wayen akk nxeddem: 

Nṣebbeṛ i teswiɛin n ceddat, i lḥif, i tugdi, 

5 i tiytiwin; neṣbeṛ mi nella di leḥbus, di teswiɛin n ccwal, leɛtab, aɛawez aked 

laẓ; 

6 nedda s wul yeṣfan, s tmusni, s ṣṣbeṛ, s leḥnana, s Ṛṛuḥ iqedsen, s leḥmala 

n ṣṣeḥ, 

7 s wawal n tidett, s tezmert n Yillu, s leslaḥ n lḥeq swayes nettnaɣ yerna 

nettdafaɛ ɣef yiman-nneɣ; 

8 ama di teswiɛin n ccan neɣ n lɛaṛ, ama mi heddṛen fell-aɣ medden s lxiṛ neɣ 

s cceṛ. Nettwaḥseb d ikeddaben ɣas akken d tidett i d neqqar, 

9 nettwankeṛ, ɣas akken nettwassen ɣer yemdanen meṛṛa; ḥesben-aɣ 

nemmut, nekni nedder; ttqehhiṛen-aɣ lameɛna ur nemmut ara; 

10 sseɣlayen-d fell-aɣ leḥzen, lameɛna nettili daymen di lfeṛḥ. Ḥesben-aɣ d 

igellilen, lameɛna nesserbaḥ aṭas n yemdanen, ɣilen ur nesɛi acemma, 
lameɛna nekni ur ɣ-ixuṣṣ ula d kra. 

11 Ay imezdaɣ n temdint n Kurintus, nemmeslay-awen-d, neldi-yawen mliḥ 

ulawen-nneɣ, 

12 ur ten-neɣliq ara ɣur-wen, d kenwi i yɣelqen ulawen-nwen ɣur-neɣ. 

13 Ttmeslayeɣ-awen-d am akken d arraw-iw i tellam: Xedmet am nekni, 

swesɛet ulawen-nwen ula d kenwi! 

14 Ur cerrket ara azaglu d wid ur nettamen ara s Yillu, iwakken ad txedmem 

am netni. Ɛni lḥeq d lbaṭel zemren ad cerken? Tafat aked ṭṭlam zemren ad 
ddukklen? 

15 Amek! Izmer Lmasiḥ ad imsefham aked cciṭan? Acu n tdukli yellan ger win 

yettamnen s Ṛebbi d win ur nettamen ara? 

16 D acu icerken afakan n Yillu aked lmeṣnuɛat? Axaṭer d nekni i d afakan n 

Yillu yeddren. Illu yenna-t-id di tira iqedsen: Ad zedɣeɣ yerna ad lḥuɣ gar-
asen, Ad iliɣ d Illu-nsen, ad ilin d agdud-iw. 

17 Ɣef wannect-agi: Mfaṛaqet d yemdanen-agi, beɛdet fell-asen, i d-inna Sidi 

Ṛebbi ur ttnalet ara ayen iḥeṛmen, nekk ad steṛḥbeɣ yis-wen; 

18 a wen-iliɣ d ababat, kenwi a yi-tilim d arraw-iw, d yessi, i d-inna Ṛebbi 

anezmar ɣef kullec. 

2 Corinthians 7 

1 A wid ɛzizen, imi i ɣ-d-ttunefkent lemɛahdat-agi, ilaq a nessizdeg iman-nneɣ 

seg wayen akk issenǧasen tafekka-nneɣ aked wulawen-nneɣ iwakken a 
nkemmel tezdeg n tikli-nneɣ aked Yillu, s ṭṭaɛa d wannuz. 

2 Qeblet-aɣ deg wulawen-nwen! Ur neḍlim yiwen, ur nexdim cceṛ ula i yiwen, 

ur nečči lḥeq n yiwen. 

3 Ur d-nniɣ ara annect-agi iwakken ad kun-sḍelmeɣ; axaṭer nniɣ-awen-t-id 

yakan: Ama nedder ama newweḍ ɣer lmut, tellam deg wulawen-nneɣ. 

4 Lettkal-iw fell-awen meqqer, ttzuxxuɣ aṭas yis-wen; ithedden wul-iw yerna 

iččuṛ d lfeṛḥ ɣas akken nesɛedda aṭas n leɛtab. 

5 Seg wasmi i d-nekcem tamurt n Masidunya ur nesteɛfa, nettwaḥṛes si mkul 

tama: Ccwal di beṛṛa, tugdi deg ulawen-nneɣ. 

6 Lameɛna Illu yettṣebbiṛen wid yettwaḥeqṛen, iṣebbeṛ-aɣ s gmat-neɣ Titus mi 

d-iwweḍ. 

7 Mačči kan mi d-iwweḍ gmat-neɣ Titus i nettuṣebbeṛ, lameɛna nettuṣebbeṛ 

daɣen mi ɣ-d-iḥka ɣef wamek i t-tṣebbṛem ula d kenwi. Iḥka-yaɣ-d acḥal 
tettmennim a yi-teẓrem, acḥal tḥeznem d wamek tebɣam a yi-tɛiwnem seg ul. 
Ɣef wayagi i yzad lfeṛḥ-iw. 

8 Ẓriɣ belli sḥezneɣ-kkun s tebṛatt-iw tamezwarut, lameɛna ur ndimeɣ ara; ɣas 

akken ndemmeɣ, ndemmeɣ kan mi ẓriɣ sḥezneɣ-kkun kra n lweqt. 

9 Tura aql-i feṛḥeɣ, mačči imi i kun-sḥezneɣ, meɛna imi s leḥzen-agi tetubem 

yerna tbeddlem tikli. Axaṭer leḥzen-nni i d-iɣlin fell-awen yusa-d sɣur Yillu, s 
wakka ur d-ikki wacemma n diri sɣur-neɣ. 

10 Leḥzen i d-itekken sɣur Yillu ittbeddil tikli n wemdan, ittawi ɣer leslak yerna 

ur nttendemmay ara deg-s; ma d leḥzen i d-itekken si ddunit, ittawi ɣer lmut. 

11 Leḥzen-agi-nwen d Illu i t-ibɣan, walit acḥal i yexdem deg-wen: Acḥal i 

tenneḥcamem d wamek i tḍelbem ssmaḥ! Acḥal tendemmem, tekcem-ikkun 
tugdi n Sidi Ṛebbi; acḥal tcedham a yi-teẓrem yerna tebɣam a yi-tɛiwnem; 
amek daɣen tɛuqbem wid ixeddmen cceṛ! Deg wayagi meṛṛa tesbeggnem-d 
belli teṣfam di taluft-agi. 

12 Ihi ma uriɣ-awen-d, mačči ɣef ddemma n win iḍelmen neɣ win 

yettwaḍelmen, lameɛna iwakken ad d-iban gar-awen zdat n Yillu, acḥal 
meqret leḥmala-nwen ɣur-neɣ. 

13 ɣef wannect-agi i theddnen wulawen-nneɣ. Sennig ṣṣbeṛ-agi, lfeṛḥ-nneɣ 

innerna mi nwala acḥal yefṛeḥ yis-wen gmat-neɣ Titus, axaṭer tekksem-as 
anezgum. 

14 D tidett zuxxeɣ yis-wen zdat-s, lameɛna ur nneḥcameɣ ara, axaṭer anagar 

tidett i wen-d-nheddeṛ yal ass imi ayen akken swayes nzuxx yis-wen zdat 
gmat-neɣ Titus, iban-d belli d tidett; 

15 lemḥibba-s ɣur-wen tettnerni mkul mi ara d-immekti amek i testeṛḥbem yis s 

leqdeṛ d wannuz. 

16 Feṛḥeɣ imi zemreɣ ad ttekleɣ fell-awen di kullec. 

2 Corinthians 8 

1 Nebɣa ad kun-nesseɛlem ay atmaten ɣef wayen yeɛnan ṛṛeḥma i d-ifka Yillu i 

tejmuyaɛ n imasiḥiyen yellan di tmurt n Masidunya; 

2 ttwajeṛben s waṭas n lmeḥnat, lameɛna lfeṛḥ-nsen ittnerni. Ɣas akken d 

igellilen i llan yerna xuṣṣen aṭas, seddqen mbla cceḥḥa; 

3 fkan-d ayen iwumi zemren; aql-iyi d inigi, zemreɣ ad d-iniɣ fkan-d nnig n 

tezmert-nsen yerna xedmen ayagi s lebɣi-nsen. 

4 Ssutren-aɣ-d s uḥellel iwakken a sen-nexdem lemzeyya ad d-fken ula d netni 

amur-nsen n ssadaqa-agi i njemmeɛ iwakken a tt-nawi i watmaten n tmurt n 
Yahuda yellan di lexṣaṣ. 

5 Zwaren deg iman-nsen mi fkan tudert-nsen i Ṛebbi, imiren s lebɣi n Yillu, 

rnan qeddcen fell-aɣ seg ul; ayagi sennig wayen nessaram! 

6 S wakka ihi, nweṣṣa gmat-neɣ Titus ad ikemmel lxedma-nni i yebda ɣur-wen 

ɣef wayen yeɛnan ssadaqa-agi. 

7 Am akken i tẓewṛem di kullec, ama di liman neɣ deg wawal, ama di tmusni 

neɣ di lemḥibba i tesɛam ɣur-neɣ, ẓewṛet daɣen di temsalt yeɛnan ssadaqa. 

8 Mačči d lameṛ i bɣiɣ a wen-d-fkeɣ; ḥkiɣ-awen-d amek i ẓewṛen wiyaḍ, 

iwakken ad kun-jeṛṛbeɣ ma tesɛam leḥmala n tidett neɣ ala. 

9 Tessnem ṛṛeḥma n Ssid-nneɣ Ɛisa Lmasiḥ yellan d Bab n lerbaḥ n ddunit 

meṛṛa, yuɣal d igellil ɣef ddemma-nwen iwakken ad kun-isserbeḥ s tigellelt-
ines. 

10 A wen-d-fkeɣ ṛṛay-iw deg wayagi axaṭer d ayen i wen-ilhan: Aseggas 

iɛeddan, d kenwi i d imezwura i yebɣan ad tɛiwnem atmaten n tmurt n Yahuda 
yellan di lexṣaṣ, d kenwi daɣen i d imezwura i yebdan tjemmɛem-d ssadaqa-
agi; 

11 ihi tura kemmlet ccɣel-agi i tebdam, s wayen iwumi tzemrem; am akken i t-

tebdam seg ul, kemmlet-tt s wul. 

12 Sidi Ṛebbi iqebbel ssadaqa-nneɣ, lameɛna s wakken tella tezmert-nneɣ, 

mačči sennig wayen nezmer. 

13 Ur nebɣi ara ad d-nini xlut ixxamen-nwen iwakken ad tɛiwnem wiyaḍ, 

lameɛna iwakken ad temɛadalem; 

14 ayen tesɛam d zzyada ad infeɛ wid ixuṣṣen tura, iwakken asmi ara txuṣṣem 

kenwi, ad kun-ɛiwnen s wayen sɛan d zzyada; s wakka ihi ad temɛadalem, 

15 akken yura: Win yesɛan aṭas ur isɛi ara zzyada, ma d win yesɛan cwiṭ ur t-

ixuṣṣ kra. 

16 A neḥmed Illu ɣef gmat-neɣ Titus imi yettḥebbiṛ fell-awen am nekni. 

17 Iqbel mi t-in-nceggeɛ, yerna uqbel a s-nini yella iqsed a n-iṛuḥ ɣur-wen s 

lfeṛḥ d ameqran. 

18 A nceggeɛ yid-s yiwen seg watmaten-nneɣ i cekkṛent akk tmezgidiwin ɣef 

lxedma-ines deg ubecceṛ n Lexbaṛ n Lxiṛ; 

19 Ur ittwaxtaṛ ara kan d aṛfiq, lameɛna d timezgidiwin i t-ixtaṛen iwakken a ɣ-

iɛiwen di ccɣel-agi yeɛnan ssadaqa ɣef ddemma n tmanegt n Sidi Ṛebbi, s 
wakka daɣen ad d-nbeggen acḥal nebɣa a nɛiwen wiyaḍ. 

20 Nettḥadar iman-nneɣ iwakken ur heddṛen ara fell-aɣ lɣaci ɣef wayen yeɛnan 

aḍebbeṛ i nettḍebbiṛ di ssadaqa-agi, axaṭer aṭas n yedrimen i d-nejmeɛ; 

21 nettqellib ayen yelhan ama zdat Sidi Ṛebbi ama zdat yemdanen. 

22 Nceggeɛ yid-sen gmat-neɣ-agi i njeṛṛeb acḥal d abrid di yal taswiɛt, nwala 

amek yebɣa ad iqdec seg ul; tikkelt-agi ẓẓwaṛa-ines di leqdic ɣef Sidi Ṛebbi 
tban-d akteṛ, axaṭer ittkel fell-awen. 

23 ɣef wayen yeɛnan gmat-neɣ Titus, d aṛfiq-iw yerna ixeddem yid-i ɣef 

ddemma-nwen, ma d atmaten nniḍen, d imcegɛen n tmezgidiwin, d tamanegt 
n Lmasiḥ. 

24 Sbeggnet-d ihi belli tḥemmlem-ten s tidett iwakken timezgidiwin ad ẓrent 

belli nesɛa lḥeq imi nettzuxxu yis-wen. 

2 Corinthians 9 

1 Ɣef wayen yeɛnan lemɛawna n watmaten, fiḥel ma uriɣ-awen-d. 

2 Ẓriɣ acḥal tebɣam ad tqedcem, daymi i ttzuxxuɣ yis-wen zdat n tejmuyaɛ n 

Masidunya qqareɣ-asen: Atmaten n tmurt n Akaya heggan iman-nsen ad 
ɛiwnen seg useggas iɛeddan. Ẓẓwaṛa-nwen di leqdic tessaki aṭas deg-sen. 

3 Ceggɛeɣ atmaten-agi iwakken ad iban belli d tidett, tuklalem a nzux yis-wen 

yerna theggam iman-nwen am akken i t-d-nniɣ. 

4 Ma yella ddan yid-i kra seg watmaten n Masidunya ilaq ad kun-in-afen 

theggam iman-nwen iwakken zzux-nni i ttzuxxuɣ yis-wen ur yi-ttuɣal ara d 
lḥecma, bɣiɣ ad d-iniɣ d lḥecma-nwen kenwi! 

5 ɣef ddemma n wannect-agi i wen-ceggɛeɣ kra seg watmaten a n-zwiren ɣur-

wen iwakken ad d-jemɛen ssadaqa-nni i ɣ-tweɛdem. S wakka mi ara n-awḍeɣ 
ad afeɣ theggam kullec yerna ad d-iban belli ayen i tseddqem tefkam-t-id seg 
ul, ur kun-iḥettem yiwen. 

6 Ilaq ad teẓrem belli win i yzerɛen cwiṭ ad d-imger cwiṭ; ma d win izerɛen aṭas, 

ad d-imger aṭas. 

7 Mkul yiwen ilaq ad iseddeq akken yenwa deg ul-is, mačči s uḥettem neɣ s 

nndama axaṭer Illu iḥemmel win ittseddiqen s lfeṛḥ. 

8 Illu yesɛa tazmert ad kun-id-iṛzeq s lbaṛakat n mkul ṣṣenf, ur kun-ittxaṣṣa 

wacemma deg wayen akk teḥwaǧem yerna ad tesɛum s zzyada iwakken ad 
tizmirem ad tseddqem. 

9 Axaṭer yura: Ittak-d lbaṛakat-is mbla ceḥḥa, irẓeq-d imeɣban, ṛṛeḥma-ines 

tettdumu i dayem. 

10 Win akken: i d-ittaken i ufellaḥ zerriɛa aked weɣṛum ara yečč, a wen-d-ifk 

ula i kenwi s lketṛa yerna ad issefti lbaṛakat n wayen tettseddiqem. 

11 Sidi Ṛebbi ad issefti leṛzaq-nwen, s wakka ad tizmirem ad tseddqem mbla 

cceḥḥa; imiren aṭas ara iḥemden Illu a t-cekkṛen ɣef wayen i sen-tseddqem. 

12 Axaṭer ssadaqa-agi, ur tettili ara kan d lemɛawna i watmaten, lameɛna 

iwakken ad d-ilin daɣen waṭas n yemdanen ara iḥemden Illu. 

13 Imi i d-tbeggnem belli tqeddcem ɣef Lexbaṛ n Lxiṛ n Lmasiḥ yerna tfeṛṛqem 

ayen akk tesɛam aked watmaten nniḍen, ttḥemmiden Illu ttcekkiṛen-t ɣef liman 
d ṭṭaɛa-nwen. 

14 Deɛɛun ɣer Yillu fell-awen ɣef ddemma n ṛṛeḥma tameqrant i wen-ittunefken 

sɣur-s, axaṭer ḥemmlen-kkun. 

15 Ad ittubarek Yillu ɣef ṛṛeḥma-ines ur nesɛi lemtel! 

2 Corinthians 10 

1 Nekk Bulus i ɣef qqaren ttsetḥiɣ mi ara iliɣ zdat-wen meɛna mi ara beɛdeɣ 

fell-awen weɛṛeɣ ɣur-wen, bɣiɣ ad kun-nhuɣ s leḥnana d ṛṛeḥma n Lmasiḥ. 

2 Di leɛnaya-nwen, ur yi-ḥeṛṛset ara ad iwɛiṛeɣ mi ara iliɣ yid-wen! Axaṭer 

lewɛaṛa-inu a tt-id-sbeggneɣ s lettkal yerna mbla lḥecma ɣer wid i ɣ-iḥesben 
ntteddu s lɛeqliya n ddunit. 

3 D tidett d imdanen i nella, lameɛna ur nettnaɣ ara s leslaḥ swayes ttnaɣen 

yemdanen; 

4 axaṭer leslaḥ-nneɣ, mačči d win i ssexdamen yemdanen lameɛna nettnaɣ s 

leslaḥ n Yillu i yzemren ad ihudd ula d leswaṛ iǧehden. 

5 Nettṛuẓu awal n kra n wid yebɣan ad d-kken sennig n tmusni n Yillu; nebɣa a 

nessiweḍ imdanen meṛṛa ad beddlen ixemmimen-nsen iwakken ad ḍuɛen 
Lmasiḥ. 

6 Asmi ara tessiwḍem ṭṭaɛa-nwen ɣer lekmal-is, imiren a nɛaqeb kra n win 

iɛuṣan Sidi Ṛebbi. 

7 Walit tidett akken ilaq lḥal: Ma yella win itḥeqqeqen belli d ayla n Lmasiḥ i 

yella, ilaq ad iẓer belli akken yella netta d ayla n Lmasiḥ i nella ula d nekni. 

8 Yerna ɣas ma kettṛeɣ di zzux ɣef tezmert i ɣ-d-ifka Sidi Ṛebbi, iwakken ad 

kun-nesseǧhed mačči iwakken ad kun-nesseɣli, ur ttsetḥiɣ ara. 

9 Ur bɣiɣ ara ad tɣilem belli bɣiɣ ad kun-sxelɛeɣ s tebṛatin-iw. 

10 Axaṭer llan wid yeqqaren: Tibṛatin n Bulus qerrḥent, sɛant tissas lameɛna mi 

ara yili gar-aneɣ ur isɛi lhiba ur isɛi tissas di lehduṛ-is. 

11 Win i d-innan annect-a, ilaq ad iẓer belli akken newɛeṛ mi ara wen-naru 

tibṛatin ara niwɛiṛ daɣen mi ara nili gar-awen. 

12 Ur nezmir ara a nesseɛdel neɣ a nmettel iman-nneɣ ɣer wid yettcekkiṛen 

iman-nsen. Ttmettilen iman-nsen ɣer yiman-nsen, ḥesben ulac win yellan 
sennig-nsen; xuṣṣen di lefhama. 

13 Nekni, ur netzuxxu ara sennig wayen ilaqen, lameɛna nettzuxxu kan s ccɣel 

i ɣ-d-iwekkel Yillu; d ccɣel-agi i ɣ-issawḍen armi d ɣur-wen. 

14 Asmi i d-nusa ɣur-wen, ur nɛedda ara tilas n ccɣel-nneɣ axaṭer d nekni i 

wen-ibeccṛen d imezwura Lexbaṛ n Lxiṛ n Lmasiḥ. 

15 Ur nettzuxxu ara sennig wayen ilaqen, ur nettawi ara ccan n lxedma n wiyaḍ 

lameɛna nessaram d kenwi ara yessimɣuren ccan n lxedma-nneɣ mi ara 
timɣurem di liman; 

16 iwakken mbla ma nɛedda i tlisa n ccɣel-nneɣ, a nbecceṛ daɣen Lexbaṛ n Lxiṛ 

i tmura nniḍen, mačči d zzux ara nzuxx s ccɣel i xedmen wiyaḍ. Yura: 

17 Win yebɣan ad izuxx, ad izuxx s wayen ixeddem Sidi Ṛebbi. 

18 Axaṭer mačči d win yettcekkiṛen iman-is i yettwaqeblen lameɛna d win 

yettwacekkṛen sɣur Sidi Ṛebbi. 

2 Corinthians 11 

1 Ah! A lukan ad tqeblem kra n timmuhbelt si lǧiha-w! Lameɛna qeblet-tt kan! 

2 Imi i kun-ḥemmleɣ, ttasmeɣ fell-awen s tismin i d-ikkan sɣur Yillu; axaṭer 

xeḍbeɣ-kkun i yiwen n yesli kan: D Lmasiḥ; iwakken ad kun-qeddmeɣ ɣur-s 
am tlemẓit leɛmeṛ nezwiǧ. 

3 Uggadeɣ a wen-sxeṛben ixemmimen-nwen, ad teṭṭixṛem i neyya d ṣṣfa n wul-

nwen di Lmasiḥ, ad teḍru yid-wen am Ḥewwa i yexdeɛ wezrem s tḥila-ines. 

4 Amek armi tḥessem i wid i wen-ibeccṛen Ɛisa nniḍen ur nelli d win akken i 

wen-nbecceṛ nekni; amek tqeblem ṛṛuḥ iqedsen nniḍen ur nelli ara d win 
swayes i testeṛḥbem di tazwara neɣ Lexbaṛ n Lxiṛ nniḍen ixulfen win akken i 
wen-nbecceṛ? 

5 Akken walaɣ, imcegɛen-nni i tḥesbem d imeqranen ur yi-yifen deg 

wacemma. 

6 Ɣas akken ur ssineɣ ara ad mmeslayeɣ, lameɛna ssneɣ Sidi Ṛebbi akken 

ilaq yerna nbeggen-awen-t-id acḥal n tikkal di mkul lḥaǧa! 

7 Asmi i wen-beccṛeɣ Lexbaṛ n Lxiṛ n Yillu, ɛni ḍelmeɣ mi ssanzeɣ iman-iw 

iwakken ad kun-ssiɛliɣ kenwi? 

8 Ɛerraɣ timezgidiwin nniḍen imi i yi-d-ttceggiɛent idrimen iwakken ad qedceɣ 

fell-awen. 

9 Asmi lliɣ ɣur-wen, ɣas akken xuṣṣeɣ ur lliɣ d taɛkumt ɣef yiwen, axaṭer 

atmaten i d-yusan si tmurt n Masidunya fkan-iyi-d ayen akk i ḥwaǧeɣ. Di yal 
lḥaǧa, ḥudreɣ iman-iw iwakken ur ttiliɣ ara d taɛkumt fell-awen, yerna mazal 
ad ḥadreɣ iman-iw. 

10 S tidett n Lmasiḥ yellan deg-i, ad d-iniɣ: Yiwen ur yi-tekkes sebba-agi n zzux 

i sɛiɣ di tmura n Akaya. 

11 Acuɣer? Ɛni ur teɛzizem ara fell-i? Atan Illu yeẓra! 

12 Ayen akka xeddmeɣ, mazal a t-xedmeɣ iwakken ur sen-ttaǧaɣ ara abrid i 

wid yebɣan ad zuxxen belli xeddmen am nekni. 

13 Imdanen-agi, d imcegɛen n lekdeb, d ixeddaɛen, ttaran iman-nsen d 

imcegɛen n Lmasiḥ. 

14 Annect-a mačči d ayen issewhamen, imi ula d cciṭan izmer ad irr iman-is d 

lmelk yettfeǧǧiǧen am tafat. 

15 Ihi daɣen, mačči d ayen yessewhamen ma yella iqeddacen-is ttaran iman-

nsen d iqeddacen n webrid n lḥeq; lameɛna taggara-nsen ad tili akken llan 
lecɣal-nsen. 

16 A t-d-ɛiwdeɣ, ɣurwat a yi-tḥesbem d amehbul; neɣ qeblet-iyi am akken d 

amehbul iwakken ula d nekk ad zuxxeɣ cwiṭ. 

17 Ayen akka ara d-iniɣ, mačči sɣur Ṛebbi i d-ikka lameɛna ad d-hedṛeɣ s 

timmuhbelt, yerna ttekleɣ axaṭer sɛiɣ ayen swayes ara zuxxeɣ. 

18 Imi aṭas i yettzuxxun s lɛeqliya n ddunit-agi, ula d nekk ad zuxxeɣ. 

19 Axaṭer tṣebṛem i yimehbal kenwi yesɛan leɛqel! 

20 ɣas akken ḥesben-kkun am aklan, ččan lḥeq-nwen, ɛerran-kkun, bbehdlen-

kkun, ḥeqṛen-kkun, meɛna tṣebṛem-asen. 

21 Ssetḥaɣ a t-d-iniɣ meɛna a t-d-iniɣ: Nekni ur nezmir ara a nexdem akka, 

meɛna s timmuhbelt zemreɣ ad d-iniɣ: Ma yella win yesɛan sebba swayes ara 
izuxx, ula d nekk ad zuxxeɣ: 

22 d iɛebṛaniyen i llan? Ula d nekk d Aɛibṛani; seg wat Isṛail i llan? Ula d nekk n 

wat Isṛail; d tarwa n Ibṛahim? Ula d nekk si tarwa-s; 

23 d iqeddacen n Lmasiḥ i llan? Ɣef wannect-agi daɣen ad d-hedṛeɣ am umdan 

yeffeɣ leɛqel: Nekk ugareɣ-ten s waṭas, xedmeɣ akteṛ-nsen, kecmeɣ leḥbus 
acḥal n tikkal, ttewwteɣ akteṛ-nsen, acḥal d abrid i wwḍeɣ ɣer lmut! 

24 Xemsa yiberdan i ččiɣ tiɣṛit sɣur wudayen; mkul tikkelt s tesɛa u tlatin n 

tiyitiwin; 

25 tlata iberdan i yi-wten iṛumaniyen s ujelkaḍ; yiwen webrid qṛib i yi-nɣan s 

weṛjam; ɣeṛqeɣ tlata iberdan di lebḥeṛ, sɛeddaɣ yiwen wass d yiwen yiḍ deg 
waman. 

26 Mmugreɣ-d acḥal n wuguren mi ara tsafaṛeɣ: Isaffen iweɛṛen, imakaren deg 

iberdan, lxuf di temdinin, deg imukan yexlan, mi ara zegreɣ i lebḥuṛ; lxuf ger 
wat n tmurt-iw aked leǧnas nniḍen, lxuf ger watmaten n lekdeb. 

27 Xedmeɣ yerna nneɛtabeɣ aṭas, acḥal d abrid ttuẓumeɣ, zgiɣ deg uɛawez, di 

laẓ aked ffad, deg usemmiḍ aked leɛra. 

28 Mebla ma nniɣ-d ayen nniḍen: Aḥebbeṛ yal ass ɣef tmezgidiwin! 

29 Anwa i yfeclen ur fcileɣ ara ɣef ddemma-ines? Anwa i yeccḍen di liman ur 

yi-qṛiḥ ara wul-iw? 

30 Ma ilaq ad zuxxeɣ, ad zuxxeɣ s wayen i d-ittbegginen belli ur sɛiɣ ara 

tazmert. 

31 Illu, yellan d Baba-s n Sidna Ɛisa, ittubarken i dayem, iẓra belli ur skiddibeɣ 

ara! 

32 Di temdint n Dimecq, ameqran n ineɣlafen n ugellid Ariṭas isbedd taɛessast 

ɣef tewwurt n temdint iwakken a yi-ṭṭfen, 

33 lameɛna ṣubben-iyi-d si ṭṭaq zdaxel n uqecwal lḥiḍ lḥiḍ; s wakka i d-menɛeɣ 

seg ifassen-is. 

2 Corinthians 12 

1 Ɛni ilaq ad zuxxeɣ? Ayagi ur infiɛ ara! Lameɛna ad d-ḥkuɣ ɣef kra n 

leḥwayeǧ i yi-d-iweḥḥa Sidi Ṛebbi. 

2 Ssneɣ yiwen wergaz yumnen s Lmasiḥ, ittwarfed alammi d igenni wis tlata 

ṛbeɛṭac iseggasen aya; ur ẓriɣ ma yella ittwarfed netta s yiman-is neɣ d 
aweḥḥi kan i s-d-ittuweḥḥa, anagar Illu i yeẓran. 

3 Ẓriɣ belli argaz-agi ittwarfed ɣer lǧennet, meɛna ur ẓriɣ ma yella yettwarfed 

netta s yiman-is neɣ d aweḥḥi kan i s-d-ittuweḥḥa, anagar Illu i yeẓran; isla i 
yimeslayen iwumi ur izmir yiwen a ten-id-yini, axaṭer ur ilaq ara i wemdan a 
ten-id-iɛiwed. 

5 Argaz am wagi zemreɣ ad zuxxeɣ yis, ma d nekk ur sɛiɣ ara swayes ara 

zuxxeɣ anagar s lqella n lǧehd-iw. 

6 Lemmer bɣiɣ ad zuxxeɣ, ur ttiliɣ ara d amehbul axaṭer anagar tidett ara d-

iniɣ; lameɛna ad ssusmeɣ, imi ur bɣiɣ ara imdanen a yi-ssalin ccan sennig n 
wayen ttwalin xeddmeɣ-t neɣ ayen sellen qqareɣ-t-id. 

7 Ɣef ddemma n leḥwayeǧ yesteɛǧiben i yi-d-ittwabegnen, inta-yi yiwen 

usennan, d amceggeɛ n cciṭan iwakken a yi-meḥḥen yis akken ur ssimɣureɣ 
ara iman-iw. 

8 Tlata iberdan i dɛiɣ ɣer Sidi Ṛebbi iwakken ad issebɛed fell-i lmeḥna-agi, 

9 lameɛna inna-yi-d: steqneɛ kan s ṛṛeḥma-inu, axaṭer mi ara tfecleḍ imiren i d-

tettban deg-k tezmert-iw. Ihi bɣiɣ ad zuxxeɣ axiṛ s lqella n tezmert-iw iwakken 
tazmert n Lmasiḥ ad tezdeɣ deg-i. 

10 ɣef wannect-agi, feṛḥeɣ mi ara fecleɣ, mi ara iliɣ di lḥeṛs, di leqheṛ, di 

leḥzen, di ceddat neɣ mi ara yi-regmen ɣef ddemma n Lmasiḥ, axaṭer mi ara 
fecleɣ imiren i ǧehdeɣ. 

11 D kenwi i yi-ḥeṛsen armi heddṛeɣ am umehbul; d kenwi i ylaqen a yi-

tcekkṛem, axaṭer ɣas akken ur swiɣ acemma, ur yi-ifen deg wacemma wid 
iḥettben iman-nsen d imcegɛen. 

12 Ayen akk i d-ittbegginen belli d amceggeɛ i lliɣ, iḍra-d gar-awen: S ṣṣbeṛ 

ameqran, s tezmert, s lbeṛhanat d licaṛat. 

13 D acu i xedmeɣ i tmezgidiwin nniḍen ur wen-t-xdimeɣ ara i kenwi, anagar 

imi ugiɣ ad iliɣ d taɛkumt fell-awen? Semmḥet-iyi ɣef wannect-agi! 

14 Aql-iyi tedduɣ a n-aseɣ ɣur-wen tikkelt tis tlata, yerna ur ttiliɣ ara d taɛkumt 

fell-awen. Mačči d idrimen-nwen i bɣiɣ lameɛna d kenwi; axaṭer mačči d 
dderya i ylaqen ad jemɛen i lwaldin-nsen, lameɛna d lwaldin i ylaq ad jemɛen i 
dderya-nsen. 

15 Ma d nekkini, zemreɣ ad ṣeṛṛfeɣ fell-awen seg ul ayen sɛiɣ, ad rnuɣ ad 

sebbleɣ ula d tudert-iw ɣef ddemma-nwen. Ɛni leḥmala-nwen ɣur-i ad tenqes 
imi i kun-ḥemmleɣ aṭas? 

16 Setɛeṛfet belli ur a wen-lliɣ ara d taɛkumt; lameɛna qqaren sxedmeɣ tiḥeṛci 

dɣa ṭṭfeɣ-kkun s tḥila! 

17 Ɛni kellxeɣ-awen s yiwen si ger watmaten-nni i wen-ceggɛeɣ? 

18 Asmi ḥelleleɣ Tit a n-yas ɣur-wen aked gmat-neɣ nniḍen, yella wayen i d-

istenfeɛ seg-wen Tit? Ɛni ur neddi ara nekk yid-s s yiwet n lɛeqliya aked yiwet 
n tikli? 

19 Acḥal aya kenwi tɣilem nettnadi amek ara ndafeɛ ɣef yiman-nneɣ zdat-

nwen. Lameɛna zdat n Yillu, nekni nheddeṛ-awen-d s lebɣi n Lmasiḥ. Annect-
agi meṛṛa a wid ɛzizen fell-aɣ, nxeddem-it iwakken ad tennernim di liman. 

20 Axaṭer uggadeɣ mi ara n-aseɣ ɣur-wen, ur kun-ttafeɣ ara akken bɣiɣ, kenwi 

daɣen ur yi-tettafem ara akken tenwam; uggadeɣ a n-afeɣ gar-awen 
amennuɣ, tismin, zzɛaf, amḥezwer, zzux, ccwal, aqerreḍ, wid yekkaten deg 
wiyaḍ. 

21 Uggadeɣ mi ara n-aseɣ tikkelt nniḍen ɣur-wen, a yi-dull Yillu ɣef ddemma-

nwen, yerna ad ttruɣ ɣef waṭas deg-wen idenben zik, ar ass-a ur tuben si 
nǧasa, si zzna d tecmatin i xedmen 

2 Corinthians 13 

1 Atan a n-aseɣ ɣur-wen tikkelt tis tlata, mkul taluft ad tefru s sin neɣ tlata 

inigan akken yura. 

2 Asmi i n-usiɣ ɣur-wen tikkelt tis snat nniɣ-awen-t-id, tura daɣen ɣas ur lliɣ ara 

yid-wen, a t-d-ɛiwdeɣ ama i wid-nni yeɣlin di ddnub deg wayen iɛeddan, ama i 
wiyaḍ: Asmi ara n-aseɣ ɣur-wen ur ttqileɣ ula d yiwen, 

3 imi tebɣam ad tetḥeqqeqem belli d Lmasiḥ i d-iheddṛen seg-i; netta ur nelli 

ara d win ifeclen ɣur-wen lameɛna isbeggen-d tazmert-is gar-awen. 

4 D tidett ittwaṣleb ɣef ddemma n wefcal-ines, lameɛna idder s tezmert n Yillu; 

ula d nekni nefcel imi nella di Lmasiḥ lameɛna a nidir yid-s s tezmert n Yillu di 
leqdic-nneɣ gar-awen. 

5 Jeṛṛbet tmeyyzem deg iman-nwen iwakken ad twalim ma tetteddum s liman 

neɣ ala; ɛni ur teɛqilem ara belli Ɛisa Lmasiḥ yella deg-wen? Neɣ ahat tfeclem 
mi tettujeṛbem? 

6 Lameɛna ssarameɣ ad testɛeṛfem belli nekni nbeggen-d liman-nneɣ di 

teswiɛt n ujeṛṛeb! 

7 Ndeɛɛu ɣer Yillu iwakken ur txeddmem ara cceṛ, mačči iwakken ad d-

nbeggen belli nesɛa lḥeq, lameɛna nebɣa kan ad txedmem lxiṛ, ɣas ma nban-
d belli nefcel deg ujeṛṛeb. 

8 Axaṭer ur nesɛi ara tazmert iwakken a nxalef tidett, lameɛna nesɛa kan 

tazmert swayes ara neqdec ɣef tidett. 

9 Nfeṛṛeḥ s wefcal-nneɣ ma yella kenwi tǧehdem; mi ara ndeɛɛu ɣer Sidi Ṛebbi 

fell-awen, nessaram ad tawḍem ɣer lekmal. 

10 Atah iwacu i wen-ttaruɣ akkagi mi ara beɛdeɣ fell-awen, iwakken asmi ara 

iliɣ gar-awen, ur ttiwɛiṛeɣ ara ɣur-wen s tezmert i yi-d-ifka Sidi Ṛebbi, iwakken 
ad kun-sǧehdeɣ mačči iwakken ad kun-sseɣliɣ. 

11 Tura ay atmaten ilit di lfeṛḥ, nadit amek ara tawḍem ɣer lekmal, mseǧhidet 

waygar-awen, msefhimet, ɛicet di lehna, imiren Illu n talwit aked leḥmala ad 
yili yid-wen. 

12 Ttemsalamet waygar-awen s sslam n tegmatt. Atmaten meṛṛa ttsellimen fell-

awen. 

13 Ṛṛeḥma n Sidna Ɛisa Lmasiḥ, leḥmala n Yillu d tdukli i d-ittak Ṛṛuḥ iqedsen 

ad ilint yid-wen meṛṛa! 

Galatians 

Galatians 1 

1 Nekk Bulus, yellan d amceggeɛ, mačči s ufus neɣ s lebɣi n yemdanen, 

lameɛna s lebɣi n Ɛisa Lmasiḥ aked Yillu, Ababat i t-id-isseḥyan si ger lmegtin. 

2 Uriɣ tabṛatt-agi nekk d watmaten meṛṛa yellan yid-i, i tejmuyaɛ n watmaten n 

tmurt n Galasya: 

3 ṛṛeḥma d lehna a wen-d-ttunefkent sɣur Illu Babat-neɣ aked Sidna Ɛisa 

Lmasiḥ. 

4 Lmasiḥ isebbel iman-is ɣef ddnubat-nneɣ, iwakken a ɣ-isellek si yir lweqt-agi, 

s wakken illa lebɣi n Yillu-nneɣ d Babat-neɣ. 

5 I netta tamanegt si lǧil ɣer lǧil! Amin! 

6 Wehmeɣ amek i twexxṛem s lemɣawla ɣef win i wen-d-issawlen s ṛṛeḥma n 

Lmasiḥ, iwakken ad tḍefṛem Lexbaṛ n Lxiṛ nniḍen. 

7 Ur wen-d-nniɣ ara akka am akken illa Lexbaṛ n Lxiṛ nniḍen, lameɛna qqaṛeɣ-

awen-d akka, axaṭer llan kra lɣaci i ken-icewwlen yerna bɣan ad sɛewjen 
Lexbaṛ n Lxiṛ iɛnan Lmasiḥ. 

8 ɣas a lukan d nekni, neɣ d lmelk ara d-yasen seg igenni a wen-d-ibecceṛ 

Lexbaṛ n Lxiṛ imxalafen ɣef win i wen-d-nbecceṛ si tazwara, atan ad ittwinɛel! 

9 Nenna-yawen-t-id si zik, a s-d-ɛiwdeɣ tura: Ittwanɛel win ara wen-d-ibeccṛen 

Lexbaṛ n Lxiṛ yemxalafen ɣef win i tqeblem! 

10 Ihi tura, ɛni d lemzeyya n yemdanen i ttnadiɣ? Xaṭi! D lemzeyya n Yillu i 

ttnadiɣ. Neɣ ɛni ttnadiɣ ad ɛeǧbeɣ i yemdanen? Lemmer i mazal ttnadiɣ ad 
ɛeǧbeɣ i yemdanen, tili ur ttilliɣ ara d aqeddac n Lmasiḥ. 

11 A wen-d-iniɣ ay atmaten belli Lexbaṛ-agi n Lxiṛ i wen-d-beccṛeɣ mačči sɣur 

wemdan i d-ikka; 

12 axaṭer, nekk s yiman-iw mačči d amdan i yi-t-id-issawḍen neɣ i yi-t-

islemden, lameɛna d Ɛisa Lmasiḥ i yi-t-id-ibeggnen deg uweḥḥi. 

13 Teslam ɣef tikli-inu n zik asmi lliɣ ttabaɛeɣ ddin n wat Isṛail; teslam amek i 

qehṛeɣ tamezgida n Yillu d wamek bɣiɣ a ten-snegreɣ. 

14 Asmi lliɣ ḍefṛeɣ ddin d leɛwayed n wat Isṛail, ifeɣ akk tizyiwin-iw aked wid n 

laṣel-iw, axaṭer ṭṭfeɣ di leɛwayed n lejdud-iw akken ilaq. 

15 Lameɛna s ṛṛeḥma-s, Sidi Ṛebbi ixtaṛ-iyi-d uqbel ad d-laleɣ yerna yessawel-

iyi-d iwakken ad qedceɣ fell-as. 

16 Asmi i yi-d-ibeggen Sidi Ṛebbi Mmi-s iwakken ad beccṛeɣ Lexbaṛ n Lxiṛ i t-

iɛnan ger wid ur nelli ara n wat Isṛail, ur cawṛeɣ ula d yiwen; 

17 yerna ur uliɣ ara ɣer temdint Yirucalim ɣer wid illan d imceggɛen uqbel-iw, 

lameɛna ṛuḥeɣ ɣer tmurt n waɛṛaben; syenna uɣaleɣ-d daɣen ɣer temdint n 
Dimecq. 

18 Mi ɛeddan tlata iseggasen, uliɣ ɣer temdint Yirucalim iwakken ad issineɣ 

Buṭrus, qqimeɣ ɣur-s xemseṭṭac wussan. 

19 Lameɛna ur ẓriɣ ula d yiwen nniḍen seg imceggɛen, anagar Yeɛqub, gma-s 

n Ssid-nneɣ. 

20 Ayen i wen-d-uriɣ akka d tidett, zdat n Yillu ur skiddibeɣ ara. 

21 Syenna, ṛuḥeɣ ɣer tmura n Surya d Silisya; 

22 kra n wayen kkiɣ dinna, imasiḥiyen n tejmuyaɛ n tmurt n Yahuda leɛmeṛ ẓrin 

udem-iw. 

23 Slan kan qqaṛen fell-i: Win akken illan ittqehhiṛ deg-neɣ, atan tura ittbecciṛ 

liman i yebɣa zik-nni a t-issenger. 

24 Dɣa ttḥemmiden Illu ɣef ddemma-w. 

Galatians 2 

1 Mi ɛeddan ṛbeɛṭac iseggasen, ɛawdeɣ uliɣ ɣer temdint n Yirucalim aked 

Barnabas, wwiɣ daɣen yid-i gmat-neɣ Tit. 

2 Uliɣ, axaṭer d Sidi Ṛebbi i yi-t-id-yumṛen deg uweḥḥi. Sfehmeɣ-asen Lexbaṛ 

n Lxiṛ i ttbecciṛeɣ ger wid ur nelli ara n wat Isṛail; mliɣ-asen-t weḥḥed-sen i 
yimeqranen n tmezgida iwakken ayen xedmeɣ armi d ass-a ur ittṛuḥ ara baṭel. 

3 Tit, aṛfiq-iw yellan d ayunani, yiwen ur iḥettem fell-as ad iḍher, 

4 ɣas akken llan watmaten n lekdeb i d-ikecmen gar-aneɣ s tuffra, bɣan a t-

ḥeṛsen ad iḍher. Kecmen-d gar-aneɣ iwakken ad walin tilelli i nesɛa di tikli-
nneɣ aked Ɛisa Lmasiḥ, bɣan a ɣ-rren d aklan-nsen. 

5 Ula d yiwet n tikkelt ur nekni zdat-sen, iwakken tidett illan di Lexbaṛ n Lxiṛ ad 

teqqim gar-awen. 

6 Ma d wid isɛan ccan, [ ur yi-tewqiɛ ara lmeɛna d acu i llan zik, axaṭer Illu ur 

ixeddem ara lxilaf ger yemdanen ]; wid-nni yesɛan lqima ur ḥettmen ara fell-i 
ad xedmeɣ ayen nniḍen. 

7 Lameɛna walan belli Sidi Ṛebbi iwekkel-iyi iwakken ad beccṛeɣ Lexbaṛ n Lxiṛ 

i wid ur nelli ara n wat Isṛail, am akken i yceggeɛ Buṭrus ad ibecceṛ Lexbaṛ n 
Lxiṛ i wat Isṛail. 

8 Axaṭer, Sidi Ṛebbi i yerran Buṭrus d amceggeɛ n wid illan n wat Isṛail, irra-yi 

ula d nekk d amceggeɛ n wid ur nelli ara n wat Isṛail. 

9 Yeɛqub, Buṭrus aked Yuḥenna yettwaḥesben d imeqranen n tmezgida, 

setɛeṛfen belli d Sidi Ṛebbi i yi-d-ifkan ccɣel-agi, selmen fell-aɣ afus deg ufus 
nekk d Barnabas iwakken a ɣ-d-beggnen belli qeblen ayagi. Imiren 
nemsefham: Netni ad ṛuḥen ad beccṛen i wat Isṛail, ma d nekk aked 
Barnabas, a nṛuḥ a nbecceṛ i wid ur nelli ara n wat Isṛail; 

10 acu kan, weṣṣan-aɣ iwakken ur ntettu ara igellilen n tmezgidiwin-nsen illan 

di temdint n Yirucalim, ayagi ur stehzaɣ ara deg-s, xedmeɣ-t seg-wul. 

11 Asmi i d-yusa Buṭrus ɣer temdint n Antyuc, qubleɣ-t ɣer wudem-is zdat lɣaci, 

axaṭer iɣleḍ. 

12 Uqbel ad d-asen kra n yemdanen i d-iceggeɛ Yeɛqub, illa itett aked 

watmaten ur nelli ara n wat Isṛail, lameɛna akken kan i d-wwḍen, iḥbes lmakla 
yid-sen iwexxeṛ fell-asen, axaṭer yuggad wid iṭṭfen di lɛaddat n wat Isṛail. 

13 Atmaten nniḍen n wat Isṛail xedmen am netta, wexxṛen ula d netni, yuɣal 

armi ula d Barnabas iɛuned-iten. 

14 Mi walaɣ ur teddun ara akken ilaq am akken i d-iqqaṛ Lexbaṛ n Lxiṛ, nniɣ i 

Buṭrus zdat lɣaci meṛṛa: Ma yella kečč yellan seg wat Isṛail tettɛiceḍ am wid ur 
nelli ara n wat Isṛail, amek ara tḥeṛseḍ wid ur nelli ara n wat Isṛail ad ɛicen am 
wat Isṛail? 

15 Nekni d at Isṛail n laṣel, ur nelli ara am leǧnas nniḍen imednuben. 

16 Lameɛna neẓra belli amdan ittuɣal d aḥeqqi zdat Sidi Ṛebbi s liman-ines di 

Ɛisa Lmasiḥ, mačči imi yxeddem ayen i d-teqqaṛ ṭawṛat n Musa; daymi ula d 
nekni numen s Ɛisa Lmasiḥ, iwakken a nuɣal d iḥeqqiyen zdat Sidi Ṛebbi s 
liman di Ɛisa Lmasiḥ, mačči imi nxeddem ayen i d-teqqaṛ ṭawṛat n Musa. 
Axaṭer ula d yiwen ur izmir ad yuɣal d aḥeqqi zdat Ṛebbi imi i yettabaɛ ṭawṛat 
n Musa. 

17 Nekni nettnadi a nuɣal d iḥeqqiyen s liman di Lmasiḥ; ma nufa iman-nneɣ d 

imednuben ula d nekni am leǧnas nniḍen, ɛni d Lmasiḥ i ɣ-ittawin ɣer ddnub? 
Xaṭi! 

18 Axaṭer ma ɛawdeɣ lebni i wayen sdermeɣ, ihi rriɣ iman-iw d amɛaṣi; 

19 ɣef wayen iɛnan aṣaḍuf aql-i mmuteɣ, yerna d netta i yi-wwin ɣer lmut; ayagi 

yeḍṛa-d iwakken ad idireɣ i Yillu; aql-iyi ttwasemmṛeɣ ɣef umidag aked 
Lmasiḥ. 

20 Tura mačči d nekk i yettidiren, d Lmasiḥ i yettidiren deg-i; axaṭer tudert-iw di 

ddunit, ttɛiceɣ-tt s liman di Mmi-s n Yillu i yi-ḥemmlen yerna isebbel iman-is 
fell-i. 

21 Ur sseɣlayeɣ ara lqima n ṛṛeḥma n Yillu, axaṭer ma nezmer a nuɣal d 

iḥeqqiyen zdat Ṛebbi s uṣaḍuf, ihi Lmasiḥ immut ɣef ulac! 

Galatians 3 

1 Ay at Galasya ur nessin leṣlaḥ-nsen! Anwa i ken-iseḥḥren kenwi iwumi i d-

nessefhem akken ilaq lmut n Ɛisa Lmasiḥ ɣef umidag? 

2 ɣef wayagi kan i bɣiɣ ad ken-steqsiɣ: Amek i wen-d-ittunefk Ṛṛuḥ iqedsen, 

imi i txeddmem ayen i d-iqqaṛ uṣaḍuf neɣ imi teslam yerna tumnem s Lexbaṛ n 
Lxiṛ n Lmasiḥ? 

3 Ɛni ixuṣṣ-ikun leɛqel? Amek, di tazwara tetteklem ɣef Ṛṛuḥ iqedsen, tura 

tebɣam ad tetteklem ɣef yiman-nwen? 

4 Ɛni ayen akk i tenɛettabem iṛuḥ baṭel? Ur ḥsiɣ ara iṛuḥ baṭel! 

5 Win i wen-d-ifkan Ṛṛuḥ iqedsen, ixeddmen lbeṛhanat gar-awen, ɛni ixeddem-

iten imi i tettabaɛem aṣaḍuf neɣ imi tumnem s Lexbaṛ n Lxiṛ iwumi teslam? 

6 Akken yura: Ibṛahim yumen s Yillu, daymi i t-iḥseb Sidi Ṛebbi d aḥeqqi. 

7 Ilaq ad tfehmem ihi, wid iteddun s liman, d netni i d arraw n tidett n Ibṛahim. 

8 Si zik i d-ixebbeṛ Yillu di tira iqedsen belli ad irr leǧnas ur nelli ara n wat Isṛail 

d iḥeqqiyen ɣef ddemma n liman-nsen, mi yenna i Ibṛahim Lexbaṛ-agi n Lxiṛ: 
Leǧnas meṛṛa ad ttubarken yis-k; 

9 ihi kra n win yumnen s Ṛebbi akken yumen yis Ibṛahim, ad ittubarek am 

netta. 

10 Axaṭer wid akk iteddun s lumuṛ n aṣaḍuf, ddaw n deɛwessu i llan, imi yura: 

ad ittwinɛel kra n win ur neṭṭif ara deg wayen akk yuran deg udlis n aṣaḍuf, 
iwakken ad iddu yis. 

11 Ula d yiwen ur izmir ad yuɣal d aḥeqqi zdat n Yillu s uṣaḍuf, ayagi d ayen 

ibanen imi yura: Aḥeqqi ad yidir s liman. 

12 Aṣaḍuf ur d-ikki ara si liman, meɛna yura: win ara ixedmen lumuṛat-agi, ad 

yidir yisen. 

13 Lmasiḥ icufeɛ-aɣ-d si deɛwessu n uṣaḍuf, d netta i yettwaneɛlen deg 

umkan-nneɣ; axaṭer yura: ittwanɛel kra n win ittwaɛelqen ɣer wesɣar. 

14 Ayagi yeḍṛa-d iwakken s Ɛisa Lmasiḥ, leǧnas ur nelli ara n wat Isṛail ad 

weṛten lbaṛaka i yefka Sidi Ṛebbi i Ibṛahim; s liman ara ɣ-d-ittunefk Ṛṛuḥ 
iqedsen i ɣ-iwɛed Sidi Ṛebbi. 

15 Ay atmaten, a wen-d-fkeɣ lemtel illan di lɛaddat-nneɣ: Mi ara yettwixdem 

leɛqed akken ilaq, ɣas ma yella d amdan i t-ixedmen, yiwen ur izmir a t-inkeṛ 
neɣ a s-irnu kra. 

16 Ihi, lewɛud ttunefken i Ibṛahim aked ccetla-s, ur d-inni ara: "i ccetlat" am 

akken aṭas i yellan. Di tira iqedsen yura: i ccetla-yinek; win i ɣef yura wayagi, d 
Lmasiḥ. 

17 Atah wayen bɣiɣ ad d-iniɣ: Lɛehd i yesbedd yakan Yillu akken ilaq, ur yezmir 

ara ad ittwimḥu s ṭawṛat i d-yusan ṛbeɛ meyya utlatin iseggasen mbeɛd, 
anect-nni ad isseɣli lweɛd-nni. 

18 Lemmer lweṛt itekk-d si ṭawṛat, ihi ur d-itekk ara si lweɛd, ladɣa s lweɛd i 

d-ifka Yillu ṛṛeḥma-s i Ibṛahim. 

19 Acuɣeṛ ihi ṭawṛat? Tettunefk-d iwakken ad d-tesbeggen belli nɛuṣa lumuṛ n 

Sidi Ṛebbi, alamma yusa-d win akken ara d-ilalen si dderya n Ibṛahim iwumi d 
tettunefk lemɛahda. D lmalayek i d-iwwin ṭawṛat ɣer ufus n Musa iwakken a tt-
id-issiweḍ i yemdanen. 

20 Ladɣa alemmas mačči d alemmas n yiwen, ma Illu d yiwen. 

21 Ɛni ṭawṛat txulef lemɛahdat n Yillu? Xaṭi! Lemmer aṣaḍuf izmer ad d-ifk 

tudert i wemdan, tili yezmer wemdan ad yuɣal d aḥeqqi zdat Ṛebbi s uṣaḍuf. 

22 Lameɛna tira iqedsen nnant-d: Ddunit meṛṛa tella seddaw tezmert n ddnub; 

iwacu? Iwakken lemɛahda n Sidi Ṛebbi ad tettunefk i yemdanen meṛṛa ɣef 
ddemma n liman-nsen di Ɛisa Lmasiḥ. 

23 Uqbel ad d-yas liman, nella nettwarez seddaw uṣaḍuf, armi d ass i deg i 

d-iban webrid n liman. 

24 S wakka, nettuṛebba-d s uṣaḍuf armi d asmi d-yusa Lmasiḥ iwakken a ɣ-irr 

d iḥeqqiyen zdat Ṛebbi s liman. 

25 Meɛna d-yusa liman, ifuk fell-aɣ leḥkem n uṣaḍuf. 

26 Axaṭer tuɣalem akk d arraw n Yillu s liman di Ɛisa Lmasiḥ. 

27 Kenwi akk ittwaɣeḍsen s yisem n Lmasiḥ, tettɛicim tudert tajdiṭ illan di 

Lmasiḥ. 

28 Ulac la asṛayli la ayunani, la akli la ilelli, la argaz la tameṭṭut, axaṭer kenwi 

akk d yiwen di Ɛisa Lmasiḥ. 

29 Yerna ma tellam d ayla n Lmasiḥ, aql-ikun si dderya n Ibṛahim, d iwṛiten 

akken illa di lwɛed. 

Galatians 4 

1 Atah wayen i bɣiɣ a t-id-iniɣ: Qqaṛeɣ-awen skud win ara iweṛten mazal-it 

meẓẓi, ur imxalaf ara netta d win illan d akli, ɣas akken d netta ara yuɣalen d 
bab n kullec; 

2 lameɛna ilaq-as ad yaɣ awal i wid ittelhayen yid-s, iseddayen lecɣal-is, 

alamma yessaweḍ leɛmeṛ akken i d-iweṣṣa baba-s. 

3 Akken daɣen ula d nekni asmi nella meẓẓiyit, nɛac seddaw leḥkem n 

leqwanen n ddunit, 



355 

 

© Association Chrétienne d’Expression Berbère - ACEB. 
 

 
 

 

4 meɛna asmi i d-iwweḍ lweqt i ɣ-iwɛed Yillu, iceggeɛ-d Mmi-s i d-ilulen si 

tmeṭṭut, iɛac seddaw leḥkem n uṣaḍuf, 

5 iwakken ad d-ifdu wid illan seddaw leḥkem n uṣaḍuf, iwakken a nuɣal d 

arraw-is. 

6 Tura imi nuɣal d arraw n Yillu, ifka-yaɣ-d ɣer ulawen-nneɣ Ṛṛuḥ n Mmi-s 

swayes i nessawal: Abba ! Yeɛni: A Baba! 

7 S wakka, ikkes fell-awen uzaglu n tkelwa, tuɣalem seg warraw-is; ma tellam 

seg warraw-is, d kenwi ara iweṛten ayen i wen-iwɛed Yillu s ṛṛeḥma-ines. 

8 Zik-nni ur tessinem ara Illu yerna tettɛebbidem lemqamat d ssadatt deg 

umkan n Ṛebbi. 

9 Lameɛna tura mi tessnem Illu, yerna netta iḥseb-ikun d arraw-is, amek armi 

tebɣam ad tuɣalem ɣer lɛaddat n zik ur nesɛi lmeɛna iwakken ad tilim seddaw 
uzaglu-nsent? 

10 Tettakem lqima i leɛyudat n kra wussan, kra wagguren, kra lewqat d kra 

yiseggasen! 

11 Uggadeɣ ayen i nɛettabeɣ akk fell-awen iṛuḥ baṭel. 

12 Ay atmaten di leɛnaya-nwen, uɣalet am nekkini, imi ula d nekk lliɣ am kenwi. 

Ur yi-texdimem acemma n diri. 

13 Ur tecfim ara belli d lehlak i yi-ṭṭfen ɣur-wen mi wen-beccṛeɣ Lexbaṛ n Lxiṛ 

ass amezwaru. 

14 ɣas akken lehlak-iw iɛfen, ur teɛyim deg-i, ur yi-teḥqirem, lameɛna telham 

yis-i am akken d lmelk n Yillu neɣ d Ɛisa Lmasiḥ i lliɣ. 

15 Anda-t lfeṛḥ-nni-nwen n zik? Acu i yeḍṛan yid-wen? Zemreɣ ad cehdeɣ fell-

awen belli, lemmer d ayen iwumi tzemrem a t-txedmem, tili tekksem-d allen-
nwen iwakken a yi-tent-id-tefkem. 

16 Ɛni uɣaleɣ-awen tura d aɛdaw imi i wen-d-qqaṛeɣ tidett? 

17 Imdanen-agi ttbegginen-awen-d belli ḥemmlen-kun, lameɛna netni ččuṛen d 

tiḥila; bɣan kan ad ken-sbeɛden fell-i iwakken a ten-tettebɛem netni. 

18 Yelha ma ixeddem yiwen lxiṛ, mačči kan mi ara iliɣ gar-awen lameɛna di 

mkul lweqt. 

19 Ay arraw-iw, aql-i nɛettabeɣ tura daɣen ɣef ddemma-nwen am tmeṭṭut iṭṭfen 

addud, alamma iban-d Lmasiḥ deg-wen. 

20 Acḥal mennaɣ ad iliɣ gar-awen di teswiɛt-agi i wakken a wen-d-mmeslayeɣ 

akken nniḍen, axaṭer aql-iyi tḥeyyṛeɣ ɣef ddemma-nwen. 

21 Init-iyi-d, kenwi yebɣan ad tilim seddaw leḥkem n uṣaḍuf, ɛni ur teslim ara i 

wayen i d-iqqaṛ uṣaḍuf? 

22 Atah wayen i d-iqqaṛ: Ibṛahim isɛa sin warraw-is, yiwen si Haǧaṛ yellan d 

taklit, wayeḍ si Saṛa yellan d taḥeṛṛit. 

23 Lameɛna mmi-s n taklit-nni, ilul-d s lebɣi n wemdan, ma d mmi-s n tḥeṛṛit-

nni, ilul-d ɣef ddemma n lemɛahda n Sidi Ṛebbi. 

24 Taqsiṭ-agi tesɛa lmeɛna nniḍen: Snat n tilawin-agi ttusemmant d snat 

temsisiyin: Yiwet n temsisit d tin n wedrar n Sinay i d-ittaǧan aklan, yeɛni: D 
Haǧaṛ. 

25 Haǧaṛ, d adrar n Sinay yellan di tmurt n waɛṛaben, tettmettil-d tamdint n 

Yirucalim n tura, i yellan d taklit s nettat s warraw-is. 

26 Lameɛna tamdint n Yirucalim yellan deg igenwan d taḥeṛṛit, d nettat i d 

yemmat-neɣ. 

27 Axaṭer yura: fṛeḥ kemm a tiɛiqert ur nettarew ara! Ɛeggeḍ s lfeṛḥ kemm ur 

nessin lewjaɛ n tarrawt! Axaṭer tameṭṭut ittwaḥeqren, ad tesɛu dderya kteṛ n tin 
isɛan argaz-is. 

28 Ma d kenwi ay atmaten, d arraw n lweɛd i tellam am Isḥaq. 

29 Zik-nni, win i d-ilulen s lebɣi n wemdan ittqehhiṛ win i d-ilulen s lebɣi n Ṛṛuḥ 

n Ṛebbi, akka i yella lḥal ar ass-a. 

30 Lameɛna d acu yuran di tira iqedsen? Nfu taklit d mmi-s; axaṭer mmi-s n 

taklit ur ilaq ara ad iwṛet aked mmi-s n tmeṭṭut taḥeṛṛit. 

31 Akka ay atmaten, ur nelli ara d arraw n taklit lameɛna d arraw n tmeṭṭut 

taḥeṛṛit. 

Galatians 5 

1 Ɛisa Lmasiḥ isellek-aɣ iwakken a nesɛu tilelli n tidett. Ihi ḥerzet tilelli-agi, 

ḥadret ad tuɣalem d aklan! 

2 Ḥesset-iyi-d! Nekk Bulus, nniɣ-awen-d: Ma yella tḍehṛem, Lmasiḥ ur ken-infiɛ 

ara. 

3 Yerna ad ɛiwdeɣ ad d-iniɣ i yal argaz i yḍehṛen, belli ilzem ad ixdem ayen 

akk i d-inna uṣaḍuf. 

4 Kenwi yettnadin ad tuɣalem d iḥeqqiyen zdat Ṛebbi s uṣaḍuf, ur d-iqqim 

wacemma gar-awen d Lmasiḥ, tettwaḥeṛmem si ṛṛeḥma n Sidi Ṛebbi. 

5 Ma d nekni, nessaram a ɣ-irr Sidi Ṛebbi d iḥeqqiyen zdat-s; ayagi nettṛaǧu-t 

s Ṛṛuḥ iqedsen aked liman. 

6 Axaṭer, di tikli-nneɣ aked Ɛisa Lmasiḥ, neḍher neɣ ur neḍhir ara, ayagi ur isɛi 

ara azal; ayen isɛan azal, d liman i d-ttbegginen lecɣal i nxeddem s leḥmala. 

7 Di tazwara tewwim abrid ilaqen, anwa i ken-issufɣen i webrid n tidett? 

8 Ṛṛay-agi ur d-ikki ara sɣur Sidi Ṛebbi i wen-d-issawlen. 

9 Akken qqaṛen: Ciṭṭuḥ n temtunt ( iɣes n temtunt ) issalay akk arekti. 

10 Lameɛna Sidi Ṛebbi ihedden ul-iw fell-awen, ttekleɣ belli ur tettxemmimem 

ara akken nniḍen. Lameɛna win i ken-icewwlen, akken ibɣu yili, a t-iɛaqeb Sidi 
Ṛebbi. 

11 Lemmer mazal nehhuɣ ar tura ɣef ṭṭhaṛa, iwacu i yi-mazal ttwaqehṛeɣ? Tili 

lexbaṛ i nettbecciṛ ɣef Lmasiḥ ittwasemmṛen ɣef umidag, ur ittili d ugur ula i 
yiwen. 

12 Ad ṛuḥen ihi ad gezren iman-nsen wid-nni i ken-ittcewwilen! 

13 Ay atmaten, Sidi Ṛebbi ifka-yawen tilelli, ur d-ttafet ara sebba swayes ara 

txedmem s tlelli-agi lebɣi n tnefsit-nwen; lameɛna beggnet-d lmaḥibba yellan 
gar-awen. 

14 Axaṭer lameṛ i yesduklen meṛṛa aṣaḍuf d wagi: ḥemmel lɣiṛ-ik am yiman-ik. 

15 Ma yella tettemkerracem am lewḥuc yerna wa itett wa, ḥadret iman-nwen 

neɣ m'ulac yiwen ad issenger wayeḍ. 

16 Ddut ihi s lebɣi n Ṛṛuḥ iqedsen, iwakken ur txeddmem ara lebɣi n tnefsit-

nwen. 

17 Axaṭer lebɣi n tnefsit ixulef lebɣi n Ṛṛuḥ iqedsen, akken daɣen lebɣi n Ṛṛuḥ 

iqedsen ixulef lebɣi n tnefsit; d iɛdawen waygar-asen, daymi ur tezmirem ara 
ad txedmem akken tebɣam. 

18 Lameɛna ma yella tleḥḥum s lebɣi n Ṛṛuḥ iqedsen, atan ihi ur tellim ara 

seddaw leḥkem n uṣaḍuf. 

19 Axaṭer, lefɛayel n tnefsit ttbanen: Zzna, leḥṛam, lefsad, 

20 zzyaṛa n lemqamat, ssḥur, lkeṛh, ccwal, tismin, zzɛaf, wid ibɣan ad d-kken 

sennig wiyaḍ, asexṛeb, wid iferqen d tirebbaɛ, 

21 ṭṭmeɛ, ssekṛan, at iɛebbaḍ ur nesɛi lqaɛ d wayen akk ittemcabin ɣer wayagi 

meṛṛa. Ɛeggneɣ-awen-d am akken i wen-d-nniɣ yakan: Wid i yxeddmen 
lecɣal-agi ur seɛɛun ara amkan di tgelda n Yillu. 

22 Lameɛna atan wayen i d-itekken si Ṛṛuḥ iqedsen: Leḥmala, lfeṛḥ, lehna, 

ṣṣbeṛ, lehhu, leḥnana, liman, 

23 ul iṣfan, aɣlab n tnefsit; ɛni aṣaḍuf yugi annect-agi? 

24 Wid illan n Ɛisa Lmasiḥ, semmṛen ɣef umidag lebɣi n tnefsit-nsen, s 

ccehwat-is d umenni-ines. 

25 Imi d Ṛṛuḥ iqedsen i ɣ-d-ifkan tudert, ilaq-aɣ ihi a neddu di lebɣi-ines. 

26 Ur ilaq a nessimɣur iman-nneɣ, ur ilaq a nettnaɣ neɣ a nettemyasam 

waygar-aneɣ. 

Galatians 6 

1 Ay atmaten, kenwi ileḥḥun s Ṛṛuḥ iqedsen, ma teṭṭfem yiwen iɣleḍ, rret-tt-id 

ɣer webrid s leḥnana; ḥadret ɣef yiman-nwen, axaṭer tzemrem ad teɣlim ula d 
kenwi deg ujeṛṛeb. 

2 Ttemɛawanet deg unerfud n tɛekkmin-nwen, s wakka ara tḍuɛem aṣaḍuf n 

Lmasiḥ. 

3 Ma yeḥseb yiwen iman-is isɛa lqima netta ur iswi kra, ɣef yiman-is i yettkellix. 

4 Ilaq mkul yiwen ad imeyyez tikli-ines, imiren ma yufa ayen swayes ara izux, 

ad izux i yiman-is kan mačči alamma imettel iman-is ɣer wiyaḍ. 

5 Axaṭer mkul yiwen ad irfed taɛkumt-is weḥd-s. 

6 Win iwumi sselmaden awal n Ṛebbi ilaq ad iǧǧ amur deg wayen akk isɛa i 

win i t-isselmaden. 

7 Ḥadret ad tɣelṭem: Yiwen ur izmir ad istehzi ɣef Yillu; ayen izreɛ wemdan, a 

t-id-imger. 

8 Win ittabaɛen lebɣi n tnefsit-is, a t-tessiweḍ ɣer lmut; ma d win iteddun s 

Ṛṛuḥ iqedsen ad isɛu tudert n dayem. 

9 Ilaq a nxeddem lxiṛ mbla ɛeyyu; axaṭer ma ur nefcil ara, ad d-nemger mi ara 

d-yaweḍ lweqt. 

10 Ihi, skud illa wamek, a nexdem lxiṛ i yemdanen meṛṛa, abeɛda atmaten di 

liman! 

11 Walit tira-agi: S ufus-iw i wen-tent-id-uriɣ. 

12 Wid meṛṛa i yebɣan ad ḥettmen fell-awen ṭṭhaṛa, bɣan ad d-sbeggnen iman-

nsen zdat imdanen belli ṭṭfen di leɛwayed, iwakken ur ttwaqehhaṛen ara ɣef 
ddemma n umidag n Lmasiḥ. 

13 Widak-agi iḍehṛen, netni s yiman-nsen ur ttabaɛen ara aṣaḍuf; lameɛna 

bɣan ad tḍehṛem iwakken ad zuxxen imi ḥettmen fell-awen ṭṭhaṛa-agi. 

14 Ma d nekk ur bɣiɣ ad zuxxeɣ s wacemma, anagar s umidag n Ssid-nneɣ 

Ɛisa Lmasiḥ; axaṭer s lmut n Lmasiḥ ɣef umidag uɣaleɣ ur ḥsibeɣ ara ddunit-
agi, akken daɣen ddunit ur yi-teḥsib ara ula d nekk. 

15 Axaṭer ayen isɛan azal, mačči d ṭṭhaṛa, lameɛna d talalit tajdiṭ i d-itekken 

sɣur Sidi Ṛebbi. 

16 I wid akk itebɛen abrid-agi, a sen-iniɣ: Ṛṛeḥma d talwit fell-awen kenwi d 

wegdud meṛṛa n Yillu! 

17 Sya ɣer zdat, ur ḥwaǧeɣ yiwen a yi-isseḥzen; axaṭer ccwami yellan di 

tfekka-w ttbegginent-d belli d aqeddac n Sidna Ɛisa i lliɣ. 

18 Ay atmaten, ṛṛeḥma n Ssid-nneɣ Ɛisa Lmasiḥ ad tili yid-wen meṛṛa! Amin! 

Ephesians 

Ephesians 1 

1 Nekk Bulus illan d amceggeɛ n Ɛisa Lmasiḥ s lebɣi n Yillu, i watmaten illan di 

temdint n Ifasus i yumnen s Ɛisa Lmasiḥ. 

2 Ṛṛeḥma d talwit a wen-d-ttunefkent sɣur Illu babat-nneɣ aked Ssid-nneɣ Ɛisa 

Lmasiḥ. 

3 Ad ittubarek Yillu, Baba-s n Ssid-nneɣ Ɛisa Lmasiḥ, i ɣ-d-ifkan deg igenwan 

mkul lbaṛakat n Ṛṛuḥ iqedsen, s Ɛisa Lmasiḥ. 

4 Yis i ɣ-d-ixtaṛ Yillu uqbel ad d-ixleq ddunit, iwakken a nili zdat-s d izedganen 

mbla lɛib. 

5 Iḥemmel-aɣ Yillu, daymi i yeqsed si zik s lebɣi-ines a ɣ-irr d arraw-is s Ɛisa 

Lmasiḥ, 

6 iwakken a t-neḥmed a t-ncekkeṛ ɣef ṛṛeḥma-s tameqrant i ɣ-d-ifka s Mmi-s 

ɛzizen. 

7 S lmut n Sidna Ɛisa i ɣ-d-icufeɛ, s idammen-is yuzzlen i ɣ-ttwaɛfan ddnubat-

nneɣ; s wakka isbeggen-aɣ-d acḥal meqret ṛṛeḥma-ines 

8 i d-issers fell-aɣ s tugett yerna ifka-yaɣ-d lefhama d tmusni. 

9 Ibeggen-aɣ-d Yillu lebɣi-s yellan d lbaḍna, lemzeyya-nni i yeqsed a tt-ixdem 

si tazwara s Lmasiḥ, 

10 ara yessiweḍ ɣer lekmal-is di lweqt i yextaṛ: Ad isdukel ayen akk illan ama 

deg igenwan ama di lqaɛa, seddaw leḥkem n Lmasiḥ. 

11 S Ɛisa Lmasiḥ i ɣ-irra Sidi Ṛebbi d ayla-s, am akken i t-iqsed si tazwara di 

lebɣi-ines, 

12 iwakken nekni yessarmen di Lmasiḥ d imezwura, a neḥmed Sidi Ṛebbi ɣef 

tmanegt-is. 

13 Kenwi daɣen mi teslam s Lexbaṛ n Lxiṛ i wen-d-iwwin leslak, tumnem s 

Lmasiḥ; dɣa Sidi Ṛebbi iḍbeɛ-ikun s ṭṭabeɛ-ines illan d Ṛṛuḥ iqedsen i yewɛed 
a wen-t-id-ifk. 

14 Ṛṛuḥ iqedsen d aɛeṛbun n lweṛt-nneɣ, alamma yewweḍ ɣer lekmal-is leslak 

n wid akk ixtaṛ Yillu. A neḥmed ihi Illu ɣef tmanegt-agi-ines ( lɛaḍima-s ). 

15 Daymi mi sliɣ s liman-nwen iṛṣan di Sidna Ɛisa d wamek i tḥemmlem wid 

akk i yextaṛ Sidi Ṛebbi, 

16 kull ass ttḥemmideɣ rennuɣ Sidi Ṛebbi ɣef ddemma-nwen, ttadreɣ-kun-id 

dayem di tẓallit-iw 

17 iwakken Illu n Ssid-nneɣ Ɛisa Lmasiḥ illan d bab n tmanegt, a wen-d-ifk s 

Ṛṛuḥ iqedsen tamusni d lefhama swayes ara t-tissinem akken ilaq; 

18 a wen-ildi leɛqel iwakken ad tfehmem d acu n usirem i ɣer wen-d-issawel, d 

acu n lbaṛakat timeqranin i yhegga i wid yumnen yis; 

19 ad twalim tazmert-is tameqrant i ɣ-d-ibeggen i nekni s wid yumnen yis. 

20 Tazmert-nni i d-ibeggen s Ɛisa Lmasiḥ, mi t-id-isseḥya si ger lmegtin, yerna 

yesɣam-it ɣer tama-s tayeffust deg igenwan iwakken ad yeḥkem, 

21 sennig n igelliden meṛṛa n ddunit, sennig n imḍebbṛen d tnezmarin, sennig n 

tgeldiwin aked yismawen meṛṛa yellan mačči kan di zzman-agi meɛna ula di 
zzman i d-iteddun. 

22 Sidi Ṛebbi yerra kullec seddaw iḍaṛṛen n Lmasiḥ, irra-t daɣen nnig n kullec, 

d aqerruy ɣef tmezgida, 

23 yellan d tafekka n Lmasiḥ; deg-s i yettili yerna d netta i d kullec di ddunit 

meṛṛa. 

Ephesians 2 

1 Zik-nni, tellam am wid immuten ɣef ddemma n tuccḍa-nwen aked ddnubat-

nwen; 

2 tettɛicim di ddnub, tewwi-kun ddunit, tḍefṛem cciṭan, sselṭan n ddunit-agi i 

yettkellixen ar tura wid ur nḍuɛ ara Sidi Ṛebbi. 

3 Nekni daɣen, zik-nni am netni i nella; nettabaɛ ixemmimen-nneɣ, ccehwat-

nneɣ, nxeddem lebɣi n tnefsit-nneɣ, nella nuklal urrif n Sidi Ṛebbi am wiyaḍ. 

4 Lameɛna imi yeččuṛ Yillu d ṛṛeḥma, yerna leḥmala-ines ɣur-neɣ d tameqrant, 

5 yerra-yaɣ-d ɣer tudert aked Lmasiḥ, nekni yellan am wid immuten ɣef sebba 

n ddnubat-nneɣ. S ṛṛeḥma n Sidi Ṛebbi i tettwaselkem. 

6 S tdukli-nneɣ aked Ɛisa Lmasiḥ, Sidi Ṛebbi isseḥya-yaɣ-d aked Lmasiḥ 

yerna yesɣam-aɣ yid-s deg igenwan, 

7 iwakken di leqrun i d-iteddun, ad d-tban acḥal meqrit ṛṛeḥma-ines aked 

leḥnana-s i ɣ-d-isbeggen s Ɛisa Lmasiḥ. 

8 S ṛṛeḥma n Sidi Ṛebbi kan i tettwaselkem, mi tumnem. Ayagi mačči d ayen i 

d-ikan sɣur-wen lameɛna d tukci n Yillu. 

9 Mačči s lḥasanat-nwen i tettwaselkem akken yiwen ur ittzuxxu s yiman-is; 

10 axaṭer ayen i nella tura sɣur Yillu i ɣ-d-ikka, ixleq-aɣ-d di Ɛisa Lmasiḥ 

iwakken a nexdem di tudert-nneɣ lecɣal yelhan i-d-ihegga si tazwara. 

11 Kenwi ur nelli ara seg wegdud n wat Isṛail, iwumi qqaṛen wat Isṛail: A wid ur 

neḍhir axaṭer netni ḥesben iman-nsen ḍehṛen ɣef ddemma n ṭṭhaṛa-nni i sɛan 
di lɛadda-nsen, 

12 mmektit-d amek i tellam zik: Di lweqt-nni tellam tbeɛdem ɣef Lmasiḥ, d 

ibeṛṛaniyen ur nelli ara seg ugdud i yextaṛ Yillu, ur tettekkam di lemɛahdat i 
sen-iwɛed, ur tesɛim asirem, ur tessinem Illu. 

13 Meɛna imi tumnem s Ɛisa Lmasiḥ, kenwi yellan zik tbeɛdem fell-as, tura 

tqerbem-d ɣur-s s idammen-is yuzzlen ɣef ddemma-nwen. 

14 Axaṭer d Lmasiḥ s yiman-is i d lehna-nneɣ, imi i yesdukel at Isṛail d leǧnas 

nniḍen irra-ten d yiwen n wegdud. Mi yefka iman-is d asfel, ihudd lḥiḍ-nni i 
ten-iferqen, i ten-irran d iɛdawen; 

15 isseɣli tazmert n uṣaḍuf yerna lewṣayat aked leqwanen-ines, iwakken ad d-

issufeɣ si snat ccetlat-agi, yiwen kan n wegdud ajdid ara yamnen yis; s wakka 
i d-issers lehna. 

16 S lmut-is ɣef umidag i ten-issemṣaleḥ d Yillu, ikkes taɛdawit yellan gar-asen, 

isdukel sin leǧnas-agi yerra-ten d yiwen wegdud. 

17 Yusa-d a wen-ibecceṛ Lexbaṛ n Lxiṛ, iwwi-yawen-d lehna ama i kenwi yellan 

tbeɛdem ɣef Ṛebbi, ama i wid iqerben ɣur-s; 

18 axaṭer yis i nezmer am kenwi am nekni, a nqerreb meṛṛa ɣer Baba Ṛebbi, s 

yiwen n Ṛṛuḥ iqedsen. 

19 Ihi tura, kenwi ur nelli ara seg wat Isṛail, ur tellim ara d ibeṛṛaniyen neɣ d 

imsebriden, meɛna tettekkam di tejmaɛt n wegdud n Yillu, tuɣalem d iɛeggalen 
n twacult-is. 

20 Tuɣalem d axxam yebnan ɣef lsas i ssersen imceggɛen aked lenbeya, Ɛisa 

Lmasiḥ s yiman-is d aẓru n teɣmeṛt. 

21 D netta i yessalayen lebni, yesseǧhad-it iwakken ad yuɣal d afakan iqedsen 

di Sidi Ṛebbi. 

22 S tdukli-nwen aked Lmasiḥ, ula d kenwi tettekkam di lebni-agi, iwakken ad 

tilim d axxam anda yezdeɣ Yillu s Ṛṛuḥ-is. 

Ephesians 3 

1 Daymi nekk Bulus, aql-i d ameḥbus n Lmasiḥ ɣef ddemma-nwen kenwi ur 

nelli ara n wat Isṛail. 

2 Ahat teslam s lxedma i yi-d-ittunefken s ṛṛeḥma n Yillu ɣef wayen i ken-iɛnan. 

3 Sidi Ṛebbi ildi-yi-d allen iwakken ad fehmeɣ lbaḍna-ines, am akken i t-id-uriɣ 

s kra imeslayen; 

4 mi ara ten-teɣrem, ad teẓrem ayen fehmeɣ ɣef lbaḍna n Lmasiḥ. 

5 Sidi Ṛebbi ur d-ibeggen ara lbaḍna-agi i lejdud-nneɣ, lameɛna tura ibeggen-

itt-id s Ṛṛuḥ-is iqedsen i yimceggɛen-ines aked lenbeya. 

6 Attah lbaḍna-agi: Imi umnen leǧnas ur nelli ara n wat Isṛail s Lexbaṛ n Lxiṛ n 

Lmasiḥ i sen-d-ittubeccṛen, ad ttekkin di lɛahed i d-ittunefken i wat Isṛail, ad 
weṛten yid-sen lbaṛakat yerna ad uɣalen meṛṛa d yiwet n tfekka. 

7 Uɣaleɣ d aqeddac n Lexbaṛ n Lxiṛ n Lmasiḥ s ṛṛeḥma n Yillu d tezmert-is 

ixeddmen deg-i; 

8 nekk illan d ulac ger imasiḥiyen meṛṛa, yettunefk-iyi-d s ṛṛeḥma n Sidi Ṛebbi 

ad beccṛeɣ i wid ur nelli ara n wat Isṛail, Lexbaṛ n Lxiṛ iɛnan lbaṛakat ur nkeffu 
yellan di Lmasiḥ 

9 yerna ad d-sfehmeɣ lmeɛna n lbaḍna-agi i yeffer Yillu si lebda, netta i 

yxelqen kullec. 

10 S wakka, lḥekmat d tnezmar n igenwan ad issinent tamusni n Yillu di mkul 

ṣṣifat-ines, s tmezgida, 

11 akken illa di leqsed n Sidi Ṛebbi si lebda; leqsed-agi yessaweḍ-it ɣer 

lekmal-is s Ɛisa Lmasiḥ Ssid-nneɣ. 

12 S liman-nneɣ di Sidna Ɛisa i nesɛa tilelli a nqerreb ɣer Yillu s lettkal. 

13 Daymi i wen-qqaṛeɣ tura: Ur ttaǧat ara uguren i d-ttmagareɣ ɣef ddemma-

nwen ad ken-sfeclen; ayagi d ccan-nwen. 

14 ɣef wayagi i kerfeɣ tigecrar, seǧǧdeɣ zdat Sidi Ṛebbi babat-nneɣ, 

15 seg i d-tekka yal tawacult illan ama deg igenwan ama di lqaɛa, 

16 iwakken a wen-d-ifk, swakken tella tneflit n tmanegt-is, ad tǧehdem s 

tezmert, s Ṛuḥ-is di lqaɛ n wulawen-nwen. 

17 Ssutureɣ-as ad izdeɣ Lmasiḥ deg ulawen-nwen s liman, ad tesɛum iẓuran 

ara iṛeṣṣin di leḥmala, 

18 iwakken kenwi aked wid yumnen meṛṛa, ad tizmirem ad tfehmem acḥal 

hrawet, acḥal ɣezzifet, acḥal lqayet, acḥal ɛlayet leḥmala n Lmasiḥ, 

19 yerna ad tissinem leḥmala-agi yugaren yal tamusni yellan di ddunit, alamma 

yezdeɣ Ṛṛuḥ n Yillu deg-wen s lekmal. 

20 Sidi Ṛebbi ixeddem deg-neɣ s tezmert-is, ittak-aɣ-d kteṛ n wayen akk i s-

neṭṭalab d wayen akk i nettxemmim; 

21 ad ittubarek yisem-is si lǧil ɣer lǧil di tmezgida aked Ɛisa Lmasiḥ i dayem, 

Amin! 

Ephesians 4 

1 Nekk illan d aqeddac n Lmasiḥ, ad ken-nhuɣ ihi ad teddum akken ibɣa Sidi 

Ṛebbi mi wen-d-issawel. 

2 Ddut s lḥenna d wannuz aked ṣṣbeṛ, ttemyawit waygar-awen s lmaḥibba. 

3 Ḥeṛset iman-nwen ad teṭṭfem di tdukli n Ṛṛuḥ iqedsen, s lehna waygar-awen. 

4 Yiwet n tfekka kan aked yiwen n Ṛṛuḥ iqedsen i yellan, am akken daɣen i 

wen-d-issawel Sidi Ṛebbi ɣer yiwen usirem kan. 

5 Yiwen kan i d Ssid-nneɣ, yiwen n liman aked yiwen n weɣḍas i yellan, 

6 yiwen n Yillu kan i yellan, d netta i d babat-nneɣ meṛṛa; yella sennig kullec, 

illa ger yemdanen meṛṛa, yella daɣen deg-sen meṛṛa. 

7 Meɛna mkul yiwen deg-neɣ tettunefk-as-d ṛṛeḥma n Sidi Ṛebbi s wakken illa 

umur i s-d-ifka Lmasiḥ. 

8 Akken yura di tira iqedsen: Mi yuli ɣer igenwan, iwwi yid-s imeḥbas, ifka-d 

tikciwin i yemdanen. 

9 D acu i d lmeɛna n: " Yuli "? Ayagi yebɣa ad d-yini belli Lmasiḥ yuder daɣen 

ɣer imukan lqayen n lqaɛa. 

10 D win akken i yudren i yulin daɣen ɣer igenwan iwakken ad iɛmeṛ ddunit 

meṛṛa; 

11 d netta i d-iferqen tukciwin i yemdanen: Kra yefka-yasen ad ilin d 

imceggɛen, kra d lenbeya, kra nniḍen ad beccṛen Lexbaṛ n Lxiṛ, wiyaḍ d 
imeksawen n tejmaɛt n imasiḥiyen neɣ d wid isselmaden agdud n Sidi Ṛebbi. 

12 S tukciwin-agi, Sidna Ɛisa ad iheggi wid ixtaṛ Sidi Ṛebbi, ad sɛun tazmert 

swayes ara xedmen ccɣel i sen-d-ifka iwakken ad tegmu tejmaɛt n watmaten 
illan d tafekka n Lmasiḥ; 

13 s wakka a neddukel deg yiwen n liman aked yiwet n tmusni ɣef wayen iɛnan 

Mmi-s n Yillu, alamma nuɣal d imeqranen di liman, imiren s tdukli-nneɣ a 
naweḍ ɣer lekmal illan di Lmasiḥ. 

14 S wakka ur nettɣimi ara d arrac imeẓyanen i ttawint lemwaji, i yekkat waḍu 

ɣer mkul lǧiha, iwumi ttkellixen yemdanen s tḥila-nsen d uselmed-nsen. 

15 Meɛna mi ara d-nini tidett s lmaḥibba, a nennerni di kullec di tikli-nneɣ aked 

Lmasiḥ illan d aqerruy n tejmaɛt n watmaten. 

16 Yis, tafekka akken ma tella teddukel yerna temtawa s lemfaṣel i tt-icudden i 

tt-iqeṭṭben, yis i tgemmu ɣef leḥsab n leqdic n yal aḥric, iwakken ad tesnerni 
iman-is di leḥmala. 

17 Atah ihi wayen i d-qqareɣ d wayen i d-wekkdeɣ s yisem n Ṛebbi: Ur ttɛicit 

ara am leǧnas ur numin ara, imi netni ttabaɛen ixemmimen-nsen ur nesɛi 
lmeɛna. 

18 Lefhama-nsen iɣumm-itt ṭṭlam, sbeɛden iman-nsen ɣef tudert i d-ittak Yillu 

axaṭer jehlen, qquren wulawen-nsen. 

19 Ur ttsetḥin ur ttneḥcimen, xeddmen anagar leɛṛuṛ yerna ur sɛin ara leqniɛa. 

20 Meɛna kenwi, mačči d ayagi i tlemdem ɣef wayen yeɛnan Lmasiḥ. 

21 Ma yella d ṣṣeḥ teslam yis yerna slemden-awen tidett iɛnan Lmasiḥ, 

22 ǧǧet ihi tikli-nwen d lɛeqliyat-nwen tiqdimin i ssefsadent ccehwat-nni 

yettɣurrun, 

23 iwakken ad tesɛum lefhama tajdiṭ i d-ittak Ṛṛuḥ iqedsen; 

24 ad tuɣalem d imdanen ijdiden akken illa di lebɣi n Yillu, iwakken ad teddum 

deg webrid n lḥeqq aked ṣṣfa i ɣer tessufuɣ tidett. 

25 Daymi, xḍut i lekdeb, ilaq mkul yiwen deg-wen ad immeslay s tidett i lɣiṛ-is, 

axaṭer d iselqam n yiwet n tfekka i nella. 

26 Ma yella terfam ur dennbet ara, ilaq a wen-ikkes wurrif uqbel ad iɣli yiṭij; 

27 ur ttaǧat ara abrid i cciṭan ad ikcem ulawen-nwen. 

28 Win illan ittaker ilaq ad iǧǧ tukerḍa, ad ixdem s iɣallen-is iwakken ad d-

iṣewweṛ aɣrum-is s leḥlal, s wakka ad yizmir ad iɛiwen wid iḥwaǧen. 

29 Ur ilaq ara ad d-iffeɣ yir wawal seg imi-nwen, meɛna init-d kan imeslayen 

iṣelḥen swayes ara sfaydin wid ara sen-islen yerna ad nnernin di liman. 

30 Ur sseḥzanet ara Ṛṛuḥ iqedsen n Yillu, axaṭer yis i tettwaḍebɛem i wass i 

deg ara innekmal leslak-nwen. 

31 Kkset si gar-awen: Ddɣel, taɛdawit, zzɛaf, urrif, leɛyaḍ, rregmat d wayen akk 

n diri. 

32 Ilit d iḥninen waygar-awen, d uṛḥimen, ttemsamaḥet waygar-awen, akken i 

wen-isemmeḥ Yillu di Lmasiḥ. 

Ephesians 5 

1 Cbut ihi Illu, imi tellam d arraw-is ɛzizen; 

2 ddut di tudert-nwen s leḥmala am akken i ɣ-iḥemmel Lmasiḥ i yefkan iman-is 

ɣef ddemma-nneɣ d asfel i Yillu, am lweɛda yesɛan rriḥa iɛeǧben i Sidi Ṛebbi. 

3 Kenwi s imasiḥiyen xḍut i zzna, i wayen ur neṣfi ara, i ṭṭmeɛ; ayagi meṛṛa ur 

ilaq ara ad d-ittwibder gar-awen ula d abdar; 

4 ur qebbḥet, ur d-qqaṛet imeslayen ur nesɛi lmeɛna, ur stehzayet ara, ayagi d 

ayen n diri; meɛna d leḥmadi i ylaq ad tḥemdem Ṛebbi; 

5 axaṭer ilaq ad teẓrem belli wid izennun neɣ wid ixeddmen ayen ur neṣfi aked 

wid ur nesteqniɛ ara, imi wid ur nesteqniɛ ara cban wid iɛebbden lmeṣnuɛat, 
widak-agi meṛṛa ur ttekkayen ara di tgelda n Lmasiḥ aked Yillu. 

6 Ḥadret ad yili win ara ken-ikellxen s lehduṛ ur nesɛi lmeɛna; axaṭer ɣef 

wayagi i d-ittrusu wurrif n Yillu ɣef wid i t-ittɛaṣin. 

7 ɣurwat ad yili wayen ara ken-icerken yid-sen. 

8 D tidett, zik-nni tellam di ṭṭlam, meɛna tura s tikli-nwen deg ubrid n Ṛebbi, 

teffɣem ɣer tafat. Ddut ihi di tafat imi tellam d arraw n tafat; 

9 axaṭer tafat tettawi ɣer wayen ilhan, ɣer lḥeqq aked tidett. 

10 Meyzet ad tfehmem ayen iɛeǧben i Sidi Ṛebbi; 

11 ur ttekkayet ara di lecɣal n ṭṭlam ur nesɛi lfayda, meɛna kecfet-d lecɣal-agi 

ɣer tafat. 

12 S tidett ayen xeddmen imdanen-agi s tuffra, d lḥecma a t-id-nebder; 

13 lameɛna mi ara d-ittwikcef akk wanect-agi, ad d-ibin di tafat axaṭer d tafat i 

d-ikeccfen kullec. 

14 Axaṭer yura: Ddekwal a kečč yeṭṭsen, kker-d si ger lmegtin, imiren ad d-

tecreq fell-ak tafat n Lmasiḥ. 

15 Ihi ḥadret mliḥ tikli-nwen, ur leḥḥut ara am imehbal, meɛna am wid itɛeqlen; 

16 faṛset lweqt axaṭer ussan d ixeddaɛen. 

17 Daymi, ur smuhbulet ara, meɛna nadit ad tissinem lebɣi n Sidi Ṛebbi. 

18 Ur sekkṛet ara, axaṭer ssekṛan issufuɣ i webrid, lameɛna ǧǧet Ṛṛuḥ iqedsen 

ad iččaṛ ulawen-nwen; 

19 ttemseǧhidet waygar-awen s isefra n ihellilen, cnut ɣef Sidi Ṛebbi, 

ttḥemmidet-tt s wulawen-nwen. 

20 Ḥemmdet dayem Illu babat-nneɣ ɣef kullec, di mkul lweqt, s yisem n Sid-

nneɣ Ɛisa Lmasiḥ. 

21 Ttemqadaṛet waygar-awen i lmend n Lmasiḥ. 

22 A tilawin, ḍuɛemt irgazen-nkunt am akken i ylaq ad tḍuɛemt Sidi Ṛebbi! 

23 Axaṭer argaz d aqerruy ɣef tmeṭṭut-is, am akken illa Lmasiḥ d aqerruy ɣef 

tmezgida; Lmasiḥ d amsellek n tmezgida yellan d tafekka-s. 

24 Am akken i tettḍuɛu tmezgida Lmasiḥ, tilawin daɣen ilaq ad ḍuɛent irgazen-

nsent di kullec. 

25 Ay irgazen, mkul yiwen deg-wen ilaq ad iḥemmel tameṭṭut-is akken iḥemmel 

Lmasiḥ tamezgida yerna isebbel tudert-is fell-as; 

26 s weɣḍas n waman d wawal n Sidi Ṛebbi yerra-tt teṣfa iwakken a tt-iqeddem 

i Sidi Ṛebbi; 

27 Yebɣa ad d-tban tmezgida-agi zdat-s, teṣfa mbla ccwami, mbla akmac, 

mbla lɛib, ad tili d timqeddest, ulac deg-s ayen ara s-d-nessukkes. 

28 Akken daɣen, irgazen ilaq ad ḥemmlen tilawin-nsen am tfekka-nsen. Win 

iḥemmlen tameṭṭut-is d iman-is i yḥemmel. 

29 Ulac win ikeṛhen tafekka-s, lameɛna ittɛeyyic-itt, ittḥadar-itt am akken i 

yxeddem Lmasiḥ i tmezgida, 

30 axaṭer d iselqam n tfekka-s i nella; am akken yura: 

31 daymi argaz ilaq ad iǧǧ baba-s d yemma-s iwakken ad izdi d tmeṭṭut-is, dɣa 

di sin yid-sen ad uɣalen d yiwen. 

32 Bɣiɣ a wen-d-iniɣ belli ayagi d lbaḍna tameqrant iɛnan Lmasiḥ aked 

tmezgida. 

33 hi, mkul yiwen deg-wen ilaq ad iḥemmel tameṭṭut-is am yiman-is, ma d 

tameṭṭut ilaq ad tqadeṛ argaz-is. 

Ephesians 6 

1 Ad dderya, ḍuɛet imawlan-nwen akken ibɣa Sidi Ṛebbi, axaṭer ayagi d ayen 

illan d lḥeq. 

2 "qadeṛ baba-k d yemma-k --d lameṛ amezwaru i d-iḍfeṛ lweɛd-- 

3 iwakken ad tɛiceḍ di lehna yerna ad yiɣzif leɛmeṛ-ik di ddunit." 

4 Ma d kenwi ay imawlan, ur sserfayet ara dderya-nwen, meɛna ṛebbit-tten 

akken i ken-id-iweṣṣa Sidi Ṛebbi. 

5 Ay aklan, ḍuɛet imɛellmen n ddunit-agi, s leqdeṛ, s wul yeṣfan d neyya am 

akken d Lmasiḥ i tettḍuɛum. 

6 Ayagi ur t-xeddmet ara kan mi ara ken-ttɛassan am akken tettnadim ad 

tɛeǧbem i yemdanen, lameɛna ilit am iqeddacen n Lmasiḥ i yxeddmen lebɣi n 
Yillu seg ul. 

7 Qedcet fell-asen am akken d Ṛebbi s yiman-is i ɣef tqeddcem mačči ɣef 

yemdanen. 

8 Teẓram belli win ixedmen lxiṛ, ama d akli neɣ d aḥeṛṛi, a t-yaf ɣer Sidi Ṛebbi. 

9 Ma d kenwi ay imɛellmen, xedmet daɣen i yiqeddacen-nwen akken illa di 

lebɣi n Sidi Ṛebbi; ur xeddmet ara deg-sen lbaṭel, imi teẓram belli amɛellem-

nsen yellan daɣen d amɛellem-nwen, deg igenwan i yella yerna netta ur 
ixeddem ara lxilaf ger yemdanen. 

10 Sǧehdet ihi iman-nwen s tezmert tameqrant n Sidi Ṛebbi. 

11 Refdet leslaḥ meṛṛa i d-ittak Yillu, iwakken ur ken-iɣelleb ara cciṭan s tḥila-

ines; 

12 axaṭer imenɣi-nneɣ mačči aked yemdanen i yella, lameɛna nettnaɣ d 

tgeldiwin aked tnezmarin n ṭṭlam iḥekmen di ddunit-agi, aked leṛwaḥ imcumen 
illan deg igenwan. 

13 ɣef wayagi, refdet leslaḥ akk n Yillu, iwakken ad tizmirem ad tqablem 

tiswiɛin iweɛṛen, s wakka ɣer taggara n umennuɣ ad ken-id-yaf lḥal mazal 
tbeddem. 

14 Heggit iman-nwen am iɛsekṛiwen, beggset tidett, lset lḥeqq ɣef yidmaren-

nwen am tidemmar n wuzzal. 

15 Sɛut ẓẓwara am warkasen deg yidaṛṛen-nwen, daymen theggam i ubecceṛ n 

Lexbaṛ n Lxiṛ n lehna. 

16 Di yal taswiɛt, sɛut liman am tseddarit swayes ara tizmirem ad tessensem 

isufa n tmes n cciṭan; 

17 ciddet leslak am tcacit n wuzzal ɣef uqerruy-nwen, sxedmet asekkin n Ṛṛuḥ 

illan d awal n Yillu. 

18 Di yal taswiɛt deɛɛut ɣer Sidi Ṛebbi s Ṛṛuḥ iqedsen s yal taẓallit d uḥellel. 

Ɛiwzet ihi, kettṛet taẓallit, deɛɛut ɣer Sidi Ṛebbi ɣef watmaten meṛṛa; 

19 deɛɛut daɣen fell-i iwakken a yi-d-ifk Sidi Ṛebbi imeslayen swayes ara 

beccṛeɣ lbaḍna n Lexbaṛ n Lxiṛ mbla tugdi. 

20 Ttuceggɛeɣ-d ad beccṛeɣ Lexbaṛ n Lxiṛ; ɣef ddemma-s i lliɣ d ameḥbus; dɛut 

ihi iwakken a t-beccṛeɣ akken ilaq, mbla tugdi. 

21 Bɣiɣ ad teẓrem ula d kenwi ayen i yi-iɛnan d wayen i xeddmeɣ, daymi i n-

ceggɛeɣ gmat-neɣ ameɛzuz Tucik iqeddcen seg ul ɣef Sid-nneɣ, d netta ara 
ken-isɛelmen ɣef kullec. 

22 Ceggɛeɣ-t-in iwakken ad teẓrem ayen akk i ɣ-iɛnan, yerna ad isseǧhed 

ulawen-nwen. 

23 Ay atmaten, lehna, leḥmala aked liman a wen-d-ttunefken sɣur Yillu Ababat, 

aked Sidna Ɛisa Lmasiḥ. 

24 Ṛṛeḥma n Sidi Ṛebbi ad d-ters ɣef wid akk iḥemmlen Sid-nneɣ Ɛisa Lmasiḥ 

s leḥmala ur nfennu! 

Philippians 

Philippians 1 

1 Sɣur Bulus aked Timuti iqeddacen n Ɛisa Lmasiḥ, i watmaten yumnen s Ɛisa 

Lmasiḥ, i yimeqranen n tqeḍɛit aked wid i ten-ittɛassan yellan di temdint n 
Filibus. 

2 Ṛṛeḥma d talwit a wen-d-ttunefkent sɣur Yillu Babat-neɣ aked Ɛisa Lmasiḥ 

Ssid-nneɣ! 

3 Ttḥemmideɣ ttcekkiṛeɣ Illu-yiw mkul tikkelt mi ara kun-id-mmektiɣ. 

4 Yal ass deɛɛuɣ fell-awen s lxiṛ di tẓallit-iw s lfeṛḥ d ameqran, 

5 ɣef ddemma n Lexbaṛ n Lxiṛ i deg tettekkim seg wass amezwaru armi d tura. 

6 Umneɣ s tidett belli win yebdan deg-wen ccɣel-agi yelhan, a t-ikemmel 

alamma d ass n tuɣalin n Ɛisa Lmasiḥ. 

7 D lḥeqq imi ttxemmimeɣ akkagi fell-awen axaṭer tezgam deg ul-iw yerna 

tettekkim irkulli di tejmilt i yi-d-ifka Sidi Ṛebbi, ama mi lliɣ di lḥebs ama mi 
ttbecciṛeɣ Lexbaṛ n Lxiṛ s tezmert d tissas. 

8 Atan Illu d anagi, acḥal i kun-ccedhaɣ axaṭer ḥemmleɣ-kun s leḥnana n Ɛisa 

Lmasiḥ; 

9 yerna ayen i ssutureɣ di tẓallit-iw d anerni n leḥmala-nwen di tmusni aked 

lefhama. 

10 S wakka ad tissinem amek ara textiṛem ayen ifazen, iwakken ad tilim 

teṣfam, ulac ayen ara wen-ssukksen i wass n tuɣalin n Lmasiḥ; 

11 yerna tudert-nwen ad teččaṛ s wayen yellan d lḥeqq i yxeddem yiswen Ɛisa 

Lmasiḥ, i tmanegt aked lḥemd n Yillu. 

12 Ay atmaten, bɣiɣ ad teẓrem belli ayen iḍṛan yid-i, d ayen i yesnernan 

abecceṛ n Lexbaṛ n Lxiṛ. 

13 Axaṭer deg ufrag n ccṛeɛ aked imukan nniḍen meṛṛa, ẓran akk ɣef ddemma 

n Lmasiḥ i ttwaḥebseɣ. 

14 Aṭas n watmaten i yetteklen ɣef Sidi Ṛebbi, yerna ɣas akken ẓran-iyi 

ttwarzeɣ s snasel ur kukran ara, ttbecciṛen awal n Yillu, mbla tugdi. 

15 S tidett, llan kra ttbecciṛen Lmasiḥ s ṭṭmeɛ aked zzux; meɛna wiyaḍ 

ttbecciṛen s wul yeṣfan d neyya. 

16 Widak-agi xeddmen ayagi s leḥmala, imi ẓran ttwaxtaṛeɣ iwakken ad dafɛeɣ 

ɣef Lexbaṛ n Lxiṛ. 

17 Ma d wiyaḍ, ttbecciṛen Lmasiḥ s umḥizwer; ixemmimen-nsen ur ṣfin ara, 

ɣilen s wakka ara rnun lqerḥ i wul-iw mi akka lliɣ di lḥebs. 

18 Ur i yi-tewqiɛ ara, axaṭer akken yebɣu yili lḥal, ama s tḥila ama s wul yeṣfan 

Lmasiḥ yettwabecceṛ; ɣef wayagi feṛḥeɣ yerna mazal ad feṛḥeɣ, 

19 axaṭer ẓriɣ ayagi meṛṛa i nnfeɛ inu, s tẓallit-nwen aked lemɛawna n Ṛṛuḥ n 

Sidna Ɛisa. 

20 Bɣiɣ yerna ssarameɣ ur d-ittili wacemma swayes ara ssetḥiɣ; meɛna am 

ass-a am uzekka, s lettkal ameqran, ad d-tban deg-i tmanegt n Lmasiḥ ama s 
tudert-iw ama s lmut-iw; 

21 axaṭer ɣur-i, Lmasiḥ d tudert ma d lmut d rrbeḥ. 

22 Meɛna ma yella tudert-iw di ddunit, d lfayda ɣef ddemma n leqdic-iw ɣef 

Lexbaṛ n Lxiṛ, d acu ara xtiṛeɣ? Ur ẓriɣ ara! 

23 Di snat lǧihat-agi ɛewqeɣ: Deg yiwet n tama, bɣiɣ ad ṛuḥeɣ iwakken ad iliɣ 

aked Lmasiḥ, axaṭer d ayen ifazen aṭas, 

24 di tama nniḍen, ɣef ddemma-nwen infeɛ axiṛ ad idireɣ di ddunit; ayagi 

tḥeqqeqeɣ deg-s. 

25 Ẓriɣ ad idireɣ yerna ad qqimeɣ gar-awen meṛṛa, iwakken ad tennernim 

yerna ad tfeṛḥem di liman. 

26 Tuɣalin-iw ɣur-wen, a wen-d-tefk sebba tajdiṭ, swayes ara tzuxxem s Ɛisa 

Lmasiḥ ɣef ddemma-inu. 

27 Acu kan, ddut s tikli yuklal Lexbaṛ n Lxiṛ n Lmasiḥ iwakken ad sleɣ fell-

awen, ama usiɣ-d ad kun-ẓreɣ ama ɣabeɣ fell-awen, tǧehdem, tedduklem s 
yiwen n Ṛṛuḥ, tettḥarabem s yiwen wul ɣef liman i d-ittak Lexbaṛ n Lxiṛ. 

28 ɣurwat ad teǧǧem iɛdawen ad kun-ssigden, ayagi ad yili i netni d ttbut n 

nnger-nsen, i kenwi d ttbut n leslak-nwen; annect-agi sɣur Yillu i d-ikka; 

29 axaṭer tettunefk-awen-d ṛṛeḥma mačči kan iwakken ad tamnem s Lmasiḥ, 

meɛna iwakken ad tenɛettibem daɣen ɣef ddemma-ines 

30 mi ara tettḥarabem akken twalam ttḥarabeɣ nekkini, yerna mazal ttḥarabeɣ 

ar tura am akken i teslam yis. 

Philippians 2 

1 Ɛni ur tufim ara ṣṣbeṛ di tdukli-nwen aked Lmasiḥ, neɣ asseǧhed di 

leḥmala-ines, ur tufim ara tadukli aked Ṛṛuḥ iqedsen, neɣ ṛṛeḥma d leḥnana 
waygar-awen? 

2 Kemmlet ihi lfeṛḥ-iw, sɛut yiwen uxemmem, sɛut yiwet n leḥmala, ddukklet s 

yiwen n ṛṛuḥ d yiwen uxemmem. 

3 Ur xeddmet acemma s umḥizwer neɣ iwakken ad tesɛum ccan ur nesɛi 

lqima, meɛna anzet, ḥesbet wiyaḍ am akken sɛan azal akteṛ-nwen. 

4 Ilaq yal yiwen deg-wen ur ittnadi ara kan ɣef nnfeɛ-ines, lameɛna ilaq ad 

inadi ɣef nnfeɛ n wiyaḍ. 

5 Sɛut deg ulawen-nwen ixemmimen yellan di Ɛisa Lmasiḥ: 

6 Netta yellan d ṣṣifa n Yillu, ur inuda ara ad isseɛdel iman-is aked Yillu. 

7 Meɛna isellem kullec s yiman-is mi yuɣal d aqeddac. Isseɛdel iman-is d 

yemdanen mi d-iban s ṣṣifa n wemdan; 

8 issanez iman-is mi yedda s ṭṭaɛa armi d lmut, lmut ɣef umidag. 

9 Daymi i t-issuli Yillu sennig n kra wayen yellan yerna ifka-yas isem yellan 

sennig n yismawen meṛṛa, 

10 iwakken s yisem n Ɛisa, yal tagecrirt ad teknu deg igenwan, di lqaɛa, ddaw 

lqaɛa, 

11 iwakken yal iles ad d-iched belli Ɛisa Lmasiḥ d Ssid, i tmanegt n Yillu 

Ababat. 

12 A wid ɛzizen fell-i, amakken i tettaɣem awal yal ass, ttaɣet awal mačči kan 

am asmi lliɣ yid-wen meɛna tura akteṛ di lɣiba-w; beggnet-d leslak-nwen di 
lecɣal, s tugdi d wergigi. 

13 Axaṭer d Illu i wen-d-ittaken lebɣi aked tezmert swayes ara txedmem lebɣi-s 

yelhan. 

14 Xedmet kullec mbla asmermeg neɣ asṭuqqet n wawal, 

15 iwakken yiwen ur kun-ittlumu, ad tilim teṣfam, d arraw n Yillu, ur tseɛɛum 

ara lɛib ger lǧil-agi n ixeddaɛen, ad tfeǧǧeǧem gar-asen am teftilin di ddunit 

16 ad tettbecciṛem awal n tudert; s wakka, ass n tuɣalin n Lmasiḥ, ayagi ad yili 

d sebba n ccan-iw imi ur uzzileɣ ur nɛettabeɣ baṭel. 

17 Ɣas akken ad ttusebbleɣ d asfel ara yernun ɣef wesfel n liman-nwen 

yettunefken d lweɛda i Sidi Ṛebbi, d ayen i yi-isfeṛḥen yerna feṛḥeɣ yid-wen 
meṛṛa. 

18 Ula d kenwi feṛḥet am nekk, feṛḥet yid-i. 

19 S lettkal i sɛiɣ di Sidna Ɛisa, ssarameɣ qrib a wen-ceggɛeɣ Timuti iwakken a 

yi-issefṛeḥ s lexbaṛ ara yi-d-yawi sɣur-wen. 

20 Ur sɛiɣ ula d yiwen ara yi-iɛawnen deg ixemmimen-iw, iwakken ad iḥebbeṛ 

fell-awen seg ul; 

21 axaṭer akken ma llan ttnadin ɣef nnfeɛ-nsen, mačči ɣef nnfeɛ n Ɛisa Lmasiḥ. 

22 Tessnem tikli n Timuti, am weqcic ɣer baba-s, ifka tudert-is yid-i i ubecceṛ n 

Lexbaṛ n Lxiṛ. 

23 Ihi akken kan ara tefru temsalt-iw, a wen-t-in-ceggɛeɣ 

24 yerna sɛiɣ lettkal di Sidi Ṛebbi, belli qrib a n-aseɣ s yiman-iw ɣur-wen. 

25 Walaɣ ilaq-iyi a wen-ceggɛeɣ gmat-neɣ Ibafrudit, ameddakel-iw di lxedma d 

uḥareb ɣef ddemma n Lexbaṛ n Lxiṛ, win akken i yi-d-tceggɛem iwwi-yi-d sɣur-
wen ayen akk ḥwaǧeɣ; 

26 iccedha-kun meṛṛa yerna yeḥzen aṭas imi teslam yis ihlek. 

27 D tidett ihlek armi yewweḍ lmut; meɛna iɣaḍ Illu yerna mačči kan d netta i t-

iɣaḍen, ɣaḍeɣ-t ula d nekk iwakken ur d-iɣelli ara fell-i leḥzen ɣef wayeḍ. 

28 Ceggɛeɣ-t-in s lemɣawla, iwakken ad tfeṛḥem mi ara t-twalim yerna ula d 

nekk leḥzen-iw ad yifsus. 

29 Sṭerḥbet yis s lfeṛḥ d ameqran, s wakken yuklal yal yiwen yellan deg ubrid n 

Lmasiḥ; qadṛet imdanen am wigi 

30 axaṭer ɣef ddemma n leqdic ɣef Lmasiḥ i yqubel lmut, mi yweddef tudert-is 

iwakken ad ixdem ayen akken ur tezmirem ara a yi-t-txedmem kenwi. 

Philippians 3 

1 Ihi ay atmaten, feṛḥet di Sidi Ṛebbi. Ur ɛegguɣ ara di tira n wayen i wen-n-

uriɣ yakan, yerna ayagi a wen-yili d ṭṭmana i liman-nwen. 

2 Ḥadret iman-nwen seg iqjan, ḥadret iman-nwen si yir iqeddacen, ḥadret 

iman-nwen seg wid iḍehṛen s lekdeb. 

3 Axaṭer d nekni i yesɛan ṭṭhara n ṣṣeḥ imi nɛebbed Yillu s Ṛṛuḥ n Yillu; yerna 

nettzuxxu s Ɛisa Lmasiḥ nettkel fell-as, ur nettkil ara ɣef tfekka. 

4 Ula d nekk zemreɣ ad ttekleɣ ɣef tfekka. Ma yella win i yɣilen izmer ad ittkel 

ɣef tfekka, nekk zemreɣ ad ttekleɣ akteṛ! 

5 Axaṭer ḍehṛeɣ ass wis tmanya, kkiɣ-d si ccetla n wat Isṛail, n wedrum n 

Benyamin, d Aɛibṛani mmi-s n Uɛibṛani. 

6 Ɣef wayen yeɛnan aṣaḍuf, d afarizi, ma d ẓẓwara, d win ittqehhiṛen 

tamezgida; ɣef wayen yeɛnan lqanun n ṭawṛat n Musa, ur illi wayen i yi-
ixuṣṣen. 

7 Meɛna ayen akken i yi-illan d lfayda, ḥesbeɣ-t tura d lexṣara ɣef ddemma n 

Lmasiḥ. 

8 Zemreɣ ad d-iniɣ: Ḥesbeɣ kullec d lexṣara ɣef ddemma n wayen ifazen, 

yellan d tamusni n Ɛisa Lmasiḥ Ssid-iw. Ɣef ddemma-s qebleɣ a yi-iṛuḥ kullec, 
ḥesbeɣ kullec d afṛaden, iwakken ad d-rebḥeɣ Lmasiḥ 

9 yerna ad sɛuɣ amkan ɣur-s, ad uɣaleɣ d aḥeqqi mačči mi ḍuɛeɣ aṣaḍuf, 

meɛna imi uɣaleɣ d aḥeqqi s liman yellan di Lmasiḥ, s lḥeqq-nni i d-ittak Yillu i 
wid yesɛan liman deg-s. 

10 S wakka ad issineɣ Lmasiḥ, ad issineɣ tazmert n ḥeggu-ines, ad ttekkiɣ di 

leɛtab-is, ad iliɣ am netta di lmut-is iwakken 

11 akken ibɣu yili lḥal ad awḍeɣ s wayagi ɣer ḥeggu si ger lmegtin. 

12 Ur d-nniɣ ara tikli-inu di Lmasiḥ tennekmal neɣ wwḍeɣ ɣer lmeqsud, meɛna 

mazal ttazzaleɣ iwakken a t-awḍeɣ, imi ula d nekk iwwi-yi Ɛisa Lmasiḥ. 

13 Ay atmaten, ur ḥsibeɣ ara iman-iw wwḍeɣ ɣer lmeqsud-agi; lameɛna tella 

yiwet lḥaǧa xeddmeɣ-tt: Tettuɣ ayen iɛeddan, ssarameɣ ɣer wayen illan ɣer 
zdat, 

14 ttazzaleɣ ɣer lmeqsud-agi iwakken ad awḍeɣ ɣer wayen i ɣ-ihegga Yillu deg 

igenwan s Ɛisa Lmasiḥ. 

15 Nekni yellan d imdanen meqren di liman ilaq a nesɛu akk axemmem-agi; 

ma yella tesɛam axemmem yemxalafen ɣef kra n temsal, d Illu ara kun-id-
isfehmen ɣef wayagi. 

16 S wakka, imi newweḍ di tudert-nneɣ ɣer tegnitt-agi, ilaq a nkemmlet tikli-

nneɣ s tdukli. 

17 Ɛandet-iyi ay atmaten, ttmuqulet ɣer wid i twalam leḥḥun di liman am nekni, 

18 axaṭer aṭas i yteddun am iɛdawen n umidag n Lmasiḥ; nniɣ-awen-t-id acḥal 

d abrid, tura daɣen a wen-t-id-ɛiwdeɣ s imeṭṭawen: 

19 Taggara-nsen d nnger; ṛebbi-nsen d iɛebbaḍ-nsen, ttzuxxun s wayen i ylaq 

ad nneḥcimen, ttxemmimen anagar ɣef leḥwayeǧ n ddunit. 

20 Ma d nekni tanezduɣt-nneɣ deg igenwan, syenna i nettṛaǧu s lḥir amsellek-

nneɣ, Sidna Ɛisa Lmasiḥ 

21 ara ibeddlen tifekkiwin-nneɣ timeḥqurin, a tent-irr am tfekka-s yeččuṛen d 

tamanegt, s tezmert swayes ittara kullec seddaw leḥkem-is. 

Philippians 4 

1 Daymi, ay atmaten-iw ɛzizen fell-i, kenwi i ccedhaɣ ad kun-ẓreɣ, kenwi yellan 

d lfeṛḥ-iw, d taɛeṣṣabt-iw, akka i ylaq ad teṭṭfem s lǧehd di Sidi Ṛebbi, a wid 
ɛzizen fell-i! 

2 Bɣiɣ ad weṣṣiɣ tiyessetmatin-nneɣ Iwudya aked Sinticya, iwakken ad 

dduklent deg yiwen uxemmem di Sidi Ṛebbi. 

3 Ula d kečč ay ameddakel amekdi, ḍelbeɣ-ak a tent-tɛiwneḍ nitenti iḥurben 

yid-i ɣef ddemma n Lexbaṛ n Lxiṛ, aked Klimun d imeddukal-iw nniḍen di 
leqdic, netni iwumi uran yismawen di tektabt n tudert. 

4 Ilit dayem di lfeṛḥ s Sidi Ṛebbi; a wen-t-id-ɛiwdeɣ: Ilit dayem di lfeṛḥ. 

5 Ilaq ad d-tban leḥnana-nwen ɣer yemdanen meṛṛa, Ssid-nneɣ iqerb-d. 

6 Ur ttḥebbiṛet ɣef wacemma, meɛna di yal lḥaǧa, ssutret ayen teḥwaǧem i 

Yillu s tẓallit, s uḥellel aked leḥmadi; 

7 imiren lehna n Yillu i yugaren yal tamusni, ad teḥrez ulawen-nwen d 

ixemmimen-nwen di Ɛisa Lmasiḥ. 

8 Taggara ay atmaten a wen-d-iniɣ: Ayen akk yellan d ṣṣeḥ, d lḥeṛma, d lḥeq, 

d ṣṣfa, ayen akk yuklalen leḥmala d wayen yuklalen leqdeṛ aked leḥmadi, ad 
ilin d sebba n ixemmimen-nwen. 

9 Ayen tlemdem sɣur-i yerna tqeblem-t, ayen twalam xeddmeɣ-t d wayen 

teslam nniɣ-t-id xedmet-tt ula d kenwi, dɣa Illu n talwit ad yili yid-wen. 

10 Feṛḥeɣ aṭas am akken d tukci i yi-d-ifka Sidi Ṛebbi, mi walaɣ ul-nwen 

iɛawed iǧǧuǧeg-d ɣur-i, tettḥebbiṛem fell-i; ẓriɣ tettḥebbiṛem fell-i, lameɛna ur 
wen-d-teɣli ara tegnitt iwakken a yi-t-id-tbeggnem. 

11 Ur d-nniɣ ara ayagi imi xuṣṣeɣ, axaṭer lemdeɣ ad steqniɛeɣ di yal taswiɛt i 

deg lliɣ. 

12 Ssneɣ ad ɛiceɣ di lexṣaṣ, am akken ssneɣ ad ɛiceɣ di tawant. Di yal amkan, 

di kullec lemdeɣ leqniɛa d lexṣaṣ, lemdeɣ tawant d laẓ. 

13 Zemreɣ i kullec s Lmasiḥ i yi-isseǧhaden. 

14 Lameɛna d ayen ilhan i txedmem imi tettekkam di leɛtab-iw. 

15 Kenwi teẓram ay at Filibus belli asmi bdiɣ abecceṛ n Lexbaṛ n Lxiṛ, mi akken 

ffɣeɣ si tmurt n Masidunya, ula d yiwet n tmezgida ur yi-tɛawen deg wayen i 
tettmuddu d wayen i tt-id-ikeččmen, anagar tamezgida-nwen; 

16 anagar kenwi i yxedmen ayagi, yerna mi lliɣ di temdint n Tisalunik, snat n 

tikkal i yi-d-tceggɛem ayen akk ḥwaǧeɣ. 

17 Mačči ɣef lweɛda i ttnadiɣ, meɛna ttnadiɣ ɣef lfayda tameqrant ara yilin di 

nnfeɛ-nwen. 

18 Iwweḍ-iyi-d kullec, aql-i di tawant, ur yi-ixuṣṣ wacemma imi i yi-d-iwweḍ 

wayen i d-tefkam i gmat-neɣ Ibafrudit; ayen i d-yusan sɣur-wen am leɛṭeṛ n 
rriḥa yelhan, am wesfel i yeqbel Yillu yerna iɛǧeb-as. 

19 Illu-yiw a wen-d-ifk ayen akk teḥwaǧem s wakken tella tneflit-is, s tmanegt, 

di Ɛisa Lmasiḥ. 

20 Tamanegt i Yillu, Babat-neɣ, si lǧil ɣer lǧil, amin! 

21 Selmet ɣef imqedsen akk di Ɛisa Lmasiḥ. 

22 Atmaten akk yellan yid-i ttsellimen fell-awen. Wid akk yellan seg ugdud n 

Sidi Ṛebbi ttsellimen fell-awen, abeɛda wid yellan d iqeddacen n Qayṣer. 

23 Ṛṛeḥma n Sidna Ɛisa Lmasiḥ ad tili yid-wen. 

Colossians 

Colossians 1 

1 Sɣur Bulus, amceggeɛ n Ɛisa Lmasiḥ s lebɣi n Yillu, d gmat-neɣ Timuti, 

2 i watmaten yellan di temdint n Kulus, wid iteddun s ṣṣfa deg webrid n 

Lmasiḥ. Ṛṛeḥma d talwit a wen-d-ttunefkent sɣur Yillu Babat-neɣ! 

3 Nettḥemmid dayem Illu, Baba-s n Ssid-nneɣ Ɛisa Lmasiḥ mi ara ndeɛɛu fell-

awen; 

4 axaṭer nesla s liman i tesɛam di Ɛisa Lmasiḥ d wamek i tḥemmlem agdud n 

Sidi Ṛebbi, 

5 ɣef ddemma n usirem i wen-ittuheggan deg igenwan, asirem-nni i wen-d-

ittuxebbṛen s wawal n tidett n Lexbaṛ n Lxiṛ. 

6 Lexbaṛ-agi n Lxiṛ iwweḍ-n ɣur-wen; akken i yettnerni yerna yettak-d lfakya di 

ddunit meṛṛa, akken ula ɣur-wen seg wasmi i teslam yerna tessnem ṛṛeḥma n 
Yillu s tidett, 

7 amakken i wen-tt-isselmed Ibafras, aṛfiq-nneɣ ɛzizen di leqdic; netta i wen-

illan d aqeddac amekdi n Lmasiḥ, 

8 ixebbeṛ-aɣ-d ɣef leḥmala swayes i kun-iččuṛ Ṛṛuḥ iqedsen. 

9 Daymi nezga ndeɛɛu fell-awen ɣer Yillu seg wasmi nesla yiswen, nessutur-

as a wen-d-ifk amek ara tissinem akken ilaq lebɣi-ines, s lɛeqliya d lefhama i 
d-ittak Ṛṛuḥ iqedsen. 

10 S wakka, ad tleḥḥum s tikli yebɣa Sidi Ṛebbi iwakken a s-tɛeǧbem di kullec, 

ad d-tefkem lfakya yelhan, yerna ad tnernim di tmusni n Yillu, 

11 Ndeɛɛu ɣer Ṛebbi akken ad kun-isseǧhed s tezmert-is tameqrant iwakken 

ad tṣebṛem i kullec alamma d taggara. 

12 Ḥemmdet, cekkṛet s lfeṛḥ Sidi Ṛebbi Babat-neɣ i wen-d-ifkan amur di lweṛt i 

d-ihegga i warraw n tafat. 

13 Ikkes-aɣ-d si tezmert n ṭṭlam, iwakken a ɣ-issiweḍ ɣer tgelda n Mmi-s 

ɛzizen, 

14 swayes nettwasellek yerna nesɛa leɛfu n ddnubat-nneɣ. 

15 Lmasiḥ, d ṣṣifa n Yillu ur nezmir a nwali, d netta i d amezwaru n txelqit 

meṛṛa. 

16 Axaṭer yis i d-ittwaxleq kullec, ama deg igenwan ama di lqaɛa, ama d ayen 

nettwali neɣ d ayen ur nettwali, ama d tigeldiwin neɣ d igelliden, ama d 
lḥekmat neɣ d iduba; kullec ittwaxleq yis, kullec ittwixleq i netta. 

17 Illa-d uqbel ad d-ittwixleq kra yellan, d netta i d lsas n txelqit, 

18 d aqerruy n tfekka yellan d tamezgida. Illa si tazwara, d netta i d amenzu i d-

iḥyan si ger lmegtin iwakken ad yili d amezwaru di kullec. 

19 Axaṭer iɛǧeb-as i Yillu ad issers deg-s akk lekmal; 

20 S Lmasiḥ i yemṣalaḥ aked txelqit, issers-d lehna ama di lqaɛa ama deg 

igenwan s idammen n Mmi-s yuzzlen ɣef umidag. 

21 Kenwi yellan zik-nni d ibeṛṛaniyen, d iɛdawen s ixemmimen-nwen d yir 

lecɣal-nwen, 

22 tura issemṣaleḥ-ikun s lmut n mmi-s di tfekka, iwakken ad d-tbanem zdat-s 

teṣfam, mbla lɛib, mbla ṭṭelm, 

23 ma s tidett teṭṭfem di liman, ma yella tbeddem, tṛeṣṣam mbla ma tbeɛdem 

ɣef usirem n Lexbaṛ n Lxiṛ iwumi teslam, yettubeccṛen i yemdanen akk yellan 
di ddunit, ɣef i yuɣaleɣ nekk Bulus, d aqeddac. 

24 Tura feṛḥeɣ aṭas imi ttneɛtabeɣ fell-awen, axaṭer ttekkaɣ di leɛtab n Lmasiḥ 

di tfekka-w ɣef ddemma n tfekka-ines yellan d tamezgida; 

25 Tamezgida ɣef i yuɣaleɣ d aqeddac, iceggeɛ-iyi-d Yillu iwakken a wen-

beccṛeɣ awal-is s lekmal. 

26 Lbaḍna yeffren si zik, si lǧil ɣer lǧil, ibeggen-itt-id tura i wid yellan d ayla-s. 

27 Illu yebɣa ad d-isken ccan n lbaḍna-agi ifazen i leǧnas nniḍen ur nelli ara n 

wat Isṛail, iwakken ad walin Lmasiḥ deg-wen, netta yellan d lsas n tmanegt i 
ɣer nessaram. 

28 D Lmasiḥ-agi i nettbecciṛ i yemdanen, nettweṣṣi-ten, nesselmad-iten s 

tmusni d leɛqel, iwakken yal amdan ad innekmal di Lmasiḥ zdat Sidi Ṛebbi. 

29 Ɣef wayagi i qeddceɣ s tezmert n Lmasiḥ yellan deg-i. 

Colossians 2 

1 Bɣiɣ ad teẓrem acḥal meqqer imenɣi i deg lliɣ ɣef ddemma-nwen, ɣef 

watmaten n temdint n Ludikus aked wid meṛṛa i yeslan yis-i meɛna leɛmeṛ ur 
ẓrin udem-iw. 

2 Qebleɣ imenɣi-agi iwakken ad theddnen wulawen-nsen, ad dduklen s 

leḥmala, ad ččaṛen d lefhama iwakken ad issinen lbaḍna n Yillu yellan di 
Lmasiḥ; 

3 deg-s i ffren igerrujen n lefhama d tmusni. 

4 Nniɣ-d akka iwakken ur kun-ittkellix yiwen s imeslayen yettɣurrun. 

5 ɣas akken ur lliɣ ara yid-wen, leɛqel-iw atan ɣur-wen; feṛḥeɣ aṭas mi ẓriɣ 

acḥal i teṭṭfem di liman-nwen di Lmasiḥ yerna tsedduyem kullec akken ilaq. 

6 Ihi imi tqeblem Ɛisa Lmasiḥ d Ssid-nwen, ddut di lebɣi-ines. 

7 Sbeddet lsas n tudert-nwen fell-as, sǧehdet liman-nwen akken i kun-

nesselmed, ttḥemmidet daymen Sidi Ṛebbi. 

8 Ḥadret ad kun-kellxen wid ittfelsifen, wid yessexdamen tiḥila d tiḥeṛci; ayagi 

d lekdubat i yebnan ɣef leɛwayed n yemdanen akk d tizemmar n ddunit, mačči 
ɣef uselmed n Lmasiḥ. 

9 Axaṭer ayen akk yellan di Sidi Ṛebbi yezdeɣ s lekmal di Lmasiḥ, 

10 kenwi tesɛam kullec deg-s, netta yellan sennig lḥekmat d tzemmar. 

11 Ṭṭhaṛa-nwen tekka-d si tikli-nwen aked Lmasiḥ, mačči am tin yettwaxedmen 

s ufus n wemdan, lameɛna sɣur Lmasiḥ i d-tekka iwakken ad kun-isellek si 
tezmert n tfekka tamednubt. 

12 S weɣḍas-nwen tettwameḍlem aked Lmasiḥ, lameɛna teḥyam-d daɣen yid-s 

si lmut imi tumnem s tezmert n Yillu i t-id-isseḥyan si ger lmegtin. 

13 Kenwi ur neḍhir ara, tellam temmutem ɣef ddemma n ddnubat-nwen; tura 

Sidi Ṛebbi yerra-kun-id ɣer tudert s Lmasiḥ. Sidi Ṛebbi yeɛfa-yaɣ ddnubat-
nneɣ meṛṛa. 

14 Imḥa leɛqed-nni i ɣ-isseḍlamen, imi ur nezmir ara a nexdem ayen d-iqqaṛ 

uṣaḍuf; imḥa-t mi t-isemmeṛ ɣef umidag. 

15 Sidi Ṛebbi ikkes tazmert i yiduba d tzemmar n ṭlam, ikcef-itent-id zdat txelqit 

meṛṛa, iɣleb-itent s lmut n Mmi-s ɣef wumidag. 

16 Ihi ur ttaǧat ara win ara kun-iḥasben ɣef wayen ara teččem d wayen ara 

teswem neɣ imi ur tettabaɛem ara ayen yeɛnan leɛyudat, talalit n waggur d 
wussan n westeɛfu; 

17 ayagi akk izwar-d d lemtel kan n wayen i d-iteddun, axaṭer tidett di Lmasiḥ i 

tella. 

18 ɣurwat a wen-kellxen yemdanen ittaran iman-nsen d wid yunzen, ttɛebbiden 

lmalayek, ad kun-id-awin ɣer webrid-nsen iwakken ur tettawḍem ara ɣer 
lmeqsud-nwen; imdanen am wigi ttabaɛen kan ixemmimen-nsen yerna 
xeddmen ccan i yiman-nsen. 

19 Ur qbilen ara ad ṭṭfen di Lmasiḥ yellan d aqerruy, i yesduklen tafekka s 

iselqam meṛṛa d iẓuran i d-icudden ɣur-s; yis i tettnerni tfekka, i tettimɣur s 
wakken yella di lebɣi n Yillu. 

20 Ma yella temmutem aked Lmasiḥ ɣef wayen yeɛnan tikli n ddunit, acimi, am 

akken di ddunit i tellam, tqebblem ad ttwiḥettment fell-awen leɛwayed-agi: 

21 Ur tteddem ara, ur ɛerreḍ ara, ur ttnal ara! 

22 ayen akk i yteddun ɣer fennu s leqdic i t-nesseqdac? Ayagi akk d leqwanen 

aked uselmed n yemdanen, 

23 d tidett, lumuṛat-agi ttaken-d udem n tekyes, ama d aɛbad, annuz, d 

uḥeggef n tfekka, lameɛna ur sɛin ara ccan, sseqnaɛen kan lebɣi n tfekka. 

Colossians 3 

1 Kenwi ihi, imi i d-teḥyam aked Lmasiḥ, nadit ɣef leḥwayeǧ n igenwan anda 

yella Lmasiḥ i yḥekmen ɣer tama tayeffust n Yillu. 

2 Ttḥebbiṛet ɣef wayen yellan deg igenwan mačči ɣef wayen yellan di ddunit-

agi, 

3 axaṭer ɣef wayen yeɛnan ddunit temmutem, yerna tudert-nwen teffer aked 

Lmasiḥ deg Illu. 

4 Mi ara d-iban Lmasiḥ yellan d tudert-nwen, kenwi daɣen ad d-tbanem yid-s. 

5 ɣef ddemma n wayagi, xḍut i yir tikli n ddunit-agi swayes tetteddum zik: 

Leḥṛam, ayen iɛefnen, lebɣi n tnefsit, ccehwat n diri aked ṭṭmeɛ, ayagi meṛṛa 
am win ittɛebbiden ayen ixulfen Sidi Ṛebbi. 

6 D annect-agi i d-isseɣlayen urrif n Yillu ɣef wid i t-ittɛaṣin. 

7 Ula d kenwi akka i tellam zik-nni mi tettɛicim di ddnub. 

8 Meɛna tura sbeɛdet iman-nwen ɣef wannect-agi meṛṛa: Urrif, zzɛaf, ddɣel; 

ḥadret ad d-ffɣen seg imawen-nwen rregmat neɣ yir lehduṛ. 

9 Ur skiddibet ara waygar-awen imi tura teǧǧam yir tikli-nwen n zik. 

10 Tuɣalem d ijdiden, tettnernim di tmusni n Sidi Ṛebbi iwakken ad temcabim 

ɣur-s, netta i kun-id-ixelqen. 

11 Di tudert-agi tajdiṭ ulac lxilaf ger wat Isṛail d leǧnas nniḍen, ger win iḍehṛen 

d win ur neḍhir, ger wid itqeddmen d wid ur netqeddem, neɣ ger wakli d 
uḥeṛṛi, imi d Lmasiḥ i yellan d kullec di mkul yiwen. 

12 Illu iḥemmel-ikun, ixtaṛ-ikun ad tilim d agdud-is. Sɛut ihi ṛṛeḥma deg 

wulawen-nwen, leḥnana, lxiṛ, ṣṣbeṛ d wannuz. 

13 Ttemyawit waygar-awen, ma yella win yesɛan acetki ɣef wayeḍ msamaḥet 

axiṛ waygar-awen, akken i wen-isemmeḥ Lmasiḥ, msamaḥet ula d kenwi. 

14 Nnig n wayagi meṛṛa sɛut leḥmala yellan d tin i yesdukulen ulawen. 

15 Sɛut lehna n Lmasiḥ deg ulawen-nwen iwakken ad tilim d yiwen, ḥemmdet 

Sidi Ṛebbi imi ɣer lehna-agi i wen-d-issawel. 

16 Awal n Lmasiḥ ad izdeɣ deg-wen s tugett: Wa ad isselmad wa, wa ad 

inehhu wa s tekyes. Cnut s wulawen-nwen i Yillu, ḥemmdet Illu s ihellilen aked 
ccnawi i d-ittak Ṛṛuḥ iqedsen. 

17 Ama deg imeslayen ama di lecɣal ara txedmem, xedmet kullec s yisem n 

Ssid-nneɣ Ɛisa, s yisem-is ttḥemmidet Illu Ababat. 

18 A tilawin, ḍuɛemt irgazen-nkunt, ayagi d ayen ilaqen i tid i yettḍuɛun Sidi 

Ṛebbi. 

19 Ma d kenwi ay irgazen, ilaq ad tḥemmlem tilawin-nwen, ur seɛɛut ara 

ulawen iqesḥen ɣur-sent. 

20 Ay arrac ttaɣet awal i yimawlan-nwen di kullec, axaṭer akka ara tɛeǧbem i 

Sidi Ṛebbi. 

21 Lameɛna kenwi ay imawlan ur sserfuyet ara dderya-nwen neɣ mulac ad 

feclen. 

22 Ma d kenwi ay iqeddacen, ttaɣet awal di kullec i yimɛellmen-nwen n ddunit, 

mačči kan zdat-sen am akken tettqellibem ad tɛeǧbem i yemdanen, meɛna s 
nneya n wul, di tugdi n Ṛebbi. 

23 Kra n wayen ara txedmem, xedmet-tt seg ul am akken i Sidi Ṛebbi mačči i 

yemdanen, 

24 ad tilim teẓram belli a wen-ittunefk lweṛt d araz sɣur Sidi Ṛebbi, axaṭer d 

Lmasiḥ Ssid-nneɣ iwumi tqeddcem. 

25 Win ixeddmen lbaṭel ad d-iɣellet ɣef leḥsab n lbaṭel-is yerna ulac lxilaf ger 

yemdanen. 

Colossians 4 

1 Ay imɛellmen ddut s lḥeq, ur xeddmet ara lxilaf ger iqeddacen-nwen, axaṭer 

teẓram belli ula d kenwi tesɛam amɛellem deg igenwan. 

2 Ur ɣefflet ara, meɛna deɛɛut ttḥemmidet daymen Sidi Ṛebbi. 

3 Deɛɛut daɣen fell-aɣ iwakken a ɣ-d-ildi Yillu tiwwura a nbecceṛ awal-is, a 

nxebbeṛ ɣef lbaḍna n Lmasiḥ i ɣef lliɣ di lḥebs, 

4 dɛut iwakken ad sfehmeɣ akken ilaq lbaḍna-agi i yemdanen. 

5 Ddut s ṛṛzana ɣer wid ur numin ara s Lmasiḥ; faṛset lweqt. 

6 Sɛut iles aẓidan, imeslayen yesɛan lfayda, iwakken ad tettaram awal i yal 

yiwen s ṣṣwab. 

7 Tucik, gmat-neɣ ɛzizen i ɣef ttekleɣ, aṛfiq-nneɣ di leqdic ɣef Sid-nneɣ, a wen-

n-yawi lexbaṛ-iw. 

8 ɣef wannect-agi i wen-t-in-ceggɛeɣ iwakken a wen-n-yawi lexbaṛ-nneɣ yerna 

ad ihedden ulawen-nwen. 

9 Ad d-yas netta d gmat-neɣ ɛzizen Unizim i ɣef nettkel, yellan d yiwen seg-

wen; d netni ara wen-n-yawin lexbaṛ ɣef wayen meṛṛa iḍerrun dagi. 

10 Ittsellim-d fell-awen Arisṭark aṛfiq-iw yellan yid-i di lḥebs aked Marqus yettilin 

i Barnabas, win i ɣef kun-weṣṣaɣ ad testerḥbem yis ma yusa-d ɣur-wen. 

11 Ittsellim-d daɣen fell-awen Ɛisa iwumi qqaṛen Yustus. Ger wat Isṛail anagar 

tlata watmaten-agi i yxeddmen yid-i i tgelda n Yillu, d netni kan i yufiɣ ɣer 
tama-w. 

12 Gmat-neɣ Ibafras n tmurt-nwen, yellan d aqeddac n Ɛisa Lmasiḥ ittsellim-d 

fell-awen; yezga ideɛɛu fell-awen iwakken ad teṭṭfem, ad tennernim di liman 
yerna ad tilim twejdem ad txedmem lebɣi n Yillu. 

13 Ad d-cehdeɣ fell-as acḥal inneɛtab fell-awen, ɣef watmaten n tejmaɛt n 

Ludikus aked wid n Yirabulis. 

14 Luqa aḥbib-nneɣ ɛzizen yellan d ṭṭbib aked Dimas, ttsellimen-d fell-awen. 

15 Sellmet ɣef watmaten yellan di Ludikus, ɣef Nimfa akk d wid ittnejmaɛen 

deg wexxam-is. 

16 Mi ara teɣrem tabṛatt-agi, fket-tt i watmaten n tmezgida n Ludikus a tt-ɣren, 

kenwi daɣen ɣret tabṛatt ara kun-id-yawḍen sɣur-sen. 

17 Init i Arcibus ad ibedd i ccɣel-nni i ɣef t-iwekkel Sidi Ṛebbi, a t-ixdem akken 

ilaq. 

18 Nekk Bulus, s ufus-iw i wen-n uriɣ. Sslam fell-awen! Ur tettut ara belli d 

ameḥbus i lliɣ. Ṛṛeḥma n Sidi Ṛebbi ad tili yid-wen. 

1 Thessalonians 

1 Thessalonians 1 

1 Nekk Bulus, Silwan aked Timuti, i tmezgida yella di temdint n Tisalunik 

yumnen s Yillu Ababat aked Ssid-nneɣ Ɛisa Lmasiḥ. Ṛṛeḥma d talwit ad d-
rsent fell-awen. 

2 Yal ass nettḥemmid Illu fell-awen meṛṛa; mkul mi ara nedɛu ɣur-s, nettader-

ikkun-id di tẓallit-nneɣ. 

3 Nettmektay-ikkun-id daymen zdat n Yillu Babat-neɣ, ɣef wayen akk 

txeddmem seg wasmi tumnem s Ssid-nneɣ Ɛisa Lmasiḥ; tqeblem ad 
tenneɛtabem ɣef ddemma n yisem-is imi tḥemmlem-t yerna lettkal-nwen fell-
as d ameqran. 

4 Ay atmaten ɛzizen ɣer Yillu, neẓra belli yextaṛ-ikkun. 

5 Lexbaṛ-agi n Lxiṛ i wen-d-newwi mačči d imeslayen kan, lameɛna s tteḥqiq i 

wen-d-nbecceṛ Lexbaṛ-agi n tidett, s tezmert n Ṛṛuḥ iqedsen. Teẓram amek i 
nedda gar-awen, asmi akken i nella ɣur-wen; nexdem ayagi iwakken ad kun-
nɛiwen di tikli-nwen. 

6 Ula d kenwi tuɣalem tetteddum am nekni deg webrid n Ssid-nneɣ, imi di 

teswiɛt iweɛṛen i tqeblem awal-is s lfeṛḥ i d-ittak Ṛṛuḥ iqedsen. 

7 S wakka tuɣalem d lemtel i wid akk yumnen, i yellan di tmura n Masidunya 

aked Akaya. 

8 Axaṭer sɣur-wen, awal n Ṛebbi, iwweḍ mačči kan ɣer tmura-agi, meɛna slan 

s liman-nwen s Yillu di mkul amkan. Daymi fiḥel ad d-nemmeslay fell-awen. 

9 Imdanen meṛṛa ḥekkun amek i testeṛḥbem yis-nneɣ, amek i d-tuɣalem ɣer 

webrid n Yillu, teǧǧam aɛbad n ssadatt, iwakken ad tḍuɛem Illu yeddren, n 
tidett. 

10 Yerna tettṛaǧum ad d-yas Ssid-nneɣ Ɛisa seg igenwan, Mmi-s-nni i d-

isseḥya si ger lmegtin; d netta ara ɣ-isellken ass n lḥisab. 

1 Thessalonians 2 

1 Ay atmaten, kenwi s yiman-nwen teẓram mačči mbla lmeɛna i d-nusa ɣur-

wen. 

2 Teẓram daɣen nenneɛtab, nettwargem di temdint n Filibus, meɛna ifka-yaɣ-d 

Yillu laman swayes nkemmel abecceṛ n wawal-is gar-awen ɣas akken 
nettwaqheṛ. 

3 Lexbaṛ-agi n Lxiṛ i wen-d-newwi ur ibni ara ɣef lekdeb neɣ ɣef tḥila d lexdeɛ. 

4 Ijeṛṛeb-aɣ Yillu, iwala belli yezmer a ɣ-iwekkel Lexbaṛ n Lxiṛ, s wakka i 

nettbecciṛ; ur nettqellib ara a neɛǧeb i yemdanen, meɛna i Yillu yessnen 
ulawen-nneɣ. 

5 Teẓram belli leɛmeṛ nemmeslay s usqizzeb neɣ neḍmeɛ kra deg yiwen, atan 

Yillu d inigi! 

6 Leɛmeṛ nqelleb ad yali ccan-nneɣ ama ɣur-wen ama ɣer wiyaḍ; yerna 

lemmer nebɣi, nezmer a nḥettem iman-nneɣ fell-awen imi d imcegɛen n 
Lmasiḥ i nella! 

7 Meɛna asmi nella gar-awen, neččuṛ d leḥnana am tyemmatt ittḥadaren ɣef 

warraw-is. 

8 Imi tellam deg wulawen-nneɣ, mačči kan d Lexbaṛ n Lxiṛ n Yillu i nebɣa a 

wen-nbecceṛ, meɛna nezmer a nsebbel ula d tiṛwiḥin-nneɣ fell-awen, axaṭer 
teɛzizem fell-aɣ aṭas. 

9 Ma tecfam ay atmaten ɣef wussan-nni mi i wen-d-newwi Lexbaṛ n Lxiṛ n 

Yillu, nenneɛtab, nxeddem iḍ d wass akken ur nettili d taɛkumt ula i yiwen 
deg-wen. 

10 Illu yeẓra, kenwi teẓram belli tikli-nneɣ teṣfa, nedda s lḥeq, yiwen ur ɣ-d-

issukkes lɛib gar-awen kenwi s wid yumnen. 

11 Teẓram daɣen nella i mkul yiwen deg-wen am ubabat ɣer warraw-is. 

12 Nenha-kkun, nesseǧhed-ikkun, nḥellel-ikkun iwakken ad teddum akken 

yebɣa Yillu i wen-d-issawlen ɣer tgelda-ines d lɛaḍima-s. 

13 S wakka nettḥemmid dayem Illu imi tqeblem awal-is i wen-d-newwi. 

Tqeblem-t mačči am akken d awal n wemdan, meɛna tqeblem-t imi d awal n 
Yillu. D awal-agi i yxeddmen deg-wen tura, kenwi s wid yumnen. 

14 Ay atmaten, tuɣalem am tmezgidiwin n Yillu di Ɛisa Lmasiḥ, tid yellan di 

tmurt n Yahuda: Axaṭer qehṛen-kkun warraw n tmurt-nwen, amakken i ten-
qehṛen netni wudayen. 

15 D at Isṛail-agi i yenɣan Sidna Ɛisa aked lenbeya, d netni daɣen i ɣ-iqehṛen. 

Ur ɛǧiben ara i Yillu yerna d iɛdawen n yemdanen meṛṛa. 

16 Rnan kemmlen di ddnubat-nsen, axaṭer ur ɣ-ǧǧin ara a nbecceṛ leslak n Sidi 

Ṛebbi i leǧnas nniḍen ur nelli ara n wat Isṛail. S wakka i d-iɣli lɛiqab n Sidi 
Ṛebbi fell-asen. 

17 Ma d nekni ay atmaten seg wasmi i d-nṛuḥ sɣur-wen, ɣas akken ur kun-

ẓerrent ara wallen, tellam deg wulawen-nneɣ; neccedha-kken aṭas, daymi i 
neɛṛeḍ ad d-nas iwakken ad kun-nẓer. 

18 Acḥal n tikkal i nebɣa a nuɣal ɣur-wen, nekk s yiman-iw, yiwet neɣ snat n 

tikkal i ɛerḍeɣ a n-ṛuḥeɣ, meɛna cciṭan ur ɣ-iǧǧi ara, iqḍeɛ-aɣ abrid. 

19 D kenwi i d sebba n usirem d lfeṛḥ-nneɣ ɣer Sidi Ṛebbi, yis-wen ara nzuxx 

zdat Ssid-nneɣ Ɛisa asmi ara d-yas. 

20 D tidett, d kenwi i d ccan-nneɣ i d lfeṛḥ-nneɣ. 

1 Thessalonians 3 

1 Imi ur nezmir ara a neṣbeṛ fell-awen nnig wannect-a, nufa-d yiwen ṛṛay: 

Nekni a neqqim di temdint n Atina, 

2 ma d gmat-neɣ Timuti, aqeddac n Yillu, ittbecciṛen Lexbaṛ n Lxiṛ n Lmasiḥ, a 

wen-t-in-nceggeɛ ad kun-isseǧhed yerna ad kun-inhu di liman-nwen, 

3 iwakken yiwen ur ifeččel di teswiɛt-agi n uqehheṛ. Teẓram belli ayagi d ayen i 

ɣ-ittṛaǧun. 

4 Asmi nella yid-wen nenna-yawen yakan belli ad d-yas wass i deg ara 

nettwaqehheṛ. Atan tura twalam belli d ayen i yḍerrun. 

5 Imi i kun-ccedhaɣ, ur zmireɣ ara ad ṣebṛeɣ, ceggɛeɣ-awen gmat-neɣ Timuti 

iwakken a yi-d-yawi lexbaṛ ma mazal teṭṭfem di liman-nwen; axaṭer uggadeɣ 
ad kun-iɣuṛṛ cciṭan, ad tettum ayen akk i wen-nesselmed, uggadeɣ lxedma-
nneɣ ad tuɣal d ulac. 

6 Mi d-yuɣal Timuti sɣur-wen, yewwi-yaɣ-d lexbaṛ yelhan fell-awen: Iḥka-yaɣ-d 

amek tḍuɛem Sidi Ṛebbi, d leḥmala yellan waygar-awen; yenna-yaɣ-d daɣen 
amek i ɣ-d-ttmektayem, ur ɣ-tettum ara, tḥarem melmi ara ɣ-teẓrem am akken 
i nḥar fell-awen ula d nekni. 

7 Ay atmaten, ɣas akka nella di lmeḥna d iɣeblan, theddnen wulawen-nneɣ ɣef 

wayen yeɛnan liman-nwen. 

8 Tura yuɣal-aɣ-d ṛṛuḥ, imi neẓra tṛeṣṣam deg Ṛebbi. 

9 Akken nebɣu neḥmed Illu fell-awen drus, ɣef ddemma n lfeṛḥ i nefṛeḥ yis-

wen zdat n Yillu-nneɣ! 

10 Nettḥellil Sidi Ṛebbi am iḍ am ass, a ɣ-d-ifk tagnitt i deg ara kun-nẓer, 

iwakken a wen-nkemmel aselmed n wayen i kun-ixuṣṣen di liman-nwen. 

11 Nessutur deg Illu s yiman-is, Babat-neɣ, aked Ssid-nneɣ Ɛisa, a ɣ-d-ldin 

iberdan iwakken a n-nas ɣur-wen. 

12 Ad isnerni Ṛebbi leḥmala i tesɛam waygar-awen, ad tḥemmlem daɣen 

imdanen meṛṛa am akken i kun-nḥemmel nekni. 

13 Ad isseǧhed Ṛebbi ulawen-nwen, iwakken ad teṣfum, ad tilim mbla lɛib zdat 

n Yillu, Babat-neɣ i wass i deg ara d-yas Ssid-nneɣ Ɛisa, netta d imqedsen-is 
akk. 

1 Thessalonians 4 

1 Ay atmaten, tlemdem sɣur-neɣ amek ara teddum iwakken ad tɛeǧbem i Yillu; 

ad kun-nenhu s yisem n Sidna Ɛisa, kemmlet ɣer zdat iwakken ad timɣurem. 

2 Ay atmaten teẓram belli lewṣayat i wen-nesselmed, kkant-d sɣur Sidna Ɛisa. 

3 D ṣṣfa n wulawen-nwen i yebɣa Yillu; yebɣa ad tḥadrem iman-nwen si 

lefsad, 

4 yal yiwen deg-wen ad iḥrez tafekka-s di leqdasa d lḥeṛma, 

5 ur ittmenni ara ayen icemten am akken xeddmen leǧnas ur numin ara, ur 

nessin ara Illu. 

6 Deg wannect-agi ilaq yiwen ur ittkellix gma-s di temsal yeɛnan idrimen. Acḥal 

n tikkal i kun-nweṣṣa iwakken ad tḥadrem iman-nwen axaṭer Sidi Ṛebbi ad 
yerr ttaṛ akken i wen-t-id-nenna! 

7 Ur ɣ-d-inni ara Yillu a neddu di lefsad meɛna iweṣṣa-yaɣ-d a neddu s ṣṣfa. 

8 S wakka win ur neqbil ara lewṣayat-agi, mačči d amdan i yɛuṣa, meɛna iɛuṣa 

Illu i wen-d-ittaken Ṛṛuḥ-is iqedsen. 

9 Ɣef wayen yeɛnan tagmatt, fiḥel ma nemmeslay-awen-d fell-as, imi 

temyeḥmalem waygar-awen akken i tlemdem sɣur Yillu. 

10 Akken daɣen i tḥemmlem atmaten yellan di tmurt n Masidunya meṛṛa. Di 

leɛnaya-nwen ay atmaten, kemmlet deg webrid-agi. 

11 Nadit ad tɛicem di talwit, ur ttɛassat ara d acu i xeddmen wiyaḍ. Xedmet s 

ifassen-nwen, ur ṭṭamaɛet ara aɣrum-nwen deg wiyaḍ, akken i kun-nweṣṣa 
yakan 

12 iwakken ad kun-qadṛen medden ɣef ddemma n tikli-nwen yeṣfan, yerna ur 

tettilim d taɛkumt ula i yiwen. 

13 Ay atmaten, ur nebɣi ara ad kun-neǧǧ di ccekk ɣef wayen yeɛnan wid 

yemmuten, iwakken ur tettilim ara di leḥzen am wid ur nesɛi ara asirem n 
leslak n Sidna Ɛisa. 

14 Axaṭer akken numen belli Sidna Ɛisa yemmut yuɣal yeḥya-d, numen daɣen 

belli Illu ad d-isseḥyu wid yemmuten, imi umnen s Sidna Ɛisa. 

15 Atah wayen ara wen-d-nini akken i t-id-inna Ssid-nneɣ: Ma yella mazal-aɣ 

nedder asmi ara d-yas, ur nettili ara d imezwura ɣef wid yemmuten. 

16 Axaṭer mi ara d-iffeɣ lameṛ, mi ara d-tenṭeq taɣect n lmelk aked ṣṣut n lbuq 

n Yillu, Sidna Ɛisa s yiman-is ad d-iṣubb seg igenni, imiren widak-nni 
yemmuten, llan umnen yis, ad d-ḥyun d imezwura si ger lmegtin. 

17 Ma d nekni ma yella mazal-aɣ nedder, a nettwirfed yid-sen ɣef wusigna, a 

nemmager Sidna Ɛisa deg igenwan, iwakken a nili yid-s i dayem. 

18 Ihi mseǧhidet, mṣebbiṛet waygar-awen s yimeslayen-agi. 

1 Thessalonians 5 

1 Ɣef wayen yeɛnan ussan akk d lweqt, fiḥel ma nura-yawen fell-asen. 

2 Teẓram s yiman-nwen belli ass n Sidi Ṛebbi, ad d-yas am umakar deg iḍ. 

3 Mi ara yinin yemdanen: aql-aɣ di lehna d talwit, ass-nni ur ttfiqen ara alamma 

yeɣli-d fell-asen nnger, am lewjaɛ mi ara ṭṭfen tameṭṭut yellan s tadist, yernu 
yiwen ur imenneɛ. 

4 Ma d kenwi ay atmaten, ur tellim ara di ṭṭlam iwakken ad d-iɣli wass-nni fell-

awen am umakar; 

5 axaṭer kenwi d arraw n tafat, tetteddum deg wass; nekni ur nelli ara d arraw 

n ṭṭlam iteddun deg yiḍ. 

6 Ihi ur ilaq ara a neɣfel am wiyaḍ, meɛna ilaq a nɛass iman-nneɣ yerna a 

nɛiwez. 

7 Wid yegganen gganen deg yiḍ, wid isekkṛen ttṣekkiṛen deg yiḍ. 

8 Ma d nekni yellan d arraw n tafat, a nɛass ɣef yiman-nneɣ: A nesɛu liman d 

leḥmala am llebsa n wuzzal ittlusu uɛeskṛi, a nesɛu asirem n leslak, am tcacit 
n wuzzal ɣef uqerruy. 

9 Axaṭer ur ɣ-ixtaṛ ara Yillu iwakken a nettwaɛaqeb, meɛna yebɣa a nesɛu 

leslak s Ssid-nneɣ Ɛisa Lmasiḥ 

10 i yemmuten fell-aɣ, iwakken ama nedder ama nemmut a nili yid-s. 

11 S wakka ihi, ttemseǧhadet, ttemṣebbaṛet waygar-awen akken i txeddmem 

yakan. 

12 Di leɛnaya-nwen ay atmaten, qadṛet wid iqeddcen gar-awen, axaṭer s yisem 

n Sidi Ṛebbi i kun-nehhun, i kun-ttwellihen. 

13 Ɛuzzet-tten tḥemmlem-ten ɣef ddemma n lxedma-nsen. Ɛicet di lehna 

waygar-awen. 

14 Di leɛnaya-nwen ay atmaten: Nhut wid iteddun s yir tikli, ṣebbṛet wid iwumi 

ɣlin ifadden, refdet wid ifeclen, swesɛet ulawen-nwen ɣur-sen meṛṛa. 

15 Ḥadret iman-nwen ur ttarat ara ttaṛ, qellbet ɣef wayen yelhan ama gar-awen 

ama ɣer imdanen meṛṛa. 

16 Ilit dayem di lfeṛḥ. 

17 Deɛɛut ɣer Sidi Ṛebbi, 

18 ḥemmdet-tt ɣef kullec. D ayagi i yettṛaǧu Yillu deg-wen, di tikli-nwen aked 

Ɛisa Lmasiḥ. 

19 Ur snusut ara tafat n Ṛṛuḥ iqedsen; 

20 ur ḥeqqṛet ara ayen i d-ittweḥḥi Ṛṛuḥ iqedsen i yemdanen. 

21 Meɛna meyzet, qeblet ayen yelhan, 

22 ḥadret iman-nwen ɣef wayen n diri. 

23 Illu n talwit, ad iṣeffi ṛṛuḥ-nwen, tifekkiwin-nwen d teṛwiḥin-nwen, iwakken ad 

teqqimem d izedganen i wass i deg ara d-yas Ssid-nneɣ Ɛisa Lmasiḥ. 

24 Win i kun-ixtaṛen, deg-s laman, d netta ara kun-iṣṣiwden ɣer wannect-agi. 

25 Ay atmaten, deɛɛut ɣer Sidi Ṛebbi fell-aneɣ. 

26 Ṣṣiwḍet sslam-iw i watmaten meṛṛa. 

27 Di leɛnaya-nwen, ɣef udem n Ṛebbi, ɣṛet tabṛatt-agi i watmaten meṛṛa. 

28 Ṛṛeḥma n Ssid-nneɣ Ɛisa Lmasiḥ, ad tili yid-wen. 

2 Thessalonians 

2 Thessalonians 1 

1 Nekk Bulus, Silwan aked Timuti, i tmezgida n Tisalunik yumnen s Yillu, 

Babat-neɣ aked Ssid-nneɣ Ɛisa Lmasiḥ. 

2 Ṛṛeḥma d talwit a wen-d-ttunefkent sɣur Yillu, Ababat aked Sidna Ɛisa 

Lmasiḥ. 

3 Ay atmaten ɛzizen, imi liman-nwen simmal yettnerni, simmal 

tettemyeḥmalem waygar-awen, ɛni mačči d lḥeq ma nettḥemmid Illu fell-awen 
am iḍ am ass? 

4 Newweḍ armi nettzuxxu yis-wen di tmezgidiwin n Yillu, nettawi-kkun d lemtel 

axaṭer ɣas akken tenneɛtabem tettwaqehṛem, tṣebṛem, teṭṭfem di liman-nwen. 

5 Illu d bab n lḥeq, ma yella iɛemmed ad tenneɛtibem akkagi, yebɣa ad kun-irr 

d wid yuklalen tagelda n Yillu, tin i ɣef tenneɛtabem. 

6 Axaṭer Illu yellan d Bab n lḥeq, ad d-irr leqheṛ ɣef wid i kun-ittqehhiṛen, 

7 ad kun-iṣebbeṛ yid-neɣ, kenwi yettwaqehṛen. Ayagi ad d-iḍru asmi ara d-iban 

Ssid-nneɣ Ɛisa, mi ara d-yas seg igenwan netta d lmalayek-is, 

8 di tlemmast n uḥeǧǧaǧu n tmes iwakken ad iɛaqeb wid ur nessin Illu, ur 

neqbil ara Lexbaṛ n Lxiṛ n Sidna Ɛisa. 

9 Lɛiqab ara ten-id-yasen, d tawaɣit ur nettfaka, Sidi Ṛebbi a ten-iḥeṛṛem ɣef 

udem-is, ur ttwalin ara lɛaḍima-s. 

10 Ayagi ad d-iḍru asmi ara d-yas Sidna Ɛisa; ass-nni wid yumnen yis ad 

tɛeǧǧben deg-s, a t-ḥemden mi ara t-walin di lɛaḍima-s! Ula d kenwi ad tilim 
gar-asen axaṭer tumnem s Lexbaṛ n Lxiṛ i wen-nbecceṛ. 

11 Ɣef ayagi i ndeɛɛu fell-awen am iḍ am ass, iwakken ad kun-irr Yillu d wid 

yuklalen tudert i ɣer wen-d-issawel. Nessutur-as daɣen a wen-d-ifk tazmert, 
iwakken ad txedmem ayen akken tessaramem n wayen yelhan, yerna ad 
ibarek lecɣal txeddmem deg webrid n Sidna Ɛisa. 

12 S wakka imdanen ad ḥemden isem-is ɣef ddemma n tikli-nwen yelhan, 

kenwi daɣen ad tettwaɛuzzem s wakken tella ṛṛeḥma n Yillu-nneɣ aked Ssid-
nneɣ Ɛisa Lmasiḥ. 

2 Thessalonians 2 

1 Ɣef wayen yeɛnan tisin n Ssid-nneɣ Ɛisa Lmasiḥ d temlilit-nneɣ yid-s, di 

leɛnaya-nwen ay atmaten: 

2 ḥadret ad kun-iffeɣ leɛqel neɣ ad kun-ikcem ukukru, ma yella win i 

wen-d-innan belli ass n Ssid-nneɣ yewweḍ-d; ur t-ttamnet ara ɣas ma yella 

yenna-yawen-t-id s uweḥḥi neɣ s kra n lexbaṛ, neɣ s kra n tebṛatt ara wen-d-
yaru ad tɣilem d nekni i wen-tt-in-yuran. 

3 Akken yebɣu yili lḥal ur ttaǧat yiwen ad kun-ikellex, axaṭer ass-nni ur d-

ittaweḍ ara uqbel ussan n tijehli, uqbel ad d-iban wemcum ijehlen i yettṛaǧu 
nnger, 

4 axṣim ara d-ikken nnig wayen akk yesɛan isem n Yillu neɣ yettwaɛebden, ad 

issiweḍ ad yeqqim deg ufakan n Yillu, ad yerr iman-is d Illu. 

5 Ur tecfim ara belli xebbṛeɣ-kkun-id yakan ɣef ayagi asmi akken lliɣ yid-wen? 

6 Teẓram acu i t-iṭṭfen ur d-ittban ara tura alamma yewweḍ-d lweqt-is! 

7 Tazmert n cceṛ yellan d lbaḍna, tebda ccɣel-is, ilaq kan ayen i tt-iṭṭfen ar tura 

ad ittwikkes. 

8 Imiren amcum-nni amejhul ad d-iban, dɣa Sidna Ɛisa a t-iṣuḍ s nnefs-is a t-

issenger, a t-imḥu s ufeǧǧeǧ n tisin-ines. 

9 Amcum-agi amejhul ad d-yas s tezmert n cciṭan, ad ixdem leɛǧubat d 

lbeṛhanat swayes ara ikellex, 

10 ad issexdem lekdeb d lbaṭel iwakken ad ikellex wid iḍaɛen, axaṭer ur qbilen 

ara leḥmala n tidett swayes ara ttwiselken. 

11 Daymi i sen-d-iceggeɛ Yillu tazmert n ṭṭlam ad texdem deg-sen, iwakken ad 

amnen s wayen yellan d lekdeb. 

12 S wakka wid akk ur numin ara s tidett, ad ttuɛaqben imi ttafen lfeṛḥ-nsen 

anagar di lbaṭel. 

13 Ay atmaten ɛzizen ɣer Ṛebbi, ilaq-aɣ a nettḥemmid kul ass Illu fell-awen, 

axaṭer ixtaṛ-ikun si tazwara iwakken ad tettuselkem s Ṛṛuḥ iqedsen i kun-
issazedgen s liman di tidett. 

14 Sidi Ṛebbi issawel-awen-d ad tekkim di tmanegt n Ssid-nneɣ Ɛisa Lmasiḥ, s 

Lexbaṛ-agi n Lxiṛ i wen-d-newwi. 

15 Ihi ay atmaten ḥerzet, ṭṭfet deg uselmed i wen-d-newwi, ama s yimi-nneɣ 

ama s tebṛatin-nneɣ. 

16 Nessutur di Ssid-nneɣ Ɛisa Lmasiḥ s yiman-is, aked Yillu Babat-neɣ, i ɣ-

iḥemmlen, i ɣ-d-ifkan s ṛṛeḥma-ines ṣṣbeṛ d usirem ittdumun, 

17 ad ttuṣebbṛen wulawen-nwen, a wen-d-tettunefk tezmert swayes ara 

txeddmem anagar ayen yelhan ama di lecɣal-nwen ama deg imeslayen-nwen. 

2 Thessalonians 3 

1 Ɣef wayen nniḍen ay atmaten, dɛut fell-aneɣ iwakken awal n Sidi Ṛebbi ad 

ittubecceṛ, ad yaweḍ ɣer yal amkan, ad ittwiɛuzz am akken i t-tɛuzzem kenwi. 

2 Dɛut daɣen iwakken a ɣ-isellek si ger ifassen n yemcumen i ɣ-ibɣan cceṛ, 

axaṭer llan wid ur nettamen ara. 

3 Lameɛna Sidi Ṛebbi d bab n lettkal, ad kun-isseǧhed, ad kun-iḥader ɣef 

wemcum. 

4 Nesɛa laman ɣur-s fell-awen belli txeddmem yerna ad tkemlem ad txedmem 

ayen i ɣef i kun-nweṣṣa. 

5 Ndeɛɛu iwakken ad ihdu Yillu ulawen-nwen ɣer leḥmala-ines, d ṣṣbeṛ n 

Lmasiḥ. 

6 Ay atmaten ad kun-nenhu s yisem n Sidna Ɛisa Lmasiḥ: Sbeɛdet iman-nwen 

ɣef atmaten imeɛdazen, ittɛicin akken bɣan, mačči am akken i wen-t-
nesselmed. 

7 Teẓram s yiman-nwen amek i ylaq a ɣ-tɛandem, axaṭer nekni ur nɛac ara deg 

ussexṛeb asmi nella yid-wen. 

8 Ur neḍmiɛ ula deg yiwen aɣrum-nneɣ, lameɛna nettɛettib iman-nneɣ di 

lxedma iḍ d wass, iwakken ur nettili d taɛkumt ula i yiwen. 

9 Yerna lemmer nessuter-awen a ɣ-tɛiwnem, d lḥeq fell-aɣ; meɛna nexdem 

akkenni iwakken a wen-nili d lemtel. 

10 Asmi nella gar-awen nweṣṣa-kkun belli win ur nebɣi ara ad ixdem ur ilaq ara 

ad yečč. 

11 Axaṭer nesla belli llan gar-awen imeɛdazen ur nebɣi ara ad xedmen meɛna 

ggaren iman-nsen di lecɣal i ten-ixḍan. 

12 Imdanen-agi a ten-nweṣṣi s yisem n Ssid-nneɣ Ɛisa Lmasiḥ: Ad xedmen 

akken ilaq iwakken ad d-ḥeṛṛen aɣrum-nsen. 

13 Ma d kenwi ay atmaten xedmet lxiṛ, ur ɛeggut ara! 

14 Win ur neqbil ara ayen i d-nenna di tebṛatt-agi, jebdet iman-nwen fell-as, ur 

tteddut ara yid-s iwakken ad inneḥcim, ad issetḥi. 

15 Ur t-ḥettbet ara d aɛdaw, meɛna nhut-tt am yiwen seg watmaten-nwen. 

16 Nessutur di Sidi Ṛebbi bab n talwit a wen-d-ifk lehna kul ass, di yal tagnitt! 

Sidi Ṛebbi ad yili yid-wen meṛṛa! 

17 Nekk Bulus, uriɣ-awen sslam-agi s ufus-iw, d tagi i d tira-inu di yal tabṛatt i 

wen-ceggɛeɣ. 

18 Ṛṛeḥma n Ssid-nneɣ Ɛisa Lmasiḥ ad d-ters fell-awen meṛṛa! 

1 Timothy 

1 Timothy 1 

1 Nekk Bulus amceggeɛ n Ɛisa Lmasiḥ, s lebɣi n Yillu amsellek-nneɣ aked 

lebɣi n Ɛisa Lmasiḥ i deg illa usirem-nneɣ, 

2 i gmat-neɣ Timuti i d-ṛebbaɣ di liman am mmi n tidett, lbaṛaka, ṛṛeḥma d 

talwit ad ak-d-ttunefkent sɣur Yillu Babat-neɣ aked Ɛisa Lmasiḥ Ssid-nneɣ. 

3 Akken i k-nhiɣ uqbel ad ṛuḥeɣ ɣer tmurt n Masidunya qqim di temdint n 

Ifasus iwakken ur tettaǧaḍ ara kra n yemdanen ad slemden ayen i yxulfen tikli 
di liman, 

4 ini-asen ad xḍun i tmucuha d umeslay n zzux ɣef iẓuran n tjaddit ur nettfaka, 

ayagi yettawi-d lehduṛ ur nesɛi lfayda i ɣ-issebɛaden ɣef liman d lebɣi n Yillu. 

5 A sen-tiniḍ annect-agi iwakken ad d-tessakiḍ deg wulawen-nsen leḥmala 

yeṣfan, ad ithedden lxaṭer-nsen yerna ad sɛun liman n tidett ɣer Sidi Ṛebbi. 

6 Llan kra n yemdanen ffɣen i webrid, ttmeslayen kan ɣef wayen ur nesɛi 

lmeɛna. 

7 Bɣan ad slemden i wiyaḍ aṣaḍuf, netni s yiman-nsen ur fhimen d acu i d 

qqaṛen ur fhimen ayen i sselmaden. 

8 Neẓra belli aṣaḍuf d ayen yelhan ma yella netbeɛ-itt akken ilaq, 

9 meɛna ilaq daɣen a nẓer belli aṣaḍuf ur d-ittunefk ara ɣef ddemma n 

iḥeqqiyen meɛna ittunefk-d ɣef ddemma n yemcumen, i wid iɛuṣan Illu, i 
yimejhal, i yimednuben aked wid ur nettak ara azal i wayen iqedsen, wid ur 
nettqadaṛ ara Illu, wid ineqqen imawlan-nsen aked iqettalen, 

10 i wid iffɣen i webrid, i wat lɛaṛ, i wid itjaṛen deg waklan, i yikeddaben, i wid ur 

nettaṭṭaf ara deg wawal-nsen neɣ wid yettxalafen aselmed n tidett i wen-d-
ittunefken. 

11 Akka i yella di Lexbaṛ n Lxiṛ n tmanegt n Yillu ittubarken, Lexbaṛ-nni n Lxiṛ i 

yi-d-ittunefken a t-beccṛeɣ. 

12 Ad ḥemdeɣ Ɛisa Lmasiḥ Ssid-nneɣ i yi-isǧehden, i yi-ifkan laman iwakken 

ad iliɣ d aqeddac-is, ixtaṛ-iyi-d ad iliɣ d aqeddac-is 

13 ɣas akken zik regmeɣ-t yerna qehṛeɣ wid yumnen yis. Meɛna iɛfa-yi axaṭer 

imiren ur ẓriɣ ara d acu xeddmeɣ imi mazal ur sɛiɣ ara liman deg ul-iw. 

14 Tura ṛṛeḥma-s tameqrant ters-d fell-i s liman d leḥmala yellan deg-s. 

15 Awal-agi d awal n tidett yuklalen ad ittwiqbel s lekmal-is: Ɛisa Lmasiḥ yusa-d 

ɣer ddunit iwakken ad isellek imednuben. 

16 Iḥun-d fell-i nekk yellan d amednub ameqran iwakken ad d-isbeggen 

ṛṛeḥma-s yerna ad iliɣ d lemtel sya ɣer zdat i wid ara yamnen yis ad sɛun 
tudert n dayem. 

17 I ugellid n leqrun, Ameɣlal, ur ttwalint wallen, i Yillu awḥid, i netta tamanegt 

d lɛezz si tsuta ɣer tsuta! Amin! 

18 A Timuti a mmi, ad ak-weṣṣiɣ ɣef wayen i d-caren fell-ak sɣur Ṛebbi si zik. 

Ṭṭef deg imeslayen-nni, sseǧhed iman-ik di liman s wul yeṣfan tedduḍ akken 
ilaq, 

19 axaṭer kra n yemdanen nniḍen wexxṛen i tikli yeṣfan armi i sṛuḥen liman-

nsen. 

20 Llan gar-asen Ḥimni d Alixandru sellmeɣ-ten i cciṭan iwakken ad ẓren amek 

i tḍeṛṛu d wid ireggmen Illu. 

1 Timothy 2 

1 Ayen i ɣef ara kun-weṣṣiɣ di tazwara, ḥemmdet cekkṛet Illu, ssuturet di tẓallit, 

deɛɛut ɣur-s ɣef yemdanen meṛṛa. 

2 Deɛɛut ɣef igelliden d wid akk yeṭṭfen imukan n leḥkem iwakken a nɛic di 

lisser d talwit, a nḍuɛ Illu s lḥeṛma d leqdeṛ. 

3 Ayagi d ayen yelhan, d ayen iɛeǧben i Yillu amsellek-nneɣ, 

4 axaṭer yebɣa imdanen meṛṛa ad issinen tidett yerna ad ttuselken. 

5 Yiwen n Yillu i yellan, yiwen n umcafeɛ daɣen i yellan ger yemdanen d Yillu; 

amcafeɛ-agi, d Ɛisa Lmasiḥ 

6 i yefkan iman-is d asfel i leslak n yemdanen meṛṛa. D wagi i d ttbut i d-ifka 

Yillu di lweqt-is; 

7 daymi i d-ttuceggɛeɣ iwakken ad beccṛeɣ, ad slemdeɣ i leǧnas ibeṛṛaniyen 

ayen yeɛnan liman d tidett. Ayen akka i d-qqaṛeɣ d tidett mačči d lekdeb. 

8 Bɣiɣ ihi ad ilin di mkul amkan yergazen ireffden ifassen ɣer Ṛebbi s wul 

yeṣfan, mbla lɣecc d yir axemmem. 

9 Akken daɣen i ylaq ad xedment tlawin, ad ilint s llebsa isseṭren, ad sɛunt 

lḥeṛma d neyya, ur ttzewwiqent acebbub-nsent, ur ttcebbiḥent iman-nsent s 
ddheb, s tɛeqcin aked llebsa ifazen, 

10 meɛna ad cebbḥent iman-nsent s lecɣal yelhan, akken i ylaq ad xedment 

tlawin yettḍuɛen Illu. 

11 Ilaq-as i tmeṭṭut ad tḥesses i uselmed s tsusmi d wannuz. 

12 Ur qebbleɣ ara i tmeṭṭut ad tesselmed neɣ ad tḍebbeṛ ɣef wergaz, meɛna ad 

tettsusum. 

13 Axaṭer d Adem i d-ittwaxelqen d amezwaru d wamek i d-terna Ḥewwa; 

14 mačči d Adem i yeɣwa cciṭan meɛna d Ḥewwa i wumi ikellex armi i tɛuṣṣa 

Illu, 

15 lameɛna ad tettusellek s tarwa-s ma tetteddu s ṣṣfa d neyya di liman d 

leḥmala. 

1 Timothy 3 

1 D tidett mi qqaṛen: ma yella win yebɣan ad yuɣal d amḍebbeṛ di tejmaɛt d 

ayen yelhan i yettmenni. 

2 Lameɛna amḍebbeṛ di tejmaɛt ur ilaq ara ad afen deg-s lɣaci wayen ara s-d-

ssukksen, ilaq ad isɛu yiwet n tmeṭṭut kan, ad yili d win iḥekkmen deg iman-is, 
d aɛeqli, d win iteddun s ṣṣwab. Ilaq ad yili d win isṭerḥiben deg wexxam-is, d 
win izemren ad isselmed awal n Ṛebbi; 

3 ur ittili ara d asekṛan neɣ d ačaqlal meɛna ad yili d aḥnin d imhenni. Ur ilaq 

ara ad iḥemmel idrimen; 

4 ilaq daɣen ad yissin amek ara iḍebbeṛ ɣef wexxam-is, arraw-is ad ilin d wid 

yettaɣen awal yerna a t-ttqadaṛen. 

5 Axaṭer ma yella walbaɛḍ ur izmir ara ad iḍebbeṛ ɣef wexxam-is, amek ara 

iḍebbeṛ di tmezgida n Yillu? 

6 Amḍebbeṛ di tejmaɛt ur ilaq ara ad yili d ajdid di liman di Ɛisa Lmasiḥ, mulac 

a t-ikcem zzux, ad teḍru yid-s akken teḍra d cciṭan. 

7 Ilaq ula d wid ur numin ara s Ɛisa Lmasiḥ ad d-cehden fell-as s lxiṛ, ur ttafen 

ara deg-s ayen ara s-d-ssukksen, iwakken ur iɣelli ara di tecṛektin n cciṭan. 

8 Iqeddacen n tejmaɛt daɣen ilaq ad sɛun leqdeṛ, ad ilin d irgazen iteṭṭfen deg 

awal-nsen, ad xḍun i tissit n ccṛab aked rrbeḥ n lexdeɛ. 

9 Ilaq ad ḥerzen lbaḍna n liman s wul yeṣfan. 

10 Ilaq ula d netni ad ttwijeṛṛben di leqdic-nsen, ma ur ufin ara ayen ara sen-d-

ssukksen imiren zemren ad qedcen di tejmaɛt. 

11 Ula d tiqeddacin n tejmaɛt ilaq ad sɛunt lḥeṛma, ur ttmeslayent ara cceṛ ɣef 

wiyaḍ, ad ilint d tiɛeqliyin, d tid i ɣef yella lettkal ɣef kullec. 

12 Iqeddacen n tejmaɛt ilaq ad sɛun yiwet n tmeṭṭut kan yerna ad ḍebbṛen ɣef 

ixxamen-nsen d warraw-nsen akken ilaq. 

13 Axaṭer wid iqeddcen ɣef tejmaɛt akken ilaq, ad yali leqdeṛ-nsen ad nnernin 

di liman yerna ad sɛun lettkal d ameqran di Ɛisa Lmasiḥ. 

14 Uriɣ-ak-n meṛṛa annect-agi ɣas akken ssarameɣ a n-aseɣ ɣur-k, 

15 iwakken ma ɛeṭṭleɣ ur n-usiɣ ara, ad tissineḍ amek i ylaq ad tedduḍ deg 

wexxam n Yillu i yellan d tamezgida n Yillu yeddren, d tigejdit aked lsas n 
tidett. 

16 S tidett acḥal meqret lbaḍna n Lmasiḥ yellan d sebba n liman-nneɣ: win 

akken i d-yusan s ṣṣifa n wemdan, i d-ibeggen Ṛṛuḥ iqedsen d aḥeqqi, iban-d 
i lmalayek, ittubecceṛ i leǧnas, umnen yis di ddunit, ittwarfed di tmanegt. 

1 Timothy 4 

1 Ṛṛuḥ iqedsen ixebbeṛ-d ɛinani belli deg ussan ineggura, aṭas ara iwexxṛen 

ɣef liman di Lmasiḥ, ad tebɛen wid i ten-ittɣurrun s uselmed i d-ittasen sɣur 
leǧnun. 

2 A ten-ɣurren wat sin wudmawen yettbecciṛen lekdeb, wid iwumi yemmut wul 

am akken yettwaqqed s useffud. 

3 Imdanen-agi bɣan ad ḥeṛṛmen zzwaǧ aked kra n leṣnaf n lmakla, lameɛna 

Illu ixleq-d kullec iwakken wid yumnen yis yessnen tidett, a t-ḥemden a t-
cekkṛen. 

4 Ayen akk i d-ixleq Yillu yelha, ur ilaq ara a nerr kra di rrif, acu kan ilaq a t-

ncekkeṛ ɣef wayen i ɣ-d-ittak, 

5 axaṭer ayen akk i d-ittwaxelqen iṣeffu-t wawal n Yillu aked tẓallit. 

6 Ssefhem-asen ayagi i watmaten iwakken ad tiliḍ d aqeddac yelhan n Ɛisa 

Lmasiḥ, sseǧhed iman-ik di liman s wawal n Sidi Ṛebbi d uselmed n tidett i 
tetebɛeḍ s wul yeṣfan. 

7 Ma d timucuha n temɣarin ur nesɛi ara lmeɛna i yxulfen liman, ḍeggeṛ-itent 

akkin fell-ak. Issin amek ara telḥuḍ deg ubrid n Yillu. 

8 Tazzla deg wannar d ayen yelhan meɛna tenfeɛ i tfekka kan, ma d ṭṭaɛa n 

Yillu tenfeɛ i kullec axaṭer deg-s i tella tudert n tura aked d tin i d-iteddun i ɣ-
iwɛed Yillu. 

9 Awal-agi d awal n tidett yuklalen ad ittwiqbel ɣer yemdanen meṛṛa. 

10 Ma d nekni nettɛettib iman-nneɣ iwakken a neǧhed di liman, imi nettkel ɣef 

Yillu yeddren yellan d amsellek n yemdanen meṛṛa abeɛda wid yumnen yis. 

11 Atan wayen i ɣef ara tweṣṣiḍ imdanen d wayen ara sen-teslemdeḍ. 

12 ɣurek ad ak-iḥqer yiwen imi meẓẓiyeḍ di leɛmeṛ, meɛna ili-k d lemtel ger wid 

yumnen s yimeslayen-ik, s tikli-inek, s leḥmala-inek, s liman-inek d tezdeg n 
wul-ik. 

13 Sɛedday lweqt-ik di leqraya d ubecceṛ d uselmed n wawal n Ṛebbi i wiyaḍ, 

alamma usiɣ-n. 

14 Ur ttaǧa ara di rrif tikci i k-d-ittunefken s ṛṛeḥma n Sidi Ṛebbi d yimeslayen 

swayes i d-caren fell-ak di tejmaɛt mi ssersen ifassen-nsen fell-ak imṛayen n 
tmezgida. 

15 Err ddehn-ik ɣer wayagi txedmeḍ-t akken ilaq, iwakken imdanen meṛṛa ad 

walin amek i tettnerniḍ di tikli-inek di Lmasiḥ. 

16 Ḥader ɣef yiman-ik d wayen i tesselmadeḍ i wiyaḍ, ma tkemmleḍ akken, d 

leslak ara d-tawiḍ i keččini aked wid i k-ismeḥsisen. 

1 Timothy 5 

1 Ur ttlummu ara ɣef wemɣaṛ s leɛyaḍ, meɛna nhu-t am akken d baba-k; nhu 

daɣen ilmeẓyen am akken d atmaten-ik, 

2 tamɣaṛt am yemma-k, tilmeẓyin am yessetma-k, s wul yeṣfan. 

3 Llhi-d d tuǧǧal, tid illan s tidett d tuǧǧal. 

4 Ma d tid yesɛan dderya neɣ dderya n warraw-nsent, ilaq d netni ara d-ilhin 

yid-sent, akka ara d-beggnen ṭṭaɛa-nsen ɣer Sidi Ṛebbi mi ara rren lxiṛ i 
yimawlan-nsen, ayagi d ayen i yɛeǧben i Yillu. 

5 Taǧǧalt i yellan weḥd-s ur nesɛi win ara tt-irefden tettkel ɣef Yillu tdeɛɛu ɣur-s 

tettḥellil-it am yiḍ am ass. 

6 Ma d taǧǧalt yeṭṭafaṛen zzhu n ddunit, tinna temmut ɣas mazal-itt tedder. 

7 Atah wayen i ɣef ara tweṣṣiḍ tuǧǧal iwakken ur d-ittili ara wayen ara sent-d-

ssukksen. 

8 Ma yella win ur nɛawen ara at wexxam-is abeɛda imawlan-is, atan iǧǧa 

liman, yuɣal akteṛ n win ijehlen. 

9 Taǧǧalt ilaq ad tesɛu settin n iseggasen di leɛmeṛ-is iwakken a tt-tɛiwen 

tejmaɛt, ilaq ad tili tezweǧ yiwet n tikkelt kan. 

10 Ilaq ad tili tettwassen s lecɣal-is yelhan, d tin iṛebban arraw-is akken ilaq, 

isṭerḥiben deg wexxam-is, issarden iḍaṛṛen n iqeddacen n Sidi Ṛebbi; treffed 
imeɣban, txeddem lxiṛ. 

11 Meɛna ur qebbel ara i tejmaɛt ad tɛiwen tuǧǧal meẓẓiyen di leɛmeṛ, axaṭer 

mi ara bɣunt ad ɛiwdent zzwaǧ zemrent ad ǧǧent abrid n Lmasiḥ; 

12 s wakka ad xedɛent lɛahed-nni i fkant i Sidi Ṛebbi. 

13 Yerna ma ur sɛint ara ayen ara xedment, ad ttcalint seg wexxam ɣer wayeḍ 

mačči kan imi ur sɛint ara ccɣel, meɛna ad ttkettiṛent deg yimeslayen ur nesɛi 
lmeɛna, ad ggarent iman-nsent deg wayen i tent-ixḍan. 

14 Ihi bɣiɣ ad nhuɣ tuǧǧal meẓẓiyen di leɛmeṛ ad ɛiwdent zzwaǧ, ad sɛunt 

dderya, ad lhint d yexxam-nsent iwakken iɛdawen ur ttafen ara ayen n diri ara 
hedṛen fell-asent. 

15 Axaṭer llant seg-sent tid i yeffɣen i webrid n Ṛebbi tebɛent abrid n cciṭan. 

16 Ma tella tin yumnen tesɛa tuǧǧal i s-ittilin, d nettat i ylaq a tent-ɛiwen 

iwakken ur ttilint ara d taɛkumt i tmezgida, s wakka tamezgida ad tizmir ad 
tɛiwen tid ur nesɛi ara win ara tent-irefden. 

17 Imṛayen n tmezgida ixeddmen ccɣel-nsen akken ilaq, uklalen ad ttwixelṣen 

s zzyada abeɛda wid yenneɛtaben deg ubecceṛ d uselmed. 

18 Axaṭer tira nnant-d: Ur ttara ara takmamt i wezger yesserwaten, yura daɣen: 

Axeddam yuklal lexlaṣ-is. 

19 Ur qebbel ara win ara iccetkin ɣef umṛay n tmezgida, anagar ma ḥedṛen sin 

neɣ tlata inagan ara d-icehden fell-as. 

20 Ma d wid idenben, lumm-iten zdat medden meṛṛa iwakken ula d wiyaḍ ad 

agaden. 

21 Di leɛnaya-k ɣef wudem n Yillu d Sid-nneɣ Ɛisa Lmasiḥ aked lmalayek 

yettwaxtaṛen, deg wannect-agi meṛṛa ur xeddem ara lxilaf ger yemdanen. 

22 Ur ttɣawal ara ad tesserseḍ ifassen ɣef yiwen, ur ttekki ara di ddnubat n 

wiyaḍ; ḥader iman-ik, qqim d azedgan. 

23 ɣef ddemma n weqraḥ n tɛebbuṭ-ik i k-issefcalen, ur tess ara kan aman 

lameɛna sew ciṭṭuḥ n ccṛab. 

24 Llan kra n yemdanen ddnubat-nsen ttbanen-d uqbel ad ttuḥasben, llan 

wiyaḍ ddnubat-nsen ur d-ttbanen ara imiren kan. 

25 Akken daɣen i d-ttbanen lecɣal lɛali, ma d lecɣal n diri ur zmiren ara ad 

qqimen ffren i dayem. 

1 Timothy 6 

1 Wid yellan d aklan yumnen s Lmasiḥ ilaq ad ẓren belli imɛellmen-nsen 

uklalen leqdeṛ, iwakken ur ittwargam ara yisem n Yillu, ur kkaten ara medden 
deg wayen i nesselmad. 

2 Wid yesɛan imɛellmen i yettamnen s Lmasiḥ ur ilaq ara ad kksen fell-asen 

leqdeṛ imi d atmaten-nsen i llan, lameɛna ad qedcen fell-asen seg ul imi d wid 
yumnen s Lmasiḥ, d wid ɛzizen ara yesfaydin si leqdic-nsen. 

3 Atah wayen ara tweṣṣiḍ d wayen ara teslemdeḍ: Win ara yeslemden ayen 

ixulfen liman-nneɣ, ur neqbil ara awal imqeddes n Ssid-nneɣ Ɛisa Lmasiḥ, 

4 iččuṛ d zzux ur issin kra; iḥemmel ad iketteṛ awal, ittnaɣ ɣef ddemma n 

yimeslayen. Seg wannect-agi i d-itekk umennuɣ, tismin, lekfeṛ d ccekk, 

5 imeslayen-nsen ur ttfakan ara axaṭer ččuṛen s yir ixemmimen teɛreq-asen 

tidett, ɣilen s ṭṭaɛa n Yillu ara uɣalen d imeṛkantiyen. 

6 D tidett abrid n Yillu ittawi-d rrbeḥ ameqran, meɛna ma yella nesteqniɛ s 

wayen nesɛa. 

7 Axaṭer ur d-newwi yid-neɣ acemma ɣer ddunit, akken daɣen ur nezmir a 

nawi acemma yid-neɣ mi ara nemmet. 

8 Ihi ma yella nesɛa ayen ara nečč d wayen ara nels, ilaq a nesteqneɛ. 

9 Ma d wid yettabaɛen cci n ddunit ɣellin deg ujeṛṛeb aked tfextin n yir ccehwat 

n tnefsit-nsen, i yettawin imdanen ɣer txeṣṣart aked nnger. 

10 Axaṭer ṭṭmeɛ n yedrimen d sebba n kra n wayen yellan diri-t. Llan kra i 

ytebɛen cci-yagi n ddunit, ffɣen i webrid n Lmasiḥ, ḍuṛṛen tiṛwiḥin-nsen, 
sseɣlin-d lhemm ɣef yiman-nsen. 

11 Ma d kečč ay aqeddac n Yillu, ssebɛed iman-ik ɣef wannect-agi meṛṛa, nadi 

ɣef lḥeqq d ṭṭaɛa, liman, leḥmala, ṣṣbeṛ d wannuz. 

12 Sseǧhed iman-ik deg umenɣi ɣef liman, ṭṭef di tudert n dayem i ɣer k-d-

issawel Yillu, asmi akken i d-cehdeḍ s wayen tumneḍ zdat yemdanen meṛṛa. 

13 Ad k-weṣṣiɣ zdat n Yillu i d-ittaken tudert, zdat Ɛisa Lmasiḥ i ycehden ɣef 

liman akken ilaq zdat Bunṭus Bilaṭus. 

14 Tbeɛ lewṣayat-agi, iwakken ad teqqimeḍ d azedgan, ur ad ak-d-issukkus 

yiwen kra alamma d ass n Ssid-nneɣ Ɛisa Lmasiḥ, 

15 ara d-ibinen di lweqt i d-ihegga Yillu, Bab n tezmert awḥid, Agellid n 

igelliden d Ssid n ssidan, 

16 win yeddren i dayem, i yellan di tafat ur izmir yiwen a tt-yaweḍ, ulac win i t-

iwalan neɣ i yzemren a t-iwali. I netta tamanegt d tezmert i dayem! Amin. 

17 Weṣṣi imeṛkantiyen n ddunit-agi iwakken ur ssemɣaṛen ara iman-nsen, ur 

ttkalayen ara ɣef cci n ddunit ur nesɛi laman, meɛna ad tteklen ɣef Yillu i ɣ-d-
ittaken lxiṛ s tugett iwakken a nili di lfeṛḥ. 

18 Weṣṣi-ten ad xeddmen lxiṛ, ad ilin d imeṛkantiyen s lecɣal lɛali, ad 

ttṣeddiqen mbla cceḥḥa, ad bḍun d wiyaḍ ayen sɛan. 

19 S wakka, ad jemɛen i yiman-nsen agerruj yelhan i wussan i d-iteddun 

iwakken ad sɛun tudert n tidett. 

20 A Timuti ɛzizen, ḥrez ayen i tlemdeḍ, ssebɛed iman-ik ɣef imeslayen ur 

nesɛi lmeɛna, ɣef imennuɣen yeɛnan tamusni n lekdeb. 

21 Wid i ytebɛen tamusni-agi, sṛuḥen liman-nni i sɛan di Lmasiḥ. Ṛṛeḥma n 

Yillu ad tili yid-wen! 

2 Timothy 

2 Timothy 1 

1 Nekk Bulus aqeddac n Ɛisa Lmasiḥ s lebɣi n Yillu, ttwaceggɛeɣ ad beccṛeɣ 

tudert i ɣ-iwɛed Sidi Ṛebbi di Ɛisa Lmasiḥ. 

2 A Timuti a mmi ɛzizen: Leɛfu, ṛṛeḥma d talwit ad ak-d-ttunefkent sɣur Yillu 

Babat-neɣ aked Ɛisa Lmasiḥ Ssid-nneɣ. 

3 Ttḥemmideɣ Illu, i ɣef qeddceɣ s wul yeṣfan akken qedcen fell-as lejdud-iw, 

deɛɛuɣ fell-ak am yiḍ am ass; 

4 mi ara d-mmektiɣ imeṭṭawen-ik, ttḥiriɣ melmi ara k-ẓreɣ iwakken ad iliɣ di 

lfeṛḥ. 

5 Ttmektiɣ-d neyya-nni i tesɛiḍ di liman, akken i tt-tesɛa setti-k Luwisa aked 

yemma-k Anisa; tḥeqqeqeɣ belli ar ass-a mazal-itt deg wul-ik. 

6 Daymi bɣiɣ ad ak-weṣṣiɣ ad d-tessakiḍ tikci-nni i k-d-ittunefken sɣur Yillu, 

asmi akken i sserseɣ ifassen-iw fell-ak. 

7 Axaṭer mačči d Ṛṛuḥ n ukukru i ɣ-d-ifka Yillu, meɛna d Ṛṛuḥ yeččuṛen d 

tazmert d leḥmala aked leɛqel. 

8 Ihi ur ttsetḥi ara ad tcehdeḍ ɣef Ssid-nneɣ, ur ttsetḥi ara daɣen yis-i nekk 

yellan d ameḥbus ɣef ddemma-s. Meɛna qbel leɛtab yid-i ɣef ddemma n 
Lexbaṛ n Lxiṛ, ttkel ɣef tezmert i d-ittak Yillu. 

9 D netta i ɣ-isellken, i ɣ-d-issawlen s usiwel iqedsen, mačči ɣef ddemma n 

lecɣal-nneɣ meɛna ɣef ddemma n lmeqsud-is d ṛṛeḥma-ines i ɣ-d-ittunefken s 
Ɛisa Lmasiḥ uqbel zzmanat imeɣlalen. 

10 Ṛṛeḥma-agi tban-d tura s tisin n wemsellek-nneɣ Ɛisa Lmasiḥ, i yɣelben 

lmut, ibeggen-d tafat n tudert ur nettfaka s Lexbaṛ n Lxiṛ. 

11 Ɣef ddemma n Lexbaṛ-agi n Lxiṛ i ttucegɛeɣ iwakken ad beccṛeɣ, ad 

slemdeɣ. 

12 Daymi i ttenɛettabeɣ tura, meɛna ur ssetḥaɣ ara axaṭer ẓriɣ anwa swayes 

umneɣ, yerna ttekleɣ fell-as isɛa tazmert ad iḥrez ayen akken i ɣef i yi-iwekkel 
alamma d ass n tuɣalin-is. 

13 Ḥrez imeslayen iqedsen i tlemdeḍ sɣur-i, ddu yissen s liman d leḥmala i 

nesɛa di Ɛisa Lmasiḥ. 

14 Ḥrez mliḥ deg ul-ik ayen akken i tlemdeḍ, s tezmert n Ṛṛuḥ iqedsen i 

yzedɣen deg-neɣ. 

15 Teẓriḍ belli wid akk yellan yid-i di tmurt n Asya ǧǧan-iyi weḥd-i, llan gar-

asen Figilus d Ḥirmujinus. 

16 Ad ibarek Sidi Ṛebbi tawacult n gmat-neɣ Unisifur axaṭer daymen ittṣebbiṛ-

iyi, ur issetḥa ara yis-i imi di lḥebs i lliɣ; 

17 lameɛna akken kan i d-yusa ɣer temdint n Ṛuma inuda fell-i armi i yi-yufa. 

18 Teẓriḍ acḥal i yi-iɛawen asmi lliɣ di temdint n Ifasus. Ad d-issers Ṛebbi fell-

as ṛṛeḥma-s deg ass n tuɣalin n Ssid-nneɣ. 

2 Timothy 2 

1 Ihi kečč a mmi, sseǧhed iman-ik s ṛṛeḥma i yellan di Ɛisa Lmasiḥ. 

2 Ayen tesliḍ sɣur-i zdat waṭas inagan, sseḥfeḍ-it i wid yeṭṭfen di liman di Ɛisa 

Lmasiḥ iwakken netni daɣen ad izmiren a t-slemden i wiyaḍ. 

3 Awi amur-ik n leɛtab akken i ylaq a t-yawi uɛsekṛi yelhan n Lmasiḥ. 

4 Aɛsekṛi i yebɣan ad iɛǧeb i lqebṭan-is ur ilaq ara ad ixemmem ɣef lecɣal n 

ddunit. 

5 Ulac daɣen win ara irebḥen timzizla ma yella ur yuzzil ara akken i d-inna 

lqanun. 

6 Afellaḥ ittneɛtaben, d netta i yezwar lḥal ad iɣellet. 

7 Fhem ayen akka i k-d-nniɣ axaṭer d Sidi Ṛebbi ara k-iɛiwnen ad tfehmeḍ 

kullec. 

8 Mmekti-d Ɛisa Lmasiḥ i d-iḥyan si ger lmegtin, win akken i d-iffɣen seg uẓaṛ n 

Dawed akken i t-id-inna Lexbaṛ n Lxiṛ n Lmasiḥ i ttbecciṛeɣ; 

9 lexbaṛ-agi i ɣef nneɛtabeɣ armi ttwarzeɣ s snasel am akken d amcum i lliɣ, 

meɛna awal n Yillu ur ittwacekkal ara. 

10 Daymi ṣebṛeɣ i kullec ɣef ddemma n wid yettwafernen iwakken ula d netni 

ad sɛun leslak i yellan di Ɛisa Lmasiḥ aked tmanegt n dayem. 

11 Atah wayen yuklalen lettkal: ma nemmut yid-s, a nidir daɣen yid-s; 

12 ma yella neṭṭef di liman, a neḥkem yid-s; ma yella nenkkeṛ-it ula d netta a ɣ-

inkeṛ; 

13 ma yella ur neṭṭif ara di liman, netta ad iqqim d amekdi axaṭer ur izmir ara ad 

yenkeṛ iman-is. 

14 Atah wayen ara sen-d-smektiḍ: Nhu-ten zdat n Yillu ur ttemčeqlalen ara ɣef 

imeslayen ur nesɛi lmeɛna, yessufuɣen i webrid wid i sen-ismeḥsisen. 

15 Xdem lmeǧhud-ik ad tiliḍ zdat n Yillu, d aqeddac ibedden ɣer ccɣel-is, ur 

nettsetḥi ara deg wayen i yxeddem, i yettbecciṛen awal n Yillu s lḥeq. 

16 Xḍu i yimeslayen ur nesɛi lmeɛna i yxulfen liman axaṭer wid i ten-itebɛen 

simmal ttzaden teffɣen i webrid n Yillu. 

17 Imeslayen-nsen am lehlak i yteddun di tfekka alama yečča-tt meṛṛa. Llan 

gar-asen Ḥimnayus d Filitus 

18 i ywexxṛen ɣef webrid n tidett, qqaṛen belli ḥeggu n lmegtin dayen iḍṛa-d, s 

wakka ssufuɣen aṭas n yemdanen seg webrid n liman. 

19 Lameɛna d lsas i yessers Yillu ara idumen: Sidi Ṛebbi issen wid yellan d 

ayla-s; yura daɣen: win ara yinin nekk d ayla-s, ilaq ad ixḍu i wayen n diri. 

20 Deg wexxam n imeṛkantiyen mačči d iqbucen n ddheb neɣ n lfeṭṭa kan i 

yellan meɛna llan daɣen wid n wesɣaṛ d wid n wakal; wid n ddheb d lfeṭṭa 
ttaǧan-ten i leqdic n wussan n tmeɣra ma d wiyaḍ i leqdic n yal ass. 

21 Win ara yessizdgen iman-is ixḍa i lecɣal-agi n diri, ad yili am weqbuc-nni n 

ddheb neɣ n lfeṭṭa i sseqdacen deg wass n tmeɣra, iwjed ad infeɛ i wass mi 
ara t-iḥwiǧ umɛellem-is. 

22 Xḍu i ccehwat n temẓi i yettɣurrun, kečč aked wid ineddhen ɣer Sidi Ṛebbi s 

wul yeṣfan, nadi ɣef lḥeq, liman, leḥmala d talwit. 

23 Ur ggar ara iman-ik di lketṛa n lehduṛ ilmawen ur nesɛi lmeɛna, xḍu-k seg-

sen; teẓriḍ belli ttawin-d anagar amennuɣ. 

24 Ur s-ilaq ara i uqeddac n Sidi Ṛebbi ad ittnaɣ. Ilaq ad yili d aḥnin ɣer 

medden, ad isselmed s ṣṣwab yerna ad isɛu ṣṣbeṛ; 

25 ilaq ad issefhem s leɛqel wid i t-ittxalafen, ahat a ten-id-irr Yillu ɣer webrid 

iwakken ad issinen tidett, 

26 ad d-ldint wallen-nsen ad d-snesren iman-nsen si tifextin n cciṭan i ten-iṭṭfen 

xeddmen lebɣi-s. 

2 Timothy 3 

1 Ilaq ad teẓred belli ɣer taggara n ddunit ad d-ilint teswiɛin d wussan iweɛṛen. 

2 Imdanen ad ttxemmimen ɣef yiman-nsen kan, ad ṭṭamaɛen deg idrimen, ad 

ssimɣuren iman-nsen, ad ttzuxxun, ad reggmen deg Illu, ad ttɛaṣin imawlan-
nsen, ad nekkṛen lxiṛ, ad tekksen sser ɣef wayen yesɛan lḥeṛma, 

3 ur seɛɛun ṛṛeḥma ur seɛɛun leḥnana deg ulawen-nsen, ad skiddiben ɣef 

wiyaḍ, ur zemmren ara ad ḥekmen deg iman-nsen, ulawen-nsen qquren, d 
iɛdawen n lxiṛ, 

4 d ixeddaɛen, a ten-isderɣel zzux, ad ḥemmlen lebɣi n tnefsit-nsen wala lebɣi 

n Yillu; 

5 ad tebɛen abrid n Yillu s wawal kan meɛna ad nekkṛen tazmert yellan deg-s. 

Ihi xḍu i yemdanen am wigi. 

6 Kra seg-sen keččmen ɣer kra n yexxamen, ttkellixen tilawin ur nesɛi ara 

lḥeṛma i yettawi zzhu n ddunit; 

7 ttqellibent daymen ad fehment, lameɛna leɛmeṛ ttawḍent ɣer tmusni n tidett. 

8 Am akken i yxulef Yanes d Yambris Musa, ara xalfen daɣen yemdanen-agi 

tidett, ad teɛwej lefhama-nsen, ad ffɣen i webrid n liman. 

9 Meɛna ur ttawḍen ɣer wacemma axaṭer imdanen meṛṛa a ten-ɛeqlen belli 

ffɣen i webrid am akken teḍra d Yanes d Yambris. 

10 Ma d kečč tetebɛeḍ akken ilaq ayen i k-slemdeɣ, tikli-inu, ixemmimen-iw, 

liman-iw, ṣṣbeṛ-iw, leḥmala-inu d ẓẓwaṛa-inu, 

11 leqheṛ i ttwaqehṛeɣ aked leɛtab-iw. Teẓriḍ lemḥayen i yɛeddan fell-i di 

temdinin n Antyuc, n Ikunyum d Listra? Anwa leqheṛ iwumi ur ṣbiṛeɣ ara? 
Meɛna Sidi Ṛebbi isellek-iyi seg-sen meṛṛa. 

12 Kra n win yebɣan ad iddu di liman n Ɛisa Lmasiḥ ad ittuqehheṛ. 

13 Ma d imcumen ixeddaɛen, ad ttkemmilen dayem di cceṛ-nsen, ad ɣurren 

wiyaḍ, ad rnun iman-nsen. 

14 Ma d kečč ḥrez ayen i tlemdeḍ swayes i tesqenɛeḍ; teẓriḍ anwa i k-

islemden. 

15 Seg asmi telliḍ d ameẓyan i tessneḍ tira iqedsen; yissent ara tesɛuḍ 

lefhama yettawin ɣer leslak s liman di Ɛisa Lmasiḥ. 

16 Yal tira iqedsen sɣur Yillu i d-tekka yerna twulem i uselmed, i usefhem, i 

nehhu aked ttṛebga deg webrid n lḥeq, 

17 iwakken yal aqeddac n Yillu ad yili d amdan ikemlen i ywulmen i yal ccɣel 

yelhan. 

2 Timothy 4 

1 Ad k-n-ssutreɣ ɣef wudem n Yillu d Ɛisa Lmasiḥ ara iḥasben wid yeddren d 

wid yemmuten, i lmend n wass n tisin-is d tgelda-s. 

2 Becceṛ awal n Yillu ama di teswiɛt yelhan ama di teswiɛt iweɛṛen, ssefhem, 

lumm, nhu, sselmed s ṣṣbeṛ d leɛqel. 

3 Axaṭer ad d-yaweḍ lweqt anda kra n yemdanen ur zemmren ara ad slen i 

uselmed n tidett, lameɛna ad tebɛen lebɣi n tnefsit-nsen, ad d-sbedden lecyux 
ara sen-d-ihedṛen ayen kan i sen-iɛeǧben; 

4 ad sɛuẓẓgen iman-nsen ɣef tidett, ad rren ddehn-nsen ɣer tmucuha. 

5 Ma d kečč ḥekkem deg iman-ik di kullec, ṣṣbeṛ i cedda d leɛtab, becceṛ 

Lexbaṛ n Lxiṛ, txedmeḍ lwaǧeb-ik n uqeddac n Yillu akken ilaq. 

6 Ma d nekk iwweḍ-d lweqt i deg ilaq ad sebbleɣ iman-iw, iwweḍ-d lweqt i deg 

ara ṛuḥeɣ. 

7 Kfiɣ ccɣel-iw yerna ṭṭfeɣ di liman ar tura, nnuɣeɣ imenɣi n tidett armi d 

taggara. 

8 Tura ittṛaǧu-yi lḥeqq n lxedma-w ara yi-d-ifk Sidi Ṛebbi, Bab n lḥeqq deg ass 

n lḥisab, yerna mačči i nekk kan, lameɛna i wid meṛṛa i t-iḥemmlen yettṛaǧun 
ass n tisin-is. 

9 Xdem lmeǧhud-ik iwakken ur tettɛeṭṭileḍ ara ad d-taseḍ ɣur-i. 

10 Gmat-neɣ Dimas iǧǧa-yi, iwwi-t zzhu n ddunit, iṛuḥ ɣer temdint n Tisalunik. 

Gmat-neɣ Krisis iṛuḥ ɣer tmurt n Galasya, ma d gmat-neɣ Tit iṛuḥ ɣer tmurt n 
Dalmasya. 

11 Anagar gmat-neɣ Luqa i yeqqimen yid-i. Awi-d yid-k gmat-neɣ Marqus 

iwakken a yi-iɛawen di lxedma-w. 

12 Ma d gmat-neɣ Ticik atan ceggɛeɣ-t ɣer temdint n Ifasus. 

13 Mi ara d-taseḍ, awi-d yid-k abeṛnus-nni i ǧǧiɣ deg wexxam n Karbus di 

temdint n Truwas, awi-d yid-k daɣen idlisen, abeɛda wid yettwaxedmen s 
weglim. 

14 Alixandru aḥeddad iḍuṛṛ-iyi, ixdem-iyi aṭas n cceṛ meɛna Sidi Ṛebbi a s-irr s 

wayen yexdem. 

15 Ula d kečč ḥader iman-ik seg-s, axaṭer ittxaṣam-aɣ-d daymen deg wayen i 

nettbecciṛ. 

16 Ass amezwaru i deg d-beddeɣ ɣer ccṛeɛ ur ufiɣ ula d yiwen ɣer tama-w, 

ǧǧan-iyi akk; lameɛna a wer ten-iḥaseb Yillu ɣef wayagi! 

17 D Sidi Ṛebbi i yi-ɛawnen, i yi-sǧehden, iwakken Lexbaṛ n Lxiṛ ad ittubecceṛ 

s lekmal-is i leǧnas ur numin ara yerna isellek-iyi-d seg imi n yizmawen. 

18 Sidi Ṛebbi mazal a yi-iḥader ɣef wayen akk n diri yerna a yi-isellek iwakken 

ad kecmeɣ tagelda-ines yellan deg igenwan. I netta tamanegt si lǧil ɣer lǧil! 
Amin! 

19 Sellem ɣef Briska d Akilas aked twacult n Unisifur. 

20 Gmat-neɣ Irast iqqim di temdint n Kurintus, ma d Trufim ǧǧiɣ-t di temdint n 

Mili mazal-it ihlek. 

21 Xdem lmeǧhud-ik iwakken ad d-taseḍ uqbel ccetwa. Bulus, Buden, Linus, 

Kludya d watmaten akk nniḍen ttsellimen-d fell-ak. 

22 Sidi Ṛebbi ad yili yid-k! Ṛṛeḥma-s ad d-ters fell-awen! Amin. 

Titus 

Titus 1 

1 Nekk Bulus aqeddac n Yillu, i d-iceggeɛ Ɛisa Lmasiḥ iwakken ad ssiwleɣ i 

wid akk ixtaṛ Yillu ad d-uɣalen ɣer webrid-is yerna ad issinen tidett, 

2 akken ad tteklen belli sɛan tudert n dayem, tudert i yewɛed Yillu ur neskiddib 

ara, uqbel ad d-tettwixleq ddunit. 

3 Yefka-d awal-is di lweqt ilaqen, ibeggen-it-id di lexbaṛ i yi-d-ittunefken s 

lameṛ n Yillu, amsellek-nneɣ. 

4 Uriɣ-d tabṛatt-agi i kečč, a Tit a mmi n tidett di liman i ɣ-isdukklen: Ṛṛeḥma d 

talwit ad ak-d-ttunefkent sɣur Yillu Ababat, aked Ɛisa Lmasiḥ amsellek-nneɣ! 

5 Ǧǧiɣ-k di tegzirt n Kritus iwakken ad tkemmleḍ ccɣel-nni ur nfuk ara, yerna 

ad tesbeddeḍ di yal tamdint imṛayen, akken i k-n-umṛeɣ. 

6 Yal yiwen deg-sen ilaq ad yili d amdan iwumi ur d-ssukksen acemma, ad 

isɛu yiwet tmeṭṭut kan, arraw-is ad ilin d wid iḍuɛen Sidi Ṛebbi, ad sɛun tikli 
yelhan, ad ttaɣen awal iwakken ur sen-d-ssukkusen ara wiyaḍ kra n diri. 

7 Ilaq ameqran n tejmaɛt ad yili yeṣfa di tikli-ines, imi d netta i yeṭṭfen lecɣal n 

Yillu, ur ilaq ad yili d win issimɣuren iman-is, ur ilaq ad ireffu, ur ilaq ad yili d 
asekṛan, ur ilaq ad yili d bu ccwal, ur ilaq daɣen a t-ɣwun yedrimen n leḥṛam. 

8 Lameɛna ilaq-as ad yili d win ittqabalen s wudem lɛali, d bab n lxiṛ, d aɛeqli, d 

aḥeqqi, d win ittḍuɛun Sidi Ṛebbi, d win iḥekkmen deg iman-is; 

9 ilaq ad iṭṭef deg awal n Sidi Ṛebbi yellan d tidett akken i t-ilmed, iwakken ad 

yizmir ad isselmed, ad inhu wiyaḍ yerna ad d-isbeggen i wid i d-ikkaten deg 
awal-agi, belli ɣelṭen. 

10 Aṭas seg wat Isṛail i yɛuṣan Sidi Ṛebbi yerna ttkellixen medden s imeslayen-

nsen, 

11 ilaq a sen-terrem tikmamin i yimawen-nsen. Skarayen lhul di twaculin s 

lekmal-nsent mi ara sselmaden ayen ur nlaq ara, ɣef ddemma n rrbeḥ n 
leḥṛam. 

12 Yiwen seg-sen i ḥesben d nnbi, yenna-d: at tegzirt n Kritus si zik-nsen d 

ikeddaben, d lewḥuc iweɛṛen, d ifenyanen yettxemmimen kan ad ččen; 

13 ayagi i d-inna d tidett. Daymi, ilaq a ten-tenhuḍ s lewɛaṛa, iwakken ad sɛun 

liman iṣeḥḥan; 

14 ur ilaq ara ad ttḥessisen i tmucuha n wudayen aked lewṣayat n yemdanen 

ur neqbil ara tidett. 

15 Kullec zeddig i wid zeddigen, meɛna ulac ayen zeddigen i wid ur nzeddig 

ara, ur nettamen ara s Ṛebbi; imi xemmimen-nsen d wulawen-nsen neǧsen 
yerna ur ttendemmayen ara. 

16 Imdanen-agi qqaren nessen Illu, meɛna cceṛ i xeddmen isbeggin-d belli ur t-

ssinen ara, ɛuṣan Sidi Ṛebbi xeddmen anagar ayen ikṛeh, ur zmiren ara ad 
xedmen ayen ilhan. 

Titus 2 

1 Ma d kečč sselmed ayen illan d tidett n Sidi Ṛebbi. 

2 Ini i yemɣaṛen ad setqenɛen, ad fken leqdeṛ i yiman-nsen, ad sɛun leɛqel, ad 

amnen s Sidi Ṛebbi s tidett, ad ḥemmlen wiyaḍ seg ul, ad ṣebṛen i leɛtab. 

3 Ini daɣen i temɣarin ad sɛunt tikli yeṣfan, ur ilaq ara ad ilint d tiqerraḍin, ur 

ilaq ara ad ttḥawalent tissit n ccṛab meɛna ilaq ad nehhunt ɣer wayen ilhan, 

4 ad ttweṣṣint tilawin ad ḥemmlent irgazen-nsent d warraw-nsent, 

5 ad ilint d tiɛeqliyin, ad ddunt s ṣṣfa, ad lhint d lecɣal n wexxam, ad lhunt, ad 

ttaɣent awal i yergazen-nsent iwakken awal n Yillu, ur ittwargam ara. 

6 Nhu daɣen ilmeẓyen ad sɛun leɛqel; 

7 kečč s yiman-ik ilaq ad tiliḍ d lemtel s lecɣal-ik yelhan, sselmad seg ul aked 

tidett, 

8 s imeslayen iṣeḥḥan i deg ur izmir yiwen ad d-iwwet, iwakken ixṣimen-ik ur 

ttafen ara ayen n diri ara hedṛen fell-aneɣ yerna ad nneḥcimen. 

9 Iqeddacen daɣen ilaq-asen ad ttaɣen awal yerna ad ɛeǧben bab-nsen, ur 

sen-tteddun ara di nneqma, 

10 ilaq ur ten-ttakren ara meɛna ad ilin d wid imeɛnen i deg yella laman, 

iwakken aselmed n Yillu amsellek-nneɣ, ad isɛu ccan. 

11 Isbeggen-d Yillu ṛṛeḥma-s, i d-iwwin leslak i yemdanen meṛṛa. 

12 Ṛṛeḥma-agi, tesselmad-aɣ a neṭṭixeṛ ɣef lecɣal-nneɣ ur nelhi d wayen akk n 

diri yellan di ddunit, a nɛic di ddunit-a s ṣṣwab, s lḥeq d ṭṭaɛa n Yillu; 

13 akka ihi ara neṛǧu lfeṛḥ n wass i nessaram i deg ara d-tban tmanegt n Yillu-

nneɣ ameqran, amsellek-nneɣ Ɛisa Lmasiḥ. 

14 Yefka iman-is fell-aneɣ iwakken a ɣ-isellek si ddnub yerna a ɣ-irr d agdud-is 

yeṣfan, iwejden i lecɣal ilhan. 

15 Akka i ylaq ad tettmeslayeḍ, ad tnehhuḍ, ad tettweṣṣiḍ s lewɛaṛa, ur ttaǧa 

yiwen ad ak-iḥqeṛ. 

Titus 3 

1 Smekti-ten-id ad qadṛen wid iḥekkmen, ad ttaɣen awal, ad ilin wejden ad 

xedmen lecɣal ilhan: 

2 ur kkaten deg yiwen, ad ilin d imhenniyen d imawlan n tifrat, iččuṛen d 

leḥnana ɣer yemdanen meṛṛa. 

3 Axaṭer ula d nekni zik txuṣṣ-aɣ tmusni, ur nettaɣ ara awal; nella nḍaɛ, nella d 

aklan n zzhu d wayen akk swayes i ɣ-tesseḍmeɛ ddunit, nella d imcumen, 
nɛac di tismin, nekṛeh wiyaḍ, wiyaḍ keṛhen-aɣ. 

4 Meɛna asmi i d-ibeggen Yillu leḥnana-s d leḥmala-s i yemdanen, 

5 isellek-aɣ mačči axaṭer d iḥeqqiyen i nella meɛna isellek-aɣ s ṛṛeḥma-s 

tameqrant; issared-aɣ si ddnub-nneɣ s tezmert n Ṛṛuḥ iqedsen iwakken ad d-
nlal d ijdiden; 

6 Illu yeččuṛ-aɣ s Ṛṛuḥ iqedsen s Ɛisa Lmasiḥ amsellek-nneɣ, 

7 iwakken s ṛṛeḥma-ines a nuɣal d iḥeqqiyen zdat n Yillu, a ɣ-d-tettunefk tudert 

n dayem i nettṛaǧu. 

8 Awal-agi d tidett yerna bɣiɣ ad d-tesmektayeḍ ayagi kul ass iwakken wid 

yumnen s Yillu, ad xeddmen anagar ayen ilhan, d ayagi kan i yelhan yerna 
yeṣleḥ i yemdanen! 

9 Ur sṭuqqutet ara awal mbla lmeɛna ɣef wayen iɛnan iẓuran n lejdud neɣ 

čaqlalat d umenɣi ɣef ddemma n uṣaḍuf, axaṭer d ayen ur nesɛi azal, ur 
neṣliḥ. 

10 Ma yella tenhiḍ tikkelt neɣ snat win i d-iskaren ccwal, ur k-d-ismeḥses ara, 

ssebɛed-it fell-ak; 

11 amdan am wagi yeṭṭaxeṛ i webrid n tidett, ddnub i yiri-s. 

12 Mi ara k-n-ceggɛeɣ gmat-neɣ Artimas neɣ Tucik, ilaq-ak ad d-tṛuḥeḍ a 

nemlil di temdint n Nikubulis, dinna ara sɛeddiɣ ccetwa. 

13 Ɛreḍ ad tɛiwneḍ Zennac aselmad n uṣaḍuf aked Abulus mi ara ṛuḥen ad 

inigen, tefkeḍ-asen ayen ara ḥwiǧen. 

14 Axaṭer ilaq daɣen atmaten-nneɣ ad lemden ad xedmen i wiyaḍ lecɣal ilhan, 

iwakken ad sɛun ayen ara ḥwiǧen, ur ttilin ara mbla lfayda. 

15 Wid akk illan yid-i ttsellimen-d fell-ak. Sellem ɣef wid i ɣ-iḥemmlen di liman. 

Ṛṛeḥma n Yillu ad d-ters fell-awen meṛṛa! 

Philemon 

Philemon 1 

1 Bulus, ameḥbus ɣef Ɛisa Lmasiḥ, aked gmat-neɣ Timuti, i Filimun ɛzizen fell-

aɣ, ameddakel-nneɣ di leqdic, 

2 i weltmat-neɣ Abfiya, i Arcibus aṛfiq-nneɣ di leqdic, i tmezgida ittnejmaɛen 

deg uxxam-ik: 

3 ṛṛeḥma d talwit a wen-d-tettunefkent sɣur Yillu Babat-neɣ aked Ssid-nneɣ 

Ɛisa Lmasiḥ. 

4 Zgiɣ ttḥemmideɣ Illu-yiw, mkul mi ara k-d-bedreɣ di tẓallit-iw; 

5 sliɣ s leḥmala d liman i d-tbeggneḍ ɣer Sidna Ɛisa d imqedsen meṛṛa. 

6 Ssutureɣ deg Illu akken liman i ɣ-icerken ad iqdec di tmusni n wayen akk 

yelhan a t-nexdem ɣef Lmasiḥ. 

7 Aṭas i feṛḥeɣ, i ttuṣebbreɣ s leḥmala-inek a gma, imi i theddnen yis-k 

wulawen n imqedsen. 

8 Daymi ɣas akken sɛiɣ aṭas n tlelli di Lmasiḥ iwakken ad ḍebbreɣ fell-ak ɣef 

wayen ilaqen, 

9 bɣiɣ ad ak-ḥelleleɣ axiṛ ilmend n leḥmala, akka lliɣ, nekk Bulus, d amɣar 

yerna tura d ameḥbus ɣef Ɛisa Lmasiḥ. 

10 Ad k-ḥelleleɣ ɣef ddemma n Unizim i yuɣalen d mmi di liman dagi di lḥebs, 

11 win akken ur k-nenfiɛ ara zik, yuɣal tura infeɛ-aɣ di sin am kečč am nekk. 

12 Atan ad ak-t-in-rreɣ netta yellan d tasa-w. 

13 Acḥal bɣiɣ ad iqqim dagi ɣur-i iwakken a yi-qdec deg umkan-ik, mi akka lliɣ 

di lḥebs ɣef ddemma n Lexbaṛ n Lxiṛ. 

14 Meɛna ur bɣiɣ ara ad xedmeɣ kra mbla ṛṛay-ik, iwakken lxiṛ-ik ur t-txeddmeḍ 

ara s uḥettem lameɛna a t-txedmeḍ s lebɣi-k. 

15 Ahat imfaṛaq yid-k i kra n lweqt iwakken ad tuɣaleḍ a t-tafeḍ i lebda, 

16 mačči am akli meɛna xiṛ n wakli, am yiwen n gmat-neɣ ɛzizen, abeɛda fell-i, 

ladɣa fell-ak keččini ama di tfekka ama di Lmasiḥ. 

17 Ma yella dɣa tḥesbeḍ-iyi d ameddakel-ik, steṛḥeb yis am akken d nekk. 

18 Ma yella iḍlem-ik neɣ illa wayen i s-tettalaseḍ, err-it-id ɣer yiri-w. 

19 Nekk Bulus uriɣ-ak-n ayagi s ufus-iw: d nekk ara k-t-in-iɣermen, mbla ma 

smektaɣ-ak-d belli tesɛiḍ daɣen ṭṭlaba ɣur-i: D kečč s timmad-ik. 

20 Aha a gma, xdem-iyi lemzeyya-agi di Sidi Ṛebbi, hedden ul-iw di Lmasiḥ. 

21 Uriɣ-ak-n imi ttekleɣ a yi-taɣeḍ awal, yerna ẓriɣ ad txedmeḍ kteṛ n wayen i k-

n-ssutreɣ. 

22 Heggi-yi daɣen taxxamt axaṭer ssarameɣ a wen-n-uɣaleɣ ilmend n tẓalliwin-

nwen. 

23 Gmat-neɣ Ibafras yellan yid-i di lḥebs ɣef ddemma n Ɛisa Lmasiḥ ittsellim-n 

fell-ak. 

24 Ittsellim-n daɣen fell-ak Marqus, Aristark, Dimas aked Luqa, imeddukal-iw di 

leqdic. 

25 Ṛṛeḥma n Ssid-nneɣ Ɛisa Lmasiḥ ad tili yid-wen. 

Hebrews 

Hebrews 1 

1 Zik-nni, acḥal iberdan i d-ihdeṛ Yillu seg imi n lenbeya s waṭas n ttawilat; 

2 ma deg ussan-agi yellan d ussan ineggura, immeslay-aɣ-d Yillu s Mmi-s, 

yerra kullec ger ifassen-is, yis i d-ixleq ddunit meṛṛa. 

3 D netta i d-isbeggnen ccbiha n tidett aked tmanegt tameqrant n Sidi Ṛebbi 

akken tella, s tezmert n wawal-is i ybedd lsas n ddunit meṛṛa. Mi yessazdeg 
imdanen si ddnubat-nsen, iṭṭef amkan n leḥkem deg igenwan ɣer tama 
tayeffust n Sidi Ṛebbi; 

4 ikka-d sennig n lmalayek, axaṭer Sidi Ṛebbi ifka-yas isem yugaren isem-

nsen. 

5 Anwa lmelk iwumi yenna Yillu: Kečč d Mmi, d nekk i k-d-ifkan ass-a. a Anwa 

lmelk i ɣef i d-inna: Nekk ad iliɣ d Baba-s, netta ad yili d Mmi. 

6 Asmi i d-ifka amenzu ɣer ddunit yenna-d: Lmalayek meṛṛa n Yillu a t-

ɛebden.c 

7 Inna daɣen ɣef lmalayek: Isseqdac lmalayek-is am aḍu, iqeddacen-is am 

uḥeǧǧaǧu n tmes.d 

8 Ma i Mmi-s yenna: Akersi n tgeldit-ik a Yillu ibedd i dayem, tazmert n tgeldit-

ik, d tazmert taḥeqqit. 

9 Tḥemmleḍ lḥeq tkeṛheḍ lbaṭel, daymi a Yillu, Illu-inek, idhen-ik s yiwet n zzit 

n lfeṛḥ, ixtaṛ-ik ger yeṛfiqen-ik.e 

10 Inna daɣen: D kečč a Ṛebbi i yessersen lsas n ddunit si tazwara, d ifassen-

ik i yfeṣṣlen igenwan; 

11 netni ad fnun ma d kečč ad tdumeḍ, ad uɣalen meṛṛa d iqdimen am llebsa, 

12 a ten-tbeddleḍ am akken tettwabeddal llebsa, a ten-tettleḍ am ubeṛnus, ma 

d kečč ur tettbeddileḍ ara, ussan-ik ur ttfakan ara.f 

13 Anwa lmelk iwumi yenna: ṭṭef amkan n leḥkem ɣer tama-w tayeffust, 

alamma rriɣ-d iɛdawen-ik seddaw n iḍarren-ik? 

14 D acu-ten lmalayek? D leṛwaḥ iqeddcen ɣef Yillu, i d-ittceggiɛ iwakken ad 

ɛiwnen wid iwumi i d-ittunefk leslak n Sidi Ṛebbi, d lweṛt! 

Hebrews 2 

1 Ɣef wayagi, ilaq a neṭṭef deg uselmed n tidett i nesla, a t-neḥrez iwakken ur 

ntteffeɣ ara i webrid. 



409 

 

© Association Chrétienne d’Expression Berbère - ACEB. 
 

 
 

 

2 Imeslayen i d-wwin lmalayek sɛan azal, kra n win ur neqbil ara, ur netbiɛ ara 

imeslayen-agi yuklal lɛiqab, 

3 amek ara nemneɛ ma yella ur neḥsib ara leslak ameqran yecban wagi? 

Leslak-agi i d-ibecceṛ Ssid-nneɣ si tazwara, ɛawden-aɣ-t-id daɣen wid i s-
islan. 

4 Illu ibeggen-d tidett n cchada-nsen s licaṛat d lbeṛhanat d waṭas n leɛǧayeb 

aked tezmert n Ṛṛuḥ iqedsen, akken yella di lebɣi-ines. 

5 Mačči i lmalayek iwumi yefka Yillu leḥkem ɣef ddunit i d-iteddun ɣef i d-

nettmeslay. 

6 Illa win i d-icehden ɣef wayagi di tira iqedsen, yenna-d: D acu-t wemdan 

iwakken a t-d-temmektiḍ, d acu-t mmi-s n wemdan iwakken ad d-telhiḍ yid-s? 

7 Terriḍ-t seddaw n lmalayek i kra n lweqt, tefkiḍ-as lqima d lɛezz. 

8 Terriḍ kullec seddaw n iḍarren-is. a Mi yerra Yillu kullec seddaw n iḍarren-is, 

ifka-yas ad iḥkem ɣef kullec; ladɣa urɛad nwala tura iḥkem ɣef kullec. 

9 Lameɛna Ɛisa, win akken yerra Sidi Ṛebbi seddaw n lmalayek i kra n lweqt, 

nettwali-t tura di tmanegt-is iččuṛ d lɛezz ɣef ddemma n leɛtab n lmut-is; s 
ṛṛeḥma n Yillu i yemmut ɣef yemdanen meṛṛa. 

10 Sidi Ṛebbi i d-ixelqen kullec yerna kullec d ayla-s, ihwa-yas ad issiweḍ ccan 

n Ɛisa amsellek n yemdanen ɣer lekmal, mi t-d-isɛedda si leɛtab ameqran, 
iwakken ad d-yawi aṭas n yemdanen ɣer lɛaḍima-s; 

11 axaṭer Sidna Ɛisa i yṣeffun si ddnub aked wid i yettwaṣeffan, yiwen i ten-id-

ifkan. Daymi ur issetḥa ara yis-sen, isemma-yasen «atmaten-is» 

12 mi yenna: Ad beccṛeɣ isem-ik i watmaten-iw, ad ak-ḥemdeɣ di tlemmast n 

tejmaɛt n watmaten. b 

13 Inna daɣen: Ad ttekleɣ ɣef Sidi Ṛebbi. Yerna yenna: Aql-iyi nekk d warrac i 

yi-d-ifka Yillu. 

14 Imi arrac-agi ttwaxelqen s weksum d idammen, ula d netta yusa-d s ṣṣifa n 

wemdan iwakken ad iɣleb s lmut-is cciṭan, win akken iḥekkmen ɣef lmut, 

15 ad ikkes lxuf i wid akk yezgan d aklan seddaw uzaglu n lmut, a ten-isellek; 

16 axaṭer ur d-yusi ara ad iɛiwen lmalayek meɛna yusa-d ad iɛiwen tarwa n 

Ibṛahim. 

17 Daymi i s-ilaq ad d-yas s ṣṣifa n wemdan am atmaten-is iwakken ad yuɣal d 

lmuqeddem ameqran i ɣef yella lettkal, yeččuṛen d ṛṛeḥma, ad iqdec ɣef Yillu 
seg ul yerna ad ikkes ddnubat n yemdanen meṛṛa. 

18 Imi netta s yiman-is inneɛtab deg ujeṛṛeb, izmer ad iɛiwen wid ara 

yettujeṛben. 

Hebrews 3 

1 Ihi ay atmaten yettwaxtaṛen, ittekkan deg ussiwel n igenwan, sserset 

tamuɣli-nwen ɣef Ɛisa, lmuqeddem ameqran i d-iceggeɛ Sidi Ṛebbi ɣef i 
nettcehhid. 

2 Ixdem lebɣi n win i t-d-iceggɛen am akken i yexdem Musa i wexxam n Yillu. a 

3 D tidett Sidna Ɛisa isɛa ccan akteṛ n Musa, imi win yebnan axxam, d netta i 

yesɛan ccan akteṛ n wexxam yebna. 

4 Axaṭer yal axxam yella win i t-ibnan, ma d win i d-ixelqen kra yellan, d Illu. 

5 Musa ixdem ayen i ylaqen a t-ixdem, illa am uqeddac ɣef wexxam n Yillu 

iwakken ad d-ibeggen ayen ara d-ittubeccṛen sya ɣer zdat. 

6 Ma d Lmasiḥ ixdem ayen i ylaq a t-ixdem, isbedd-it am Mmi-s, d aqerruy n 

wexxam-is; d nekni i d axxam-is ma yella neṭṭef, neṣbeṛ yerna nettkel deg 
wayen i nessaram. 

7 Ɣef wannect-a i d-inna Ṛṛuḥ iqedsen: Ass-a ma yella teslam i taɣect n Sidi 

Ṛebbi, 

8 ur sɣaṛayet ara ulawen-nwen am wasmi i jehlen lejdud-nwen, asmi yi-jeṛṛben 

deg uneẓruf, 

9 anda i yi-cqarwen iwakken a yi-jeṛṛben, ɣas akken walan lecɣal akk i xedmeɣ 

di ṛebɛin iseggasen. 

10 Ɣef wayagi i rfiɣ ɣef lǧil-agi, dɣa nniɣ: Ulawen-nsen zgan jaḥen, ur ssinen 

ara iberdan-iw. 

11 Seg wakken i rfiɣ, gulleɣ werǧin ad kecmen ɣer usteɛfu-inu. 

12 Ay atmaten, ḥadret ad yili gar-awen win ara yesseɣṛen ul-is, ara yeǧǧen 

cceṛ ad izdeɣ deg-s alamma issufeɣ-it i webrid n Yillu yeddren. 

13 Ttemyenhut waygar-awen yal ass, skud nezmer ad d-nini «ass-a» am 

akken i yura di tira iqedsen iwakken yiwen deg-wen ur t-ittkellix ddnub, ur 
isɣaṛay ul-is. 

14 Ma yella neṭṭef alamma d taggara di liman-nni i nesɛa di tazwara, akka ara 

nttekki di Lmasiḥ, 

15 akken yura: Ass-a ma yella teslam i taɣect-is, ur sɣaṛayet ara ulawen-nwen 

am asmi i jehlen lejdud-nwen deg uneẓruf. 

16 Anwa-ten wid i yjehlen ɣer Yillu mi slan i taɣect-is, mačči d wid i d-issufeɣ 

Musa si tmurt n Maṣer? 

17 Anwi i ɣef yerfa Sidi Ṛebbi azal n ṛebɛin n iseggasen, mačči d wid idenben i 

yessenger deg uneẓruf? 

18 Anwa-ten wid i ɣef iggul ur kcimen amkan anda ara steɛfun, mačči d wid i t-

iɛuṣan? 

19 Nwala ur kcimen ara ɣer westeɛfu n Sidi Ṛebbi axaṭer ugin ad amnen yis. 

Hebrews 4 

1 Skud mazal nezmer a nekcem ɣer westeɛfu i ɣ-iwɛed Sidi Ṛebbi, ilaq a 

naggad ur a ɣ-ittfat ara lḥal, iwakken yiwen deg-wen ur s-iqqar ḍelmeɣ, iɛedda 
lweqt ur zmireɣ ara ad kecmeɣ. c: Walit Aneẓruf 14. 29,32; 1 Kt 10. 5 

2 Axaṭer Lexbaṛ-agi n Lxiṛ i ɣ-d-ittubeccṛen, d lexbaṛ-nni i d-ittubeccṛen i 

lejdud-nneɣ, lameɛna ur stenfɛen ara seg-s axaṭer mi s-slan ur t-qbilen ara. 

3 Ma d nekni i t-iqeblen a nekcem ɣer westeɛfu-yagi ɣef i d-inna Sidi Ṛebbi: 

Seg wakken i rfiɣ, gulleɣ werǧin ad kecmen ɣer usteɛfu-inu. Ladɣa lecɣal n 
Yillu llan kfan seg mi d-texleq ddunit. 

4 Akken yura ɣef wass wis sebɛa: Illu isteɛfa deg wass wis sebɛa seg wayen 

akk yexdem. b 

5 Yura daɣen: D lmuḥal ad kecmen ɣer westeɛfu-inu. 

6 Imezwura i yeslan i Lexbaṛ-agi n Lxiṛ ur kcimen ara ɣer westeɛfu-yagi axaṭer 

ur t-qbilen ara, meɛna yella wamek ara kecmen wiyaḍ. 

7 Aṭas n leqrun mbeɛd, Illu immeslay-d ɣef wass nniḍen iwumi i ysemma « 

ass-a » mi d-inna seg yimi n Dawed: Ass-a ma yella teslam i taɣect-is, ur 
sɣaṛayet ara ulawen-nwen. 

8 Lemmer issaweḍ Yacuɛa lejdud-nneɣ ɣer wemkan n westeɛfu, tili ur d-

ittmeslay ara Yillu ɣef wass nniḍen n westeɛfu. 

9 Ar ass-a yeqqim-d wass n westeɛfu i wegdud n Yillu. 

10 Axaṭer win ara ikecmen deg westeɛfu n Yillu ad isteɛfu daɣen si lecɣal-is am 

akken yesteɛfa netta. 

11 A newwet ihi amek ara nekcem ɣer westeɛfu-agi, a nḥader akken ur iɣelli 

yiwen am wegdud n wat Isṛail iɛuṣan Sidi Ṛebbi deg uneẓruf. 

12 Axaṭer awal n Yillu d awal n tudert yesɛan tazmert, qeṭṭiɛ akteṛ n ujenwi 

yesɛan snat n leǧwahi qeṭṭiɛen, ikeččem armi d lqaɛ n teṛwiḥt d ṛṛuḥ, armi d 
ger iselqam d wadif, ittbeggin-d ixemmimen n wul d wayen ittḥussu wemdan. 

13 Ulac ayen yeffren zdat Sidi Ṛebbi deg wayen akk i d-ixleq, kullec iban-d 

ɛinani zdat win ara ɣ-iḥasben. 

14 Imi d Ɛisa Mmi-s n Yillu i nesɛa d lmuqeddem ameqran, netta i yzemren i 

kullec, i yzegren igenwan ɣer Yillu, ilaq-aɣ ihi a neḥrez ayen i nettbecciṛ ɣef 
liman-nneɣ. 

15 Axaṭer lmuqeddem ameqran i nesɛa mačči d win ur nezmir ara ad d-yiḥnin 

fell-aneɣ mi ara ɣ-iwali necceḍ, imi netta daɣen ittujeṛṛeb deg wayen yellan, 
am nekni, meɛna ur iɣli ara di ddnub. 

16 A nqerreb ihi s lettkal ɣer ukersi n tgeldit n Yillu, anda tella ṛṛeḥma iwakken 

a naf ssmaḥ, a ɣ-iɛiwen di lweqt ilaqen. 

Hebrews 5 

1 Yal lmuqeddem ameqran ittwaxtaṛ-d iwakken ad iqdec ɣef Yillu ɣef ddemma 

n yemdanen, ad ittqeddim lewɛadi d iseflawen ɣef ddemma n ddnubat-nsen. 

2 Izmer ad ifhem wid ur nessin ara aked wid iḍaɛen, imi ula d netta s yiman-is 

ur iǧhid ara, izmer ad iɣleḍ. 

3 Ihi ɣef lǧehd-agi i t-ixuṣṣen i ylaq ad ifk iseflawen ɣef yiman-is netta aked 

yemdanen nniḍen ɣef ddemma n ddnubat-nsen. 

4 Yiwen ur izmir ad iṭṭef amkan n lmuqeddem ameqran ma yella mačči d Yillu i 

t-d-isbedden, am akken i yesbedd lmuqeddem Haṛun. a 

5 Akka daɣen Lmasiḥ, mačči d netta i yesbedden iman-is d lmuqeddem 

ameqran lameɛna d Sidi Ṛebbi i t-isbedden mi s-inna: Kečč d Mmi, d nekk i k-
d-ifkan ass-a. 

6 Inna-yas daɣen: Sbeddeɣ-k ad tiliḍ d lmuqeddem i dayem am akken i 

sbeddeɣ Malkisadeq. 

7 Asmi akken yella Lmasiḥ di ddunit s ṣṣifa n wemdan, acḥal i yedɛa, acḥal i 

yḥellel s nnhati d imeṭṭawen Sidi Ṛebbi i yzemren a t-isellek si lmut. Ɣef 
ddemma n ṭṭaɛa-ines, ittwaqbel. 

8 Ɣas akken d Mmi-s n Ṛebbi i yella, yelmed ṭṭaɛa s leɛtab i yɛeddan fell-as. 

9 S wakka i yewweḍ ɣer tmanegt tameqrant, yuɣal d abrid n leslak n dayem i 

wid akk i s-ittaɣen awal. 

10 Isbedd-it Yillu ad yili d lmuqeddem ameqran am akken i t-illa Malkisadeq. 

11 Nezmer ad d-nernu aṭas ɣef wannect-agi meɛna d ayen i weɛṛen i 

ussefhem, axaṭer tweɛṛem i lefhama. 

12 Ilaq acḥal ayagi seg mi i tuɣalem d iselmaden, kenwi atan mazal teḥwaǧem 

win ara wen-islemden lumuṛ imezwura n wawal n Yillu; ur tezmirem ara i 
weɣṛum, mazal-ikkun teḥwaǧem ayefki. 

13 S kra n win mazal i teṭṭeḍ, d llufan i yella, ur issin ara ad ixtiṛ ger wayen 

yelhan d wayen n diri. 

14 Ma d win meqren izmer ad ičč ayen iṣeḥḥan, imi i yjeṛṛeb, issen ad ixtiṛ ger 

wayen yelhan d wayen n diri. 

Hebrews 6 

1 Ur ilaq ara a neqqim kan deg wayen nelmed di tazwara ɣef wawal n Lmasiḥ. 

Ilaq-aɣ a neddu ɣer zdat a nesnekmil almad-nneɣ, mbla ma nɛawed-d i lsas s 
wadda ɣef wayen yeɛnan: Nndama ɣef lecɣal n diri i yettawin ɣer lmut, liman 
deg Illu, 

2 ayen yeɛnan aɣḍas aked usrusu n ifassen, ḥeggu n lmegtin neɣ lḥisab 

aneggaru. 

3 D ayen ara nexdem ma iserreḥ-aɣ Yillu. 

4 Ma d wid i d-yusan ɣer tafat, i yessefhem Ṛṛuḥ iqedsen, i yɛerḍen lbaṛakat n 

Yillu, 

5 lbenna n wawal-is aked tezmert n ddunit i d-iteddun, 

6 ma yella ṭṭaxṛen i webrid n Ṛebbi ulamek ara d-uɣalen imi ttɛawaden 

asemmeṛ i Mmi-s n Yillu, sseɣlayen di lqima-s zdat n yemdanen. 

7 Akal yeṛwan aman i d-ittaken lerẓaq i wid i t-izerɛen, lbaṛaka n Yillu tettrusu-d 

fell-as. 

8 Meɛna ma yella ifka-d isennanen d ubuneqqar, d akal ur nesɛi azal, ad 

ittwinɛel yerna ur ittɛeṭṭil ara a s-ceɛlen times. 

9 Ɣas ma nettmeslay-d akka a wid ɛzizen, nettkel fell-awen d abrid yelhan i 

tewwim, d win ara kun-isellken. 

10 Illu d bab n lḥeq, ur itettu ara lecɣal-nwen d leḥmala-nwen ɣef ddemma n 

yisem-is aked lxiṛ i mazal txeddmem-t i watmaten di liman. 

11 Nebɣa ihi yal yiwen deg-wen ad iṭṭef deg webrid-agi alamma d taggara 

iwakken ad tawḍem ɣer wayen i tessaramem. 

12 Ur ttilit ara d imeɛdazen meɛna ɛandet wid iweṛten s liman d ṣṣbeṛ-nsen 

lweṛt i yewɛed Sidi Ṛebbi. 

13 Asmi i yefka Yillu lɛahed i Ibṛahim, iggul s yixef-is, axaṭer ulac win yellan 

sennig-s, 

14 dɣa yenna: gulleɣ ar k-barkeɣ, ad sseftiɣ dderya-k. a 

15 Akka ihi Ibṛahim iṣbeṛ yuṛǧa armi i t-d-iwweḍ wayen i s-iwɛed Sidi Ṛebbi. 

16 Imdanen ttgallan s wayen i ten-yugaren, s limin i ferrun tilufa; 

17 daymi i yeggul Yillu i wid ara iweṛten ayen i sen-iwɛed, iwakken ad d-

ibeggen belli ur ittbeddil ara ṛṛay. 

18 Lɛahed-agi i d-ifka Yillu aked limin i yeggul d ayen ur nettbeddil yerna ur 

izmir ara a ten-inkkeṛ. Ma d nekni yeddurin ɣur-s, d annect-agi i ɣ-isseǧhaden 
a neṭṭef mliḥ deg usirem i ɣ-d-ittunefken. 

19 Asirem-agi d ayen yeṭṭfen tudert-nneɣ am umextaf (tnejga) yeṭṭfen lbabur, 

ittɛedday akkin i leḥjab ɣer wemkan iqedsen, 

20 anda akken yekcem Ssid-nneɣ Ɛisa d amezwaru, ɣef ddemma-nneɣ yuɣal d 

lmuqeddem ameqran i dayem akken yella Malkisadeq. 

Hebrews 7 

1 Malkisadeq-agi yella d agellid n Salem, d lmuqeddem n Yillu Win-Ɛlayen. D 

netta i yemmugren Ibṛahim mi d-yuɣal seg imenɣi i deg iɣleb igelliden nniḍen, 
iwakken a t-ibarek. 

2 I netta iwumi yefka Ibṛahim amur wis ɛecṛa n wayen akk i d-irbeḥ seg imenɣi. 

Malkisadeq lmeɛna n yisem-is « agellid n lḥeq », ittusemma daɣen agellid n 
Salem yeɛni « agellid n lehna ». 

3 Ur neẓri ara anwa i d baba-s neɣ anta i d yemma-s, ur nessin tajaddit-is, ur 

neẓri melmi i ylul neɣ melmi i yemmut. Illa d lemtel n Mmi-s n Yillu, iqqim d 
lmuqeddem i dayem. 

4 Walit acḥal meqqer ccan n win iwumi yefka Ibṛahim leɛcuṛ seg wayen i d-

irbeḥ deg umenɣi. 

5 At Lewwi yellan d lmuqedmin, ttawin leɛcuṛ ɣef wat Isṛail yellan d atmaten-

nsen akken i d-inna uṣaḍuf, ɣas akken ula d netni d tarwa n Ibṛahim. 

6 Ma d Malkisadeq ur nelli ara n at Lewwi, iwwi leɛcuṛ sɣur Ibṛahim yerna 

iburek-it. 

7 mbla ccekk win yettbaraken yugar win ittubarken. 

8 At Lewwi-agi yettawin leɛcuṛ, d imdanen yettmettaten, ma d Malkisadeq d 

win i ɣef d-nnant tira iqedsen: Mazal idder. 

9 Nezmer ihi ad d-nini belli Lewwi yettawin leɛcuṛ ɣef wat Isṛail, ifka leɛcuṛ i 

Malkisadeq uqbel ad d-ilal s ufus n Ibṛahim yellan si lejdud-is; 

10 axaṭer asmi yemmuger Malkisadeq Ibṛahim, Lewwi urɛad d-ilul. 

11 Ccɣel i xeddmen lmuqedmin n at Lewwi, d lsas n uṣaḍuf yettunefken i 

wegdud n wat Isṛail; meɛna lemmer innekmal ccɣel-agi, acuɣer ihi ara d-yili 
lmuqeddem nniḍen am Malkisadeq mačči am Haṛun n at Lewwi? 

12 Ma yella ccɣel i xeddmen lmuqeddmin n at Lewwi yuɣal di rrif, ihi ula d 

aṣaḍuf ad yuɣal di rrif. 

13 Axaṭer Ssid-nneɣ, ur d-ikki ara seg wedrum n at Lewwi, meɛna ikka-d seg 

wedrum nniḍen. Adrum-nni ulac deg-s ula d yiwen n lmuqeddem i yqedcen 
deg udebder n iseflawen. 

14 Ihi neẓra belli Ssid-nneɣ iffeɣ-d seg wedrum n Yahuda, yerna Musa ur d-inni 

ara ad d-iffeɣ lmuqeddem seg wedrum-agi. 

15 Illa wayen i d-ibeggnen annect-agi, axaṭer iffeɣ-d lmuqeddem nniḍen 

yecban Malkisadeq. 

16 Mačči d aṣaḍuf n lameṛ n tfekka i t-irran d lmuqeddem meɛna yuɣal d 

lmuqeddem s tezmert n tudert ur nettfaka; 

17 imi yura fell-as: Kečč d lmuqeddem i dayem am Malkisadeq. 

18 Lameṛ aqdim yeɛnan lmuqedmin ittwabeddel, axaṭer ixuṣṣ yerna ur infiɛ ara. 

19 Ṭawrat n Musa ur tezmir ara a ɣ-terr d iḥeqqiyen zdat n Yillu, meɛna yella 

yiwen usirem swayes ara nqerreb ɣur-s. 

20 Yerna ayagi iḍra-d s limin n Sidi Ṛebbi, mačči am at Lewwi yuɣalen d 

lmuqedmin mbla limin; 

21 ma d Sidna Ɛisa isbedd-it Sidi Ṛebbi s limin mi s-inna: Sidi Ṛebbi iggul ur 

iḥnit ar ad tiliḍ d lmuqeddem i dayem. 

22 Ɛisa, d netta i ɣ-iḍemnen lɛahed yifen amezwaru. 

23 Aṭas seg wat Lewwi i yellan d lmuqedmin axaṭer lmut ur ten-tettaǧa ara ad 

dumen di ccɣel-nsen; 

24 ma d Sidna Ɛisa, d win yettdumun, ur yuḥwaǧ ara ad d-iǧǧ lxedma-s n 

lmuqeddem i wayeḍ. 

25 Daymi i yezmer ad isellek di mkul lweqt wid akk yettqerriben ɣer Yillu s 

yisem-is, imi netta idder i dayem, ideɛɛu fell-asen ɣer Sidi Ṛebbi. 

26 D wagi i d lmuqeddem ameqran i ɣ-ilaqen, d imqeddes, d azedgan, ur isɛi 

ara lɛib, imxalaf d imdanen idenben yerna ittwarfed sennig igenwan. 

27 Ur iḥwaǧ ara ad ifk iseflawen am lmuqedmin nniḍen ɣef ddnubat-is neɣ ɣef 

wid n wegdud, c lameɛna ifka iman-is d asfel yiwet n tikkelt kan ɣef ddemma n 
ddnubat-nneɣ. 

28 Lmuqedmin imeqranen i d-isbeddad uṣaḍuf, d irgazen ixuṣṣen di lǧehd, ma 

d win i yesbedd Sidi Ṛebbi s limin deffir n uṣaḍuf, d Mmi-s i yessaweḍ ɣer 
tezmert tameqrant i dayem. 

Hebrews 8 

1 Deg wayen akk i d-nenna, atan wayen yesɛan azal: Nesɛa lmuqeddem 

ameqran am wagi yeqqimen ɣer uyeffus n ukersi n tgeldit n tmanegt n Yillu 
deg igenwan. 

2 Ixeddem ccɣel-is n lmuqeddem ameqran deg wahin n tidett i yebna Sidi 

Ṛebbi, mačči d win i bnan yemdanen. 

3 Yal lmuqeddem sbedden-t iwakken ad ittqeddim lewɛadi d iseflawen, daymi i 

s-ilaq ula d netta ad isɛu ayen ara iqeddem; 

4 lemmer lmuqeddem-nneɣ ameqran di ddunit i yella, ur izmir ara ad yili d 

lmuqeddem netta ur nelli ara seg wat Lewwi, imi llan wid yettqeddimen 
lewɛadi akken i d-inna uṣaḍuf. 

5 Ccɣel i xeddmen lmuqeddmin-agi d lemtel, d ccbiha n wayen yellan deg 

igenwan. Mi yekker Musa ad isbedd ahin-nni, Illu yenna-yas: Muqel! Xdem 
kullec am akken i k-t-id-ssekneɣ deg wedrar. 

6 Meɛna tura Lmasiḥ ittunefk-as-d ccɣel yugaren wagi s waṭas, d netta i d 

amcafeɛ-nneɣ ɣer Sidi Ṛebbi di temsisit yifen tamezwarut, ibedden ɣef lweɛd 
iṣeḥḥan. 

7 Lemmer timsisit tamezwarut ur txuṣṣ ara tili ur d-tettili ara tayeḍ. 

8 Axaṭer asmi i ylumm Yillu ɣef wegdud-is yenna: ad d-asen wussan, i yenna 

Sidi Ṛebbi, i deg ara sbeddeɣ timsisit tajdiṭ aked wegdud n Isṛail d wegdud n 
Yahuda. 

9 Ur tettili ara am temsisit-nni i xedmeɣ d lejdud-nsen asmi i sen-ṭṭfeɣ afus 

ssufɣeɣ-ten-id si tmurt n Maṣer, imi netni ur ṭṭifen ara di temsisit-inu ula d nekk 
ǧǧiɣ-ten, i d-inna Sidi Ṛebbi. 

10 Attan temsisit ara sbeddeɣ gar-i d wegdud n Isṛail. Mi ara ɛeddin wussan-

nni, i d-inna Sidi Ṛebbi: a sen-sfehmeɣ iṣuḍaf-inu, a ten-skecmeɣ deg 
wulawen-nsen, ad iliɣ d Illu-nsen, ad ilin d agdud-iw. 

11 Yiwen ur ittuɣal ad isselmed wayeḍ, neɣ gma-s a s-yini: « issin Ṛebbi ». 

Axaṭer a yi-ssinen meṛṛa, seg umeẓyan ar umeqran. 

12 A sen-semmḥeɣ ddnubat-nsen, ur ten-id-ttmektayeɣ ara.b 

13 Imi d-ihdeṛ ɣef temsisit tajdiṭ, timsisit tamezwarut tuɣal d taqdimt; ayen 

yellan d aqdim qṛib ad ittwikkes. 

Hebrews 9 

1 Timsisit tamezwarut tesɛa leqwanen n weɛbad aked ufakan n ddunit. 

2 Axaṭer sbedden yiwen n wahin i deg llan sin imukan: Deg umkan amezwaru 

yettusemman amkan iqedsen, yella lmeṣbeḥ aked ṭṭabla anda yettrusu 
weɣṛum yettunefken d lweɛda. 

3 Deffir n leḥjab wis sin, yella wemkan ittusemman amkan iqedsen nezzeh, 

4 tella dinna lḥila n ddheb i deg sseṛɣayen lebxuṛ aked ufniq n temsisit iṛuccen 

s ddheb. Zdaxel n ufniq-agi yella uɛekkaz-nni n Haṛun yeǧǧuǧgen, yella daɣen 
weqbuc yeččuṛen d tamanna aked teblaḍin i deg jerrden lumuṛat n temsisit. 

5 Sufella n ufniq-agi, rsen sin n lmeṣnuɛat ittmettilen lmalayek, ɣummen s tili n 

wafriwen-nsen amkan-nni i ttṛuccun s idammen n iseflawen i leɛfu n ddnubat. 
Mačči tura i d lweqt i deg ara d-nemmeslay ɣef wayagi meṛṛa. 

6 Akka i yers kullec deg wemkan-agi iqedsen, lmuqedmin keččmen ɣur-s mkul 

lweqt iwakken ad xedmen ccɣel-nsen; 

7 ma d amkan iqedsen nezzeh, anagar lmuqeddem ameqran i ykeččmen ɣur-s 

yiwet n tikkelt i useggas, iwakken ad iqeddem idammen n iseflawen ɣef 
ddemma n ddnubat-is aked wid n wegdud. 

8 Ṛṛuḥ iqedsen issefhem-aɣ-d belli ulac abrid ɣer wemkan iqedsen nezzeh 

skud mazal yella wahin amezwaru. 

9 Ayagi yella d lemtel i lweqt-agi i deg nella; lewɛadi d iseflawen i ttaken 

medden i Sidi Ṛebbi ur zmiren ara ad ssiwḍen ɣer ṣṣfa n wul. 

10 D ayen yeɛnan kan lɛaddat n tfekka ɣef wučči d tissit aked luḍu; lɛaddat-agi 

llant-d d lemtel kan armi d asmi yerra Sidi Ṛebbi kullec d ajdid. 

11 Lmasiḥ yusa-d d lmuqeddem ameqran n lxiṛ i d-iteddun, izger i wahin 

yugaren kra n wayen ibna wemdan, yesɛan azal meqren, ur nelli ara n ddunit-
agi. 

12 Ikcem yiwet n tikkelt kan ɣer wemkan iqedsen nezzeh, mačči d idammen n 

iɛejmiyen neɣ n iqelwacen i yewwi yid-s lameɛna d idammen-is netta, s 
wannect-a i ɣ-d-ifda i dayem. 

13 Axaṭer ma yella idammen n iɛejmiyen d iqelwacen aked yiɣed d n tgenduzt 

yerɣan d asfel ttṣeffin tafekka e n wid idenben mi ara ten-ṛuccen yis-sen, 

14 amek ur ɣ-ttṣeffin ara idammen n Lmasiḥ yefkan iman-is i Yillu d asfel s 

tezmert n Ṛṛuḥ n dayem, netta ur nesɛi lɛib? Amek ur issizdig ara ulawen-
nneɣ si lecɣal ur nemɛin yettawin ɣer lmut iwakken a nuɣal d iqeddacen n Yillu 
yeddren. 

15 Ɣef wannect-agi i yella d amcafeɛ gar-aɣ d Ṛebbi s temsisit-agi tajdiṭ, 

iwakken wid iwumi d-issawel Sidi Ṛebbi ad weṛten lxiṛat n dayem i sen-iwɛed. 
Zemren ad weṛten ayagi s lmut-is i d-iḍran, lmut-is i ytekksen ɣef yemdanen 
ddnubat-nsen n wasmi i llan seddaw n temsisit tamezwarut. 

16 Ma yella walebaɛḍ iǧǧa-d lewṣaya weqbel ad immet akken ad feṛqen ayla-s, 

ilaq ad ṛǧun alamma yemmut. 

17 Lewṣaya-agi ur tṣeḥḥa ara ma yella mazal bab-is idder lameɛna mi ara 

yemmet ad tuɣal tṣeḥḥa. 

18 Daymi timsisit tamezwarut daɣen tebda s tazzla n idammen. 

19 Ula d Musa mi i d-iɣṛa lumuṛ akken llan di ṭawrat, iddem-d taciṭa aked taduṭ 

tazeggaɣt, ibbeɣ-iten deg idammen n iɛejmiyen d iqelwacen aked waman, 
iṛucc yis-sen taktabt iqedsen aked wegdud meṛṛa, 

20 yenna: Wigi d idammen n temsisit i yesbedd Yillu yid-wen. 

21 Iṛucc daɣen s idammen-nni ahin aked wayen yellan deg-s. 

22 Axaṭer aṣaḍuf iqqar-d kullec ad iṣfu s idammen, ulac leɛfu mbla tazzla n 

idammen. 

23 Imi ayagi akk i ymetlen ayen yellan deg igenwan ilaq ad yizdig s idammen n 

iseflawen, ula d ayen yellan deg igenwan ilaq ad ittwiṣeffi s idammen n wesfel 
yifen iseflawen imezwura. 

24 Axaṭer Lmasiḥ ur ikcim ara ɣer wemkan iqedsen i bnan ifassen n 

yemdanen, yellan d lemtel n win n tidett, meɛna yuli ɣer igenni anda yella tura 
d amcafeɛ-nneɣ zdat n Yillu. 

25 Lmuqeddem ameqran ikeččem mkul aseggas ɣer wemkan iqedsen nezzeh, 

iwakken ad iqeddem idammen n lmal, ma d Lmasiḥ ur ikcim ara iwakken ad 
isebbel iman-is aṭas n tikkal; 

26 neɣ mulac, yili yeɛteb aṭas n iberdan seg wasmi i d-texleq ddunit. Lameɛna 

yusa-d di zzman-agi aneggaru yiwet n tikkelt kan, isebbel iman-is d asfel 
iwakken ad ikkes ddnub. 

27 Lmut tettawi imdanen yiwet n tikkelt kan imiren ad d-yili lḥisab. 

28 Ula d Lmasiḥ ifka iman-is yiwet n tikkelt kan iwakken ad iɛebbi ddnubat n 

waṭas n yemdanen, ad d-yuɣal tikkelt tis snat, mačči iwakken ad ikkes daɣen 
ddnubat n yemdanen meɛna iwakken ad isellek wid i t-ittṛaǧun. 

Hebrews 10 

1 Aṣaḍuf ur d-ittbeggin ara tidett akken tella, meɛna d lemtel n lxiṛat i d-

iteddun, daymi ur izmir ara ad issiweḍ ɣer tezdeg ikemlen wid yettqerriben ɣer 
Yillu s iseflawen i ttqeddimen seg useggas ɣer useggas. 

2 Ihi tura lemmer wid yettqeddimen iseflawen-agi, ttwaṣeffan si ddnubat-nsen, 

tili ur ttuɣalen ara ad fken iseflawen ɣef ddnubat-nsen, imi ad ḥṣun deg 
ulawen-nsen belli ṣfan. 

3 Meɛna s iseflawen-agi ttmektayen-d yal aseggas belli mazal-iten d 

imednuben. 

4 Imi d lmuḥal idammen n iɛejmiyen d iqelwacen ad kksen ddnubat. 

5 Daymi mi d-yekcem Lmasiḥ ɣer ddunit yenna: Ur tebɣiḍ iseflawen, ur tebɣiḍ 

lewɛadi; lameɛna tefkiḍ-iyi-d tafekka. 

6 Ur teqbileḍ iseflawen n lmal i tettett tmes, ur teqbileḍ iseflawen itekksen 

ddnub; 

7 Dɣa nniɣ: Aql-iyi-n ay Illu-yiw, usiɣ-d ad xedmeɣ lebɣi-k, akken yura fell-i di 

tektabt iqedsen. 

8 Teslam d acu i d-inna Lmasiḥ! Inna: Ur tebɣiḍ iseflawen d lewɛadi, ur 

teqbileḍ iseflawen n lmal i tettett tmes ur teqbileḍ iseflawen itekksen ddnub,a 
ɣas akken iseflawen-agi ttunefken akken yella deg uṣaḍuf. 

9 Yerna yenna: aql-iyi usiɣ-d iwakken ad xedmeɣ lebɣi-k. S wakka Sidi Ṛebbi 

ikkes akk iseflawen imezwura, irra-d deg wemkan-nsen asfel n Lmasiḥ. 

10 Ɛisa Lmasiḥ ixdem lebɣi n Sidi Ṛebbi, isebbel iman-is d asfel, iṣeffa-yaɣ si 

ddnub ɣef yiwet n tikkelt. 

11 Lmuqedmin ttqeddimen mkul ass iseflawen n lmal ur nezmir ad kksen 

ddnub. 

12 Ma d netta ifka yiwen wesfel kan i dayem ɣef ddemma n ddnubat; dɣa iṭṭef 

amkan n leḥkem ɣer tama tayeffust n Yillu, 

13 alamma uɣalen yeɛdawen-is seddaw n iḍarren-is. 

14 S yiwen wesfel kan issazdeg i dayem wid yettwaxtaṛen. 

15 Ula d Ṛṛuḥ iqedsen ibeggen-it-id; axaṭer mbeɛd mi d-yenna: 

16 Attah temsisit ara xedmeɣ yid-sen, mi ara ɛeddin wussan-agi, i yenna Sidi 

Ṛebbi: ad skecmeɣ iṣuḍaf-inu deg ulawen-nsen, a ten-aruɣ di lɛeqliya-nsen. 
Inna daɣen: 

17 Ur d-ttmektayeɣ ara ddnubat-nsen d yir lecɣal-nsen. 

18 Ma yella Sidi Ṛebbi iɛfa-yaɣ ddnubat-nneɣ, acuɣer ihi i neḥwaǧ tura 

iseflawen n lmal ɣef ddnub. 

19 Ay atmaten, imi uzzlen idammen n Ɛisa Lmasiḥ fell-aneɣ, nettkel a nekcem 

ɣer wemkan iqedsen, 

20 axaṭer ildi-yaɣ abrid ajdid ɣer tudert mi ycerreg leḥjab, yeɛni tafekka-s 

ittusemmṛen. 

21 Nesɛa lmuqeddem ameqran yellan d aqerruy ɣef wexxam n Yillu. 

22 A nqerreb ihi ɣer Ṛebbi s wul d liman ikemlen, s wulawen-nneɣ zeddigen 

seg yir ixemmimen, s tfekkiwin-nneɣ yuraden s waman yeṣfan. 

23 Ilaq a neṭṭef deg usirem-nneɣ swayes i nettcehhid, axaṭer win i ɣ-iɛuhden 

iteṭṭef deg wawal-is. 

24 A nettemḥadar waygar-aneɣ, a nettemweṣṣi ɣef leḥmala d lecɣal yelhan. 

25 Ur ilaq ara a neṭṭixeṛ si tejmaɛt n watmaten akken uɣen tannumi kra nniḍen, 

meɛna a nettemyenhut waygar-aneɣ imi ass n tuɣalin n Ssid-nneɣ iqeṛṛeb-d. 

26 Ma yella nettkemmil nettɛici di ddnub s lebɣi-nneɣ yili nekni nessen tidett, ur 

d-iqqim ara wesfel ara ɣ-ikksen ddnub-nneɣ, 

27 iqqim-aɣ-d kan a neṛǧu s lxuf ameqran lḥisab i d-itteddun d tmes iṛeqqen 

ara yeččen wid iɛuṣan Ṛebbi. 

28 Ma yella win ixulfen aṣaḍuf n Musa, cehden-d fell-as sin neɣ tlata inagan, 

ad immet mbla ṛṛeḥma; 

29 amek ihi ara teḍru d win ara yewten di Mmi-s n Ṛebbi, ur neḥsib ara 

idammen n temsisit i t-iṣeffan, ara iregmen Ṛṛuḥ iqedsen i ɣ-d-iwwin ṛṛeḥma n 
Sidi Ṛebbi. 

30 Axaṭer neẓra anwa i d-innan: ttaṛ d ayla-w, d nekk ara ten-ixelṣen akken 

uklalen. Inna daɣen: D Ṛebbi ara iḥasben agdud-is.d 

31 A nnger n win ara d-iɣlin ger ifassen n Yillu yeddren! 

32 Mmektit-d ussan imezwura i deg twalam tafat n Sidi Ṛebbi d wamek 

tqublem leɛtab di tegnitt n cedda: 

33 seg yiwet n tama reggmen-kkun, kksen fell-awen sser, si tama nniḍen 

tbeddem ɣer wid iwumi yeḍra wayagi. 

34 D tidett tḥunnem ɣef imeḥbas yerna tqeblem s lfeṛḥ a wen-kksen ayla-nwen, 

axaṭer teẓram belli tesɛam ayen yugaren ayagi yerna d ayen yettdumun. 

35 Ihi ḥadret a wen-iṛuḥ laman i tesɛam ɣer Ṛebbi axaṭer a wen-d-yawi rrbeḥ d 

ameqran. 

36 Ilaq-awen ad tesɛum ṣṣbeṛ iwakken ad txedmem lebɣi n Yillu iwakken a 

wen-d-ifk ayen i wen-iwɛed. Axaṭer yura: 

37 Kra n lweqt kan i mazal, drus, ad d-yaweḍ, win akken ara d-yasen, ur ittɛeṭṭil 

ara. 

38 Aḥeqqi ɣer ɣur-i d win i yetteklen fell-i, yesɛan liman deg wul-is, meɛna ma 

iwexxeṛ fell-i ad zziɣ udem-iw fell-as. 

39 Ma d nekni, ur nelli ara seg wid yeṭṭixiṛen i webrid n Ṛebbi, ur nelli ara seg 

wid yettuɣalen ɣer deffir, yettixiṛen, lameɛna nekni seg wid yesɛan liman, 
netteddu deg ubrid n leslak. 

Hebrews 11 

1 Liman ɣer Ṛebbi, d lettkal nesɛa belli a ɣ-d-yaweḍ wayen i nettṛaǧu, ɣas ur t-

nwala ara s wallen-nneɣ neẓra d tidett yella. 

2 Si zik wid i yɛeǧben i Sidi Ṛebbi, d wid yesɛan liman deg-s. 

3 S liman i nefhem belli ddunit tettwaxleq s wawal n Ṛebbi; ihi ayen nettwali 

yekka-d seg wayen ur nettwali ara. 

4 S liman i yqeddem Habil asfel i Yillu axiṛ n wesfel n gma-s Qayin, ɣef 

ddemma n liman-ines iqbel Yillu asfel-ines yerna iḥseb-it d aḥeqqi; daymi ɣas 
immut iqqim-d d lemtel ɣef liman. a 

5 S liman, Hanux ittwarfed ɣer igenni mbla ma tɛedda fell-as lmut, iɣab ɣef 

wallen, ur d-iban ara axaṭer irfed-it Yillu ɣur-s. b Uqbel ad ittwirfed iẓra belli 
iɛǧeb i Yillu. 

6 Ihi, mbla liman d lmuḥal ad iɛǧeb yiwen i Yillu, axaṭer win ara iqeṛben ɣur-s 

ilaq ad yamen belli yella yerna iqebbel-d wid yettnadin fell-as. 

7 S liman, i yumen nnbi Nuḥ ayen i s-d-iweḥḥa Sidi Ṛebbi ɣef wayen ara 

yeḍrun, ɣas akken mazal ur iwala acemma s wallen-is, ibna lbabur iwakken ad 
isellek at wexxam-is. S wakka i yḥuseb at ddunit imi yuɣ awal i Sidi Ṛebbi, 
yuɣal d aḥeqqi ɣur-s ɣef ddemma n liman yesɛa. 

8 S liman i yuɣ Ibṛahim awal i Yillu mi s-d-issawel ad iṛuḥ ɣer yiwet n tmurt ara 

s-ifk d lweṛt; iṛuḥ ɣas akken ur iẓri ara ɣer wanda itteddu. d 

9 S liman daɣen i yɛac am ubeṛṛani di tmurt i s-iwɛed Sidi Ṛebbi, izdeɣ deg 

iqiḍunen am netta am warraw-is Isḥaq aked Yeɛqub iweṛten yid-s ayen akken 
i s-iwɛed Sidi Ṛebbi. 

10 Ittṛaǧu tamdint ibedden ɣef lsas iǧehden, tin akken yebna Yillu s yiman-is. 

11 S liman, Saṛa tesɛa-d dderya ɣas akken d tiɛiqeṛt yerna meqret di leɛmeṛ, 

tumen belli win i s-ifkan lɛahed, ad iṭṭef deg wawal-is. 

12 Daymi seg yiwen wergaz iwumi kkawen ifadden teffeɣ-d dderya s waṭas, 

dderya n dderya-s am yitran n igenni, am ṛṛmel yellan ɣef rrif n lebḥeṛ, ur izmir 
yiwen a ten-iḥseb. 

13 Di liman, i mmuten akk yemdanen-agi uqbel a ten-id-yaweḍ wayen i sen-

iwɛed Sidi Ṛebbi, lameɛna walan-t si lebɛid feṛḥen yis yerna setɛeṛfen belli d 
ibeṛṛaniyen i llan, d imsebriden f di ddunit. 

14 Wid iheddṛen akka, iban ttnadin tamurt i yiman-nsen. 

15 Lemmer ndemmen imi ǧǧan tamurt-nsen tili uɣalen ɣur-s, 

16 meɛna netni ttqelliben ɣef tmurt ifazen yeɛni tin n igenwan, daymi ur issetḥa 

ara Yillu ad ittusemmi d Illu-nsen axaṭer ihegga-yasen tamurt. 

17 S liman i yefka Ibṛahim mmi-s Isḥaq g d asfel mi i t-ijeṛṛeb Sidi Ṛebbi, netta 

iwumi d-ttunefkent lemɛahdat, iqbel ad ifk mmi-s awḥid d asfel, 

18 netta iwumi i d-inna Sidi Ṛebbi: seg Isḥaq ara k-d-fkeɣ dderya ara irefden 

isem-ik. 

19 Ittkel Illu d anezmar iwakken ad d-isseḥyu lmegtin, daymi i s-d-irra Yillu 

mmi-s: I ayagi yella-d d lemtel. 

20 S liman, Isḥaq iburek arraw-is Yeɛqub aked Icaw ɣef ddemma n wayen i d-

iteddun. 

21 S liman daɣen i yburek Yeɛqub arraw n Yusef uqbel ad immet, s liman i 

ysenned ɣef uɛekkaz iwakken ad iɛbed Ṛebbi.k 

22 S liman i ycar Yusef uqbel ad immet ɣef tuffɣa n wat Isṛail si tmurt n Maṣer, i 

yweṣṣa ad awin iɣsan-is l yid-sen. 

23 S liman, imawlan n Musa ffren mmit-sen tlata n wagguren mi d-ilul axaṭer 

walan aqcic icbeḥ dɣa ur uggaden ara lameṛ n ugellid. 

24 S liman, mi meqqer Musa, ur iqbil ara ad ittusemmi d mmi-s n yelli-s n 

Ferɛun, 

25 ixtaṛ ad iɛteb d wegdud n Yillu wala ad iɛic di zzhu n ddnub ur nettdum ara. 

26 Ifhem belli leɛtab n Lmasiḥ, d ssɛaya tameqrant yugaren igerrujen n tmurt n 

Maṣer axaṭer iwala ɣer zdat lerbaḥ i t-ittṛaǧun. 

27 S liman i d-iffeɣ si tmurt n Maṣer ur yuggad ara agellid iweɛṛen, iṭṭef di liman 

am win iwalan win akken ur ittwali yiwen. 

28 S liman i yexdem Tafaska n leslak, i yṛucc tiwwura s idammen n izimer-nni 

iwakken mi ara d-iɛeddi lmelk n lmut ur ittnal ara imenza i d-ilulen ɣer wat 
Isṛail. 

29 S liman, agdud n Isṛail izger ɣef uḍar i lebḥeṛ azeggaɣ, ma d imaṣriyen mi 

ɛerḍen ad zegren am netni, ičča-ten. 

30 S liman i ɣlin leswaṛ n temdint n Yeriku mi i s-izzi wegdud n Isṛail sebɛa n 

wussan. 

31 S liman, Raḥab yellan d tucmitt, ur temmut ara aked wid ur numin ara r s 

Ṛebbi, axaṭer testeṛḥeb s talwit s wat Isṛail i d-yusan ad meḥṣen tamurt. 

32 D acu ara d-iniɣ daɣen? 

33 Wid i yrebḥen deg umenɣi tigeldiwin nniḍen s liman, xedmen anagar lḥeq, 

ttunefkent-asen-d lemɛahdat, zemmemen imawen n yizmawen, z 

34 ɣelben tazmert n tmes, aa menɛen i ujenwi qeṭṭiɛen, ḥlan si lehlakat-nsen, 

ẓewṛen deg imenɣi, lɛeskeṛ n tmura nniḍen rewlen zdat-sen. 

35 Kra n tilawin walant wid i sent-immuten uɣalen-d ɣer tudert, ab wiyaḍ 

ttwaqehṛen meɛna ur qbilen ara ṛṛeḥma n yemdanen iwakken ad sɛun ḥeggu 
n tidett. ac 

36 Wiyaḍ daɣen ttwaqehṛen, s ustehzi, s ujelkkaḍ, s ssnasel d leḥbus. ad 

37 Ttwaṛejmen, ae ttwajeṛben, ttwagezmen s umencaṛ, mmuten s ujenwi, 

teddun sya ɣer da, llebsa-nsen d ibḍanen n wulli d tɣeṭṭen, ittwakkes-asen 
kullec, ttwaḥeqṛen, ttwaqehṛen. 

38 Netni ur tuklal ddunit, ttmenṭaren deg uneẓruf, deg idurar, deg ifran d mkul 

amkan n ddunit. 

39 Widak-agi meṛṛa yettwaqeblen ɣer Ṛebbi s liman-nsen urɛad i ten-id-iwweḍ 

wayen i sen-iwɛed, 

40 axaṭer Illu ihegga-yaɣ ayen yifen ayen akken i sen-iwɛed i netni, iwakken ur 

ttawḍen ara ɣer wayen akken ikemlen mbla ma nttekka yid-sen. 

Hebrews 12 

1 Ula d nekni ihi imi i ɣ-d-zwaren waṭas inagan-agi, a nḍegger taɛkumt-nneɣ 

aked ddnub i ɣ-ɣummen, a nexdem s ṣṣbeṛ ccɣel-agi i ɣ-d-ittunefken. 

2 A nṛeṣṣi tamuɣli-nneɣ di Ɛisa Lmasiḥ, netta i ɣ-d-ildin abrid n liman yerna 

issawaḍ-it ɣer lekmal; mi yeẓra lfeṛḥ i t-ittṛaǧun, iqbel leɛtab ɣef umidag, iqbel 
tameḥqṛanit aked lḥecma, dɣa iqqim ɣer uyeffus n ukersi n tgeldit n Yillu. 

3 Xemmemet ihi ɣur-s ad twalim amek i yeqbel leɛtab n yemdanen imednuben, 

iwakken ur tɛeggum ara, ur tfeččlem ara; 

4 Axaṭer kenwi mazal ur tennuɣem ara aked ddnub armi d lmut, 

5 yerna tettum lewṣayat i wen-d-ittak am warraw-is. A mmi ur ḥeqqeṛ ara tiyita 

n Sidi Ṛebbi, ur feččel ara mi ara k-izzem, 

6 axaṭer Sidi Ṛebbi yettqassa wid i yḥemmel, ittak tiɣṛit i wid i yeḥseb d arraw-

is. 

7 Qeblet leɛtab, imi Illu iḥseb-ikkun d arraw-is; axaṭer ulac argaz ur nettqassa 

ara mmi-s; 

8 lameɛna ma yella tmenɛem i tyita-agi i yettḥazen imdanen meṛṛa, atan ihi ur 

tellim ara d dderya n leḥlal, meɛna tettusemmam d arraw n leḥṛam. 

9 Imi ibabaten-nneɣ i ɣ-d-isɛan ttaken-aɣ tiyita yerna nqudeṛ-iten, amek ur 

nettqadaṛ ara Ṛebbi yellan d Babat-neɣ s Ṛṛuḥ iqedsen, iwakken a nesɛu 
tudert? 

10 Imawlan-nneɣ ttṛebbin-aɣ dagi di ddunit akken i sen-ihwa, lameɛna Babat-

neɣ n igenwan ittak-aɣ tiɣṛit di nnfeɛ-nneɣ iwakken a nuɣal d izedganen am 
netta. 

11 S tidett mi ara ɣ-ttṛebbin ittɣiḍ-aɣ lḥal lameɛna mi ara tɛeddi teswiɛt-nni, a 

naf belli d ayen yelhan i tudert-nneɣ. 

12 Sǧehdet ihi iɣallen-nwen yeɛyan aked tgecrar-nwen ifeclen. 

13 Ṛeṣṣit iḍarren-nwen, ddut deg ubrid n lewqam, iwakken win isquduṛen ur 

iɣelli ara meɛna ad ibedd. 

14 Nadit amek ara tilim di lehna d medden meṛṛa, nadit ɣef ṣṣfa axaṭer win ur 

neṣfi ara ur izmir ara ad iwali Sidi Ṛebbi. 

15 Ḥadret ad yili gar-awen win ara yeṭṭixṛen ɣef ṛṛeḥma n Yillu, ara yesɛun 

lɣecc, a t-iǧǧ ad ifk ixulaf deg wul-is alamma yuɣal d ugur ara iḍuṛṛen wiyaḍ. 

16 Ɣurwat ad yili gar-awen win ara ijehlen, ad iffeɣ i yiberdan n Ṛebbi, am Icaw 

yezzenzen lḥeq-is n umenzu s uḍebsi n lmakla. 

17 Teẓram mbeɛd, mi yebɣa ad iwṛet lbaṛaka sɣur baba-s ur ittwaqbel ara ɣas 

akken ittḥellil-it s imeṭṭawen, ur s-yufi ara abrid amek ara s-ibeddel ṛṛay. 

18 Kenwi ur tqerrbem ara am wegdud n Isṛail ɣer wedrar i yezmer wemdan a t-

innal, i deg tecɛel tmes; ur twalam ara am netni asigna d ṭṭlam aked tbuciḍant, 

19 ur teslim ara am netni i ṣṣut n lbuq neɣ i ṛṛɛud n lehduṛ-nni armi ɛennan ɣer 

Ṛebbi ur sen-d-irennu ula d yiwen n wawal. 

20 Axaṭer ur qbilen ara imeslayen-agi: ɣas d yiwen si lmal ara d-iqeṛben ɣer 

wedrar-agi, ad immet s weṛjam. e 

21 Ayagi d ayen yessexlaɛen armi ula d Musa yenna: tekcem-iyi tugdi armi i 

ttergigiɣ.f 

22 Lameɛna kenwi tqerrbem ɣer wedrar n Siyun, ɣer temdint n Yillu yeddren, 

ɣer Yirucalim yellan deg igenwan anda llan luluf n lmalayek. 

23 Tqerrbem ɣer tejmaɛt n wid yextaṛ Ṛebbi d imezwura yesɛan ismawen-nsen 

uran deg igenwan. Tqerrbem ɣer Yillu netta i yḥekkmen ɣef yemdanen meṛṛa, 
tqerrbem ɣer leṛwaḥ n iḥeqqiyen i yewwḍen ɣer lekmal. 

24 Tqerrbem daɣen ɣer Ɛisa i ɣ-ildin abrid ɣer Ṛebbi s lemɛahda tajdiṭ aked 

idammen-is yuzzlen, yesɛan azal akteṛ n wid n Habil. 

25 Ɣurwat ihi, smeḥsiset i win i wen-d-ittmeslayen, ur xeddmet ara am wat 

Isṛail yugin ad semḥessen i win i sen-d-iceggeɛ Sidi Ṛebbi akken ad d-uɣalen 
ɣer webrid, axaṭer ma yella netni yeɣli-d fell-asen lɛiqab n Ṛebbi amek ara 
nemneɛ seg-s nekni, ma ur nuɣ ara awal i win i ɣ-d-ittweṣṣin seg igenwan. 

26 Zik-nni, s ṣṣut-is issenhez lqaɛa, ma d tura ifka-d lemɛahda-agi: tikkelt 

nniḍen ad senhezzeɣ daɣen mačči kan ddunit meɛna ula d igenwan.h 

27 Imeslayen-agi « tikkelt nniḍen daɣen » sbeggnen-d belli ayen yettwaxelqen 

ad inhezz ad inger iwakken ad d-iqqim kan wayen yettdumun. 

28 Ɣef wannect-agi imi i ɣ-d-tettunefk tgelda ibedden ɣef lsas iṣeḥḥan a 

neḥmed a ncekkeṛ Illu s weɛbad i s-iɛeǧben, s liman d tugdi. 

29 Axaṭer Illu-nneɣ d times itetten. 

Hebrews 13 

1 Kemmlet myeḥmalet waygar-awen am atmaten, 

2 ur tettut ara daɣen belli ilaq-awen ad tesṭreḥbem s ibeṛṛaniyen axaṭer aṭas i 

yesṭerḥben s lmalayek mbla ma ẓran. 

3 Xemmemet ihi ɣef imeḥbas am akken yid-sen i tettwaḥebsem, mmektit-d wid 

yenneɛtaben am akken ula d kenwi tenneɛtabem yid-sen. 

4 Ilaq-awen ad tefkem azal i zzwaǧ, argaz d tmeṭṭut-is ur ttemyexdaɛen ara 

axaṭer Illu ad iɛaqeb wid izennun ileḥḥun deg yir abrid. 

5 Ur ttaǧat ara iman-nwen ad kun-ɣuṛṛen yedrimen, setqenɛet s wayen tesɛam. 

Illu s yiman-is inna-d: Ur k-ttaǧǧaɣ ara, ad iliɣ yid-k. 

6 Daymi i nettkel, nezmer ad d-nini: Sidi Ṛebbi d amɛiwen-inu, ulac ayen ara 

aggadeɣ; d acu i yezmer a yi-t-ixdem wemdan? 

7 Mmektit-d wid i wen-imlan abrid, i wen-d-ibeccṛen awal n Yillu; meyzet amek 

tekfa tudert-nsen, sɛut liman am netni. 

8 Ɛisa Lmasiḥ, d win yellan iḍelli, i yellan ass-a, ara yilin i dayem. 

9 Ɣurwat ad kun-awint ddyanat tibeṛṛaniyin n mkul ṣṣenf; axaṭer yelha ma 

yeččuṛ wul s ṛṛeḥma, mačči s leqwanen yeɛnan učči ur nenfiɛ deg wacemma 
wid i ten-iṭṭafaṛen. 

10 Ɣur-neɣ adebder n iseflawen anda ur zmiren ara lmuqedmin iqeddcen deg 

wahin ad ččen ayen yettunefken d asfel. 

11 Teẓram belli lmuqeddem ameqran ikeččem ɣer wemkan iqedsen nezzeh, 

ittawi yid-s idammen n lmal iwakken a ten-iqeddem ɣef ddnub, ma d lǧettat 
isseṛɣay-itent beṛṛa n uqiḍun. c 

12 Ɣef wayagi Sidna Ɛisa daɣen immut beṛṛa n temdint d iwakken s idammen-

is, ad issizdeg agdud meṛṛa. 

13 A nṛuḥet ihi ɣur-s ɣer beṛṛa, a neqbel a nettwikṛeh am netta. 

14 Imi dagi di ddunit ur nesɛi ara tamezduɣt n dayem, nettnadi ɣef tmezduɣt n 

igenwan. 

15 A neḥmed Illu di mkul lweqt, s yisem n Sidna Ɛisa; d wagi i d asfel ara s-

nqeddem i Yillu, mi ara nettberriḥ isem-is. 

16 Ur stehzayet ara, xedmet ayen yelhan, ttemɛawanet: D wigi i d iseflawen i 

yɛeǧben i Yillu. 

17 Aɣet awal i wid i wen-immalen abrid, ḍuɛet-tten axaṭer ttɛassan fell-awen, 

ẓran ad d-yas wass deg ara ten-iḥaseb Sidi Ṛebbi ɣef lxedma-nsen. Akka ara 
xedmen ccɣel-nsen akken ilaq s lfeṛḥ mačči s leḥzen neɣ mulac ur tseɛɛum 
ara lfayda. 

18 Deɛɛut ɣer Ṛebbi s lxiṛ fell-aneɣ, axaṭer neẓra nesɛa ul yethennan, nḥemmel 

a neddu akken ilaq di mkul taswiɛt. 

19 Ad ssutreɣ deg-wen ad tedɛum ɣer Ṛebbi fell-i iwakken ur ttɛeṭṭileɣ ara a n-

uɣaleɣ ɣur-wen. 

20 Ad ssutreɣ deg Illu n talwit i d-isseḥyan Ssid-nneɣ yellan d Ameksa 

ameqran s idammen-is yuzzlen, i ɣef tbedd lemɛahda n dayem, 

21 ad kun-yawi d webrid yelhan, ad txedmem kra yellan d lebɣi-s. Ad ixdem 

deg-neɣ lebɣi-s s yisem n Ɛisa Lmasiḥ, netta yesɛan tamanegt i dayem. Amin. 

22 Ay atmaten, a wen-ssutreɣ ad tqeblem s ṣṣbeṛ ayagi akk i ɣef kun-weṣṣaɣ; 

atan tabṛatt-agi i wen-uriɣ d tamecṭuḥt. 

23 Ad kun-xebbṛeɣ belli gmat-neɣ Timuti iffeɣ-d si lḥebs, ma yella ilḥeq-d zik, 

atan a n-nṛuḥ ɣur-wen nekk yid-s. 

24 Sellmet ɣef imeqranen akk n tejmaɛt d watmaten meṛṛa. Atan ttsellimen-d 

fell-awen watmaten n Ṭelyan. 

25 Ṛṛeḥma n Sidi Ṛebbi ad tili yid-wen meṛṛa! 

James 

James 1 

1 Nekk Yeɛqub aqeddac n Yillu d Ssid-nneɣ Ɛisa Lmasiḥ, sslam-iw i tnac 

leɛṛac imzerwaɛen di ddunit! 

2 Ay atmaten, feṛḥet mi ara ttɛeddayent fell-awen teswiɛin ujeṛṛeb, 

3 axaṭer teẓram belli ajeṛṛeb n liman-nwen ittawi-d ṣṣbeṛ. 

4 Meɛna ilaq ṣṣbeṛ ad ixdem ccɣel-is s lekmal, iwakken ad tilim d ineblalen, 

tennekmalem yernu ur ken-ittxuṣṣu kra. 

5 Ma yella yiwen deg-wen ixuṣṣ di tekyes, a tt-issuter i Yillu i d-ittaken i 

yemdanen meṛṛa mbla cceḥḥa d ulummu, a s-tt-id-ifk. 

6 Lameɛna Ilaq a tt-issuter s liman mbla ccekk; axaṭer win ittcukkun icuba ɣer 

lemwaji n lebḥeṛ i yreffed isrusu waḍu. 

7 Amdan am wagi ɣas ur iṭṭamaɛ ara di Sidi Ṛebbi a s-d-ifk kra, 

8 axaṭer d amdan ur nesɛi ara yiwen n ṛṛay, ur neṛṣi ara deg iberdan-is meṛṛa. 

9 Igellil ilaq ad ifṛeḥ imi i t-irfed Yillu; 

10 ma d ameṛkanti ad ifṛeḥ imi t-id-issers Yillu, axaṭer ad ifnu akken ifennu 

ujeǧǧig n lexla. 

11 Mi ara d-yali yiṭij s leḥmu-ines isserɣayen, imɣi ad iqqaṛ, ajeǧǧig-is ad iɣli, 

ccbaḥa-ines a s-tṛuḥ. Akken ara yisliw umeṛkanti deg wayen akk ixeddem. 

12 D aseɛdi wemdan i yṣebbṛen deg ujeṛṛeb; axaṭer mi ara iɛeddi seg ujeṛṛeb, 

a s-d-tettunefk tɛeṣṣabt n tudert i yewɛed Yillu i wid i t-iḥemmlen. 

13 Mi ara yettwaɣwu ḥed, ur s-iqqar ara: D Illu i yi-ɣwan. Axaṭer Illu ur izmir ara 

cceṛ a t-iɣwu yerna netta ur iɣewwu ula d yiwen. 

14 Lameɛna yal yiwen ittɛedday deg ujeṛṛeb axaṭer d ccehwat-is i t-ijebbden, i 

t-ittɣurrun. 

15 Imiren ccehwa mi ara taɣ, ad d-tarew ddnub; ddnub mi ara yettwixdem ad d-

iǧǧ lmut. 

16 Ay atmaten-iw ɛzizen ur ɣellṭet ara deg wayagi: 

17 kra n tikci ifazen, d kra n terzeft taneblalt tekkent-d seg igenni, sɣur bab n 

tafat, netta ur nettenbeddal, ur nettezzi am tili. 

18 Yehwa-yas a ɣ-d-ifk tudert s wawal-is n tidett, iwakken a nili d imezwura deg 

wayen akk i d-ixleq. 

19 Ḥṣut ay atmaten-iw ɛzizen, belli ilaq yal yiwen ad yili fessus i wesmeḥses, 

ẓẓay i wawal, ẓẓay i reffu; 

20 axaṭer amdan ireffun ur ixeddem ara ayen illan d lḥeqq ɣer Yillu. 

21 Daymi i ylaq ad tḍeggrem seg ulawen-nwen ayen akk ur nzeddig ara, d 

wayen illan d cceṛ deg-wen; meɛna qeblet s wannuz awal i yeẓẓan deg-wen i 
yzemren ad isellek tiṛwiḥin-nwen. 

22 Mačči d asmeḥses kan n wawal n Sidi Ṛebbi i ɣer tella, lameɛna sbeggnet-

tt-id di lecɣal-nwen; neɣ mulac d tikellax kan i tettkellixem iman-nwen. 

23 Axaṭer win ismeḥsisen i wawal n Sidi Ṛebbi ur t-ixdim ara, icuba ɣer 

wemdan ittwalin udem-is di lemri akken illa. 

24 Mi gwala iman-is, iṛuḥ, ittu imiren kan amek akken i yella. 

25 Ma d win ittmeyyizen akken ilaq aṣaḍuf iṣeḥḥan, aṣaḍuf i d-ittaken tilelli, 

iteṭṭfen deg-s mačči s usmeḥses kan ad yuɣal a tt-ittu, meɛna ixeddem ayen i 
d-inna, wagi ad yili d aseɛdi di lecɣal-is meṛṛa. 

26 Ma yella win iḥesben iman-is itbeɛ abrid n Sidi Ṛebbi yili ur ittaṭṭaf ara iles-

is, isseɣlaḍ deg iman-is, abrid-agi i yewwi ur iṣeḥḥa ara. 

27 Atan webrid iṣeḥḥan illan d tidett zdat n Yillu Ababat: D mi ara terzum ɣef 

igujilen d tuǧǧal mi ara ilin di lmeḥna, d uḥader n yiman-nwen ɣef wayen n diri 
ara d-ikken si ddunit. 

James 2 

1 Ay atmaten, kenwi yumnen s Ssid-nneɣ Ɛisa Lmasiḥ bab n tmanegt, ur 

xeddmet ara lxilaf ger yemdanen. 

2 Yezmer lḥal ad d-kecmen ɣer tmezgida-nwen sin yemdanen, yiwen d 

ameṛkanti yelsa llebsa ifazen iqqen taxatemt n ddheb, wayeḍ d igellil llebsa-
ines tcerreg; 

3 ma yella tuzzlem ɣer umeṛkanti-nni yelsan llebsa ifazen tefkam-as lqima 

tennam-as: Yya-d ad teqqimeḍ dagi, d amkan n lɛali; ma d igellil-nni tennam-
as: Kečč bedd kan dagi neɣ qqim-d dagi ɣer iḍaṛṛen-nneɣ. 

4 Ɛni lxilaf-agi mačči deg ul-nwen i yella? Ɛni mačči s yir ixemmimen i 

tḥekkmem? 

5 Ay atmaten-iw ɛzizen, ḥesset-d: Illu yextaṛ igellilen n ddunit-agi iwakken a 

ten-irr d imeṛkantiyen di liman, yerna ad weṛten tagelda i yewɛed i wid akk i t-
iḥemmlen. 

6 Ma d kenwi tḥeqrem igellil! Tqudṛem imeṛkantiyen, wid i ken-iṭallamen i ken-

izzuɣuṛen ɣer yexxamen n ccṛeɛ. 

7 D netni daɣen i yreggmen isem ɛzizen swayes i tneddhem ɣer Yillu. 

8 Ma yella txeddmem ayen i d-inna uṣaḍuf ameqran yellan di tira iqedsen: 

Ḥemmel lɣir-ik am yiman-ik, d ayen ilhan i txedmem. 

9 Meɛna ma yella txeddmem lxilaf ger yemdanen, tdenbem yerna aṣaḍuf 

iḥkem fell-awen axaṭer tɛuṣam-t. 

10 Kra n win iṭṭafaren akk aṣaḍuf, ma ixulef ula yiwen si lumuṛat-is, ihi yerẓa 

akk lumuṛat n uṣaḍuf. 

11 Win i d-innan: Ur zennu ara, yenna-d daɣen: Ur tneqqeḍ ara timegreṭ. Ihi 

ma yella ur tezniḍ ara meɛna tenɣiḍ timegreṭ, atan terẓiḍ aṣaḍuf. 

12 Ihi mmeslayet teddum am yemdanen ara yettuḥasben s uṣaḍuf i d-ittaken 

tilelli. 

13 Axaṭer lḥisab ad yili mbla ṛṛeḥma ɣef wid ur nesɛi ara ṛṛeḥma. Ṛṛeḥma 

teɣleb lḥisab. 

14 Ay atmaten, d acu n lfayda ma nenna-d nesɛa liman ma ur nesɛi ara lecɣal? 

Ɛni liman am wagi yezmer ad isellek? 

15 Yezmer lḥal ad yili yiwen seg watmaten neɣ si tyessetmatin xuṣṣen di 

llebsa, lluẓen ur sɛin ara ayen ara ččen; 

16 ma yella yiwen deg-wen yenna-yasen kan: qqimet di lehna, sseḥmut 

teččem ad teṛwum yili netta ur sen-ifki ara ayen ḥwaǧen, d acu n lfayda yellan 
deg imeslayen-agi? 

17 Akka daɣen liman: Ma yella ur t-id-sbeggnen ara lecɣal-nwen, liman-agi 

yemmut 

18 Yezmer walbaɛḍ ad yini: Kečč tesɛiḍ liman, nekk sɛiɣ lecɣal; sken-iyi-d 

liman-inek mbla lecɣal, nekk ad ak-d-ssekneɣ liman-iw s lecɣal. 

19 Tumneḍ belli yiwen n Yillu i yellan? D ayen ilhan; ula d ccwaṭen umnen s 

waya yerna ttergigin! 

20 Teggumaḍ ad tfehmeḍ ay amdan ungif belli liman mbla lecɣal, d iɛiqer? 

21 Ɛni jeddit-nneɣ Ibṛahim ur ittwaḥseb ara d aḥeqqi ɣef ddemma n lecɣal-is, 

mi akken i yessers mmi-s Isḥaq ɣef udebder akken a t-ifk d asfel? 

22 Twalaḍ belli liman-is d lecɣal-is dduklen, s lecɣal-is i yennekmal liman-is. 

23 Akka i yeḍṛa wayen d-nnant tira iqedsen fell-as: Ibṛahim yumen s Yillu, 

daymi yenneḥsab d aḥeqqi; ittusemma d aḥbib n Yillu. 

24 Twalam ihi! Amdan ittban-d d aḥeqqi zdat n Yillu s lecɣal ilhan mačči kan s 

liman-is. 

25 Ula d Raḥab yellan d tucmitt, tettwaḥseb d taḥeqqit ɣer Yillu, ɣef ddemma n 

ccɣel-nni n lɛali i texdem asmi akken i tesṭerḥeb s yemceggɛen n at Isṛail mi 
sen-temla abrid nniḍen ara yawin iwakken ad ṛuḥen. 



430 

 

© Association Chrétienne d’Expression Berbère - ACEB. 
 

 
 

 

26 Tafekka ur nesɛi ara ṛṛuḥ temmut, akken daɣen liman ur nesɛi ara lecɣal 

immut. 

James 3 

1 Ay atmaten-iw, ur ttnadit ara ad tuɣalem meṛṛa d wid isselmaden, axaṭer 

teẓram belli d nekni s wid isselmaden, ara yettuḥasben kteṛ n wiyaḍ, 

2 axaṭer nɣelleḍ meṛṛa, yal yiwen deg-neɣ amek i yɣelleḍ. Win ur nɣelleḍ ara 

deg umeslay-is d amdan ikemlen, ula d tafekka-s izmer ad iḥkem deg-s. 

3 Ma yella nerra ssṛima deg yimi n uɛewdiw iwakken a ɣ-yaɣ awal, tafekka-

ines meṛṛa txeddem akken nebɣa. 

4 Walit daɣen lbabuṛat, akken bɣun ilin meqrit, yerna idemmir-iten waḍu 

iǧehden, issedday-iten yiwen wejgu d ameẓyan ɣer wanda yebɣa lqebṭan. 

5 Akken daɣen ula d iles; ɣas mecṭuḥ deg yiman-is, ittzuxxu s lecɣal 

imeqranen. Walit times tamecṭuḥt i yzemren ad tesserɣ tiẓgi tameqrant. 

6 Iles daɣen d times, d annar n lbaṭel, isɛa amkan ger iselqam-nneɣ, issenǧas 

akk tafekka yerna isserɣay akk tudert n wemdan s tmes i d-ssaɣ si 
ǧahennama. 

7 Amdan izmer ad isseḥṛeb yal ṣṣenf n iɣersiwen: Ama d wid iteddun ɣef ṛebɛa 

iḍaṛṛen, ama d ifṛax, ama d izerman ama d lewḥuc n lebḥeṛ yerna d tidett 
iɣleb-iten meṛṛa. 

8 Ma d iles, ulac amdan i yzemren a t-iɣleb. Iččuṛ d ssem ineqqen; d lehlak ur 

nesɛi ddwa. 

9 Yis i nḥemmed Sidi Ṛebbi babat-nneɣ, yis daɣen i neneɛɛel imdanen i d-ixleq 

Yillu ɣer ccbiha-s. 

10 Seg yimi-agi i d-tteffɣent ddeɛwat n lxiṛ d nneɛlat. Ay atmaten-iw, ur ilaq ara 

ad yili wakka. 

11 Ɛni yezmer yiwen n lɛinseṛ ad d-ifk aman ḥlawen aked wid ṛẓagen? 

12 Ay atmaten-iw, ulac taneqlett ara d-ifken azemmur, neɣ tara ara d-ifken 

tibexsisin, lɛinseṛ meṛṛiɣen ur izmir ara ad d-ifk aman ilhan. 

13 Yella gar-awen win yellan d ukyis yerna d ufhim? Ilaq ihi ad d-isbeggen s 

tikli-ines ilhan lecɣal-is yeččuṛen s leḥnana d tekyes. 

14 Meɛna ma yella ul-nwen iččuṛ d tismin tirẓaganin yerna tebɣam ad d-tekkem 

sennig wiyaḍ; ur xeddmet ara ccan i yiman-nwen, ur skiddibet ara, ur nekkṛet 
ara tidett. 

15 Tekyes am tagi ur d-tekki ara seg igenwan; meɛna n ddunit, n tfekka, n 

cciṭan. 

16 Axaṭer anda llant tismin d wemḥizwer, illa usexṛeb d mkul ccɣel n diri yellan. 

17 Tekyes n igenwan uqbel kullec teṣfa, d timhennit, d tuṛzint, d taɛeṛḍit, teččuṛ 

d leḥnana aked lecɣal ilhan, ur tesɛi rrya, ur tesɛi sin wudmawen. 

18 Imawlan n lehna tteẓẓun s lehna ayen i d-issemɣayen ayen illan d lḥeqq ɣer 

Sidi Ṛebbi. 

James 4 

1 Seg uxemmem i tettxemmimem ɣef yiman-nwen kan i d-itekk umennuɣ aked 

imenɣi gar-awen. 

2 Tettmennim aṭas n leḥwayeǧ lameɛna ur tezmirem ara tent-tesɛum; 

tneqqem, tettasmem ur d-tettawim ayen tebɣam; tettnaɣem yerna 
tettemyenɣam, ur ken-id-ittaweḍ ara wayen tebɣam axaṭer ur t-tessuturem ara 
i Yillu. 

3 Mi ara tessutrem kra ur a wen-d-ittunefk ara, axaṭer ur tessutrem ara akken 

ilaq, tessutrem kan ayen illan d nnfeɛ-nwen. 

4 Ay ixeddaɛen! Ur teẓrim ara belli win iḥemmlen ddunit ikṛeh Illu? Ihi, win 

iḥemmlen ddunit-agi d aɛdaw n Yillu. 

5 Tɣilem ɣef ulac i d-nnant tira iqedsen: Illu iḥemmel s tismin Ṛṛuḥ iqedsen i 

yerra deg-neɣ? 

6 Lameɛna yettak-d ṛṛeḥma tameqrant, akken yura di tira iqedsen: Illu ur 

iqebbel ara wid issemɣaṛen iman-nsen meɛna yettak-d ṛṛeḥma-s i wid 
issanazen iman-nsen. 

7 Ihi ḍuɛet Illu, ur ttaǧat ara cciṭan ad ken-iɣleb dɣa ad irwel fell-awen. 

8 Qeṛṛbet ɣer Yillu, netta ad d-iqerreb ɣur-wen. Ssizdeget ifassen-nwen ay 

imednuben, ṣfut ulawen-nwen, ay at sin udmawen. 

9 Walit lɣelṭat-nwen, meǧdet, ilaq taḍsa-nwen ad tuɣal d imeṭṭi, lfeṛḥ-nwen ad 

yuɣal d leḥzen. 

10 Anzet zdat n Sidi Ṛebbi, netta ad ken-irfed. 

11 Ay atmaten, ur kkatet ara wa deg wa, win ara yewten di gma-s neɣ iḥuseb-

it, iwwet-d deg uṣaḍuf yerna iḥuseb aṣaḍuf. Ihi ma yella tewtem deg uṣaḍuf, 
ur tellim ara seg wid ixeddmen ayen i d-inna, meɛna seg wid ikkaten deg-s. 

12 Yiwen kan i d-yefkan aṣaḍuf, i d anezzarfu, Win i yzemren ad isellek u ad 

isṛuḥ; meɛna kečč, d acu-k iwakken ad tḥasbeḍ lɣiṛ-ik? 

13 Slet-d tura kenwi i yeqqaṛen: Ass-a neɣ azekka a nṛuḥ ɣer temdint-ihina, a 

neqqim aseggas, a netjaṛ iwakken ad d-nerbeh idrimen! 

14 Kenwi ur neẓri ara d acu ara wen-iḍrun azekka! Kenwi yecban tagut i d-

ittalin tɣelli! 

15 Meɛna ilaq ad teqqaṛem: Ma yebɣa Sidi Ṛebbi, a nɛic am akka, ma yebɣa 

daɣen, a nexdem aya neɣ aya. 

16 Meɛna kenwi tesɛam ixemmimen n zzux deg ulawen-nwen. Kra yellan d 

zzux am wagi diri-t. 

17 Ma yella win issnen ad ixdem ayen ilhan ur t-ixdim ara, yedneb. 

James 5 

1 Slet-d tura ula d kenwi ay imeṛkantiyen: Meǧdet ɣef ddemma n txeṣṣarin ara 

d-iɣlin fell-awen! 

2 Cci-nwen irka, llebsa-nwen tečča-tt tumeṭ! 

3 Ddheb d lfeṭṭa-nwen ṣeddeden; d ṣṣdid-nsen ara icehden fell-awen, ara ken-

iččen am tmes. Tjemmɛem cci deg ussan-agi ineggura n ddunit! 

4 Teččam lḥeqq n wid imegren igran-nwen, slet-asen i wigi ittcetkin ɣef lbaṭel-

nwen, Sidi Ṛebbi n tzemmal isla-d i leɛyaḍ-nsen. 

5 Tɛacem di ddunit di rrbeḥ d zzhu, tesɛelfem ulawen-nwen i wass n tmezliwt. 

6 Tḥekmem, tenɣam iḥeqqiyen yerna ur ken-xuṣmen ara. 

7 Ay atmaten, ṣebṛet ihi alamma d asmi ara d-yas Ssid-nneɣ. Walit amek i 

yettṛaǧu ufellaḥ lɣella n wakal-is, iṣebbeṛ alamma yewwet-d ugeffur n lexṛif d 
tefsut. 

8 Ula d kenwi ṣebṛet, sǧehdet iman-nwen, axaṭer tisin n Ssid-nneɣ teqreb-d. 

9 Ur ttemcetkayet ara waygar-awen iwakken ur ken-ittḥasab ara Yillu; axaṭer 

Bab n lḥisab, ibedd-d ɣer tewwurt! 

10 Ay atmaten-iw, cbut lenbeya i d-icaren s yisem n Sidi Ṛebbi, di ṣṣbeṛ-nsen d 

lmeḥnat-nsen. 

11 Ihi amarezg n wid iṭṭfen ur fcilen ara. Teslam ayen i d-qqaṛen ɣef ṣṣbeṛ n 

Yub, yerna twalam daɣen d acu i yeqsed Sidi Ṛebbi a s-t-id-ifk, axaṭer Sidi 
Ṛebbi yeččuṛ d leḥnana aked ṛṛeḥma. 

12 Ay atmaten-iw, ur ttgallat s igenni, ur ttgallat s lqaɛa neɣ s wayen nniḍen, 

meɛna init kan ih ma ilaq ad tinim ih neɣ ala ma ilaq ad tinim ala, iwakken ur 
ken-ittḥasab ara Yillu. 

13 Ma yella yenneɛtab yiwen deg-wen, ad idɛu ɣer Sidi Ṛebbi. Ma yella win 

illan di lfeṛḥ, ad iḥmed Sidi Ṛebbi s ccnawi. 

14 Ma yella yiwen deg-wen ihlek, ad issiwel i yimṛayen n tmezgida, ad dɛun 

fell-as, ad dehnen aqerruy-is s zzit s yisem n Sidi Ṛebbi; 

15 Taẓallit n liman ad tsellek amuḍin; Sidi Ṛebbi a t-irfed yerna a s-isemmeḥ 

ddnubat-is. 

16 Ttemqirrit ddnubat-nwen waygar-awen, wa ad idɛu i wa s lxiṛ ɣer Sidi Ṛebbi 

iwakken ad teḥlum. Ddeɛwat n win illan d aḥeqqi zdat Sidi Ṛebbi, sɛant 
tazmert tameqrant. 

17 Nnbi Ilyas illa d argaz am nekni: Meɛna mi yessuter ɣer Sidi Ṛebbi s wul-is 

iwakken ur d-tɣelli ara lehwa, ur d-teɣli ara tlata iseggasen d setta waguren 

18 Yessuter daɣen ad d-teɣli lehwa dɣa teɣli-d, lqaɛa tefka-d leṛẓaq-is. 

19 Ay atmaten-iw, ma yella yiwen deg-wen iḍaɛ mebɛid ɣef tidett, irra-t-id 

wayeḍ ɣer webrid, 

20 ḥṣut belli win ara d-irren yiwen n umednub seg ubrid anda yella iḍaɛ, d 

taṛwiḥt ara d-isellek si lmut yerna ad iṣṣeṛ aṭas n ddnubat. 

1 Peter 

1 Peter 1 

1 Nekk Buṭrus, amceggeɛ n Ɛisa Lmasiḥ, i yeɣriben ittɛicin di tmurt n Galasya, 

n Kafadusya, n Asya, n Bitinya aked wid yellan di tmurt n tqenṭert. 

2 Akken i t-iqsed Yillu Ababat, tettwaxtaṛem si tazwara s tezmert n Ṛṛuḥ 

iqedsen iwakken ad tḍuɛem Ɛisa Lmasiḥ, ad kun-iṣfu s idammen-is yuzzlen. 
Ṛṛeḥma d talwit a wen-d-tettunefkent s tugett. 

3 Ad ittubarek Yillu, Baba-s n Ssid-nneɣ Ɛisa Lmasiḥ i ɣ-d-ifkan s ṛṛeḥma-ines 

tudert tajdiṭ s ḥeggu n Ssid-nneɣ Ɛisa Lmasiḥ si ger lmegtin, s wakka i nesɛa 
asirem ameqran, 

4 iwakken a newṛet ayen ur nrekku, ur nettames, ur nfennu. D annect-agi i 

kun-ittṛaǧun deg igenwan kenwi yumnen yis. 

5 Illu ittḥadar fell-awen s tezmert-is alamma iban-d leslak-nwen di taggara. 

6 D ayagi i kun-issefṛaḥen ɣas akken tura sseḥzanent-kun teswiɛin-agi deg ilaq 

ad d-tɛeddim seg ujeṛṛeb. 

7 D uguren-agi ara d-isbeggnen lǧehd n liman-nwen i yesɛan azal akteṛ n 

ddheb; ɣas akken ddheb-agi ifennu, ilaq-as ad iɛeddi di tmes iwakken ad iṣfu. 
Akken daɣen ula d liman-nwen ilaq ad ittujeṛṛeb; s wakka a wen-yili d sebba n 
ccan, n ucekkeṛ, aked tmanegt asmi ara d-iban Ɛisa Lmasiḥ. 

8 Tḥemmlem-t mbla ma twalam-t, tumnem yis ɣas akken ar tura ur t-teẓrim 

ara. Daymi lfeṛḥ-nwen d ameqran armi ur tezmirem ara a t-id-tesfehmem s 
imeslayen. 

9 Axaṭer lfayda n liman-nwen, d leslak n teṛwiḥin-nwen. 

10 Lenbeya caren-d ɣef wayen yeɛnan leslak i wen-d-ihegga Sidi Ṛebbi. 

Meyzen, qellben ad d-afen lawan d wamek ara d-iḍru wayen i d-ixebbeṛ Ṛṛuḥ 
n Lmasiḥ yellan deg-sen; axaṭer d Ṛṛuḥ-agi n Lmasiḥ i d-ixebbṛen ɣef wayen 
ara inneɛtab Lmasiḥ aked tmanegt ara d-yasen deffir leɛtab-agi. 

12 Ittubeggen-asen-d belli mačči i netni, meɛna i kenwi iwumi i d-xebbṛen 

ayagi. D ayen i wen-d-xebbṛen tura wid ittbecciṛen Lexbaṛ n Lxiṛ, s tezmert n 
Ṛṛuḥ iqedsen i d-ittucegɛen seg igenni. Ula d lmalayek bɣan ad walin annect-
agi. 

13 Daymi, sǧehdet leɛqel-nwen, ur ɣefflet ara, ɛasset iman-nwen, sɛut asirem 

iṣeḥḥan di leslak ara wen-d-ittunefken asmi ara d-iban Ɛisa Lmasiḥ. 

14 Ilit am arrac ittaɣen awal, ur xeddmet ara ayen akk i txeddmem asmi akken 

werɛad i kun-tekcim tmusni, 

15 meɛna ilit teṣfam di tikli-nwen am akken iṣfa Yillu i wen-d-issawlen. 

16 Imi yura: Ilit teṣfam axaṭer nekk ṣfiɣ. 

17 Ma tneddhem "a Baba" i Win ittḥasaben yal yiwen s wakken llan lecɣal-is 

mbla ma yexdem lxilaf ger yemdanen, ddut ihi s tugdi deg ussan ara tekkem 
di ddunit. 

18 Teẓram belli mačči s idrimen neɣ s ddheb neɣ s lfeṭṭa ur nettdum ara i 

tettwacafɛem si yir tikli i wen-d-ǧǧan lejdud-nwen, 

19 meɛna s idammen ɣlayen n Lmasiḥ, i yefkan iman-is d asfel am izimer ur 

nesɛi lɛib, ur nesɛi ccama. 

20 Ihegga-t-id Yillu uqbel ad d-texleq ddunit, meɛna armi d ussan-agi ineggura 

i t-id-isbeggen ɣef ddemma-nwen. 

21 Imi yis i tesɛam liman ɣer Yillu, i t-id-isseḥyan si ger lmegtin, i s-ifkan 

tamanegt tameqrant, iwakken lsas n usirem-nwen aked liman-nwen ad ilin 
deg Illu. 

22 Imi tessazedgem ulawen-nwen, teddam di tidett, akken ad tḥemmlem seg ul 

atmaten-nwen, myeḥmalet ihi waygar-awen s wul yeṣfan 

23 axaṭer tɛawdem-d talalit ɣer tudert tajdiṭ. Talalit-agi mačči seg wemdan 

ittmettaten i d-tekka, meɛna seg wawal n tudert ittdumun n Yillu. 

24 Akken yella di tira iqedsen: Yal amdan am leḥcic, ccan-is meṛṛa am ujeǧǧig 

n leḥcic, leḥcic ittɣaṛ, ajeǧǧig iɣelli, 

25 ma d awal n Sidi Ṛebbi ittdumu i dayem. Awal-agi, d awal n Lexbaṛ n Lxiṛ i 

wen-d-ittubecṛen. 

1 Peter 2 

1 Kkset seg ulawen-nwen cceṛ, tiḥila, tismin; ur seɛɛut ara sin wudmawen, ur 

ttmeslayet ara ayen n diri ɣef wiyaḍ. 

2 Am llufan illuẓen ayefki n yemma-s, nadit ula d kenwi ad teṛwum awal n Yillu 

iwakken ad timɣurem, ad tettuselkem, 

3 ma yella tjeṛbem acḥal yelha Sidi Ṛebbi! 

4 Qeṛṛbet ɣur-s netta yellan d-aẓru-nni yeddren i ḍeggren yemdanen, meɛna 

ixtaṛ-it Yillu, axaṭer azal-is meqqer. 

5 Ula d kenwi yellan am iẓṛa yeddren, dduklet iwakken ad tebnum axxam n 

ṛṛuḥ, ad tilim d tajmaɛt n lmuqedmin ara iqeddmen iseflawen iqedsen ara 
iɛeǧben i Yillu s Ɛisa Lmasiḥ. 

6 Axaṭer atan wayen yuran di tira iqedsen: Xtaṛeɣ-d aẓṛu yesɛan azal d 

ameqran, sserseɣ-t di Siyun, d aẓṛu n teɣmeṛt, win ara yamnen yis ur ineddem 
ara. 

7 Amarezg-nwen kenwi yumnen yis. Ma d wid ur numin ara: Adɣaɣ-nni 

ḍeggren wid ibennun, d netta i yuɣalen d aẓru n teɣmeṛt, 

8 D wagi i d aẓru i yuɣalen d ugur i yemdanen, d aẓru i ten-isseɣlayen. Imi ugin 

ad amnen s wawal n Yillu, ayen i ten-ittṛaǧun d ugur-agi ara ten-iɣeḍlen. 

9 Kenwi d laṣel ufrin, d lmuqedmin n ugellid, d lǧens iṣfan, d agdud i d-

ittwacafɛen. Tettwaxtaṛem iwakken ad tbeccṛem lecɣal yelhan n Win i kun-id-
issufɣen si ṭṭlam yewwi-kun-id ɣer tafat-is isteɛǧiben. 

10 Zik-nni ur tewwiḍem ara ula d lǧens, ma d tura tuɣalem d agdud n Yillu; 

tellam zik-nni ur tesɛim ara ṛṛeḥma n Yillu, ma d tura tettunefk-awen-d. 

11 A wid ɛzizen! Kenwi yellan d ibeṛṛaniyen, d imsebriden di ddunit ad kun-

nhuɣ ad tettixṛem i lebɣi n tnefsit i yettnaɣen d ṛṛuḥ-nwen. 

12 Sɛut tikli ilhan ger leǧnas ur numin ara, iwakken ɣas ad d-skidben fell-awen, 

neɣ xedmen-awen cceṛ; mi ara walin lecɣal-nwen ilhan ad ḥemden Illu asmi 
ara d-irzu ɣur-sen. 

13 ɣef ddemma n Sidi Ṛebbi qadṛet wid iḥekmen. Qadṛet agellid imi d netta i 

yḥekmen, 

14 qadṛet ineɣlafen-is imi d netta i ten-isbedden iwakken ad ɛaqben imcumen, 

ad cekkṛen wid i ytteddun s lḥeq. 

15 Xedmet ayen yelhan iwakken ad terrem takmamt i yimejhal ur nefhim; d 

wagi i d lebɣi n Yillu. 

16 Ilit d ilelliyen, meɛna ur ssexdamet ara tilelli-nwen iwakken ad tɣummem 

cceṛ i txeddmem, ilit d iqeddacen n Yillu. 

17 Qadṛet imdanen meṛṛa; ḥemmlet atmaten-nwen, agadet Illu, qadṛet agellid. 

18 Ay iqeddacen! Ilaq ad tqadṛem imɛellmen-nwen, aɣet-asen awal ama i wid 

ilhan ḥninen, ama i wid iweɛṛen. 

19 D ayen ilhan i win iṣebbṛen ilmend n ṭṭaɛa n Yillu, mi ara ittɛeddi fell-as 

lbaṭel. 

20 Ma tettwaɛaqbem imi txedmem kra n diri, ma tṣebṛem i wannect-agi, anwa 

ara kun-icekṛen? Meɛna ma iɛedda fell-awen lbaṭel, mi txedmem ayen yelhan, 
tṣebṛem, d ayen yelhan ɣer Yillu. 

21 ɣer wannect-agi i wen-d-issawel Yillu, axaṭer Lmasiḥ s yiman-is inneɛtab 

fell-awen, iǧǧa-yawen-d lemtel iwakken ad teddum di lateṛ-is. 

22 Netta ur nednib, leɛmeṛ ur d-iffiɣ lekdeb seg imi-s. 

23 Netta ittwaregmen ur d-irri rregmat, qehṛen-t ur d-irfid afus-is ɣer yiwen; 

lameɛna yerra kullec ger ifassen n win i yḥekmen s lḥeq. 

24 Netta i yɛebban ddnubat-nneɣ, ittwasemmeṛ ɣef umidag iwakken a nili am 

wid yemmuten ɣef wayen yeɛnan ddnub axaṭer ddnub ur isɛi ara tazmert ɣef 
wid immuten. S wakka, tura ur nettɛici ara di ddnub meɛna di lḥeq, akken 
yura: Di leǧruḥ-is i tufam ḥellu. 

25 Zik tellam am ulli iɛerqen, ma d tura, tuɣalem ɣer umeksa ittɛassan ɣef 

teṛwiḥin-nwen. 

1 Peter 3 

1 Kenemti daɣen a tilawin ḍuɛemt irgazen-nkunt, iwakken ɣas ma llan kra n 

yergazen ur uminen ara s wawal n Yillu, ad amnen s tikli ilhan n tilawin-nsen, 
mbla imeslayen 

2 mi ara walin tikli-nsent teṣfa, tesɛa leqdeṛ. 

3 Ur ttzewwiqemt ara iman-nkunt s ufella kan, ama s ddheb, neɣ s llebsa 

ifazen, neɣ s wemcaḍ n ucekkuḥ-nkunt, 

4 meɛna ccbaḥa-nkunt ilaq ad tili deg ulawen-nkunt; axaṭer ayen yesɛan azal 

ameqran ɣer Yillu: D tezdeg n wul, lehna d leḥnana, imi ayagi d ayen 
ittdumun. 

5 Akka i ttcebbiḥent iman-nsent tlawin issaramen deg Illu, yettqadaṛen irgazen-

nsent; 

6 am Saṛa iḍuɛen argaz-is Ibṛahim, tessawal-as A Sidi. Ad tuɣalemt d yessi-s 

ma txeddmemt ayen yelhan mbla tugdi. 

7 Ma d kenwi ay irgazen, ḥadret tilawin-nwen imi teẓram ur ǧhident ara am 

kenwi. Ilaq a tent-tqadṛem axaṭer netenti daɣen ad weṛtent yid-wen ṛṛeḥma n 
Sidi Ṛebbi; s wakka ur d-ittili ara ẓẓeṛb i tẓallit-nwen. 

8 Ihi sɛut akk yiwet n lɛeqliya, myeḥmilet waygar-awen. Sɛut tagmatt, iḥninet, 

ddut s wannuz. 

9 Ur ttarat ara ttaṛ, ur ttarat ara rregmat i wid i kun-iregmen; meɛna dɛut s lxiṛ i 

wiyaḍ axaṭer d annect-agi i yettṛaǧu deg-wen Yillu, iwakken ad tweṛtem 
lbaṛaka-ines. 

10 Win iḥemmlen tudert, ibɣan ad yili d aseɛdi deg ussan-is, Ad iḥader iles-is 

ɣef wayen n diri d yimi-s seg imeslayen ittɣurrun. 

11 Ad issebɛed iman-is ɣef cceṛ, ad ixeddem ayen ilhan, ad ittnadi amek ara 

yili dayem di talwit, 

12 axaṭer Sidi Ṛebbi ṛeṣṣant wallen-is ɣef iḥeqqiyen, isell-d i tiɣri-nsen; meɛna 

Sidi Ṛebbi yezzi-d udem-is mgal wid ixeddmen cceṛ. 

13 Anwa ara wen-ibɣun cceṛ ma yella tḥemmlem ad txedmem anagar ayen 

yelhan? 

14 Yerna ma yella tettwaḍelmem ɣef lḥeq, feṛḥet! Ur ttagadet ara imdanen, ur 

tḥeyyiṛet ara. 

15 Ɛuzzet deg ulawen-nwen Lmasiḥ yellan d Ssid-nwen. Ilit dayem twejdem ad 

tjawbem s leɛqel d leqdeṛ i kra n wid i kun-id-isteqsan ɣef usirem-nwen di Sidi 
Ṛebbi, iwakken ad ithedden wul-nwen; 

16 imiren wid i d-iskiddiben ɣef tikli-nwen ilhan deg ubrid n Lmasiḥ, ad 

nneḥcimen. 

17 Axiṛ ad tettwiqehrem mi txeddmem lxiṛ, ma yella d annect-nni i d lebɣi n 

Yillu, wala ad tettwiqehrem mi txeddmem cceṛ. 

18 Lmasiḥ s yiman-is immut; s lmut-agi-ines i yefra tamsalt n ddnub n 

yemdanen. Netta yellan d aḥeqqi, immut ɣef ddemma n imednuben meṛṛa 
iwakken ad kun-yawi ɣer Yillu. Nɣan-t di tfekka-s, meɛna yuɣal-d ɣer tudert s 
tezmert n Ṛṛuḥ iqedsen. 

19 S tezmert n Ṛṛuḥ iqedsen i yṛuḥ ad ibecceṛ i leṛwaḥ ittwaḥebsen, 

20 yugin ad amnen, asmi akken i ten-ittṛaǧu Yillu s ṣṣbeṛ akken ad d-uɣalen 

ɣer webrid-is; asmi i yexdem Sidna Nuḥ lbabuṛ i ɣer kecmen anagar tmanya 
yemdanen i ymenɛen seg uḥemmal n waman. 

21 Aman-agi, d lemtel n weɣḍas i kun-ittselliken ass-a ula d kenwi. Aɣḍas-agi n 

waman mačči d ayen i yessizdigen tafekka n wemdan, lameɛna ittbeggin-d 
belli nefka tudert-nneɣ i Yillu s wul yeṣfan. Ayagi yezmer ad d-iḍru i lmend n 
ḥeggu n Sidna Ɛisa Lmasiḥ 

22 netta i yulin ɣer igenni, atan ɣer tama tayeffust n Yillu, mi yerra lmalayek, 

tizemmar d iduba ddaw n leḥkem-is. 

1 Peter 4 

1 Am akken inneɛtab Lmasiḥ di tfekka-s, kenwi daɣen ilaq-awen ad theggim 

iman-nwen; axaṭer win i yenneɛtaben di tfekka-s iṭṭaxeṛ ɣef ddnub; 

2 iwakken ussan i s-d-iqqimen di tudert-is, ad iddu s lebɣi n Yillu, mačči akken 

ibɣa netta. 

3 Beṛka-kun tura! Tellam tetteddum d leǧnas ur numin ara: Tellam d isekṛanen, 

tetteddum deg webrid n lefsad d zzhu, tɛebdem lemqamat, ulawen-nwen 
ččuṛen d ṭṭmeɛ. 

4 Tura wehmen imi teṭṭaxṛem fell-asen ur tetteddum ara deg webrid-nsen i 

yettawin ɣer nnger, daymi i kkaten deg-wen. 

5 Lameɛna a ten-iḥaseb Yillu iwejden ad iḥaseb wid iddren d wid yemmuten. 

6 S wakka, lexbaṛ n lxiṛ ittubecceṛ ula i wid yemmuten iwakken ɣas ttuḥasben 

am imdanen n ddunit meṛṛa, ad idiren s Ṛṛuḥ iqedsen akken ibɣa Yillu. 

7 Taggara n ddunit tetteddu-d! Ɣef wannect-a, sɛut leɛqel, ɛasset ɣef yiman-

nwen iwakken ad tizmirem ad teẓẓallem. 

8 Lḥaǧa tamezwarut, myeḥmalet waygar-awen seg ul, axaṭer leḥmala tetteṣṣeṛ 

aṭas n ddnubat. 

9 Ttmesteṛḥibet waygar-awen s wul iṣfan. 

10 Mkul yiwen deg-wen d acu n tikci i s-d-ifka Yillu, ihi sxedmet-tt iwakken ad 

sfaydin wiyaḍ seg-s. 

11 Win iwumi i d-ittunefk ad ihdeṛ, ilaq ad ihdeṛ s imeslayen i s-d-ittasen sɣur 

Yillu. Akken daɣen ma yella wayeḍ ittunefk-as-d ad iqdec, ad iqdec ɣef wiyaḍ 
s tezmert i s-d-ifka Yillu. Iwakken di yal ccɣel, ad ittwiḥmed Yillu s yisem n 
Ɛisa Lmasiḥ, bab n tezmert d tmanegt si lǧil ɣer lǧil. Amin! 

12 A wid ɛzizen! Ur wehhmet ara ɣef ujeṛṛeb i d-iɣellin fell-awen am tmes, ur 

xellɛet ara, axaṭer ayagi ilaq ad d-iḍru. 

13 Lameɛna feṛḥet imi i tettekkim di leɛtab n Lmasiḥ, axaṭer asmi ara d-tban 

tmanegt-is, ad tfeṛḥem yid-s lfeṛḥ d ameqran. 

14 Amarezg-nwen ma yella iɛedda fell-awen lbaṭel imi tumnem s Lmasiḥ! 

Axaṭer Ṛṛuḥ n tmanegt, Ṛṛuḥ n Yillu yella deg-wen! 

15 Ḥadret ad d-yili gar-awen win ara yettwiqehṛen axaṭer yenɣa timegreṭ neɣ 

yuker, neɣ iger iman-is di lecɣal n wiyaḍ; 

16 lameɛna ma yella ittwaqheṛ imi yumen s Lmasiḥ, ur ilaq ara ad inneḥcim; 

ilaq ad iḥmed Illu ɣef yisem-agi. 

17 Axaṭer d lawan ad ibdu lḥisab seg uxxam n Yillu. Ihi ma yella seg-neɣ ara 

yebdu lḥisab, amek ara tili taggara n wid ur numin ara s Lexbaṛ n Lxiṛ n Yillu? 

18 Ma yella iwɛeṛ-as i uḥeqqi iwakken ad ittwisellek, amek ara teḍru ihi d 

wemcum aked umednub? 

19 Ma yella s lebɣi n Yillu i yenneɛtab yiwen; ilaq ad yerr kullec ger ifassen n 

win i t-id-ixelqen, ad ittkel fell-as, ad ikemmel di lecɣal-is ilhan. 

1 Peter 5 

1 Ad nhuɣ tura imṛayen di liman yellan gar-awen. Nekk yellan d amṛay am 

netni, nekk iḥedṛen i leɛtab n Lmasiḥ, ittekkan di tmanegt-is ara d-ibanen; a 
ten-weṣṣiɣ: 

2 Ḥadret taqeḍɛit ɣef i kun-iwekkel Yillu; lhit yid-s s lebɣi-nwen, mačči sennig n 

wulawen-nwen, xedmet ayagi ɣef udem n Yillu, mačči s ṭṭmeɛ, meɛna seg ul. 

3 Ur ssimɣuret ara iman-nwen ɣef wid i wen-d-iwekkel Sidi Ṛebbi, meɛna ilit d 

lemtel ara tebɛen. 

4 Imiren asmi ara d-iban win yellan sennig imeqranen meṛṛa, a wen-d-tettunefk 

tɛeṣṣabt n tmanegt ur nfennu. 

5 Ula d kenwi daɣen ay ilmeẓyen, qadṛet imṛayen! Ddut s leqdeṛ d wannuz, 

axaṭer Illu ur iqebbel ara wid ittzuxxun, meɛna ittak ṛṛeḥma-s i wid ittanzen. 

6 Anzet ihi seddaw ufus iǧehden n Yillu, iwakken ad kun-irfed di teswiɛt ilaqen. 

7 Rret akk iɣeblan-nwen ger ifassen-is, axaṭer ittḥebbiṛ fell-awen. 

8 Ḥadret, ɛasset iman-nwen axaṭer cciṭan aɛdaw-nwen ittezzi iṛeɛɛed am 

yizem, ittqellib anwa ara issebleɛ. 

9 Ur s-ttaǧat ara abrid, sɛut liman iǧehden, teẓrem belli aqehheṛ-agi ittɛeddi ula 

ɣef atmaten-nwen di ddunit meṛṛa. 

10 Mi ara tenneɛtibem kra n lweqt, Illu n mkul ṛṛeḥma, i kun-ixtaṛen s Ɛisa 

Lmasiḥ iwakken ad tilim di tmanegt-is ittdumun, ad kun-iheggi, ad kun-
iṣeggem, ad kun-isseǧhed, iwakken ur tɣellim ara. 

11 I netta tazmert si lǧil ɣer lǧil. Amin! 

12 S ufus n gmat-neɣ ɛzizen Silwan i ɣef nettkel, i wen-n-uriɣ kra n imeslayen-

agi iwakken ad kun-nhuɣ yerna ad cehdeɣ belli d tagi i d ṛṛeḥma n tidett n Yillu 
swayes tumnem. 

13 Tajmaɛt n watmaten yumnen s Lmasiḥ, yellan di temdint n Babilun 

ttsellimen-d fell-awen; ula d mmi Marqus ittsellim fell-awen. 

14 Msalamet waygar-awen s sslam n leḥmala; Talwit ad d-ters fell-awen kenwi 

yumnen s Lmasiḥ. 

2 Peter 

2 Peter 1 

1 Nekk Semɛun Buṭrus, aqeddac, amceggeɛ n Ɛisa Lmasiḥ, i wid akk isɛan 

liman am nekni, s lḥeqq n Yillu-nneɣ d umsellek-nneɣ Ɛisa Lmasiḥ. 

2 Ṛṛeḥma d talwit a wen-d-tettunefkent s tugett, s tmusni n Yillu aked Ssid-

nneɣ Ɛisa. 

3 Tazmert n Sidi Ṛebbi tefka-yaɣ-d ayen akk ilaqen i tudert d ṭṭaɛa; yis i ɣ-d-

isbeggen win akken i ɣ-ixtaṛen s ṛṛeḥma-s d tmanegt-is. 

4 Yissent daɣen i ɣ-d-ttunefken lemɛahdat yesɛan azal d ameqran, iwakken s 

tmanegt-agi-ines aked ṛṛeḥma-s, ad tettekkim di lecɣal n Sidi Ṛebbi, ad 
tbeɛdem ɣef ṭṭmeɛ ittawin ɣer lefsad n ddunit. 

5 ɣef ayagi, ǧehdet, ẓewṛet iwakken ad ternum tikli yeṣfan i liman-nwen, i tikli 

yeṣfan tamusni; 

6 i tmusni rnut ḥekmet deg yiman-nwen, ṣebṛet, i ṣṣbeṛ rnut ṭṭaɛa, 

7 i ṭṭaɛa tagmatt, i tegmatt leḥmala. 

8 Ma yella wannect-agi deg-wen s tugett, ur tettilim ara d imeɛdazen, yerna ur 

tettɣimim ara mbla tamusni n Ssid-nneɣ Ɛisa Lmasiḥ. 

9 Ma d win ixuṣṣen deg wannect-agi, am uderɣal isferfuden, ur ittwali ara, ittu 

akk ddnubat-is iɛeddan i s-isemmeḥ Sidi Ṛebbi. 

10 Ay atmaten, ẓewṛet, sǧehdet iman-nwen deg wannect-agi imi d Sidi Ṛebbi i 

wen-d-issawlen, d netta i kun-ixtaṛen. Ma txedmem ayagi, ur tɣellim ara. 

11 S wakka daɣen ara wen-teldi tewwurt iwakken ad tkecmem ɣer tgelda 

tameɣlalt n Ssid-nneɣ d umsellek-nneɣ Ɛisa Lmasiḥ. 

12 A wen-d-ttɛawadeɣ dayem annect-agi meṛṛa ɣas akken tesnem tidett-agi 

yerna teṭṭfem deg-s. 

13 Skud mazal-iyi ddreɣ, ilaq-iyi ad kun-nhuɣ iwakken ur tɣeflem ara. 

14 Axaṭer ẓriɣ belli qrib ad ṛuḥeɣ si ddunit-agi, am akken i yi-d-ixebbeṛ Ssid-

nneɣ Ɛisa Lmasiḥ; 

15 daymi i xeddmeɣ ayen iwumi zemreɣ iwakken ɣas mmuteɣ, ad d-temmektim 

ayen akk i wen-slemdeɣ. 

16 Mačči d timucuha i wen-d-newwi mi i wen-d-neḥka ɣef tezmert n Ssid-nneɣ 

Ɛisa Lmasiḥ d tisin-ines, meɛna s wallen-nneɣ i nwala tamanegt-is. 

17 Axaṭer ifka-yas-d Yillu Ababat ccan d tmanegt, mi akken i d-inṭeq ṣṣut n Bab 

n tmanegt s imeslayen-agi: |i Wagi d Mmi ɛzizen deg-s i yella lfeṛḥ-iw. 

18 Ṣṣut-agi i d-ikkan seg igenni, nesla-yas s yiman-nneɣ mi nella yid-s deg 

udrar iqedsen, 

19 yerna numen s wayen i ɣ-d-xebbṛen lenbeya di tira iqedsen belli d tidett; 

nenha-kun ad terrem ddehn-nwen ɣur-sent, axaṭer d taftilt iceɛlen di ṭṭlam 
alamma yuli wass, alamma ifeǧǧeǧ yitri n ṣṣbeḥ deg ulawen-nwen. 

20 Uqbel kullec, ẓret belli imeslayen akk i d-nnan lenbeya, yuran di tektabt 

iqedsen, ur d-kkin ara sɣur-sen; 

21 axaṭer ulac ayen i d-xebbṛen s tmusni-nsen netni, meɛna s tezmert n Ṛṛuḥ 

iqedsen i d-nnan imeslayen i d-ikkan sɣur Yillu. 

2 Peter 2 

1 Si zik llan lenbeya n lekdeb ger lɣaci, akken daɣen ara d-kkren gar-awen wid 

ara kun-iɣurren s uselmed-nsen. Ad d-skecmen tamusni-nsen n lekdeb d 
usexṛeb, ad nekṛen ula d amsellek i ten-id-icufɛen; s wakka ara d-sseɣlin ɣef 
yiman-nsen tawaɣit ur bnin fell-as. 

2 ɣas akken ffɣen i webrid, aṭas ara ten-iḍefṛen, ɣef ddemma-nsen ara 

yettwirgem webrid n tidett; 

3 a ten-yawi ṭṭmeɛ, a wen-kellxen s imeslayen n lekdeb; meɛna nnger-nsen ur 

ittɛeṭṭil ara, tawaɣit tettṛaǧu-ten. 

4 Teẓram belli Illu ur iḥunn ara ɣef lmalayek yeffɣen i webrid, meɛna iḍeggeṛ-

iten ɣer tesraft lqayen n ṭṭlam anda ttwaqnent, ttṛaǧunt lḥisab. 

5 Ur iḥunn ara daɣen ɣef yemdanen n zzman aqdim asmi akken i sen-d-

iceggeɛ aḥemmal n waman i lɣaci amcum; issemneɛ seg-sen anagar Sidna 
Nuḥ ittbecciṛen lḥeqq n Sidi Ṛebbi, aked sebɛa n yemdanen yid-s. 

6 Iɛuqeb timdinin n Ṣudum d Gumuṛ, issenger-itent, isxeḍ-itent s tmes, yerra-

tent d iɣed; ifka-d ayagi d lemtel i yemcumen iwakken ad ẓren d acu i ten-
ittṛaǧun. 

7 Issemneɛ anagar Luṭ yellan d aḥeqqi, yemmuɣbnen ɣef yir lecɣal n lɣaci 

amcum yellan di zzman-is. 

8 Argaz-agi aḥeqqi ittɛicin gar-asen, itett-it wul-is ɣef ayen i ysell d wayen 

ttwalint wallen-is yal ass, ɣef yir tikli-nsen d yir lecɣal-nsen. 

9 S wakka Sidi Ṛebbi yeẓra amek ara isellek di teswiɛin iweɛṛen imdanen i 

yetteklen fell-as; ma d imcumen a ten-irr ɣer rrif i lɛiqab i d-iteddun ass n 
lḥisab. 

10 Ad iɛaqeb widak-nni i yxeddmen lefsad, ittnadin anagar lebɣi n tnefsit-nsen, 

imi ur ttaken ara lqima i leḥkem n Sidi Ṛebbi. Ur ttqadaṛen ara, qebbḥen, ur 
uggaden ara ad regmen ula d at tmanegt. 

11 Ula d lmalayek yesɛan lqedṛa d tezmert, ur ten-sseḍlamen ara s rregmat 

zdat n Sidi Ṛebbi. 

12 Meɛna imdanen-agi ttɛicin am lmal n lexla, lhan kan i ṣṣyada, ur 

ttxemmimen ara, reggmen ayen ur ssinen; ad ɣlin di tesraft n ddnubat-nsen, 
ad mmuṛeḍsen akken ittmurḍus lmal. 

13 D lbaṭel zerɛen ara d-megren, ttafen lfeṛḥ-nsen mi xeddmen ɛinani lebɣi n 

tnefsit-nsen. Ččuṛen d lɛib aked lḥecma, yerna mi ara qqimen yid-wen ɣer 
lmakla, ur ttsetḥin ara s lehduṛ-nsen d ukellex-nsen. 

14 Ṭṭamaɛen anagar yir tilawin iwakken ad znun yid-sent; ur ɛeggun ara di 

ddnubat i xeddmen, ttɣurrun imdanen ur neǧhid ara di liman, ččuṛen d ṭṭmeɛ, d 
tarwa n deɛwessu. 

15 Ǧǧan abrid n lewqam, ɛerqen mi tebɛen abrid i yewwi Belɛam mmi-s n Biɛuṛ 

i yḥemmlen ad yerbeḥ idrimen s lexdeɛ. 

16 Lameɛna iḥeccem-it Sidi Ṛebbi, mi d-issenṭeq ɣur-s taɣyult tagugamt s ṣṣut 

n wemdan; s wakka i t-iḥbes, iwakken ur ittkemmil ara di yir ccɣel-is. 

17 Imdanen-agi am tliwa iqquren, am usigna yettawi waḍu, amkan-nsen di 

ṭṭlam. 

18 Ttcebbiḥen-d imeslayen-nsen iwakken ad kellxen wiyaḍ, kkaten ad jebden 

ɣer yir ccehwat-nsen widak-nni i d-iṭaxṛen si ger yemcumen. 

19 Ttɛahaden-ten a sen-fken tilelli, netni d aklan n ddnub; axaṭer yal yiwen d 

akli n wayen i t-imelken. 

20 S wakka, widak i ymenɛen ur ten-tɣurr ara ddunit imi snen Sidna Ɛisa 

Lmasiḥ amsellek, ma yella stehzan, ǧǧan iman-nsen yewwi-ten lebɣi n tnefsit-
nsen, lḥala-nsen ad tuɣal akteṛ n wakken tella zik. 

21 Axiṛ-asen i yemdanen-agi lemmer ur ssinen ara abrid n lḥeq, wala imi i t-

ssnen uɣalen ṭṭaxṛen i lameṛ iqedsen i sen-d-ittucegɛen sɣur Sidi Ṛebbi. 

22 Teḍṛa yid-sen am akken yella di lemtul: Ittuɣal weqjun ɣer iriran-is; qqaṛen 

daɣen: Ilef iwumi ssarden, yuɣal imiren kan ad ixnunes deg waluḍ. 

2 Peter 3 

1 Ay iḥbiben, attah tebṛatt-iw tis snat i wen-n-uriɣ. Di snat yid-sent nudaɣ amek 

ara d-ssakiɣ di leɛqel-nwen ixemmimen iṣfan s uselmed-agi i wen-d-smektaɣ. 

2 Bɣiɣ ad d-temmektim imeslayen i d-nnan lenbeya iqedsen aked lameṛ n 

Ssid-nneɣ, amsellek-nneɣ, i wen-slemden yakan imceggɛen n Sidi Ṛebbi. 

3 Tazwara, ilaq ad teẓrem belli deg ussan ineggura ad d-kkren yemdanen ara 

iɛicen s lebɣi n tnefsit-nsen, yerna ad tmesxiṛen fell-awen; 

4 a wen-d-qqaṛen: Anaɣ yenna-yawen ad d-uɣaleɣ, ihi anda yella tura? Lejdud-

nneɣ ɛeddan mmuten, ulac ayen i ybeddlen seg wasmi i d-texleq ddunit. 

5 Ttun s tteɛmid belli si zik llan igenwan aked lqaɛa imeslen s waman, teffeɣ-d 

seg waman, s wawal n Yillu; 

6 Ɣef annect-agi daɣen i tenger ddunit di zzman aqdim s uḥemmal n waman. 

7 Ula d igenwan d lqaɛa n tura s wawal-is daɣen i ten-ihegga iwakken a ten-

issenger s tmes ass n lḥisab asmi ara iɛaqeb wid ur nḍuɛ ara Sidi Ṛebbi. 

8 Ay iɛzizen! Ɣurwat ad tettum ayagi: Ɣer Sidi Ṛebbi yiwen wass am alef n 

iseggasen, alef n iseggasen am yiwen wass. 

9 Sidi Ṛebbi ur ittɛeṭṭil ara ad ixdem ayen i d-inna; ɣas akken kra n yemdanen 

ɣilen iɛeṭṭel; meɛna netta d ṣṣbeṛ i wen-iṣebbeṛ iwakken ur inegger ula yiwen 
deg-wen, yebɣa ad d-tuɣalem akk ɣer ubrid-is. 

10 Ass n Ssid-nneɣ ad d-yas am umakar. Ass-nni, igenwan ad negren s 

udderdeḥ, ayen yerɣan deg igenwan ad iftutes, lqaɛa d wayen akk yellan deg-
s ad rɣen. 

11 Imi ayagi meṛṛa ad ifnu, acḥal i wen-ilaq ad tḍuɛem Sidi Ṛebbi, ad teṣfum di 

tikli-nwen! 

12 Ṛǧut, xedmet lmeǧhud-nwen iwakken ad d-teɛjel tisin n wass n Sidi Ṛebbi. 

Ass-nni i deg ara tekker tmes deg igenwan, i deg ara yefsi kra n wayen yellan 
deg-sen. 

13 Meɛna nettṛaǧu am akken i ɣ-t-id-iɛuhed Sidi Ṛebbi: Igenwan d lqaɛa 

imaynuten, i deg ara izdeɣ lḥeq. 

14 Daymi ay iɛzizen, deg uṛaǧu-agi i tettṛaǧum, ḥeṛset iman-nwen iwakken ad 

kun-id-yaf di lehna, zeddigit, mbla lɛib. 

15 Ḥṣut belli ṣṣbeṛ n Ssid-nneɣ, d leslak-nwen! Am akken i wen-t-id-yura gmat-

neɣ ɛzizen Bulus s tmusni i s-d-ittunefken. 

16 D ayen i wen-d-iqqaṛ daɣen di mkul tabṛatt i deg i d-immeslay ɣef temsal-

agi. Llan deg-sent imeslayen iweɛṛen i lefhama, daymi imdanen ur neǧhid ara 
di liman, ixuṣṣen di lefhama, sseɛwajen lmeɛna-nsen akken i sseɛwajen ula d 
Tira nniḍen, ayagi xeddmen-t i nnger-nsen. 

17 A wid ɛzizen, kenwi yeslan s wannect-agi meṛṛa, ḥadret ɣef yiman-nwen, 

ɣurwat ad kun-ɣurren yemcumen ur numin ara s Sidi Ṛebbi, ad kun-sbeɛden 
ɣef ubrid-is i deg teṭṭfem. 

18 Lameɛna nnernit di tmusni d ṛṛeḥma n Ssid-nneɣ d umsellek-nneɣ, Ɛisa 

Lmasiḥ. I netta tamanegt am ass-a am ussan i d-iteddun i dayem. Amin! 

1 John 

1 John 1 

1 Ayen yellan si tazwara, dayen iwumi nesla, walant-tt wallen-nneɣ, nnulen-t 

ifassen-nneɣ yerna nessenqed-it, dayen yeɛnan awal n tudert. 

2 Tudert tban-d, nwala-tt, nettcehhid fell-as, yerna nettbecciṛ-awen-d tudert n 

dayem yellan ɣer tama n Baba Ṛebbi, tin i ɣ-d-ibanen tura. 

3 Ayen nwala d wayen nesla nxebber-awen-t-id, iwakken ula d kenwi ad tilim 

di tdukli yid-neɣ, nekni tadukli-nneɣ tella aked Babat-neɣ Ṛebbi d Mmi-s Ɛisa 
Lmasiḥ 

4 nura-yawen-n ayagi iwakken lfeṛḥ-nneɣ ad innekmil. 

5 Atah lexbaṛ i nesla sɣur-s nettbeccir-awen-t-id: Illu d tafat, ur yelli ara deg-s 

ṭṭlam. 

6 Ma neqqar aql-aɣ di tdukli yid-s, yili nekni nteddu di ṭṭlam, ihi neskiddib yerna 

nexḍa i tidett. 

7 Meɛna ma yella nteddu di tafat am akken i yella netta di tafat, a nili di tdukli 

waygar-aneɣ, yerna ddnubat-nneɣ akk ad iriden s idammen n Mmi-s Ɛisa 
Lmasiḥ. 

8 Ma neqqar ur yelli deg-neɣ ddnub, atan neskaddeb ɣef yiman-nneɣ, tidett ur 

telli deg-neɣ. 

9 Meɛna ma nettqirri s ddnubat-nneɣ i Sidi Ṛebbi, netta yellan d amekdi d 

aḥeqqi, a ɣ-isemmeḥ ddnubat-nneɣ, yerna a ɣ-issizdeg si yal lbaṭel. 

10 Ma neqqar mačči d imednuben i nella, ihi nerra-t d akeddab, yerna awal-is 

ur yelli ara deg-neɣ. 

1 John 2 

1 Ay arraw-iw imeẓyanen, uriɣ-awen-n ayagi iwakken ad texḍum i ddnub, 

meɛna ma yeɣli yiwen di ddnub, nesɛa win yettḥuddun fell-aɣ ɣer Baba Ṛebbi, 
d Ɛisa Lmasiḥ yellan d aḥeqqi. 

2 D netta s yiman-is i yettunefken d asfel ɣef ddnubat-nneɣ, mačči kan ɣef 

ddnubat-nneɣ nekni meɛna ula ɣef wid n yemdanen akk n ddunit. 

3 Ma yella nḥerrez lumuṛat-is, ayagi ad d-ibeggen belli nessen-it. 

4 Win ara yinin "ssneɣ-t" netta ur iḥerrez ara lumuṛat-is, d akeddab i yella tidett 

ur telli deg-s. 

5 Ma d win iḥerrzen awal-is, s tidett leḥmala n Yillu tekmel deg-s. S wakka ara 

d-iban belli nella deg-s. 

6 Win ara yinin ṛeṣṣaɣ deg-s, ilaq ad ilḥu am akken ilḥa netta. 

7 A wid ɛzizen, mačči d lameṛ ajdid i wen-n-uriɣ, meɛna d lameṛ yellan d aqdim 

win i kun-in-iwwḍen si tazwara, lameṛ-agi aqdim d awal-nni iwumi teslam. 

8 Yerna d lameṛ ajdid i wen-n-uriɣ, ayagi d tidett ama i netta ama i kenwi, 

axaṭer ṭṭlam ad izri, tafat n tidett tettfeǧǧiǧ yakan. 

9 Win yeqqaren leḥḥuɣ di tafat, yili netta yekṛeh gma-s, mazal-it di ṭṭlam. 

10 Win iḥemmlen gma-s, di tafat i yettili, ur yelli ara deg-s wayen ara t-isseɣlin. 

11 Ma d win ikeṛhen gma-s, di ṭṭlam i yella; iteddu di ṭṭlam ur yeẓri anda ileḥḥu, 

axaṭer ṭṭlam isderɣel-as allen. 

12 Uriɣ-awen-n ayagi a tarwa imeẓyanen axaṭer ttwaɛfan-awen ddnubat-nwen 

ɣef ddemma n yisem-is. 

13 Uriɣ-awen-n ay ibabaten axaṭer tessnem win yellan si tazwara. Uriɣ-awen-n 

ay ilmeẓyen axaṭer tɣelbem amcum. Uriɣ-awen-n a tarwa axaṭer tessnem 
Baba Ṛebbi. 

14 Uriɣ-awen-n ay ibabaten axaṭer tessnem win yellan si tazwara. Uriɣ-awen-n 

ay ilmeẓyen axaṭer tǧehdem, awal n Yillu iṛeṣṣa deg-wen yerna tɣelbem 
amcum. 

15 Ur ḥemmlet ara ddunit d wayen yellan deg-s. Ma yella walebaɛḍ iḥemmel 

ddunit, leḥmala n baba Ṛebbi ur telli ara deg-s; 

16 axaṭer ayen akk yellan di ddunit, lebɣi n tnefsit, ṭṭmeɛ deg wayen akk ttwalint 

wallen aked zzux n ddunit, mačči sɣur Baba Ṛebbi i d-kkan lameɛna si ddunit i 
d-kkan. 

17 Ddunit d ṭṭmeɛ yellan deg-s ad fnun, ma d win ixeddmen lebɣi n Yillu ad yidir 

i lebda. 

18 A tarwa, d taswiɛt taneggarut; am akken teslam belli aɛdaw n Lmasiḥ 

iteddu-d, atan tura aṭas n yeɛdawen n Lmasiḥ i d-ibanen; s wakka ara neɛqel 
belli d taswiɛt taneggarut. 

19 Ffɣen sɣur-neɣ meɛna ur llin ara seg-neɣ, axaṭer lemmer llin seg-neɣ tili 

qqimen yid-neɣ; swakka iban-d belli ur llin ara akk seg-neɣ. 

20 Ma d kenwi, tettwadehnem s Ṛṛuḥ sɣur win yellan d imqeddes, yerna 

tessnem kullec. 

21 Mačči imi ur tessinem ara tidett i wen-n-uriɣ, lameɛna imi i tt-tessnem axaṭer 

ulac lekdeb i d-itekken si tidett. 

22 Anwa i d akeddab ma mačči d win inekkṛen belli Ɛisa d Lmasiḥ? Aɛdaw n 

Lmasiḥ, d winna i ynekkṛen Baba Ṛebbi aked Mmi-s. 

23 Win ara inekṛen Mmi-s n Ṛebbi yenkeṛ daɣen Baba Ṛebbi, ma d win iqeblen 

Mmi-s n Ṛebbi yeqbel Baba Ṛebbi. 

24 Ma d kenwi ayen iwumi teslam si tazwara ilaq ad iṛessi deg-wen, ma yella 

tḥerzem ayen iwumi teslam si tazwara, ad tilim ula d kenwi di tdukli aked Baba 
Ṛebbi d mmi-s. 

25 Atah lweɛd i ɣ-d-ifka: Tudert dayem. 

26 Uriɣ-awen-n ayagi ɣef wid yettnadin ad kun-ɣuṛṛen. 

27 Ma d kenwi, Ṛṛuḥ swayes i tettwadehnem yezga deg-wen, ur teḥwaǧǧem 

ara win ara ken-islemden, imi d Ṛṛuḥ-nni swayes tettwadehnem i wen-
isselmaden kullec; yerna ayen i wen-isselmad d tidett mačči d lekdeb; ihi ṛsut 
deg-s amakken i wen-t-isselmed. 

28 Ihi tura a tarwa ṭṭfet deg-s iwakken asmi ara d-iban a nesɛu lettkal, daɣen 

ass n tuɣalin-is ur nettneḥcim ara zdat-s. 

29 Imi teẓram belli Lmasiḥ d aḥeqqi, ilaq ad teẓrem daɣen belli kra n win 

ixeddmen lḥeq sɣur-s i d-ikka. 

1 John 3 

1 Walit acḥal i ɣ-iḥemmel Ubabat, armi nettusemma d arraw-is! Yerna d tidett d 

arraw-is i nella. Ddunit ur ɣ-teɛqil ara d arraw n Yillu i nella axaṭer ur t-tessin 
ara. 

2 A wid ɛzizen, aql-aɣ tura d arraw n Yillu; ayen akken ara nili werɛad i d-iban, 

lameɛna neẓra belli mi ara d-iban, a nili am netta, axaṭer a t-nwali akken yella. 

3 Kra n win yessaramen deg-s issizdeg iman-is akken yella netta zeddig. 

4 Kra n win idenben yerẓa aṣaḍuf, axaṭer ddnub d taruẓi n uṣaḍuf. 

5 Teẓram belli yusa-d iwakken ad ikkes ddnub netta ur nesɛi ddnub. 

6 Kra n win yeṭṭfen deg-s ixeṭṭu i ddnub; kra n win yettɛicin di ddnub ur t-iwala 

ur t-issin. 

7 A tarwa, ɣurwat win ara kun-iɣuṛṛen. Win iteddun s lḥeq d aḥeqqi akken yella 

Sidna Ɛisa d aḥeqqi. 

8 Win yettɛicin di ddnub yedda d cciṭan, axaṭer cciṭan idneb si tazwara. ɣef 

ddemma n wayagi i d-yusa Mmi-s n Yillu iwakken ad yessenger lecɣal n 
cciṭan. 

9 Kra n win d-ilulen sɣur Yillu ur ittɛic ara di ddnub, axaṭer zerriɛa n tudert i d-

itekken sɣur Yillu tella deg-s; ur izmir ara ad yidir di ddnub imi sɣur Yillu i d-ilul. 

10 S wakka i d-ittbanen wid yellan d arraw n Yillu d wid yellan d arraw n cciṭan: 

Kra n win ur nteddu ara s lḥeq neɣ ur nḥemmel ara gma-s ur yelli ara si tarwa 
n Yillu. 

11 Atah lameṛ i wumi teslam si tazwara: Ilaq a nemyeḥmal waygar-aneɣ. 

12 Ur nxeddmet ara am Qayin i yɣurr wemcum yenɣa gma-s; ayɣer i t-inɣa? 

Axaṭer netta lecɣal-is diri-ten, ma d wid n gma-s ṣfan. 

13 Ur wehhmet ara ay atmaten ma yella keṛhen-kkun imdanen n ddunit-agi. 

14 Nekni neffeɣ si lmut ɣer tudert axaṭer nḥemmel atmaten. Win ur nḥemmel 

ara, mazal-it ddaw tezmert n lmut. 

15 Kra n win ikeṛhen gma-s d aqettal, yerna teẓram belli win ineqqen, ulac deg-

s tudert n dayem. 

16 Atah wamek i nessen leḥmala: Imi yefka tudert-is fell-aɣ. Ula d nekni, ilaq a 

nili newjed a nefk tudert-nneɣ ɣef watmaten-nneɣ. 

17 Ma yella walbaɛḍ yesɛan cci, iwala gma-s di lexṣaṣ ur iḥunn ara fell-as, 

amek i tezmer ad tili leḥmala n Yillu deg ul-is. 

18 A tarwa, ur ḥemmlet ara s wawal kan d yiles, lameɛna ḥemmlet s lecɣal d 

tidett. 

19 S wakka ara nẓer belli di tidett i nella, yerna ad yethedden wul-nneɣ zdat 

Sidi Ṛebbi, 

20 akken yebɣu yesseḍlem-aɣ wul-nneɣ: Illu yugar ul-nneɣ yerna yeẓra kullec. 

21 A wid ɛzizen, ma yella ur ɣ-isseḍlem ara wul-nneɣ, nesɛa lettkal zdat n Yillu. 

22 Kra n wayen ara nessuter, ittak-aɣ-t-id axaṭer neḥerrez lumuṛ-is yerna 

nxeddem lebɣi-s. 

23 Atah wayen i ɣ-d-yumeṛ: A namen s yisem n Mmi-s Ɛisa Lmasiḥ yerna a 

nemyeḥmal waygar-aneɣ akken yella lameṛ i ɣ-d-ifka. 

24 Win iḥerrzen lumuṛ-is, ad iṛessi deg Illu, Illu ad yili deg ul-is; s wakka ara 

neɛqel belli yettili deg ul-nneɣ s Ṛṛuḥ iqedsen i ɣ-d-ifka. 

1 John 4 

1 A wid ɛzizen, ur ttamnet ara meṛṛa wid i d-iqqaren nheddeṛ s Ṛṛuḥ, lameɛna 

jeṛṛbet-tten iwakken ad teẓrem ma yella sɣur Yillu i d-heddṛen, axaṭer aṭas n 
lenbeya n lekdeb i yellan di ddunit. 

2 Atah wamek ara tɛeqlem Ṛṛuḥ n Yillu: Kra n ṛṛuḥ ara d-iqiṛṛen belli Ɛisa 

Lmasiḥ yusa-d di tfekka n wemdan, sɣur Yillu i d-ikka. 

3 Ma d win ur d-ncehhed ara s wayagi ɣef Sidna Ɛisa, mačči sɣur Yillu i d-ikka, 

lameɛna yekka-d si ṛṛuḥ n weɛdaw n Lmasiḥ ɣef i teslam ad d-yas ɣer ddunit, 
atan tura yella yakan di ddunit. 

4 Kenwi a tarwa, d arraw n Yillu i tellam, tɣelbem lenbeya n lekdeb, axaṭer 

Ṛṛuḥ yellan deg-wen yugar win yellan di ddunit. 

5 Netni n ddunit, daymi i ttmeslayen s lɛeqliya n ddunit, yerna at ddunit 

smeḥsisen-asen. 

6 Nekni d ayla n Yillu; win yessnen Illu yesmeḥsis-aɣ-d; win ur nelli ara n Yillu 

ur ɣ-d-ismeḥsis ara: S wakka ara neɛqel Ṛṛuḥ n tidett aked ṛṛuḥ n lekdeb. 

7 A wid ɛzizen, ilaq a nemyeḥmal waygar-aneɣ axaṭer leḥmala tekka-d sɣur 

Yillu, wid yesɛan leḥmala, d arraw n Yillu i llan yerna ssnen Illu. 

8 Win ur nḥemmel ara ur yessin ara Illu, axaṭer Illu d leḥmala. 

9 Atah wamek i d-ibeggen Yillu belli iḥemmel-aɣ: Illu iceggeɛ-d Mmi-s awḥid 

ɣer ddunit iwakken a nesɛu yis tudert. 

10 Attah d acu-tt leḥmala: Mačči d nekni i yḥemmlen Illu lameɛna d netta i ɣ-

iḥemmlen yerna iceggeɛ-d Mmi-s d asfel i leɛfu n ddnubat-nneɣ. 

11 A wid ɛzizen, ma yella Illu iḥemmel-aɣ annect-agi, ilaq ula d nekni a 

nemyeḥmal waygar-aneɣ. 

12 Ulac win iwalan Illu, meɛna ma yella nemyeḥmal waygar-aneɣ, ad iṛessi 

Yillu deg-neɣ, leḥmala-s ad tennekmal deg-neɣ. 

13 S Ṛṛuḥ-is i ɣ-d-ifka i neẓra belli nettili deg-s netta yettili deg-neɣ. 

14 Nekni, nwala-t yerna ad d-neched belli Baba Ṛebbi iceggeɛ-d Mmi-s i leslak 

n ddunit. 

15 Win ara icehden belli Ɛisa d Mmi-s n Yillu, Illu ad iṛessi deg ul-is, netta deg 

Illu. 

16 Nekni nessen leḥmala swayes i ɣ-iḥemmel Yillu, yerna numen yis. Illu, d 

leḥmala; win ittdumen di leḥmala ittdum deg Illu, Illu yettdum deg-s. 

17 Ma yella tennekmal leḥmala deg-neɣ, a nesɛu lettkal i wass n lḥisab, axaṭer 

akken yella netta di ddunit-a i nella ula d nekni. 

18 Leḥmala ulac deg-s tugdi; leḥmala yennekmalen tneffu tugdi, axaṭer tugdi 

tettas-d si lxuf n lɛiqab, win yettɛicin di tugdi werɛad yessaweḍ ɣer leḥmala n 
tidett. 

19 Ma d nekni, nḥemmel, axaṭer netta iḥemmel-aɣ d amezwaru. 

20 Win yeqqaren: Ḥemmleɣ Illu yili yekṛeh gma-s, d akeddab i yella, axaṭer win 

ur nḥemmel ara gma-s i yettwali, ur izmir ara ad iḥemmel Illu ur yettwali ara. 

21 Atan ihi lameṛ i ɣ-d-iǧǧa Lmasiḥ: Win iḥemmlen Illu, ilaq ad iḥemmel daɣen 

gma-s. 

1 John 5 

1 Kra n wid yumnen belli Ɛisa d netta i d Lmasiḥ, uɣalen d arraw n Yillu; daɣen 

wid iḥemmlen Baba Ṛebbi, ḥemmlen ula d arraw-is. 

2 Atah wamek ara neɛqel belli nḥemmel arraw n Yillu: Mi ara nḥemmel Illu 

yerna nxeddem lumuṛat-is. 

3 Axaṭer ma nḥemmel Illu ilaq a neḥrez lumuṛat-is; lumuṛat-is ur ẓẓayit ara, 

4 axaṭer arraw n Yillu ɣelben ddunit, ayen s wacu i neɣleb ddunit, d liman-

nneɣ. 

5 Anwa i yɣelben ddunit? D wid yumnen belli Ɛisa d Mmi-s n Yillu. 

6 Ɛisa Lmasiḥ, d win akken i d-yusan ɣer ddunit s waman n weɣḍas-is d 

idammen n lmut-is; mačči kan s waman i d-yusa lameɛna s waman aked 
idammen; yerna d Ṛṛuḥ iqedsen i d-icehden s wayagi axaṭer Ṛṛuḥ iqedsen, d 
Ṛṛuḥ n tidett. 

7 Llan tlata n inagan: Ṛṛuḥ iqedsen, aman d idammen, di tlata yid-sen mtawan. 

( nte: Llan kra n yedlisen anda ara naf ger snat n tacciwin: " deg igenni: 
Ababat, awal aked Ṛṛuḥ iqedsen, u tlata-agi d yiwen") 

9 Ma yella cchada n yemdanen neqbel-itt, cchada n Yillu tugar tin n 

yemdanen; axaṭer d Yillu s yiman-is i d-icehden ɣef Mmi-s. 

10 Win yumnen s Mmi-s n Yillu, yesɛa ttbut-agi deg ul-is, ma d win ur numin 

ara Illu, yerra Illu d akeddab imi ur yumin ara s cchada i d-iched Yillu ɣef Mmi-
s. 

11 Cchada-yagi d tudert n dayem i ɣ-d-ifka Yillu, tudert-agi di Mmi-s i tella. 

12 Win yumnen s Mmi-s n Yillu, yesɛa tudert; win ur numin ara yis ur yesɛi ara 

tudert. 

13 Ayagi uriɣ-awen-t-id iwakken ad teẓrem belli tesɛam tudert n dayem, kenwi 

yumnen s yisem n Mmi-s n Yillu. 

14 Tura atah lettkal i nesɛa ɣur-s: Ma nessuter-as kra yellan di lebɣi-s, 

yettḥessis-aɣ-d; 

15 ma yella neẓra belli yettḥessis-aɣ-d, kra n wayen ara s-nessuter, neḥṣa belli 

yewweḍ-aɣ-d. 

16 Ma yella win yeẓran gma-s yedneb yili ddnub-is ur yettawi ara ɣer lmut, ilaq 

ad yedɛu ɣer Yillu, netta a s-d-ifk tudert; nniɣ-d ayagi ɣef wid ixeddmen ddnub 
ur nettawi ara ɣer lmut. Yella yiwen n ddnub yettawin ɣer lmut, mačči ɣef ayen 
yeɛnan ddnub-agi i wen-d-nniɣ dɛut. 

17 Kra n lbaṭel yellan, d ddnub, meɛna mačči yal ddnub yettawi ɣer lmut. 

18 Neẓra belli kra n wid yellan d arraw n Yillu, ur ttɛicin ara di ddnub, axaṭer 

Mmi-s n Yillu yettɛassa fell-asen yerna cciṭan ur yezmir ara a ten-innal. 

19 Neẓra belli d arraw n Yillu i nella, ma d ddunit meṛṛa tella ddaw tezmert n 

wemcum. 

20 Neẓra daɣen belli Mmi-s n Yillu yusa-d ɣer ddunit yefka-yaɣ-d lefhama 

swayes ara nissin Illu n tidett. Nettdumu di Ṛebbi n tidett s Mmi-s Ɛisa Lmasiḥ; 
d netta i d Illu n tidett, i d tudert n dayem. 

21 A tarwa, ḥadret iman-nwen seg iṛebbiten n lekdeb. 

2 John 

2 John 1 

1 Sɣur wemṛay, i Kirya (nte: Yezmer lḥal d isem n yiwet n tmezgida; arraw-is d 

imasiḥiyen n tmezgida-nni) tufrint aked warraw-is i ḥemmleɣ s tidett. Mačči d 
nekk kan i ken-iḥemmlen, 

2 meɛna ula d wid akk yesnen tidett, ilmend n tidett yellan deg-neɣ ara yilin 

yid-neɣ i dayem. 

3 Ssmaḥ ṛṛeḥma d talwit ad ilin yid-neɣ sɣur Yillu Ababat, d Mmi-s Ɛisa 

Lmasiḥ, di tidett aked leḥmala. 

4 Acḥal feṛḥeɣ imi ufiɣ kra seg warraw-im teddun deg webrid n tidett, akken i ɣ-

t-id-yumeṛ Baba Ṛebbi. 

5 Ihi tura a Kirya ad am-n-ssutreɣ: A nemyeḥmal wwaygaraneɣ, ayagi mačči d 

lameṛ ajdid i m-n-nuriɣ lameɛna d lameṛ yellan yakan si tazwara. 

6 Leḥmala n tidett d mi ara nteddu s lumuṛat-is, d wagi i d lameṛ swayes i ylaq 

ad teddum amakken i s-teslam si tazwara. 

7 Aṭas n wid yettɣurrun i d-innulfan di ddunit, ur setɛeṛfen ara belli Ɛisa Lmasiḥ 

yusa-d ɣer ddunit s ṣṣifa n wemdan, akka i d amɣerri i d aɛdaw n Lmasiḥ. 

8 Ḥadret iman-nwen iwakken ur wen-tettṛuḥ ara lfakya n leqdic-nneɣ, lameɛna 

ad tɣeltem lfayda yennekmalen. 

9 Kra n win ara iɛeddin tilas, ur iqqim ara deg uselmed n Lmasiḥ, ur iṭṭif ara 

deg Illu; ma d win yeṭṭfen deg uselmed n Lmasiḥ yeṭṭef deg Ubabat d 
Umemmit. 

10 Win ara d-yasen ɣur-wen iwwi-yawen-d aselmed ur nelli ara d aselmed n 

Lmasiḥ, ur steṛḥibet ara yis ɣer yexxamen-nwen, ur ttsellimet ara ula d sslam 
fell-as! 

11 Axaṭer win isellmen fell-as, ittekkay di lecɣal-is n diri. 

12 Mazal-iyi aṭas n temsal i ɣef bɣiɣ a wen-d-hedṛeɣ lameɛna mačči di tebṛatt, 

ssarameɣ a n-aseɣ ɣur-wen, a wen-mmeslayeɣ s yimi-w, iwakken lfeṛḥ-nneɣ 
ad innekmal. 

13 Arraw n weltma-m tufrint, ttsellimen fell-am. 

3 John 

3 John 1 

1 Sɣur wemṛay, i Gayus ɛzizen fell-i, i ḥemmleɣ di tidett. 

2 Ay aḥbib ɛzizen, ssarameɣ tṣeḥḥaḍ, tettnerniḍ di kullec amakken i tettnerni 

teṛwiḥt-ik. 

3 Feṛḥeɣ aṭas mi d-usan watmaten, cehden-d ɣef tidett yellan deg-k, d wamek i 

tettedduḍ di tidett. 

4 Ulac lfeṛḥ yugaren win mi ara sleɣ s warraw-iw teddun di tidett. 

5 Ay aḥbib ɛzizen, d amekdi i telliḍ deg wayen akk i txeddmeḍ i watmaten, ɣas 

d ibeṛṛaniyen i llan; 

6 cehden-d zdat n tmezgida ɣef leḥmala-inek. D ayen yelhan ma terniḍ 

tɛawneḍ-ten iwakken ad kemmlen inig-nsen akken ilaq zdat Sidi Ṛebbi; 

7 axaṭer ɣef ddemma n yisem n Lmasiḥ i ṭṭfen abrid, yernu ur wwin acemma 

sɣur leǧnas ur numin ara. 

8 Ilaq-aɣ ihi a nɛiwen imdanen yecban wigi, iwakken a nili yid-sen d iqeddacen 

ɣef ddemma n tidett. 

9 Uriɣ kra n imeslayen i tmezgida, meɛna Dyutrif i yḥemmlen ad d-ikk nnig 

wiyaḍ, ur ɣ-iḥsib ara. 

10 Daymi ma yella usiɣ-n ɣur-wen ad d-iniɣ akk ayen i yxeddem mi i yzerreɛ 

fell-aɣ yir lehduṛ; mačči kan d aya lameɛna ur isṭerḥib ara s watmaten, ula d 
atmaten yebɣan ad steṛḥben yis-sen, yettaggi-yasen yerna yessufuɣ-iten si 
tmezgida. 

11 Ay aḥbib ɛzizen, ur ttɛanad ara wid ixeddmen cceṛ meɛna ɛaned wid 

ixeddmen lxiṛ. Win ixeddmen ayen yelhan, n Yillu; ma d win ixeddmen cceṛ ur 
yessin ara Illu. 

12 Ma d Dimitriyus, medden akk cehden-d fell-as s wayen yelhan, tidett s 

yiman-is teched-d fell-as, nekni daɣen neched-d fell-as yerna teẓriḍ cchada-
nneɣ tṣeḥḥa. 

13 Aṭas n temsal ɣef i bɣiɣ a wen-d-hedṛeɣ, lameɛna mačči di tebṛatt. 

14 Ssarameɣ qṛib a nemẓer iwakken a nehḍer udem ɣer wudem. 

15 Qqim di lehna! Atmaten meṛṛa ttsellimen-d fell-ak. Ula d kečč sellem ɣef 

watmaten akk, yal yiwen s yisem-is. 

Jude 

Jude 1 

1 Sɣur Yuda aqeddac n Ɛisa Lmasiḥ, yellan daɣen d gma-s n Yeɛqub, i wid 

iwumi d-issawel Yillu Ababat, iḥemmel-iten yerna iḥrez-iten i Ɛisa Lmasiḥ; 

2 ṛṛeḥma, talwit d leḥmala a wen-d-ttunefkent s tugett! 

3 A wid ɛzizen, acḥal aya segmi i bɣiɣ a wen-n-aruɣ ɣef wayen yeɛnan leslak i 

ɣ-icerken, walaɣ belli ilaq-iyi a wen-n-aruɣ iwakken ad ken-nhuɣ ad tesɛum 
tazmert swayes ara tḥadrem ɣef liman i d-ittunefken i yiwet n tikkelt i wid 
yextaṛ Sidi Ṛebbi. 

4 Axaṭer kecmen gar-awen kra n yemdanen yettṛaǧu lɛiqab d ameqran akken i 

d-ittwaxebbeṛ si zik di tira iqedsen, imcumen-agi ttjeggiḥen lmeɛna n ṛṛeḥma n 
Yillu-nneɣ, nekṛen ula d Ɛisa Lmasiḥ, yellan d netta kan i d Bab-nneɣ, i d Ssid-
nneɣ; 

5 ɣas akken teẓram ayagi akken ilaq, bɣiɣ ad kun-id-smektiɣ belli mbeɛd mi d-

isellek Sidi Ṛebbi agdud-is si tmurt n Maṣer, yessenger wid akk ur numin ara 
yis; 

6 daɣen, lmalayek-nni ur neḥriz ara ccan i sen-ittunefken meɛna ǧǧan imukan-

nsen, iqqen-iten Sidi Ṛebbi di ṭṭlam s lqid n dayem alamma d ass ameqran n 
lḥisab. 

7 Akken daɣen i teḍra d Sudum d Gumuṛ aked temdinin i sent-d-izzin, xedment 

am netni ticmatin yernu ttnadint ad dduklent d lexliqat nniḍen, qqiment-d d 
lemtel mi ttuɛaqbent s tmes n dayem; 

8 ɣas akka, imdanen-agi daɣen s tirga-nsen, ssenǧasen tafekka, ḥeqṛen 

leḥkem n Sidi Ṛebbi yerna reggmen timanagin. 

9 Ula d lmelk Mixayil deg umqelleɛ-ines aked cciṭan mi t-ixuṣem ɣef lǧetta n 

Musa, yegguma a t-irgem ula d rregmat meɛna yenna-yas kan: ad ak-iɛaqeb 
Sidi Ṛebbi. 

10 Meɛna imdanen-agi reggmen ayen ur ssinen ara, ula d ayen akken ssnen i 

yessen ula d lmal ametluf, yettawi-ten anagar ɣer nnger-nsen. 

11 A tawaɣit-nsen! Axaṭer tebɛen lǧeṛṛa n Qayin, jeggḥen iman-nsen ɣef 

yedrimen am Belɛam, negren am akken yenger Quṛaḥ asmi akken i d-ikker 
ɣer ccwal. 

12 D netni i yettcemmiten tignatin n imensi n tegmatt, zehhun ɛellfen mbla 

leḥya, ttxemmimen kan ɣef yiman-nsen, cban asigna yettawi waḍu, ur d-
nettak aman; cban ttjuṛ n taggara n lexṛif ur d-nettak ara lfakya, mmutent sin 
iberdan ttwaqelɛent. 

13 Cban lemwaji ihajen n ilel mi ara d-ssuffuɣen tikkufta n leɛṛuṛ-nsen, cban 

itran ittcalin yettṛaǧu ṭṭlam berriken i lebda. 

14 Fell-asen i d-icar Hinux iɛacen di lǧil wis sebɛa deffir Adem, mi d-inna: Atan 

ad d-yas Sidi Ṛebbi aked luluf n lmalayek-is iqedsen, 

15 iwakken ad iḥkem ɣef imdanen meṛṛa, ad d-ibeggen i yal yiwen deg-sen 

lecɣal n diri ixeddmen swayes uɣalen d imcumen, aked lehduṛ qessiḥen i d-
qqaren fell-as imednuben imcumen. 

16 Imdanen-agi smermugen, ur sɛin ara leqniɛa, teddun s lebɣi n tnefsit-nsen; 

imeslayen-nsen ččuṛen d zzux, sqizziben i yemdanen di nnfeɛ-nsen. 

17 Ma d kenwi a wid ɛzizen, mmektit-d ayen i wen-d-nnan yakan imcegɛen n 

Ssid-nneɣ Ɛisa Lmasiḥ 

18 qqaren-awen-d: Ɣer taggara n zzman, ad ilin wid ara yettmesxiṛen, ara 

ileḥḥun s ccehwat-nsen. 

19 Wigi, d wid i d-ittawin beṭṭu, ttidiren s tnefsit kan, ur sɛin ara Ṛṛuḥ n Sidi 

Ṛebbi. 

20 Ma d kenwi ay iḥbiben-iw, ṛeṣṣit iman-nwen s yiman-nwen ɣef teflest-nwen 

yeṣfan, deɛɛut s Ṛṛuḥ iqedsen. 

21 Ḥerzet iman-nwen di leḥmala n Yillu, di tmeṛǧiwt n ṛṛeḥma n Ssid-nneɣ Ɛisa 

Lmasiḥ, i tudert n dayem. 

22 Ḥunnet ɣef kra, ɣef wid yettcukkun: 

23 ssukkset-ten-id si tmes a ten-tselkem. Wiyaḍ daɣen ḥunnet fell-asen di tugdi 

n Sidi Ṛebbi, keṛhet ula d llebsa i tessenǧes tfekka-nsen. 

24 I win izemren ad iḥader fell-awen ur tɣellim ara, ad kun-isbedd mbla lɛib di 

lfeṛḥ ameqran, zdat n tmanegt-is. 

25 I Yillu awḥid, amsellek-nneɣ s Ɛisa Lmasiḥ Ssid-nneɣ, tamanegt, temɣer, 

tazmert d leḥkem, uqbel akk zzman di tallit-a i lebda. Amin! 

Revelation 

Revelation 1 

1 Aweḥḥi n Ɛisa Lmasiḥ, i s-d-ifka Yillu iwakken ad d-issken i yiqeddacen-is 

ayen ara d-iḍrun mbla leɛḍil; ayagi yemla-t-id s lmelk i d-iceggeɛ i uqeddac-is 
Yuḥenna. 

2 Yuḥenna yeḥka-d ayen akk iẓra. Iched-d ɣef wawal n Yillu aked tidett i d-iwwi 

Ɛisa Lmasiḥ. 

3 D aseɛdi win ara yeɣṛen d wid ara yessemḥessen i lehduṛ n uweḥḥi-agi 

yerna ḥerzen-ten, axaṭer lweqt i deg ara yeḍru wannect-agi iqeṛṛeb-d. 

4 Sɣur Yuḥenna, i sebɛa n tmezgidiwin illan di tmurt n Asya: Ṛṛeḥma d talwit a 

wen-d-ttunefkent sɣur Win illan si tazwara, illan ass-a, ara d-yasen, sɣur 
sebɛa n leṛwaḥ ittilin zdat n ukersi n tgeldit-is, 

5 sɣur Ɛisa Lmasiḥ inigi n ṣṣeḥ, amenzu i d-iḥyan si ger lmegtin, agellid 

iḥekkmen ɣef igelliden n ddunit! Netta i ɣ-iḥemmlen, i ɣ-isellken si ddnubat-
nneɣ s idammen-is yuzzlen fell-aɣ, 

6 irra-yaɣ d tagelda, d lmuqedmin iqeddcen ɣef Yillu, Baba-s. I netta tamanegt 

d leḥkem si lǧil ɣer lǧil! Amin! 

7 Ataya, iteddu-d ɣef usigna, mkul tiṭ a t-twali, ula d wid i t-ifetken a t-walin; dɣa 

igduden n ddunit meṛṛa ad meǧden fell-as. D tidett, akka ara teḍru! 

8 D nekk i d amezwaru i d aneggaru, i d-inna Sidi Ṛebbi Illu, d Win illan si 

tazwara, illan ass-a, ara d-yasen, d nekk i d Anezmar. 

9 Nekk Yuḥenna, gmat-wen d ucrik-nwen di lmeḥna d tgelda aked tuṭṭfa di 

liman di Ɛisa Lmasiḥ, lliɣ d imenfi di tegzirt n Batmus ɣef ddemma n wawal n 
Yillu, d cchada ɣef Sidna Ɛisa. 

10 Deg wass n Sidi Ṛebbi, ttwaddmeɣ di Ṛṛuḥ, sliɣ deffir-i i yiwet n taɣect 

ɛlayen am ṣṣut n lbuq, 

11 teqqar-d: Ayen akka i tettwaliḍ aru-t deg udlis tceggɛeḍ-tt i sebɛa n 

tmezgidiwin-agi: I Ifasus, i Smirna, i Birɣamus, i Tyatir, i Sardas, i Filadilfya 
aked Ludika. 

12 Zziɣ ɣer deffir iwakken ad ẓreɣ anwa i yi-d-ittmeslayen, walaɣ sebɛa n 

lemṣabeḥ n ddheb, 

13 di tlemmast-nsent illa yiwen lxelq icuban amdan; ilsa ajellab d aɣezfan irna 

yebges tabagust n ddheb. 

14 Acebbub-is d amellal am taduṭ tacebḥant, am udfel, allen-is ceɛlent am 

tmes, 

15 iḍarren-is ttfeǧǧiǧen am nnḥas iqqden di tmes, ṣṣut-is icba zzhir n waman 

ittseqsiqen deg udrar. 

16 Yeṭṭef sebɛa yetran deg ufus-is ayeffus, seg imi-s iffeɣ-d ujenwi yesɛan sin 

yiran iqeḍɛen, udem-is ittfeǧǧiǧ am yiṭij mi ara d-icceɛceɛ deg uzal. 

17 Mi t-walaɣ, ɣliɣ ɣer iḍarren-is am win immuten. Yessers fell-i afus-is ayeffus 

inna: Ur ttagad ara! D nekk i d amezwaru i d aneggaru, 

18 nekk d Win iddren; lliɣ mmuteɣ, meɛna ḥyiɣ-d si lmut, tura aql-iyi ddreɣ i 

dayem. D nekk i yeṭṭfen tisura n lmut aked tid n laxeṛt. 

19 Aru ihi ayen twalaḍ, ayen illan d wayen ara yeḍrun mbeɛd. 

20 Ɣef wayen iɛnan lbaḍna n sebɛa yitran-agi i twalaḍ deg ufus-iw ayeffus, 

aked sebɛa n lemṣabeḥ-agi n ddheb: Sebɛa n yitran-agi d lmalayek n sebɛa n 
tmezgidiwin-nni, ma d sebɛa n lemṣabeḥ-agi, d sebɛa n tmezgidiwin-nni. 

Revelation 2 

1 Aru ayagi i lmelk n tmezgida n Ifasus: Atah wayen i d-iqqar Win iṭṭfen sebɛa 

yetran deg ufus-is ayeffus, Win ittilin di tlemmast n sebɛa teftilin n ddheb: 

2 ssneɣ tikli-inek d lecɣal-ik, ẓriɣ leɛtab-ik d ṣṣbeṛ i tṣebṛeḍ; ẓriɣ ur tezmireḍ ara 

ad tawiḍ i yemcumen, tjeṛbeḍ wid ittarran iman-nsen d imcegɛen ur llin, 
tkecfeḍ-ten-id belli d ikeddaben i llan. 

3 Tṣebṛeḍ, tɛetbeḍ ɣef ddemma n yisem-iw, ur tefcileḍ ara. 

4 Lameɛna tella yiwet lḥaǧa i ɣef ara k-lummeɣ: Leḥmala i tesɛiḍ ɣur-i tura 

mačči am leḥmala n wussan imezwura. 

5 Mmekti-d seg wansi i d-teɣliḍ, ndem deg wayen txedmeḍ tuɣaleḍ ɣer lecɣal-

ik imezwura, ma yella ur tendimeḍ ara, atan a n-aseɣ ɣur-k, ad kkseɣ taftilt-ik 
seg umkan-is. 

6 Lameɛna atan wayen i yi-iɛeǧben deg-k: Tkeṛheḍ lecɣal n inikulaten, akken i 

ten-keṛheɣ ula d nekk. 

7 Win isɛan imeẓẓuɣen, ad ismeḥses i wayen i d-iqqar Ṛṛuḥ n Ṛebbi i 

tmezgidiwin: Win ara yeṭṭfen deg-i alamma d taggara, a s-fkeɣ ad ičč si ttejṛa n 
tudert illan di lǧennet n Yillu. 

8 Aru ayagi i lmelk n tmezgida n Smirna: atah wayen i d-iqqar Win illan si 

tazwara alamma d taggara, Win immuten yuɣal-d ɣer tudert: 

9 Ẓriɣ lḥif-ik d lmeḥna-k -- meɛna di tidett d ameṛkanti i telliḍ -- ẓriɣ cceṛ i 

heddṛen fell-ak wid iḥesben iman-nsen d agdud n Ṛebbi ur t-llin, lameɛna 
netni d tajmaɛt n cciṭan. 

10 Ur ttagad ara leɛtab i d-itteddun ɣur-k. Atan cciṭan ad irr kra deg-wen ɣer 

lḥebs iwakken ad tettujeṛbem, ad tilim di leɛtab ɛecṛa wussan. Ṭṭef di liman-
inek alamma d lmut, ad ak-d-fkeɣ taɛeṣṣabt n tudert. 

11 Win isɛan imeẓẓuɣen, ad ismeḥses i wayen i yeqqar Ṛṛuḥ n Ṛebbi i 

tmezgidiwin: win ara yeṭṭfen deg-i alamma d taggara, ur t-tettawi ara lmut tis 
snat. 

12 Aru ayagi i lmelk n tmezgida n Birɣamus: atah wayen i yeqqar Win isɛan 

ajenwi iqeḍɛen di snat leǧwahi: 

13 Ẓriɣ anda i tzedɣeḍ, dinna i yella ukersi n tgeldit n cciṭan. Teṭṭfeḍ deg isem-

iw, ur tenkiṛeḍ ara liman i tesɛiḍ deg-i ula deg ussan i deg nɣan Antibas, inigi-
inu n ṣṣeḥ, dinna ɣur-wen anida yezdeɣ cciṭan. 

14 Lameɛna atan wayen illan deg-k ur yi-neɛǧib ara: Llan ɣur-k kra yemdanen 

mazal-iten ṭṭfen deg uselmed n Belɛam: Isselmad i ugellid Balak ayen ara yilin 
d sebba n tuccḍa n warraw n wat Isṛail, isselmad-asen ad ččen aksum 
ittunefken d iseflawen i ssadatt yerna a ten-tawi ccehwat n tnefsit-nsen. 

15 Llan daɣen ɣur-k kra yemdanen iṭṭfen deg uselmed n inikulaten. 

16 Ndem ihi! Neɣ mulac ur ttɛeṭṭileɣ ara a n-aseɣ ɣur-k, a ten-ḥarbeɣ s ujenwi n 

yimi-w. 

17 Win isɛan imeẓẓuɣen, ad ismeḥes i wayen i d-iqqar Ṛṛuḥ i tmezgidiwin! Win 

iṭṭfen deg-i alamma d taggara, a s-fkeɣ si tmanna yeffren, a s-fkeɣ daɣen 
adɣaɣ amellal, ɣef wedɣay-agi yura yisem ajdid ur issin yiwen, anagar win 
iwumi ara d-ittunefk. 

18 Aru i lmelk n tmezgida n Tyatir: atah wayen i d-iqqar Mmi-s n Yillu, Win 

yesɛan allen iceɛlen am tmes, iḍarren-is ttfeǧǧiǧen am nnḥas: 

19 Ẓriɣ lecɣal-ik, leḥmala d liman i tesɛiḍ aked wayen i txeddmeḍ s wul iṣfan d 

ṣṣbeṛ. Ẓriɣ daɣen tura txeddmeḍ akteṛ n wussan imezwura. 

20 Lameɛna tella yiwet lḥaǧa ur yi-neɛǧib ara deg-k: Teǧǧiḍ Izabil irran iman-is 

d nnbi ad tkellex iqeddacen-iw s uselmed-ines, iwakken ad ččen aksum 
ittunefken d iseflawen i ssadatt yerna a ten-awint ccehwat n tnefsit-nsen. 

21 Ǧǧiɣ-as lweqt ɣileɣ ad tendem, lameɛna ur tebɣi ara ad terr aḍar ɣef 

tecmatin i txeddem. 

22 Usu-nni i ɣef txeddem ticmatin, dinna ara d-sseɣliɣ fell-as lehlak icemten 

nettat d wid iznan yid-s anagar ma yella beddlen tikli. 

23 Ad d-ceggɛeɣ lmut i warraw-is; s wakka tmezgidiwin meṛṛa ad setɛeṛfen belli 

ẓriɣ ayen illan deg yixemmimen d wulawen n yemdanen, ad rreɣ i mkul yiwen 
ayen yuklal. 

24 Ma d kenwi aked wid meṛṛa yellan si tejmaɛt n Tyatir ur neqbil ara aselmed-

agi, yugin ad tkecmem di lbaḍna lqayen, yeɛni tin n cciṭan, a wen-iniɣ: Ur wen-
sbabbayeɣ ara taɛkumt nniḍen; 

25 d acu kan, ayen tesɛam ḥerzet-tt alamma usiɣ-n. 

26 Wid iṭṭfen deg-i ur fcilen ara, wid i yḥerzen yerna ḍuɛen lumuṛat-iw alamma 

d taggara, a sen-fkeɣ leḥkem ɣef leǧnas. 

27 A sen-fkeɣ leḥkem i yi-d-ittunefken sɣur Baba, ad ḥekmen fell-asen s 

uɛekkaz n wuzzal, a ten-ṛzen am akken ttṛuẓun ibuqalen n talaxt. A sen-fkeɣ 
tafat n yitri n ṣṣbeḥ. 

29 Win yesɛan imeẓẓuɣen, ad ismeḥses i wayen i d-iqqar Ṛṛuḥ n Ṛebbi i 

tmezgidiwin. 

Revelation 3 

1 Aru i lmelk n tmezgida n Sardas: atah wayen i d-iqqar Win isɛan sebɛa n 

leṛwaḥ n Yillu, d sebɛa yitran: Ẓriɣ lecɣal-ik, qqaren belli teddreḍ, lameɛna 
kečč temmuteḍ. 

2 Ddekwal-d, sseǧhed ayen i k-d-iqqimen neɣ mulac ad immet, axaṭer lecɣal-ik 

xuṣṣen zdat n Yillu. 

3 Mmekti-d ihi amek tesliḍ d wamek tqebleḍ awal n Ṛebbi, tbeɛ ayen akka i 

tlemdeḍ, tuɣaleḍ-d ɣer webrid. Ma tɣefleḍ, a n-aseɣ ɣur-k am umakar, ur 
teẓẓareḍ ara anta ssaɛa i deg ara d-kecmeɣ. 

4 Lameɛna llan ɣur-k kra n yemdanen ur sneǧsen ara llebsa-nsen; ad ilin yid-i 

s llebsa tamellalt axaṭer uklalen-tt. 

5 Win ara yeṭṭfen deg-i alamma d taggara, ad ils llebsa tamellalt, d lmuḥal ad 

mḥuɣ isem-is seg udlis n tudert, yerna ad d-cehdeɣ zdat Baba Ṛebbi d 
lmalayek-is belli d ayla-w. 

6 Win isɛan imeẓẓuɣen, ad ismeḥses i wayen i d-iqqar Ṛṛuḥ i tmezgidiwin. 

7 Aru ayagi i lmelk n tmezgida illan di Filadilfya: atah wayen i d-iqqar Win iṣfan, 

illan d tidett, Win iṭṭfen tasarutt n Dawed, ayen ara yeldi ur izmir yiwen a t-
iɣleq, ayen ara yeɣleq ulac win izemren a t-ildi: 

8 Ssneɣ lecɣal-ik, atan ldiɣ tawwurt zdat-k, ulac win izemren a tt-iɣleq, tazmert-

ik d tamecṭuḥt lameɛna tḥerzeḍ awal-iw yerna ur tenkiṛeḍ ara isem-iw. 

9 Atah wayen ara xedmeɣ i wid illan si tejmaɛt n cciṭan, ikeddaben-nni yettaran 

iman-nsen d agdud n Ṛebbi ur llin; a ten-i-d-awiɣ ɣur-k ad seǧden zdat-k, ad 
setɛeṛfen belli ḥemmleɣ-k, deg-k i yella lfeṛḥ-iw. 

10 Imi teṭṭfeḍ deg awal-iw s ṣṣbeṛ ur tefcileḍ ara, ula d nekk ad ak-ḥadreɣ di 

teswiɛt n ujeṛṛeb ara d-yasen ɣef ddunit meṛṛa iwakken ad ttujeṛben imezdaɣ-
is. 

11 Qṛib ad d-uɣaleɣ. Ṭṭef di liman i tesɛiḍ deg-i iwakken yiwen ur ittizmir ad ak-

ikkes taɛeṣṣabt n tudert i k-ittṛaǧun. 

12 Win iṭṭfen deg-i alamma d taggara, a t-sbeddeɣ am tgejdit deg ufakan n Illu-

yiw, ad yili dinna i dayem. Ad jerdeɣ fell-as isem n Illu-yiw, isem n temdint n 
Illu-yiw, win n temdint n Yirucalim tajdiṭ ara d-iṣubben seg igenni sɣur Yillu-
yiw, ad aruɣ daɣen fell-as isem-iw ajdid. 

13 Win isɛan imeẓẓuɣen, ad ismeḥses i wayen i d-iqqar Ṛṛuḥ n Ṛebbi i 

tmezgidiwin. 

14 Aru ayagi i lmelk n tmezgida n Lawdika: Atah wayen i d-iqqar Win 

ittusemman Amin, anagi amekdi, n tidett, Win yellan d lsas n txelqit n Yillu: 

15 Ssneɣ lecɣal-ik, ur terkimeḍ ur tṣemḍeḍ, a wi yufan ad trekmeḍ neɣ ad 

tismiḍeḍ! 

16 Imi temmuẓeɣleḍ ur teḥmiḍ, ur tsemmḍeḍ, atan ad ak-id-rreɣ seg imi-w; 

17 axaṭer teqqareḍ: Srebḥeɣ iman-iw, aql-iyi d ameṛkanti, ur uḥwaǧeɣ ula d 

acemma, ur d-tewwiḍ ara s lexbaṛ belli tettɣiḍeḍ am umeɣbun, ur tesɛiḍ 
acemma, aql-ik d aɛeryan, d aderɣal. 

18 Daymi ad ḍebbreɣ fell-ak ad taɣeḍ ɣur-i ddheb iṣfan, iwakken ad tuɣaleḍ s 

tidett d ameṛkanti, aɣ daɣen llebsa tamellalt iwakken lḥecma n ɛerru-inek ur d-
tettban ara, ternuḍ lekḥul swayes ara tdawiḍ allen-ik iwakken ad twaliḍ. 

19 D wid ḥemmleɣ i ttɛaqabeɣ, i ttṛebbiɣ. Sendekwal-d ihi iman-ik; ndem 

tbeddleḍ tikli! 

20 Atan beddeɣ ɣer tewwurt sṭebṭubeɣ, ma yella win i d-islan i taɣect-iw ildi-yi-d 

tawwurt, ad kecmeɣ ɣur-s, ad ččeɣ imensi yid-s, netta yid-i. 

21 Win iṭṭfen deg-i alamma d taggara, a t-sɣimeɣ yid-i deg ukersi n tgeldit-iw, 

akken i ṭṭfeɣ nekk di Baba Ṛebbi alamma d taggara, tura aql-i qqimeɣ yid-s 
deg ukersi n tgeldit-is. 

22 Win isɛan imeẓẓuɣen, ad ismeḥses i wayen i d-iqqar Ṛṛuḥ n Ṛebbi i 

tmezgidiwin! 

Revelation 4 

1 Walaɣ daɣen deg uweḥḥi nniḍen tawwurt n igenni teldi. Taɣect-nni yecban 

ṣṣut n lbuq iwumi sliɣ tikelt tamezwarut, tenna-yi-d: Ali-d ɣer dagi ad ak-d-
sekneɣ ayen ara yeḍrun sya ɣer zdat. 

2 Imiren kan irfed-iyi Ṛṛuḥ n Sidi Ṛebbi. Walaɣ yiwen ukersi n tgeldit deg 

igenni, Win iqqimen fell-as, ittfeǧǧiǧ am iɛeqcan ɣlayen iwumi qqaren aẓru n 
jasb aked sardwan. Tislit n wanẓar tezzi-yas-d i ukersi-nni n tgeldit tettfeǧǧiǧ 
am tizegzewt n weẓru n zemṛud. 

4 Akersi-nni n tgeldit, zzin-as-d ṛebɛa uɛecrin ikersiyen n tgeldit, ɣef ikersiyen-

nni qqimen ṛebɛa uɛecrin n imṛayen ilsan llebsa tamellalt, sɛan ɣef iqerray-
nsen tiɛeṣṣabin n ddheb. 

5 Seg ukersi-nni n tgeldit teffɣen-d lebṛuq, tuɣac aked ṛṛɛud. Ceɛlent zdat-s 

sebɛa n teftilin ireqqen illan d sebɛa n leṛwaḥ n Yillu. 

6 Zdat n ukersi-nni n tgeldit, yella daɣen am akken d lebḥeṛ n zjaǧ icuban ɣer 

weẓru n kristal. Di tlemmast-is aked leryuf-ines, bedden ṛebɛa lxuluq iddren 
ččuṛen d allen zdat sdeffir. 

7 Lxelq amezwaru ittemcabi ɣer yizem, lxelq wi sin icba agenduz, lxelq wis 

tlata yesɛa udem am win n wemdan, lxelq wis ṛebɛa icuba ɣer igider ittferfiren. 

8 Ṛebɛa lxuluq-nni mkul yiwen seg-sen isɛa setta wafriwen, yerna ččuṛen d 

allen s wadda s ufella, am yiḍ am ass ur ttsusumen ara qqaren: D imqeddes, 
d imqeddes, d imqeddes i yella Yillu, Sidi Ṛebbi, Anezmar, Win illan si 
tazwara, illan ass-a, ara d-yasen! 

9 Lxuluq-nni, mkul mi ara ttcekkiṛen ttḥemmiden Win iqqimen ɣef ukersi-nni n 

tgeldit, Win iddren si lǧil ɣer lǧil, 

10 ṛebɛa uɛecrin n imṛayen-nni ttseǧǧiden zdat n Win yeqqimen ɣef ukersi-nni 

n tgeldit, ttɛebbiden Win yeddren si tsuta ɣer tsuta, srusun tiɛeṣṣabin-nsen 
zdat n ukersi-nni n tgeldit qqaren: 

11 Tuklaleḍ a Sidi Ṛebbi ay Illu-nneɣ, tamanegt d ccan aked tezmert, imi d 

kečč i d Bab n txelqit, kra yellan s lebɣi-k i d-ittwaxleq. 

Revelation 5 

1 Imiren, walaɣ deg ufus ayeffus n Win iqqimen ɣef ukersi n tgeldit, yiwen 

wedlis ittwakteb si beṛṛa si zdaxel, ittwalṣeq s sebɛa n ṭṭwabeɛ. 

2 Walaɣ yiwen lmelk isɛan tazmert tameqrant, iqqar-d s ṣṣut ɛlayen: Anwa 

yuklalen ad ildi adlis-agi, yerna ad d-iqleɛ ṭṭwabeɛ-ines? 

3 Lameɛna ur ufin ula d yiwen deg igenni neɣ di lqaɛa neɣ ddaw lqaɛa i 

yzemren ad ildi adlis-nni neɣ a t-iɣeṛ. 

4 Dɣa ttruɣ aṭas mi ẓriɣ ulac win yuklalen ad ildi adlis-nni neɣ a t-iɣeṛ. 

5 Yiwen seg imṛayen-nni yenna-yi-d: Ur ttru ara, atan Yizem n lɛeṛc n Yahuda, 

si dderya n Dawed, yuklal ad ildi adlis-nni yerna ad iqleɛ sebɛa n ṭṭwabeɛ-ines, 
axaṭer d netta i yɣelben kullec. 

6 Walaɣ daɣen di tlemmast n ukersi-nni n tgeldit, ger lxuluq-nni, ger imṛayen-

nni, yiwen Izimer ibedden, iban-d am akken imzel. Yesɛa sebɛa wacciwen 
aked sebɛa wallen illan d sebɛa n leṛwaḥ n Yillu yettuceggɛen i ddunit meṛṛa. 

7 Izimer-agi iqeṛṛeb ɣer Win iqqimen ɣef ukersi n tgeldit iwakken ad d-iṭṭef seg 

ufus-is ayeffus adlis-nni. 

8 Mi d-iṭṭef adlis-nni, ṛebɛa lxuluq aked ṛebɛa uɛecrin n imṛayen-nni seǧden 

zdat-s, mkul yiwen seg-sen iṭṭef snitra d iqbucen n ddheb iččuṛen d leɛṭer i d-
ittmetilen ddeɛwat n wegdud n Yillu. 

9 Cennun yiwen ucewwiq d ajdid qqaren: Tuklaleḍ ad teddmeḍ adlis, ad teldiḍ 

ṭwabeɛ-ines, axaṭer temmezleḍ, iwakken ad tefduḍ i Yillu, s idammen-ik 
yuzzlen, imdanen si mkul lɛeṛc, si mkul tutlayt, si mkul agdud, si mkul tamurt. 

10 Terriḍ-ten d tagelda, d lmuqedmin i Yillu Illu-nneɣ, ad ḥekmen ɣef ddunit. 

11 Walaɣ daɣen, yerna sliɣ i ṣṣut n waṭas n lmalayek i d-izzin i ukersi n tgeldit, i 

lxuluq aked imṛayen-nni, leḥsab-nsen d ilulufen, d ayen ur nezmir a neḥseb. 

12 Qqaṛen s ṣṣut ɛlayen: Izimer immezlen yuklal tazmert d tekyes, lerbaḥ d 

lǧehd, ccan d lɛaḍima aked ucekkeṛ. 

13 Ayen akk i d-ittwaxelqen deg igenni, di lqaɛa, ddaw lqaɛa, di lebḥeṛ d wayen 

akk illan deg-sen, sliɣ-asen qqaren: I Win iqqimen ɣef ukersi n tgeldit, i 
Yizimer, lḥemd, ccan, tamanegt d leḥkem si tsuta ɣer tsuta! 

14 Ṛebɛa lxuluq-nni qqaren: Amin! Ma d imṛayen-nni ttseǧǧiden yerna 

ttɛebbiden. 

Revelation 6 

1 Walaɣ daɣen mi ycerreg Izimer-nni ṭṭabeɛ amezwaru. Sliɣ i taɣect n yiwen si 

ṛebɛa lxuluq-nni tenṭeq-d am ṛṛɛud tenna-d: As-d! 

2 Walaɣ yiwen uɛewdiw d amellal. Win i t-id-irekben iṭṭef akmir deg ufus-is; 

tettunefk-as tɛeṣṣabt, iṛuḥ s tezmert tameqrant iwakken ad iɣleb. 

3 Mi ycerreg ṭṭabeɛ wis sin, sliɣ i lxelq wi sin inna-d: As-d! 

4 Yeffeɣ-d yiwen uɛewdiw nniḍen d azeggaɣ am tmes. Win i t-id-irekben, 

tettunefk-as tezmert ad ikkes lehna si ddunit iwakken ad ttnaɣen yemdanen 
waygar-asen; ittunefk-as-d yiwen ujenwi d ameqran. 

5 Mi ycerreg Izimer-nni ṭṭabeɛ wis tlata, sliɣ i lxelq wis tlata yenna-d: As-d! 

Ataya daɣen yiwen uɛewdiw d aberkan. Win i t-id-irekben iṭṭef lmizan deg 
ufus-is. 

6 Imiren kan sliɣ i yiwet taɣect ger ṛebɛa lxuluq-nni teqqar: Lkil n yirden s 

uṣurdi, daɣen tlata lkilat n temẓin s uṣurdi; ma d zzit aked ccṛab ur ten-ttnal 
ara. 

7 Mi ycerreg ṭṭabeɛ wis ṛebɛa, sliɣ i taɣect n lxelq wis ṛebɛa tenna-d: As-d! 

8 Walaɣ yiwen uɛewdiw d aḥcici. Win i t-id-irekben isem-is lmut, tetbeɛ-it-id 

laxeṛt; tettunefk-asen-d tezmert ɣef ṛṛbeɛ n ddunit, iwakken ad snegren 
imdanen s ujenwi, s laẓ, s lehlak aked lewḥuc n lexla. 

9 Mi ycerreg ṭṭabeɛ wis xemsa, walaɣ seddaw n udebder leṛwaḥ n wid 

immezlen imi ugin ad nekṛen awal n Yillu yerna cehden fell-as. 

10 Ttɛeggiḍen s taɣect ɛlayen, qqaren: A Ssid-nneɣ imqeddes, a Bab n tidett, d 

acu i tettṛaǧuḍ ad tḥasbeḍ, ad terreḍ ttaṛ i yimezdaɣ n ddunit ɣef yidammen-
nneɣ i ssazlen? 

11 Mkul yiwen deg-sen ittunefk-as uqenduṛ d amellal; nnan-asen ad rnun ad 

ṛǧun kra lweqt alamma rnan-d ɣur-sen yeṛfiqen-nsen di leqdic d watmaten-
nsen ara nɣen am netni. 

12 Walaɣ daɣen mi ycerreg Izimer-nni ṭṭabeɛ wis setta; tewwet zzelzla 

tameqrant di lqaɛa, iṭij yuɣal d aberkan; aggur yuɣal am idammen, 

13 ma d itran n igenni ɣellin-d ɣer lqaɛa am tbexsisin n tenqeltt mi ara tt-ihuzz 

waḍu iǧehden. 

14 Igenni yenneḍ am uttafttar ittlen, idurar d tegzirin meṛṛa ḥerrken seg 

imukan-nsen. 

15 Igelliden aked imeqranen n ddunit, imeqranen n lɛeskeṛ, imeṛkantiyen, wid 

iḥekkmen, aklan aked iḥuṛṛiyen, ulin meṛṛa ɣer idurar iwakken ad ffren zdaxel 
n lɣiran d iceṛfan, 

16 qqaren i yidurar d iceṛfan: Ɣlit-d fell-aɣ, ffret-aɣ zdat wudem n Win iqqimen 

ɣef ukersi n tgeldit, zdat wurrif n Izimer; 

17 axaṭer yusa-d wass ameqran n wurrif-nsen, anwa ara imenɛen? 

Revelation 7 

1 Mbeɛd ayagi, walaɣ ṛebɛa n lmalayek bedden di ṛebɛa tɣemmaṛ n ddunit; 

sḥebsen aḍu n ṛebɛa tɣemmaṛ n ddunit iwakken ur d-ittṣuḍu ara ɣef lqaɛa d 
lebḥuṛ, neɣ ula ɣef yiwet ttejṛa. 

2 Walaɣ lmelk nniḍen i d-yulin si lǧiha n cceṛq, iṭṭef deg ufus-is ṭṭabeɛ n Yillu 

yeddren; iɛeggeḍ s ṣṣut ɛlayen ɣer ṛebɛa lmalayek-nni iwumi yefka Sidi Ṛebbi 
tazmert iwakken ad ḍuṛṛen lqaɛa d lebḥuṛ, inna-yasen: 

3 Ur ttḍuṛṛut ara lqaɛa d lebḥuṛ neɣ ttjuṛ, alamma neḍbeɛ tiwenziwin n 

iqeddacen n Yillu-nneɣ. 

4 Imiren sliɣ i leḥsab n wid ittwaḍebɛen, meyya uṛebɛa uṛebɛin alef si leɛṛac n 

wat Isṛail: 

5 si lɛeṛc n Yahuda ttwaḍebɛen tnac n alef; si lɛeṛc n Ruben, ttwaḍebɛen tnac 

n alef; si lɛeṛc n Gad, tnac n alef; 

6 si lɛeṛc n Acir, tnac n alef; si lɛeṛc n Naftali, tnac n alef; si lɛeṛc n Manasi, 

tnac n alef; 

7 si lɛeṛc n Semɛun, tnac n alef; si lɛeṛc n Lewi, tnac n alef; si lɛeṛc n Issakaṛ, 

tnac n alef; 

8 si lɛeṛc n Zabulun, tnac n alef; si lɛeṛc n Yusef, tnac n alef; si lɛeṛc n 

Benyamin, ttwaḍebɛen tnac n alef. 

9 Mbeɛd ayagi, walaɣ izumal n lɣaci, ur izmir yiwen a sen-d-issufeɣ leḥsab, d 

imdanen n mkul lǧens, n mkul tamurt, n mkul agdud, n mkul tutlayt. Bedden 
zdat n ukersi n tgeldit d zdat n Izimer-nni, lsan llebsa tamellalt, wwin-d tiseḍwa 
n tezdayin deg ifassen-nsen. 

10 Ttɛeggiḍen s taɣect ɛlayen qqaren: Leslak ikka-d sɣur Illu-nneɣ iqqimen ɣef 

ukersi n tgeldit, aked Izimer. 

11 Lmalayek meṛṛa zzin-d i ukersi-nni n tgeldit, i yemṛayen aked ṛebɛa lxuluq-

nni; uɣalen ɣef wudem zdat ukersi-nni n tgeldit ttɛebbiden Illu, 

12 qqaren: Amin. Lḥemd, tamanegt, tekyes, ccekṛan, ccan, tazmert d lǧehd i 

Yillu-nneɣ si tsuta ɣer tsuta! Amin. 

13 Yiwen seg imṛayen-nni yenṭeq-d inna-yi-d: Wid ilsan ijellaben icebḥanen, 

anwa-ten? Ansi i d-usan? 

14 Rriɣ-as: D kečč i yeẓran a Sidi. Yerra-yi-d: Wigi, d wid isɛeddan leqheṛ d 

ameqran; ssarden ijellaben-nsen, ssazdgen-ten deg idammen n Izimer. 

15 Daymi i bedden zdat ukersi n tgeldit n Yillu, ttɛebbiden-t iḍ d wass deg 

ufakan-is. Win iqqimen ɣef ukersi n tgeldit, a ten-iḥader; 

16 ur ttuɣalen ad llaẓen, ur ttuɣalen ad ffaden, ur ten-ittḥaz yiṭij neɣ leḥmu. 

17 Imi Izimer illan di tlemmast n ukersi n tgeldit, d netta ara yilin d ameksa-

nsen, a ten-yawi ɣer wanda ttazzalen waman n lɛinseṛ, a sen-isfeḍ Yillu 
imeṭṭawen seg wallen-nsen. 

Revelation 8 

1 Mi yeldi ṭṭabeɛ wis sebɛa, ters-d yiwet n tsusmi deg igenni azal n wezgen n 

ssaɛa. 

2 Walaɣ sebɛa n lmalayek bedden zdat n Yillu, mkul yiwen deg-sen ittunefk-as 

yiwen lbuq. 

3 Yiwen n lmelk nniḍen yusa-d, ibedd zdat n udebder n iseflawen, iṭṭef 

timbexxeṛt n ddheb; efkan-as-d aṭas n lǧawi a t-isseṛɣ ɣef udebder-nni n 

ddheb yellan zdat n ukersi n tgeldit iwakken rriḥa-ines ad tali ɣer Sidi Ṛebbi 
aked ddeɛwat n imqedsen meṛṛa. 

4 Ddexxan n lebxuṛ-nni yuli aked ddeɛwat n yimqedsen iṣfan, seg ufus n lmelk 

ibedden zdat n Yillu. 

5 Lmelk-nni yeddem-d timbexxeṛt-nni, iččuṛ-itt-id d tirgin iṛeqqen illan ɣef 

udebder-nni, iḍeggeṛ-itt ɣer ddunit; tebṛeq, teṛɛed, sliɣ i tuɣac, tezlez lqaɛa. 

6 Sebɛa n lmalayek-nni yeṭṭfen sebɛa lbuqat, heggan iman-nsen ad wwten 

lbuq. 

7 Lmelk amezwaru yewwet lbuq, imiren kan iɣli-d ɣef lqaɛa webruri aked tmes 

ixelḍen d idammen, times-nni tečča ttelt n lqaɛa, ttelt n ttjuṛ, d kra wayen illan 
d leḥcic azegzaw. 

8 Lmelk wis sin iwwet lbuq. Yiwet n lḥaǧa annect-ilatt am akken d adrar 

ameqran i deg tecɛel tmes ittuḍeggeṛ ɣer lebḥeṛ, ttelt n lebḥeṛ yuɣal am 
idammen, 

9 ttelt n wayen ittɛicin di lebḥeṛ immut, ttelt daɣen n lbabuṛat negren. 

10 Lmelk wis tlata yewwet lbuq. Yeɣli-d seg igenni ɣer lqaɛa yiwen yitri d 

ameqran i yṛeqqen am uḥeǧǧaǧu n tmes, itri-nni isem-is: Teṛzeg; ttelt n isaffen 
d leɛwanseṛ n waman uɣalen d irẓaganen am ilili, aṭas n yemdanen i 
yemmuten imi swan seg waman-nni ṛzagen. 

12 Lmelk wis ṛebɛa yewwet lbuq. Iṭij, aggur d yetran, tenqeṣ ttelt n tafat-nsen s 

wakka tenqeṣ ttelt n tafat n wass d ttelt n tafat n yiḍ di ddunit. 

13 Walaɣ yerna sliɣ i yiwen lbaz ittafgen di tlemmast n igenni yeqqar s taɣect 

ɛlayen: A tawaɣit, a tawaɣit, a nnger n imezdaɣ n ddunit, ɣef wayen ara 
yeḍrun mi ara wten lbuq tlata n lmalayek ineggura! 

Revelation 9 

1 Lmelk wis xemsa iwwet lbuq. Walaɣ yiwen yetri yeɣli-d seg igenni ɣer lqaɛa. 

Tettunefk-as tsarutt n tesraft lqayen. 

2 Yeldi tasraft-nni lqayen, yuli-d seg-s yiwen n ddexxan d aberkan am win n 

uḥeǧǧaǧu n tmes, iṭij d tegnawt uɣalen d iberkanen si ddexxan-nni n tesraft. 

3 Si ddexxan-nni yeffeɣ-d wejṛad ɣer ddunit, tettunefk-as tezmert am tezmert 

sɛant tɣirdmiwin n lqaɛa. 

4 Yettunefk-asen lameṛ ur ttḍuṛṛun ara leḥcic, ttjuṛ d wayen akk zegzawen di 

lqaɛa, lameɛna ad ḍuṛṛen imdanen ur nesɛi ara ṭṭabeɛ n Yillu ɣef twenza-nsen. 

5 Tettunefk-asen tezmert, mačči iwakken a ten-nɣen, lameɛna iwakken a ten-

qehṛen azal n xemsa wagguren, leqheṛ ara d-iɣlin fell-asen, am lqeṛḥ n 
wemdan mi ara t-teqqes tɣirdemt. 

6 Deg ussan-nni imdanen ad nadin ɣef lmut ur tt-ttafen ara, ad bɣun ad mmten 

lameɛna lmut ad terwel fell-asen. 

7 Ajṛad-nni yecba iɛewdiwen iheggan i umenɣi, sɛan ɣef yiqerray-nsen am 

akken d tiɛeṣṣabin n ddheb, udmawen-nsen am wid n yemdanen, 

8 acebbub-nsen am win n tilawin, tuɣmas-nsen am tid n yizmawen. 

9 Sɛan ɣef yidmaren-nsen am tseddariyin n wuzzal, zzhir n iferrawen-nsen am 

zzhir n ikeṛṛusen zzuɣuren waṭas n iɛewdiwen mi ara ttazzalen ɣer imenɣi. 

10 Sɛan tijeḥnaḍ d tsuqas am tid n tɣerdmiwin; di tjeḥnaḍ-agi i tella tezmert ara 

iḍuṛṛen imdanen azal n xemsa wagguren. 

11 Agellid-nsen, d lmelk-nni iḥekkmen ɣef tesraft lqayen, ittusemma s tɛibṛanit 

Abadun, ma s tyunanit Abulyun yeɛni win yessexṛaben. 

12 Tawaɣit tamezwarut tɛedda. Mazal snat n twaɣyin nniḍen tteddunt-d deffir-s. 

13 Lmelk wis setta iwwet lbuq. Sliɣ i yiwet n taɣect i d-ikkan si ṛebɛa n 

wacciwen illan ɣef ṛebɛa n tɣemmaṛ n udebder-nni n ddheb i yellan zdat n 
Yillu, 

14 taɣect-agi tenna i lmelk wis setta i yeṭṭfen lbuq: Fsi-yasen ccedd i ṛebɛa 

lmalayek-nni yellan ɣef rrif n wasif ameqran, iwumi qqaren Lufrat. 

15 Ṛebɛa lmalayek-nni i yettuheggan i ssaɛa-nni, i wass, i waggur d useggas-

nni, ttwaserḥen-d iwakken ad snegren ttelt n yemdanen. 

16 Sliɣ i leḥsab n yemnayen, llan di mitin imelyunen yid-sen. 

17 Atan wamek i walaɣ deg uweḥḥi iɛewdiwen d wid i ten-irekben: Imnayen-nni 

lsan tiseddariyin n wuzzal d tizeggaɣin am tmes, wiyaḍ d tizegzawin am 
lebḥeṛ, kra nniḍen am ukubri. Iqerray n iɛewdiwen-nni am akken d iqerray n 
yizmawen; seg imawen-nsen tetteffeɣ-d tmes, ddexxan aked ukubri. 

18 Ttelt n yemdanen mmuten s tlata n twaɣyin-agi, s tmes, s ddexxan aked 

ukubri-nni i d-itteffɣen seg imawen-nsen. 

19 Axaṭer tazmert n iɛewdiwen-nni tella deg imawen-nsen aked tjeḥnaḍ-nsen; 

tijeḥnaḍ-agi-nsen cubant izerman; sɛant iqerray, yis-sen i ttḍuṛṛun. 

20 Imdanen nniḍen ur nemmut ara s twaɣyin-agi, ur ndimen ara seg yir tikli-

nsen; kemmlen ɛebbden leǧnun ttṛuḥun ɣer ssadatt anda ɛebbden lmeṣnuɛat 
ittwaneǧṛen s ufus n wemdan, s ddheb, s lfeṭṭa aked nnḥas, s weẓru aked 
wesɣaṛ, ɣas akken lmeṣnuɛat-nni ur ttwalin, ur sellen, ur leḥḥun; 

21 ur ndimen ara ɣef tmegṛaḍ i neqqen, ɣef ssḥur, ɣef tukeṛdiwin aked tecmatin 

i xeddmen. 

Revelation 10 

1 Walaɣ daɣen yiwen lmelk nniḍen iǧehden, iṣubb-d seg igenni, tettel-it-id 

tagut; tislit n wanẓar tezzi ɣef uqerruy-is, udem-is ittfeǧǧiǧ am yiṭij, iḍarren-is 
am iḥeǧǧuǧa n tmes. 

2 Yeṭṭef deg ufus-is yiwet n tektabt tamecṭuḥt ildin. Yessers aḍar-is ayeffus ɣef 

lebḥeṛ, ma d aḍar azelmaḍ issers-it ɣef lqaɛa, 

3 iɛeggeḍ s taɣect ɛlayen am akken d izem i yesreɛreɛen. Mi yesreɛreɛ lmelk-

nni, nesla i useqseq n tuɣac n sebɛa ṛṛɛudat. 

4 Mi sliɣ i tuɣac n sebɛa ṛɛudat-nni ttedduɣ ad aruɣ ayen i d-nnan, lameɛna sliɣ 

i yiwet taɣect i d-ikkan seg igenni tenna-yi-d: Eǧǧ di lbaḍna ayen akka i d-
nnan sebɛa ṛɛudat-agi, ur tettaru ara. 

5 Lmelk-nni i walaɣ ibedd ɣef lebḥeṛ aked lqaɛa, irfed afus-is ayeffus ɣer 

igenni, 

6 iggul s Win iddren si lǧil ɣer lǧil, Win i d-ixelqen igenni, lqaɛa d lebḥeṛ d 

wayen illan deg-sen, ad d-iḍru kullec mbla leɛḍil. 

7 Mi ara d-yaweḍ wass i deg ara nsel i ṣṣut n lbuq n lmelk wis sebɛa, imiren 

kra wayen illan di lbaḍna n Yillu ad ittwikemmel akken i t-id-inna i yiqeddacen-
is lenbeya. 

8 Taɣect-nni i d-ikkan seg igenni, terna tenna-yi-d: Ṛuḥ, ddem-d taktabt 

tamecṭuḥt yeldin deg ufus n lmelk-nni ibedden ɣef lqaɛa d lebḥeṛ. 

9 Ṛuḥeɣ ɣer lmelk-nni, ssutreɣ-as a yi-d-ifk taktabt-nni tamecṭuḥt. Yenna-yi-d: 

Ddem-itt, sebleɛ-itt; deg imi-k ad tili d taẓidant am tammemt, meɛna mi ara 
taweḍ ɣer uɛebbuḍ-ik, ad tuɣal d tarẓagant. 

10 Ddmeɣ-d taktabt-nni tamecṭuḥt seg ufus n lmelk iwakken a tt-ččeɣ, mi tt-

greɣ deg imi-w ufiɣ-tt d taẓidant, lameɛna mi tewweḍ ɣer uɛebbuḍ-iw, ččuṛen 
iẓerman-iw d teṛzeg. 

11 Nnan-iyi-d: Ilaq ad tcireḍ daɣen ɣef wayen twalaḍ i waṭas n yegduden d 

leǧnas d igelliden n mkul tutlayt. 

Revelation 11 

1 Fkan-iyi-d aɣanim swayes ttektilin, nnan-iyi-d: Kker fell-ak, ktil afakan n Yillu, 

ktil daɣen adebder n iseflawen, d wid yettɛebbiden deg ufakan-agi. 

2 Lameɛna afrag yellan beṛṛa i ufakan, eǧǧ-it ur t-ttektili ara, axaṭer yettunefk i 

leǧnas ur numin ara, ara iṛekḍen tamdint n Yirucalim azal n tnin uṛebɛin 
wagguren. 

3 Ad fkeɣ tukci n uciri i sin n inagan-iw, ad lsen ticekkaṛin, azal n 1,260 n 

wussan. 

4 Sin inagan-agi, d snat n tzemrin aked sin n lemṣabeḥ i ybedden zdat Bab n 

lqaɛa. 

5 Ma yeɛreḍ yiwen a ten-iḍuṛṛ, tetteffeɣ-d tmes seg imawen-nsen tettett 

iɛdawen-nsen, akka ara yemmet kra win ara iɛerḍen a ten-iḍuṛṛ. 

6 Sɛan tazmert ad ɣelqen tiwwura n igenwan iwakken ur d-ikkat ara ugeffur 

deg ussan n uciri-nsen; sɛan daɣen tazmert ad rren aman d idammen, ad 
sexḍen lqaɛa s mkul lebla mkul tikkelt i deg ara bɣun. 

7 Mi ara fakken aciri-nsen, leɛqiṛa ara d-yalin si tesraft lqayen, ad tennaɣ yid-

sen a ten-teɣleb, yerna a ten-tneɣ. 

8 Lǧettat-nsen ad qqiment deg ubṛaḥ n temdint tameqrant, i yettumetlen s 

temdint n Sudum d tmurt n Maṣer, tamdint anda yettwasemmeṛ Ssid-nsen. 

9 Lɣaci n mkul agdud, n mkul lǧens, n mkul tutlayt, n mkul tamurt, ad ttfeṛṛiǧen 

deg-sen tlata wussan d wezgen, ur qebblen ara ad ttwimeḍlen. 

10 Imdanen n ddunit meṛṛa ad ilin di lfeṛḥ ameqran imi mmuten. Ad 

ttemceggiɛen tirezfin waygar-asen, axaṭer sin-nni n lenbeya ḍuṛṛen-ten aṭas. 

11 Mi ɛeddan tlata wussan-nni d wezgen, yiwen n ṛṛuḥ n tudert i d-yusan sɣur 

Yillu ikcem deg-sen dɣa bedden-d ɣef iḍarren-nsen; teɣli-d lxelɛa d tameqrant 
ɣef wid i ten-iwalan. 

12 Yiwet n taɣect ɛlayen i d-ikkan seg igenni tenna i sin inigan-nni: Alit-d ɣer 

dagi! Ulin deg usigna ɣer igenni, iɛdawen-nsen ttmuqulen deg-sen. 

13 Di teswiɛt-nni tewwet zzelzla tameqrant, amur wis ɛecṛa n temdint yegrurej, 

mmuten sebɛa alaf yemdanen. Wid i ymenɛen si zzelzla-nni tekcem-iten tugdi, 
imiren setɛeṛfen s tezmert n Yillu n igenwan, ḥemden-t. 

14 Tawaɣit tis snat tɛedda, ataya tetteddu-d twaɣit tis tlata. 

15 Lmelk wis sebɛa yewwet lbuq. Kra n tuɣac ɛlayen ttɛeggiḍent deg igenni 

qqarent-d: Tagelda n ddunit tuɣal ɣer ifassen n Sidi Ṛebbi aked Lmasiḥ-ines; 
ad yeḥkem si lǧil ɣer lǧil. 

16 Ṛebɛa uɛecrin-nni n imṛayen yellan zdat n Yillu ɣef ikersiyen-nsen n tgeldit, 

ttseǧǧiden zdat n Yillu, ttɛebbiden-t 

17 qqaren: Nḥemmed-ik ay Illu Sidi Ṛebbi, Anezmar, yellan si tazwara, yellan 

ar ass-a, imi tesxedmeḍ tazmert-ik tameqrant yerna tesbeddeḍ tageldit-ik. 

18 Leǧnas llan kkren-d ɣur-k, lameɛna tura d urrif-ik i d-iwḍen, yusa-d lweqt i 

deg ara tḥasbeḍ lmegtin, ass i deg ara tkafiḍ iqeddacen-ik lenbeya, wid 
textaṛeḍ aked wid yettqadaṛen isem-ik, ama d imeẓyanen ama d imeqranen s 
wayen uklalen; ma d wid yessexṛaben ddunit a ten-tesnegreḍ. 

19 Afakan n Yillu deg igenwan yeldi-d, dɣa iban-d ufniq n temsisit deg ufakan-

is. Tebṛeq, teṛɛed, nesla i tuɣac, tezlez lqaɛa, yeɣli-d webruri. 

Revelation 12 

1 Tban-d licaṛa d tameqrant deg igenni: Walaɣ yiwet n tmeṭṭut tesburr-d iṭij am 

llebsa, aggur seddaw n iḍarren-is, tesɛa ɣef uqerruy-is taɛeṣṣabt n tnac yitran. 

2 Tella s tadist, yewweḍ-d lweqt i deg ara d-terbu, tebda tettɛeggiḍ seg weqṛaḥ 

n tarrawt. 

3 Tban-d licaṛa nniḍen deg igenni: Walaɣ yiwet n tlafsa tazeggaɣt am tmes, 

tesɛa sebɛa iqerray aked ɛecṛa wacciwen, mkul aqerruy ters fell-as tɛeṣṣabt. 

4 Ajeḥniḍ-is yezzuɣeṛ-d ttelt n yitran n igenni, iḍeggeṛ-iten-id ɣer ddunit. 

Talefsa-nni tbedd zdat tmeṭṭut-nni ara d-yerbun, iwakken ad tessebleɛ lṭufan-
ines akken kan ara d-ilal. 

5 Tesɛa-d aqcic ara yeksen leǧnas meṛṛa s uɛekkaz n wuzzal. Aqcic-nni 

yettwarfed ɣer Yillu, ɣer ukersi n tgeldit-is. 

6 Tameṭṭut-nni terwel ɣer lexla anda i s-ihegga Yillu amkan iwakken ad tečč 

azal n walef umitin usettin n wussan. 

7 Yeḍra-d umenɣi deg igenni, Mixayel aked lmalayek-is nnuɣen aked tlefsa-

nni. Talefsa-nni d lmalayek-is nnuɣen-ten ula d netni, 

8 lameɛna ur ten-ɣliben ara, daymi i sen-ittwakkes wemkan-nsen deg igenni. 

9 Talefsa-nni tameqrant tettuḍeggeṛ ɣer ddunit nettat d lmalayek-is, tin akken 

yellan d azrem-nni n zik yettusemman Iblis, cciṭan, tin i yxedɛen ddunit meṛṛa. 

10 Sliɣ deg igenni i yiwen n ṣṣut ɛlayen yeqqar: Tura yewweḍ-d leslak aked 

tezmert d tgeldit n Yillu-nneɣ, d udabu n Lmasiḥ-ines. Axaṭer ittwaqecceɛ win i 
yesseḍlamen atmaten-nneɣ, win yettcektayen fell-asen iḍ d wass zdat n Yillu-
nneɣ. 

11 Ɣelben-t watmaten-nneɣ s idammen n Izimer i ten-id-ifdan aked cchada-

nsen fell-as yerna ur ɛuzzen ara tudert-nsen lameɛna sebblen-tt fell-as. 

12 ɣef wayagi feṛḥet ay igenwan, a wid i yzedɣen igenwan! A nnger-im a lqaɛa! 

A nnger-ik a lebḥeṛ! Imi i d-iṣubb ɣur-wen cciṭan s wurrif ameqran, axaṭer 
yeẓra drus n lweqt i s-d-iqqimen. 

13 Talefsa-nni, mi twala iman-is tettwaḍeggeṛ ɣer lqaɛa, tetbeɛ tameṭṭut-nni i d-

isɛan aqcic. 

14 Imiren kan ttunefken-as i tmeṭṭut-nni sin wafriwen n lbaz ameqran iwakken 

ad tafeg ɣer uneẓruf anda ara tɛic tlata iseggasen d wezgen, mebɛid ɣef 
wezrem. 

15 Azrem-nni yessufeɣ-d seg uqemmuc-is aman, feggḍen-d am asif deffir n 

tmeṭṭut-nni iwakken a tt-yawi uḥemmal. 

16 Lameɛna lqaɛa tsellek tameṭṭut-nni, tessebleɛ aman-nni i d-ifeggḍen seg 

uqemmuc n tlefsa-nni. 

17 Talefsa-nni terfa ɣef tmeṭṭut-nni, tṛuḥ ad teskker imenɣi aked wid i d-

yeqqimen si dderya-s, wid i yḍuɛen lumuṛ n Yillu yerna ṭṭfen di tidett n Sidna 
Ɛisa. 

18 Dɣa talefsa-nni tbedd ɣef ṛṛmel n lebḥeṛ. 

Revelation 13 

1 Walaɣ yiwet n leɛqiṛa tuli-d si lebḥeṛ, tesɛa sebɛa iqerray d ɛecṛa wacciwen, 

tesɛa ɣef wacciwen-is ɛecṛa n tɛeṣṣabin, ma ɣef yiqerray-ines uran yismawen 
n rregmat. 

2 Leɛqiṛa i walaɣ tecba aɣilas, iḍarren-is am wid n wersel, axenfuc-is am 

uxenfuc n yizem. Talefsa-nni tefka-yas lǧehd-is, akersi n tgeldit-is aked 
tezmert tameqrant. 

3 Walaɣ yiwen seg iqerray-ines am akken yemzel, lameɛna lǧerḥ n tmezliwt-

nni yeḥla. Imezdaɣ n ddunit meṛṛa dehcen ɣef wannect-agi, dɣa tebɛen 
leɛqiṛa-nni. 

4 Ttseǧǧiden i tlefsa-nni, axaṭer tefka leḥkem i leɛqiṛa; ttseǧǧiden daɣen zdat 

leɛqiṛa qqaren: Anwa yellan am leɛqiṛa, anwa i yzemren ad innaɣ yid-s? 

5 Yettunefk-as yimi seg i d-tteffɣen imeslayen iqebḥen aked rregmat ɣef Sidi 

Ṛebbi. Tettunefk-as tezmert ad teḥkem azal n tnin uṛebɛin n wagguren. 

6 Teldi imi-s, tettqabaḥ Illu, treggem isem-is d wemkan i deg ittili aked kra wid i 

yzedɣen deg igenni. 

7 Serrḥen-as ad teskker imenɣi aked imqedsen yerna a ten-teɣleb. Yettunefk-

as leḥkem ɣef mkul lɛeṛc, ɣef mkul agdud, d mkul lǧens n mkul tutlayt. 

8 Kra win ur nettwajerred ara di tektabt n tudert illan seg wasmi tebda ddunit, 

di tektabt n Izimer immezlen, ad seǧden zdat-s. 

9 Win isɛan imeẓẓuɣen isel-d! 

10 Win i yettṛaǧu lḥebs, ad yekcem ɣer lḥebs; win ineqqen s ujenwi, ilaq ad 

immet s ujenwi. Dagi i d-ittban ṣṣbeṛ d liman n imqedsen. 

11 Walaɣ daɣen yiwet n leɛqiṛa nniḍen teffeɣ-d seddaw n tmurt. Tesɛa sin 

wacciwen am wid n izimer, tettmeslay am tlefsa. 

12 Tessexdam tazmert n leɛqiṛa tamezwarut zdat-s, tessaweḍ armi terra 

imezdaɣ n ddunit meṛṛa ttseǧǧiden zdat leɛqiṛa-nni tamezwarut i yeḥlan si 
lǧerḥ-is ineqqen. 

13 Txeddem lbeṛhanat imeqranen zdat yemdanen, tesseɣlay-d times seg 

igenni ɣer lqaɛa. 

14 Tettɣuṛṛu imezdaɣ n ddunit s lbeṛhanat i s-ittunefken a ten-texdem zdat n 

leɛqiṛa-nni tamezwarut, teqqar-asen: Sbeddet yiwen lmeṣnuɛ ɣef ṣṣifa n 
leɛqiṛa-nni yettewten s ujenwi tuɣal teḥla. 

15 Leɛqiṛa tis snat, tettunefk-as tezmert a s-tefk ṛṛuḥ i lmeṣnuɛ n leɛqiṛa-nni 

tamezwarut, iwakken lmeṣnuɛ-nni ad yizmir ad d-inṭeq, yerna ad ineɣ meṛṛa 
wid yugin a t-ɛebden. 

16 Leɛqiṛa-nni tḥettem ɣef yemdanen, meẓẓi neɣ meqqer, d igellil neɣ d 

ameṛkanti, d akli neɣ d aḥeṛṛi, ad wwten ticṛaḍ deg ufus ayeffus neɣ deg unyir-
nsen, 

17 yerna ula d yiwen ur ittizmir ad yaɣ neɣ ad izzenz, anagar win isɛan ticṛaḍ-

agi n yisem n leɛqiṛa neɣ uṭun n yisem-is. 

18 Win iḥeṛcen isɛan tamusni d leɛqel, ad d-yaf lmeɛna n wuṭun n leɛqiṛa yellan 

d isem n yiwen wergaz, uṭun-agi: D sett meyya usetta usettin. 

Revelation 14 

1 Walaɣ Izimer-nni ibedd ɣef wedrar n Siyun, llan yid-s meyya uṛebɛa uṛebɛin 

alef n yemdanen isɛan isem n Izimer-nni aked isem n Baba-s ttwaketben ɣef 
yinyiren-nsen. 

2 Sliɣ i ṣṣut n tuɣac i d-ikkan seg igenni, am akken d ṣṣut n lebḥeṛ mi ara 

yekker, am tiyita n ṛṛɛud; ṣṣut n tuɣac-nni, yecba ṣṣut i d-itteffɣen seg waṭas n 
snitrat. 

3 Ttɣennin yiwen ccna ajdid zdat n ukersi n tgeldit, zdat n ṛebɛa n lxuluq, zdat 

n imṛayen-nni. Yiwen ur izmir ad iḥfeḍ ccna-nni anagar meyya uṛebɛa uṛebɛin 
alef-nni i d-ittwafdan si ddunit. 

4 Wigi, d wid ur nessenǧes ara iman-nsen aked tlawin, axaṭer ṣfan; anda iṛuḥ 

Izimer ad ddun yid-s. Ttwafdan-d si ger yemdanen, d tiṣenṭiyin i Yillu aked 
Izimer. 

5 Ur d-iffiɣ lekdeb seg imawen-nsen, ur illi deg-sen wayen ara sen-d-

ittwissukksen. 

6 Walaɣ yiwen lmelk ittafgen deg igenni; iwwi-d yid-s yiwen Lexbaṛ n Lxiṛ 

ittdumun i dayem iwakken a t-ibecceṛ i yimezdaɣ n ddunit, i mkul lǧens, i mkul 
tamurt, i mkul agdud n mkul tutlayt. 

7 Yeqqar-d s taɣect ɛlayen: Aggadet Illu, ḥemmdet-tt axaṭer iwweḍ-d wass n 

lḥisab. Seǧǧdet, ɛebdet Win i d-ixelqen igenni d lqaɛa, lebḥeṛ aked leɛwanseṛ 
n waman. 

8 Lmelk wis sin itbeɛ amezwaru iqqar: teɣli, teɣli Babilun tameqrant, tin 

yesswen i leǧnas meṛṛa ccṛab n urrif n tecmatin-is. 

9 Lmelk wis tlata, itbeɛ-iten iqqar s ṣṣut ɛlayen: Win ara iseǧden zdat leɛqiṛa 

aked lmeṣnuɛ-ines yerna yeqbel ticṛeṭ ɣef unyir-is neɣ ɣef ufus-is, 

10 ad d-immir fell-as wurrif n Yillu, ad isew lemṛar, ad inɛettab di tmes d ukubri 

zdat lmalayek iqedsen, zdat Izimer. 

11 Dexxan n tmes swayes ara nɛettaben ad iqqim si lǧil ɣer lǧil; wid ittseǧǧiden 

zdat leɛqiṛa d lmeṣuɛ-ines aked kra win iqeblen ticṛeṭ n isem-is, ur steɛfayen 
ara iḍ d wass. 

12 Deg wannect-agi i d-ittban ṣṣbeṛ n wid ixtaṛ Yillu, wid i yḍuɛen lumuṛ-is 

yerna ṭṭfen di liman i sɛan di Lmasiḥ. 

13 Sliɣ i yiwet taɣect i d-ikkan seg igenni teqqar: Aru ayagi, d iseɛdiyen si tura 

wid ara yemten yili netni umnen s Lmasiḥ! Ṛṛuḥ iqedsen inna: D tidett, tura 
zemren ad steɛfun si leɛtab-nsen axaṭer lecɣal-nni yelhan i xedmen a ten-
afen. 

14 Walaɣ asigna d amellal, ɣef usigna-nni yeqqim yiwen lxelq ittemcabi i 

wemdan. Yesɛa taɛeṣṣabt n ddheb ɣef uqerruy-is, iṭṭef amger iqeḍɛen deg 
ufus-is. 

15 Yiwen lmelk nniḍen iffeɣ-d seg ufakan, ittɛeggiḍ s ṣṣut ɛlayen i win iqqimen 

ɣef usigna yeqqar-as: Ssexdem amger-ik tmegreḍ, axaṭer iwweḍ-d lweqt n 
tmegra, imi ddunit tewjed i tmegra. 

16 Win akken iqqimen ɣef usigna yesɛedda amger-is ɣef ddunit dɣa ddunit 

meṛṛa tettwamger. 

17 Yeffeɣ-d lmelk nniḍen seg ufakan illan deg igenni; ula d netta yesɛa amger 

iqeḍɛen. 

18 Lmelk nniḍen iḥekkmen ɣef tmes, iffeɣ-d seg wemkan anda yella udebder n 

iseflawen, inna s ṣṣut ɛlayen i lmelk-nni yesɛan amger iqeḍɛen: Ssexdem 
amger-ik tgezmeḍ iguza n tfeṛṛant n ddunit, axaṭer wwant tẓurin. 

19 Lmelk-nni iḍeggeṛ amger-is ɣef ddunit, igzem iguza n tfeṛṛant n ddunit, 

iḍeggeṛ tizuṛin-nni zdaxel n teḥḍunt n wurrif n Yillu. 

20 Tettwarkeḍ teḥḍunt-nni beṛṛa n temdint; ffɣen-d seg-s yidammen, uzzlen 

azal n telt meyya n kilumitrat, wwḍen alammi d ṣṣrima n iɛewdiwen. 

Revelation 15 



473 

 

© Association Chrétienne d’Expression Berbère - ACEB. 
 

 
 

 

1 Walaɣ daɣen deg igenni licaṛa nniḍen tameqrant isteɛǧiben; sebɛa n 

lmalayek ṭṭfen sebɛa n lmuṣibat tineggura, axaṭer yis-sent ara innekmal wurrif 
n Yillu. 

2 Walaɣ am akken d lebḥeṛ n zjaǧ ixelḍen aked tmes, wid iɣelben leɛqiṛa d 

lmeṣnuɛ-is aked uṭun n isem-is, bedden ɣef lebḥeṛ-nni n zjaǧ. Ṭṭfen snitrat n 
Yillu, 

3 ttcewwiqen acewwiq n Musa, aqeddac n Yillu aked ucewwiq n Izimer, 

qqaren: Lecɣal-ik meqqer-it steɛǧiben a Sidi Ṛebbi, Illu Anezmar! Iberdan-ik, d 
iberdan n lḥeq d tidett ay Agellid n leǧnas. 

4 Anwa ur nettaggad, ur nettḥemmid isem-ik a Sidi Ṛebbi? Axaṭer d kečč kan i 

d imqeddes. Leǧnas meṛṛa ad d-asen ad seǧden zdat-k, imi taɣdemt-ik 
tettwabeggen-d 

5 Deffir n wayagi, walaɣ afakan anda yella uqiḍun n temlilit, ildi deg igenni. 

6 Sebɛa n lmalayek-nni yeṭṭfen sebɛa n lmuṣibat, ffɣen-d si lǧameɛ-nni s llebsa 

n leḥrir yeṣfan yettfeǧǧiǧen, beggsen-d s wagusen n ddheb ɣef yidmaren-
nsen. 

7 Yiwen si ṛebɛa lxuluq-nni, yefka i sebɛa-nni n lmalayek sebɛa n teqbucin n 

ddheb ččuṛent s wurrif n Yillu yeddren si lǧil ɣer lǧil. 

8 Afakan yeččuṛ d ddexxan ɣef ddemma n tmanegt n Yillu d tezmert-is, yerna 

yiwen ur izmir ad yekcem ɣer ufakan alamma nnekmalent sebɛa n twaɣiyin n 
sebɛa n lmalayek-nni. 

Revelation 16 

1 Sliɣ i yiwen n ṣṣut ɛlayen i d-ikkan seg ufakan iqedsen yeqqar i sebɛa-nni n 

lmalayek: Ṛuḥem, smirem ɣef ddunit sebɛa n teqbucin n wurrif n Yillu! 

2 Lmelk amezwaru iṛuḥ, yesmar taqbuct-is ɣef ddunit. Yiwen udeddi iweɛṛen 

qerriḥen, yenṭeḍ imdanen meṛṛa yesɛan ticṛeṭ n leɛqiṛa yerna ttseǧǧiden zdat 
lmeṣnuɛ-ines. 

3 Lmelk wis sin yesmar taqbuct-is ɣer lebḥeṛ, yuɣal d idammen am idammen n 

lmegget, imiren kra wayen yettɛicen di lebḥeṛ yemmut. 

4 Lmelk wis tlata yesmar taqbuct-is ɣef yisaffen d leɛwanseṛ n waman, uɣalen 

meṛṛa d idammen. 

5 Sliɣ i lmelk iḥekkmen ɣef waman yeqqar: Ay Imqeddes, a Bab n lḥeq, kečč 

yellan si zik, yellan ass-a, tḥekkmeḍ s lḥeq. 

6 Axaṭer netni ssazlen idammen n yimqedsen aked lenbeya, daymi i sen-tefkiḍ 

ula d kečč ad swen idammen, axaṭer d ayen uklalen. 

7 Sliɣ i yiwet taɣect i d-ikkan seg udebder n iseflawen teqqar: Anɛam a Sidi 

Ṛebbi, ay Illu Anezmar, izarafen-ik d tidett yerna d lḥeq. 

8 Lmelk wis ṛebɛa yesmar taqbuct-is ɣef yiṭij, yettunefk-as i yiṭij ad yesseṛɣ 

imdanen, 

9 dɣa imdanen meṛṛa rɣan s yiṭij. Reggmen isem n Yillu i yḥekmen ɣef 

lmuṣibat-agi, ugin ad tuben, ad setɛeṛfen yis, akken a t-ḥemmden. 

10 Lmelk wis xemsa yesmar taqbuct-is ɣef ukersi n tgeldit n leɛqiṛa-nni. Yeɣli-d 

ṭṭlam ɣef tgelda-s; imdanen ttkerricen ilsawen-nsen seg weqṛaḥ, 

11 reggmen Illu n igenwan ɣef lqeṛḥ d ideddiyen-nsen, ur bɣin ara ad tuben seg 

yir lecɣal-nsen. 

12 Lmelk wis setta yesmar taqbuct-is ɣef wasif ameqran n Lufrat. Yesɣeṛ asif-

nni iwakken ad iheggi abrid i yigelliden i d-itteddun si cceṛq. 

13 Walaɣ ffɣen-d seg uxenfuc n tlefsa, seg uxenfuc n leɛqiṛa, seg yimi n nnbi n 

lekdeb, tlata leṛwaḥ iɛefnen i yettemcabin ɣer imqerqren. 

14 Widak-nni, d leṛwaḥ n leǧnun i yxeddmen licaṛat, ttṛuḥun ɣer igelliden n 

ddunit meṛṛa, iwakken a ten-id-snejmaɛen i umenɣi n wass ameqran n Yillu 
Anezmar. 

15 Aql-i-n a n-aseɣ am umakar. D aseɛdi win iɛussen ɣef yiman-is ur yekkis ara 

llebsa-ines, iwakken ur itteddu ara ɛeryan, ur ittneḥcam ara mi ara t-id-walin! 

16 Leṛwaḥ-nni n leǧnun snejmaɛen-d igelliden n ddunit deg yiwen wemkan 

iwumi qqaren s tɛibṛanit Harmagidun. 

17 Lmelk wis sebɛa yesmar taqbuct-is ger igenni d lqaɛa. Teffeɣ-d seg ufakan 

iqedsen yiwet n taɣect ɛlayen, i d-ikkan seg ukersi n tgeldit teqqar: Dayen 
kullec yettwakemmel! 

18 Tebṛeq, teṛɛed, nesla i tuɣac, tezlez lqaɛa, seg wasmi i d-ttwaxelqen 

imdanen ɣer ddunit ur d-teḍri zzelzla tameqrant am tagi. 

19 Tamdint tameqrant tebḍa ɣef tlata. Timdinin n tmura ɣlint, Illu immekta-d 

Babilun tameqrant iwakken a s-ifk ad tsew lemṛar si teqbuct n wurrif-is 
ameqran. 

20 Tigzirin zedrent meṛṛa, ula d idurar ur d-banen ara. 

21 Yeɣli-d igedrez d ameqran ɣef yemdanen, mkul aɛeqqa yewzen azal n 

ṛebɛin kilu; imdanen regmen Illu ɣef lmuṣiba n igedrez-nni, axaṭer tegla-d s 
waṭas n lexṣara. 

Revelation 17 

1 Mbeɛd ayagi, yiwen si sebɛa lmalayek-nni yeṭṭfen sebɛa teqbucin yusa-d 

yenna-yi-d: As-d ad ak-d-sneɛteɣ amek ara yettwiḥkem ɣef tucmitt tameqrant i 
yebnan ɣef yisaffen imeqranen. 

2 Yid-s i znan igelliden n ddunit, yerna imezdaɣ n lqaɛa sekṛen s ccṛab n 

tecmatin-is. 

3 Deg uweḥḥi ufiɣ-d iman-iw deg uneẓruf. Walaɣ yiwet n tmeṭṭut teqqim ɣef 

yiwen lweḥc d azeggaɣ, ttwaketben fell-as yismawen n rregmat, yesɛa sebɛa 
iqerray aked ɛecṛa wacciwen. 

4 Tameṭṭut-nni telsa llebsa ifazen d tazeggaɣt, tcebbeḥ iman-is s ddheb d 

yedɣaɣen ɣlayen aked iɛeqcan. Teṭṭef deg ufus-is taqbuct n ddheb yeččuṛen d 
ticmatin, yeɛni ayen ineǧsen d wayen iɛefnen n yir lecɣal-is. 

5 Yettwakteb ɣef unyir-is yiwen yisem iwumi tettwaffer lmeɛna: Babilun 

tameqrant, tayemmatt n tucmitin aked leɛṛuṛ n ddunit. 

6 Walaɣ tameṭṭut-nni teskeṛ s idammen n wid yextaṛ Sidi Ṛebbi, d idammen n 

inigan n Lmasiḥ. Mi tt-walaɣ, wehmeɣ deg-s. 

7 Yekker lmelk-nni yenna-yi-d: Acuɣer i twehmeḍ? Atan ad ak-d-sfehmeɣ 

lbaḍna n tmeṭṭut-agi aked lweḥc i tt-ittbibbin, win akken yesɛan sebɛa iqerray 
d ɛecṛa wacciwen. 

8 Lweḥc-nni twalaḍ, zik yella yedder, tura ulac-it. Ad d-yali si tesraft lqayen 

lameɛna iwakken ad iṛuḥ ɣer nnger. Imezdaɣ n ddunit iwumi ur yettwajerred 
ara yisem-nsen seg wasmi i d-tebda ddunit di tektabt n tudert, ad tɛeǧǧben mi 
ara walin lweḥc-nni, axaṭer zik yella, yuɣal ulac-it, yuɣal iban-d. 

9 Dagi, tlaq tmusni d lefhama iwakken ad ttwifehment lbaḍnat-agi: Sebɛa 

iqerray-nni ttmettilen-d sebɛa idurar i ɣef teqqim tmeṭṭut-nni; ttmettilen-d daɣen 
sebɛa igelliden: 

10 xemsa deg-sen ɣlin, yiwen mazal-it, wayeḍ urɛad ur d-yusi, yerna asmi ara 

d-yas ad yeḥkem kra n lweqt kan. 

11 Lweḥc-nni yellan zik yuɣal ulac-it, d netta i d agellid wis tmanya, yella daɣen 

d yiwen si sebɛa-nni ara iṛuḥen ɣer nnger. 

12 Ɛecṛa wacciwen-nni i twalaḍ, ttmetilen-d ɛecṛa n igelliden urɛad neṭṭif 

tagelda, lameɛna ad d-yas lweqt i deg ara ḥekmen azal n ssaɛa aked lweḥc. 

13 Msefhamen s yiwen ṛṛay, ad ɛiwnen lweḥc s tezmert-nsen aked leḥkem-

nsen. 

14 Ad sekkren imenɣi aked Izimer meɛna a ten-iɣleb imi d netta i d Ssid n 

ssidan, i d agellid n igelliden; wid i yextaṛ daɣen iwumi i d-issawel, i t-iḍuɛen a 
ten-ɣelben ula d netni. 

15 Lmelk yenna-yi-d daɣen: Aman-agi i twalaḍ ɣef i teqqim tmeṭṭut-nni tucmitt, 

d igduden d lɣaci d leǧnas aked tutlayin. 

16 Ɛecṛa wacciwen-nni i twalaḍ aked lweḥc, ad uɣalen ad keṛhen tameṭṭut-nni 

tucmitt, a tt-ɛerrin ad ččen aksum-is, imiren ad sseṛɣen ayen i d-iqqimen seg-
s. 

17 D Illu i ten-iwellhen akken ad xedmen lmeqsud-is, ad xedmen yiwen n 

lmeqsud, iwakken ad fken tageldit-nsen i lweḥc alamma yeḍra-d wayen i d-
inna Yillu. 

18 Ma d tameṭṭut-nni tucmitt i twalaḍ, tettmettil-d tamdint tameqrant i yḥekmen 

ɣef yigelliden n ddunit. 

Revelation 18 

1 Deffir n wayagi walaɣ lmelk nniḍen i d-yusan seg igenni, yesɛa leḥkem 

ameqran, ddunit meṛṛa tfeǧǧeǧ s tmanegt-is. 

2 Iɛeggeḍ s ṣṣut ɛlayen yenna: Teɣli! Teɣli temdint-nni tameqrant n Babilun! 

Tuɣal d tanezduɣt n ccwaṭen, d amkan anda ttnejmaɛen leṛwaḥ imeɛfan, anda 
xeddmen leɛcuc-nsen leḍyur iɛefnen. 

3 Axaṭer tewwi leǧnas meṛṛa ɣer leǧhel s yir tikli-ines, igelliden n ddunit jehlen 

yid-s, wid yettaɣen znuzun uɣalen d imeṛkantiyen s sselɛa ifazen i s-znuzun. 

4 Sliɣ i yiwet taɣect i d-ikkan seg igenni teqqar: Ffɣet seg-s ay agdud-iw, 

iwakken ur tɣellim ara di ddnub-is, iwakken ur kun-id-ttawḍent ara lmuṣibat 
ara d-iɣlin fell-as. 

5 Axaṭer ddnubat-is ɛeddan tilas wwḍen ɣer igenni, amek ara yettu Yillu lbaṭel i 

texdem. 

6 Xedmet-as akken i wen-txeddem, ɛettbet-tt akteṛ n wayen i kun-tɛetteb, di 

teqbuct anda i tessexleḍ, sxelḍet-as sin n imuren. 

7 Akken i tefka i yiman-is ccan, tɛac di lerbaḥ, ara s-tesseṛwum leɛtab d 

leḥzen, axaṭer teqqar: Aql-iyi am ugellid, ur lliɣ d taǧǧalt, ur ttissineɣ leḥzen. 

8 Daymi, deg yiwen wass ara d-ɣlint fell-as lmuṣibat: Lmut, leḥzen, laẓ aked 

tmes ara tt-iččen. Axaṭer yeǧhed Illu Sidi Ṛebbi i tt-iɛuqben. 

9 Igelliden n ddunit meṛṛa i yɛacen deg-s di zzhu d zzna, ad ttrun, ad meǧden 

fell-as, mi ara walin ddexxan i yettalin si tmes iceɛlen deg-s. 

10 Imi uggaden a ten-taweḍ txeṣṣart, bedden mebɛid qqaren: A tawaɣit-im, a 

tawaɣit-im a tamdint n Babilun, tamdint tameqrant yesɛan tazmert, deg yiwet n 
ssaɛa kan yeɣli-d fell-am lɛiqab. 

11 Wid yettaɣen znuzun ad ilin di leḥzen ameqran ad ttrun, axaṭer ulac win ara 

yaɣen sselɛa-nsen, 

12 sselɛa-nni n ddheb d lfeṭṭa, idɣaɣen ɣlayen d iɛeqcan, lkettan n lfina aked 

lkettan azeggaɣ d leḥrir, sselɛa n yal asɣaṛ i d-ittaken rriḥa taẓidant, leḥwayeǧ 
akk ineǧṛen s wacciwen n lfil, s wesɣaṛ ɣlayen d wayen yettwaxedmen s 
nnḥas d wuzzal aked ṛṛxem; 

13 ulac daɣen win ara yaɣen lqeṛfa, leɛqaqeṛ, leɛṭer, lmuṛ, lebxuṛ, ccṛab, zzit, 

awren ṛqiqen aked yirden, izgaren, ulli, iɛewdiwen, ikeṛṛusen n umenɣi aked 
yemdanen i rran d aklan. 

14 A tamdint n Babilun, ayen akken i tettmenniḍ iṛuḥ-am ibɛed fell-am, lerbaḥ-

im d wayen akk mucaɛen ɣur-m, ṛuḥen-am ur tettuɣaleḍ ara a ten-tafeḍ. 

15 Wid yettaɣen znuzun leḥwayeǧ di temdint-agi yuɣalen d imeṛkantiyen, ad 

qqimen mebɛid ad aggaden a ten-taweḍ twaɣit, ad ttrun, ad ilin di leḥzen; 

16 ad inin: A tawaɣit! A tawaɣit! Tamdint-nni yellan am tmeṭṭut yettlusun lkettan 

ṛqiqen d llebsa tazeggaɣt ifazen, yettɛelliqen iɛeqcan ɣlayen, idɣaɣen n 
lyaman n mkul ṣṣenf aked ddheb, 

17 deg yiwet n ssaɛa kan, kullec yuɣal d iɣed! Lqebṭanat n lbabuṛat d 

ixeddamen-nsen, ibeḥṛiyen aked wid yettsafaṛen di lebḥuṛ ɣer tmurt-nni 
qqimen mebɛid, 

18 ttɛeggiḍen mi walan ddexxan n tmes yeččan tamdint-nni, qqaren: Anta 

tamdint yecban tamdint-agi? 

19 Bdan ṭeggiṛen aɣebbaṛ ɣef yiqerray-nsen, ttrun ttmeǧǧiden, ttɛeggiḍen 

qqaren: A tawaɣit-im! A tawaɣit-im a tamdint tameqrant, isrebḥen wid akk 
yesɛan lbabuṛat di lebḥuṛ, deg yiwet teswiɛt kan tnegreḍ tuɣaleḍ d iɣed. 

20 Ccetfi deg-s ay igenni! Kenwi daɣen ay imqedsen, ay imcegɛen, a lenbeya! 

Axaṭer iɛuqeb-itt Yillu ɣef cceṛ i wen-texdem. 

21 Imiren yiwen lmelk yesɛan tazmert tameqrant, yeddem-d tablaṭ annect n 

uɣaṛef n tsirt, iḍeggeṛ-itt ɣer lebḥeṛ yenna: Akka ara tettuḍeggeṛ temdint 
tameqrant n Babilun, ur tettuɣal ad d-tban; 

22 ur nettuɣal a nsel i ṣṣut n wid yekkaten snitra d wid i ycennun aked wid 

yekkaten ajewwaq d lbuq. Ur d-ittɣimi deg-m ṣṣaneɛ, ur nettuɣal a nsel i 
yiɣuraf n tessirt. 

23 Ur tettuɣal ad d-tban deg-m tafat, ur nettuɣal a nsel i taɣect n yesli d teslit. 

Ad tettwiɛiqbeḍ a tamdint n Babilun imi tteǧaṛ-im, d netni i yellan d imeqranen 
di ddunit; leǧnas meṛṛa ttwaxedɛen s ssḥur i txeddmeḍ; 

24 axaṭer deg-m i yuzzlen idammen n lenbeya d wid yextaṛ Sidi Ṛebbi aked 

wid meṛṛa yemmezlen di ddunit. 

Revelation 19 

1 Imiren sliɣ i yiwen ṣṣut ɛlayen deg igenni, d ṣṣut n luluf n yemdanen, qqaren: 

Halliluya lḥemd, leslak, tamanegt d tezmert i Yillu-nneɣ, 

2 axaṭer yeḥkem s lḥeq d tidett ɣef tucmitt-nni tameqrant i yɣuṛṛen imezdaɣ n 

ddunit, yerra-d ttaṛ n iqeddacen-is yemmezlen. 

3 Nnan daɣen: Halliluya!... Times yesseṛɣen tamdint tameqrant ur txetti ara, ad 

teqqim i dayem. 

4 Ṛebɛa uɛecrin-nni n imṛayen aked ṛebɛa lxuluq seǧden zdat n Yillu i 

yeqqimen ɣef ukersi n tgeldit, ttcekkiṛen-t qqaren: Amin! Halliluya! 

5 Yeffeɣ-d yiwen n ṣṣut seg ukersi-nni n tgeldit, yeqqar-d: Ḥemdet Illu-nneɣ, 

kenwi meṛṛa yellan d iqeddacen-is, kenwi i t-ittḍuɛun am umeqran am 
umeẓyan. 

6 Rniɣ sliɣ i luluf n yemdanen am akken d ṣṣut n lebḥeṛ mi ara yekker, am 

tiyita n ṛṛɛud, i yeqqaren: Halliluya! Axaṭer Illu, Sidi Ṛebbi, Anezmar, yesbedd 
tageldit-is. 

7 A nezhu, a nefṛeḥ, a t-neḥmed axaṭer tewweḍ-d tmeɣṛa n Izimer, tislit thegga 

iman-is, 

8 yettunefk-as ad tels lkettan aṛqaq yettfeǧǧiǧen. Lkettan-agi imetel-d lecɣal 

yelhan n wid yextaṛ Sidi Ṛebbi. 

9 Lmelk yenna-yi-d: Aru ayagi: D iseɛdiyen wid i d-ittwaɛerḍen ɣer imensi n 

tmeɣṛa n Izimer. Yenna-yi-d daɣen: Imeslayen-agi, d imeslayen n tidett n Yillu. 

10 Dɣa ɣliɣ ɣer iḍarren-is iwakken a t-ɛebdeɣ, meɛna yenna-yi-d: Ḥader ad d-

seǧdeḍ zdat-i, axaṭer nekk d aqeddac am kečč am atmaten-ik i yeṭṭfen di 
Lexbaṛ n Lxiṛ n Ɛisa Lmasiḥ, d Illu kan ara tɛebdeḍ. Tidett-agi i d-ibeggen Ɛisa 
Lmasiḥ, d tin i yettwellihen lenbeya. 

11 Walaɣ daɣen igenni yeldi, iban-d yiwen uɛewdiw d amellal. Win i t-irekben 

isem-is Aḥeqqi d tidett, iḥekkem s lḥeq, yettnaɣ ɣef tidett. 

12 Allen-is am uḥeǧǧaǧu n tmes; yesɛa aṭas n tɛeṣṣabin ɣef uqerruy-is. Yesɛa 

yiwen yisem yiwen ur t-issin anagar netta. 

13 Yelsa abeṛnus yeččuṛ d idammen. Ma d netta isem-is: Awal n Yillu. 

14 Tizemmal yellan deg igenwan lsant llebsa tamellalt n lfina yettfeǧǧiǧen 

yerna tabaɛent-t ɣef yiɛewdiwen icebḥanen. 

15 Yeffeɣ-d seg imi-s yiwen ujenwi qeṭṭiɛen, iwakken ad yewwet leǧnas; |i a 

ten-iks s uɛekkaz n wuzzal, yerna ad yerkeḍ taḥḍunt n ccṛab n wurrif ameqran 
n Yillu Anezmar. 

16 Yura ɣef ubeṛnus-is aked umeṣṣaḍ-is: Agellid n igelliden, Ssid n ssidan. 

17 Walaɣ daɣen yiwen lmelk ibedd ɣef yiṭij, issawel s taɣect ɛlayen i leḍyur 

meṛṛa yettferfiren deg igenni: Aset-d, nnejmiɛet-d ad teččem imensi ameqran i 
d-ihegga Yillu, 

18 iwakken ad teččem aksum n igelliden, aksum n lɛeskeṛ d wid iḥekkmen fell-

asen, aksum n iɛewdiwen d wid i ten-irekben, aksum n yemdanen, ama d 
iḥeṛṛiyen ama d aklan, s umeqran s umeẓyan. 

19 Walaɣ leɛqiṛa aked igelliden n ddunit snejmaɛen-d tizemmal-nsen iwakken 

ad nnaɣen d Win irekben ɣef uɛewdiw d tzemmal-is. 

20 Leɛqiṛa tettwaṭṭef nettat d nnbi-nni n lekdeb i yxeddmen lbeṛhanat zdat-s, 

swayes ikellex imdanen meṛṛa yettwaḍebɛen s ṭṭabeɛ n leɛqiṛa yerna 
ttseǧǧiden zdat lmeṣnuɛ-ines. Ttwaḍeggṛen i sin d imudduren ɣer temda 
tameqrant n tmes i deg iṛeqq ukubri. 

21 Wiyaḍ mmuten s ujenwi-nni i d-iffɣen seg yimi n Win irekben aɛewdiw, 

leḍyur n igenni ččan seg uksum-nsen armi ṛwan. 

Revelation 20 

1 Walaɣ daɣen yiwen n lmelk iṣubb-d seg igenni, yewwi-d deg ufus-is tasarutt 

n tesraft lqayen aked yiwet n ssnesla tameqrant. 

2 Iṭṭef-d talefsa yellan d azrem-nni n zik, yellan d cciṭan d Iblis, yeqqen-itt s 

ssnesla iwakken a tt-iḥbes alef n iseggasen. 

3 Iḍeggeṛ-itt ɣer tesraft-nni lqayen, yerra-yas aɣummu izemmem-itt iwakken ur 

tettkellix ara leǧnas alamma ɛeddan walef n iseggasen, imiren ad d-
tettwiserreḥ i kra n lweqt. 

4 Mbeɛd ayagi, walaɣ ikersiyen n tgeldit, yettunefk i wid yeqqimen fell-asen ad 

ḥasben; walaɣ leṛwaḥ n wid iwumi ttwakksen iqerray ɣef ddemma n tidett n 
Ɛisa Lmasiḥ aked wawal n Yillu. Walaɣ daɣen wid ur neqbil ara ad seǧden 
zdat leɛqiṛa aked lmeṣnuɛ-is, wid ur neqbil ara ticṛeṭ-ines ɣef unyir-nsen neɣ 
ɣef yifassen-nsen. Uɣalen-d ɣer tudert, ad ḥekmen aked Lmasiḥ alef 
iseggasen. 

5 D wagi i d ḥeggu amezwaru. Ma d lmegtin nniḍen ur d-ttuɣalen ara ɣer tudert 

alamma ɛeddan walef iseggasen. 

6 Amarezg-nsen wid ara d-iḥyun d imezwura; lmut tis snat ur sen-tettizmir, ad 

ilin d lmuqedmin n Yillu aked Lmasiḥ, ad ḥekmen aked Lmasiḥ alef n 
iseggasen. 

7 Mi ara ɛeddin walef iseggasen-agi, cciṭan ad d-ittwiserreḥ si lḥebs, 

8 iwakken ad ikellex leǧnas meṛṛa yellan di ṛebɛa yixfawen n ddunit, Haǧuǧ d 

Maǧuǧ yeɛni wid yellan d iɛdawen n Ṛebbi, a ten-id-ijmeɛ i umenɣi d tirebbaɛ 
ur nezmir a neḥseb, am ṛṛmel n lebḥeṛ. 

9 Steɛmṛen akk ddunit, zzin i wegrur n imqedsen aked temdint i yḥemmel. 

Lameɛna yeɣli-d fell-asen uḥeǧǧaǧu n tmes seg igenni yečča-ten. 

10 Imiren yettwaḍeggeṛ cciṭan-nni i ten-iɣuṛṛen ɣer daxel n temda-nni n tmes d 

ukubri anda tella leɛqiṛa d nnbi n lekdeb, ad ttwiqehṛen am yiḍ am wass i 
dayem. 

11 Walaɣ daɣen yiwen ukersi n tgeldit d ameqran d amellal aked Win 

yeqqimen fell-as, igenni d lqaɛa rewlen zdat-s ur sen-d-iqqim ara wemkan. 

12 Dɣa walaɣ lmegtin bedden zdat ukersi-nni n tgeldit am umeqran am 

umeẓyan, ldint tektabin, teldi daɣen tektabt nniḍen yellan d taktabt n tudert. 
Lmegtin ttuḥasben mkul yiwen ɣef leḥsab n wayen yexdem d wayen yuran di 
tektabin-agi. 

13 Lebḥeṛ iḍeggeṛ-d akk wid yečča, lmut d laxeṛt serrḥent-d akk i lmegtin. Mkul 

yiwen yettuḥaseb akken llan lecɣal-is. 

14 Lmut d laxeṛt ttwaḍeggṛent ɣer temda n tmes, d tamda-agi n tmes i d lmut 

tis snat. 

15 Kra n win ur nettwajerred ara di tektabt n tudert yettwaḍeggeṛ ɣer temda n 

tmes. 

Revelation 21 

1 Walaɣ igenni d lqaɛa ijdiden, igenni aqdim d lqaɛa taqdimt xfan, lebḥuṛ ur d-

qqimen ara. 

2 Walaɣ tamdint iqedsen tṣubb-d seg igenni tekka-d sɣur Yillu, d tagi i d 

tamdint n Yirucalim tajdiṭ, thegga am teslit icebbḥen iman-is i yesli. 

3 Sliɣ i yiwet n taɣect tenṭeq-d s ṣṣut ɛlayen seg ukersi-nni n tgeldit tenna-d: 

Tura Illu yezdeɣ ger yemdanen, netni ad ilin d agdud-is, Illu s yiman-is ad yili 
yid-sen. 

4 A sen-isfeḍ imeṭṭawen, ur tettili lmut, ur yettili leḥzen, ur yettili umeǧǧed ur 

yettili lqeṛḥ axaṭer leḥwayeǧ timezwura ɛeddant ur ttɛawadent ara ad d-
ttuɣalent. 

5 Win akken yeqqimen ɣef ukersi n tgeldit yenna: Tura rriɣ-d kullec d ajdid. 

Yenna daɣen: Aru imeslayen-agi, axaṭer imeslayen-iw ṣeḥḥan yerna deg-sen 
lettkal. 

6 Yerna yenna-yi-d: Dayen! Kullec yettwakemmel! D nekk i d alfa d nekk i d 

umiga yeɛni d nekk i d lḥeṛf amezwaru, d nekk i d lḥeṛf aneggaru. Lliɣ si 
tazwara alamma d taggara. Win iffuden, a s-d-fkeɣ aman si lɛinseṛ n tudert 
yerna baṭel. 

7 Win yeṭṭfen deg-i ur yeɣli ara a t-kafiɣ s wayen yuklal; nekk ad iliɣ d Illu-ines, 

netta ad yili d mmi; 

8 ma d ixeddaɛen, wid ur nettamen ara, imejhal aked wid ineqqen timegṛaḍ, 

wid ixeddmen ticmatin aked iseḥḥaren, wid iɛebbden lmeṣnuɛat d ssadatt, 
ikeddaben, wigi meṛṛa ad yili umur-nsen di temda n tmes ireqqen d ukebri. D 
tagi i d lmut tis snat. 

9 Yiwen si sebɛa lmalayek-nni yeṭṭfen sebɛa n teqbucin yeččuṛen d sebɛa 

lmuṣibat tineggura yusa-d yenna-yi-d: Yya-d ad ak-d-ssekneɣ tislit, tameṭṭut n 
Izimer. 

10 Imiren irfed-iyi Ṛṛuḥ iqedsen, ufiɣ-d iman-iw ɣef yiwen wedrar ɛlayen. Isken-

iyi-d tamdint n Yirucalim tettṣubbu-d seg igenni sɣur Yillu. 

11 Tecceɛceɛ am lyaman yeṣfan yettṛeqṛiqen am zjaǧ, d tamanegt n Yillu i 

yersen fell-as. 

12 Zzin-as-d leswaṛ ɛlayen yesɛan tnac tewwura, mkul yiwet ibedd zdat-s 

yiwen lmelk, uran ɣef tewwura-agi yismawen n tnac leɛṛac n wat Isṛail. 

13 Tlata tewwura wehhant ɣer usammer, tlata ɣer umalu, tlata ɣer wenẓul, tlata 

nniḍen ɣer ugafa. 

14 Leswaṛ-nni rsen ɣef tnac lsisan i ɣef uran tnac yismawen n imcegɛen n 

Izimer n Ṛebbi. 

15 Win akken i yi-d-ittmeslayen yeṭṭef aɣanim n ddheb iwakken ad yektil 

tamdint, tiwwura-ines d leswaṛ-is. 

16 Teɣzi d tehri n leḥyuḍ n temdint-nni ɛedlen. Yektal tamdint-nni, yufa lqis n 

tnac alef n wannaren ama di teɣzi-ines, ama di tehri-ines, ama di leɛli-ines. 

17 Lmelk yektal daɣen leɛli n leswaṛ n temdint s uɣanim-nni, yufa meyya 

uṛebɛa uṛebɛin alef n iɣallen. 

18 Leswaṛ-is bnan s lyaman, ma d tamdint tebna s ddheb iṣfan yecban zjaǧ 

yettṛeqṛiqen. 

19 Lsisan n leswaṛ-is ṛeqqmen s yeẓra ɣlayen n mkul ṣṣenf. Amezwaru s 

lyaman n jasb, wis sin n safir, wis tlata s lyaman n agat, wis ṛebɛa n ẓumṛud, 

20 wis xemsa n sardwan, wis setta n kurnalin, wis sebɛa n krizulit, wis tmanya 

n biril, wis tesɛa n tubaz, wis ɛecṛa n krisubraz, wis ḥdac n turkwaz, wis tnac n 
amitist. 

21 Tnac n tewwura-nni ttwaxedment s tɛeqcin, mkul tawwurt d taɛeqquct 

tameqrant. Abṛaḥ n temdint-nni yessa s ddheb yeṣfan am zjaǧ ittṛeqṛiqen. 

22 Ur walaɣ ara afakan di temdint-nni axaṭer d Sidi Ṛebbi, Illu Anezmar aked 

Izimer i d afakan-ines. 

23 Tamdint-agi ur teḥwaǧ iṭij, ur teḥwaǧ aggur iwakken a s-d-fken tafat axaṭer d 

tamanegt n Yillu i tt-ittnewwiṛen, yerna d Izimer i d lmeṣbeḥ-ines. 

24 Leǧnas meṛṛa ad lḥun di tafat-is, igelliden n ddunit ad d-asen ad seǧden, ad 

anzen zdat-s. 

25 Tiwwura-ines ur ɣelqent ara maḍi axaṭer dinna ur d-ittili ara yiḍ. 

26 Leǧnas meṛṛa yesɛan ccan ad d-asen ad seǧden zdat-s. 

27 Ur ikeččem ɣur-s wayen ineǧsen, ur ikeččem ɣur-s win ixeddmen cceṛ neɣ 

win yeskiddiben; anagar wid yettujerden di tektabt n tudert n Izimer ara 
ikecmen ɣer dinna. 

Revelation 22 

1 Lmelk-nni isken-iyi-d daɣen asif anda ttazzalen waman n tudert, yeṣfan am 

zjaǧ yettṛeqṛiqen, i d-ittfeggiḍen seg ukersi n tgeldit n Yillu aked Izimer. 

2 Di tlemmast n ubṛaḥ n temdint tella ttejṛa n tudert iwumi d-izzi wasif tettak-d 

tnac n lɣellat, mkul aggur tettak-d lfakya. Iferrawen-is d ddwa yesseḥlayen 
leǧnas. 

3 Ur tettuɣal ara ad d-tili ddeɛwessu, akersi n tgeldit n Yillu aked Izimer ad yili 

di temdint, iqeddacen-is a t-ɛebbden, 

4 ad walin udem-is, yerna ad sɛun isem-is ɣef yinyiren-nsen. 

5 Ur yettuɣal ad d-yili ṭṭlam ur tteḥwiǧin tafat n teftilt, ur tteḥwiǧin tafat n yiṭij 

axaṭer d Illu Sidi Ṛebbi, ara ten-inewwṛen s tafat-is, yerna ad ḥekmen i dayem. 

6 Lmelk-nni yenna-yi-d: Imeslayen-agi, d imeslayen iṣeḥḥan yerna deg-sen 

lettkal; Sidi Ṛebbi, Illu i d-ittweḥḥin i lenbeya iceggeɛ-d lmelk-is iwakken ad d-
isken i yiqeddacen-is ayen ur nettɛeṭṭil ara ad d-iḍru. 

7 Atan ihi, qṛib a n-aseɣ! Amarezg n win ara iḥerzen imeslayen i d-ittuweḥḥan 

di tektabt-agi. 

8 D nekk Yuḥenna i yeslan yerna walaɣ ayagi meṛṛa; mi sliɣ yerna walaɣ 

annect-agi, ɣliɣ ɣer iḍarren n lmelk i yi-ten-id-isseknen iwakken a t-ɛebdeɣ; 

9 meɛna yenna-yi-d: Ḥader ad tseǧdeḍ zdat-i axaṭer nekk d aqeddac n Sidi 

Ṛebbi am kečč am atmaten-ik lenbeya aked wid iḥerzen imeslayen n tektabt-
agi, ɛbed Illu! 

10 Yenna-d daɣen: Ur tteffer ara imeslayen i k-d-yettuweḥḥan di tektabt-agi, 

axaṭer lweqt i deg ara d-ḍrun qṛib ad d-yaweḍ. 

11 Win ixeddmen lbaṭel ad ikemmel di lbaṭel-ines, win ineǧsen ad ikemmel di 

nǧasa-ines, aḥeqqi ad ikemmel ad iteddu s lḥeq, win iwumi yeṣfa wul ad 
ikemmel tikli-ines s wul yeṣfan. 

12 Sidna Ɛisa yenna: Atan qṛib a n-aseɣ, ad fkeɣ i mkul yiwen akken yuklal. 

13 D nekk i d alfa d nekk i d umiga yeɛni d nekk i d lḥeṛf amezwaru, d nekk i d 

lḥeṛf aneggaru, lliɣ si tazwara alamma d taggara. 

14 Amarezg n wid yessarden tijellabin-nsen axaṭer a sen-ittunefk ad ččen si 

ttejṛa n tudert yerna ad kecmen si tewwura n temdint; 

15 ma d iɛdawen n Sidi Ṛebbi, iseḥḥaren, wid ixeddmen cceṛ, wid ineqqen 

timegṛaḍ, wid iɛebbden lmeṣnuɛat d ssadatt, wid ixeddmen ticmatin d wid 
yeskiddiben ama s imeslayen-nsen ama s lecɣal-nsen, ur keččmen ara ɣer 
temdint. 

16 Nekk Ɛisa ceggɛeɣ-n lmelk-iw iwakken ad ixebbeṛ tmezgidiwin s wayagi 

meṛṛa. Nekk seg iẓuran n Dawed, d axalaf i d-ikkan si lǧedra-ines, d itri 
yettfeǧǧiǧen taṣebḥit. 

17 Ṛṛuḥ iqedsen d teslit qqaren: As-d! Kra n win ara yeslen i yimeslayen-agi ad 

d-yini: As-d! Win yeffuden ad d-yas. Win yebɣan aman yessidiren, ad issew 
baṭel! 

18 Ad ɛeggneɣ i kra win ara d-yeslen i yimeslayen i d-ittuweḥḥan di tektabt-agi, 

ma yella win i yzegden imeslayen, ad d-isseɣli Yillu fell-as tiwaɣyin yuran di 
tektab-agi. 

19 Ma yella win i yesneqsen seg wayen i d-ittuweḥḥan di tektabt-agi, a s-ikkes 

Yillu amur-is si ttejṛa n tudert, ur ikeččem ara ɣer temdint iqedsen i ɣef d-
tettmeslay tektabt-agi. 

20 Win i d-iweḥḥan annect-agi meṛṛa yenna-d: D tidett qṛib a n-aseɣ! Amin! As-

d a Ssid-nneɣ Ɛisa! 

21 Ṛṛeḥma n Ssid-nneɣ Ɛisa ad d-ters ɣef yal yiwen. 

Esclarecimento 
 
 

Trata-se de iniciativa particular, com os seguintes objetivos: (i) colaborar para 

divulgação dos diversos textos bíblicos disponíveis, e, (ii) facilitar o acesso a esses textos, 

inclusive por meio de download. 

Todo esforço em tornar a Palavra de Deus acessível a todos, em quaisquer localidades e 

falantes das mais diversas línguas, precisa ser um objetivo de todos os que são guiados pelo 

Espírito Santo. Ele inspirou o profeta Jeremias a dizer “não ensinará jamais cada um ao seu 

próximo, nem cada um ao seu irmão, dizendo: Conhece ao SENHOR, porque todos me 

conhecerão, desde o menor até ao maior deles, diz o SENHOR” (Jer. 31:34). 

 Jesus, também, falou assim: “e será pregado este evangelho do reino por todo o mundo, 

para testemunho a todas as nações” (Mat. 24:14). 

Muitas organizações foram constituídas com o propósito de fazer a Bíblia disponível nas 

diversas línguas. Não é uma tarefa simples. Anos de trabalho, dedicação e entrega são 

necessários para esta tão extraordinária missão. 

O texto deste trabalho está disponível na internet, em páginas eletrônicas de 

organizações que produzem ou divulgam bíblias, sem acréscimos de notas ou comentários. 

Assim, reconhecendo e respeitando os direitos que possuem sobre seus trabalhos, incumbe a 

todos os que amam a Palavra de Deus, o esforço em contribuir para amplificar sua divulgação.  

Se possível, faça download do texto, para que sejamos, também, guardiões da Bíblia, e, 

com isso, preservando-a para as futuras gerações.  

Divulga a Palavra de Deus, ela mostra o Caminho e permite a todos, que se conheça Sua 

vontade, em todos os lugares e épocas. 

 
Marcel da Glória Pereira 

2021, Vitória/ES - Brasil 

 
 

 

 

 

 

 

 

Capa: Floresta em Região Tropical. Trata-se de imagem disponibilizada na 
internet, dentre as que não informam haver restrição ao uso. 

 


